
    དཀར་ཆག


    ༄༅། །ཆོས་རྗེ་དམ་པ་ཡིད་བཞིན་ནོར་བུ་འཇིགས་མེད་ཕུན་ཚོགས་འབྱུང་གནས་དཔལ་བཟང་པོའི་གསུང་འབུམ་ལས།


    གླེགས་བམ་དང་པོ།


    ཀུན་མཁྱེན་བླ་མ་མི་ཕམ་རྒྱ་མཚོའི་སྒྲུབ་ཐབས་འོད་གསལ་ཐེག་པའི་ཉིང་ཁུ།


    ཀུན་མཁྱེན་མི་ཕམ་རྒྱ་མཚོའི་སྒྲུབ་ཐབས་ནོར་བུའི་བང་མཛོད།


    ཀུན་མཁྱེན་མི་ཕམ་རྒྱ་མཚོའི་སྒྲུབ་ཐབས་ཚེ་སྒྲུབ་རྡོ་རྗེའི་ཀ་བ།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་ནས་ལུས་སྦྱིན་གྱི་རིམ་པ་བྱ་ཚུལ།


    ཀུན་མཁྱེན་མི་ཕམ་རྒྱ་མཚོའི་སྒྲུབ་ཐབས་ལ་བརྟེན་ནས་གཤིན་པོའི་རུས་པ་སྦྱང་སྒྲུབ་བྱ་ཚུལ།


    ཀུན་མཁྱེན་མི་ཕམ་རྒྱ་མཚོའི་སྨིན་བྱེད་དབང་གི་རིམ་པ་བྱིན་རླབས་མཆོག་སྩོལ།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་པའི་གཡང་སྒྲུབ་སྣང་སྲིད་འགུགས་པའི་ལྕགས་ཀྱུ།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་པའི་གནས་འདྲེན་གྱི་ཆོ་ག་ཐར་ལམ་གསལ་བྱེད།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་ནས་མྱུར་ལམ་འཕོ་བ་སྦྱང་བའི་རིམ་པ།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་ནས་རྟེན་ལ་རབ་གནས་བྱེད་ཚུལ།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་པའི་རླུང་རྟ་དཔལ་བསྐྱེད།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་པའི་སྨན་གྱི་ནུས་པ་མཆོག་ཏུ་སྒྲུབ་པ་ལེགས་ཚོགས་འདོད་འཇོ།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་ནས་བུམ་ཁྲུས་བྱེད་ཐབས།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་པའི་གསུར་མཆོད།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་ནས་ཆུ་གཏོར་འབུལ་ཐབས།


    ཀུན་མཁྱེན་མི་ཕམ་རྒྱ་མཚོའི་མེ་མཆོད་ཀྱི་རིམ་པ་ལས་བཞིའི་མཛོད་ཁང་།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་པའི་ཚོགས་མཆོད་དཔལ་གྱི་བུམ་བཟང་།


    ཀུན་མཁྱེན་མི་ཕམ་རྒྱ་མཚོའི་སྒྲུབ་ཐབས་ལས།


    བུམ་པ་བསྐྱེད་བཟླས་བྱ་ཚུལ།


    ཀུན་མཁྱེན་མི་ཕམ་རྒྱ་མཚོ་ལ་བརྟེན་པའི་བསང་མཆོད།


    ཚོགས་མཆོད་བསྡུས་པ།


    བླ་མའི་རྣལ་འབྱོར་བྱིན་རླབས་མཆོག་སྩོལ།


    བླ་མའི་རྣལ་འབྱོར་བྱིན་རླབས་མྱུར་སྩོལ།


    བླ་རྣམ་བྱིན་རླབས་མྱུར་སྩོལ་གྱི་རྒྱབ་ཆོས།


    རང་གང་མོས་ཀྱི་བླ་མའི་རྣལ་འབྱོར་བྱིན་རླབས་ཆར་འབེབས།


    དཔལ་སྒྱུ་འཕྲུལ་དྲྭ་བའི་སྒྲུབ་ཐབས་ཀུན་མཁྱེན་བླ་མའི་ཞལ་ལུང་།


    དཔལ་སྒྱུ་འཕྲུལ་དྲྭ་བ་ཆེན་པོའི་སྨིན་བྱེད་དབང་གི་རིམ་པ་བྱིན་རླབས་ཉེ་བརྒྱུད་བདུད་རྩིའི་ཐིག་ལེ།


    རྡོར་སེམས་སྒྲུབ་ཐབས་ཀྱི་བརྒྱུད་པའི་གསོལ་འདེབས།


    བླ་མ་རྡོ་རྗེ་སེམས་དཔའི་སྒྲུབ་ཐབས་ཉམས་ཆག་ཀུན་སྦྱོང་།


    རྡོ་རྗེ་སེམས་དཔར་བརྟེན་ནས་སྡིག་སྒྲིབ་སྦྱོང་ཞིང་དོན་གཉིས་སྒྲུབ་ཐབས་ཀྱི་མན་ངག་ཙིནྟ་མ་ཎི།


    འཇམ་དཔལ་ཡེ་ཤེས་སེམས་དཔའི་རྗེས་གནང་མ་རིག་མུན་སེལ།


    འཇམ་དཔལ་ཡེ་ཤེས་སེམས་དཔའི་སྒྲུབ་ཐབས་ཉེ་བརྒྱུད་བྱིན་རླབས་ཆར་འབེབས།


    རྒྱུད་ལུགས་འཇམ་དཔལ་ཞི་བའི་ཚོགས་མཆོད་སྙིང་པོར་དྲིལ་བ།


    འཇམ་དཔལ་ཞི་སྒྲུབ་ཀྱི་དབང་ཆོག


    འཇམ་དཔལ་ཞི་སྒྲུབ་ཀྱི་བརྒྱུད་འདེབས་དད་པའི་གསོས་སྨན།


    འཇམ་དཔལ་ཞི་སྒྲུབ་བྱིན་རླབས་མྱུར་སྩོལ།


    ཡང་སྙིང་རྒྱུད་ཀྱི་སྲུང་མའི་གསོལ་མཆོད།


    འཇམ་དཔལ་ཞི་སྒྲུབ་ཀྱི་ཆ་ལ ག་བློ་འཕེལ་རིལ་བུ་སྒྲུབ་ཐབས།


    སྒྲ་དབྱངས་ལྷ་མོའི་སྒྲུབ་ཐབས་ངག་དང་བློ་ཡི་དཔལ་སྟེར།


    འཕགས་པ་སྤྱན་རས་གཟིགས་ཀྱི་སྒྲུབ་ཐབས་བྱ་རྒྱུད་ཡང་སྙིང་།


    གནམ་ཆོས་ཐུག་གཏེར་རྩ་གསུམ་སྤྱིའི་ལས་བྱང་གི་ཆེ་བ།


    སྨན་བླའི་མདོ་ཆོག་ཤིན་ཏུ་བསྡུས་པ་བདུད་རྩིའི་ཐིགས་པ།


    བདེ་གཤེགས་བདུན་གྱི་མཚན།


    ཐར་པའི་ས་བོན་འདེབས་པའི་དབང་བསྐུར་འབྲེལ་ཚད་དོན་ལྡན།


    དཔལ་ཆེན་རྡོ་རྗེ་གྲོ་ལོད་ཀྱི་རྒྱུན་འཁྱེར་ཕྲིན་ལས་ཀུན་འགྲུབ།


    མཆིམས་ཕུའི་ཆོས་སྐོར་ལས། གུ་རུ་དྲག་པོའི་དབང་བསྐུར་བྱིན་རླབས་ཀྱི་རིམ་པ།


    གུ་རུ་དྲག་པོའི་སྒྲུབ་ཐབས།


    མཆིམས་ཕུའི་ཆོས་སྐོར་ལས། འདྲེ་མོ་བསྐྲད་པ།


    ཕུར་པ་མགུལ་ཁུག་མའི་ཆ་ཤས་བརྒྱུད་འདེབས་བྱིན་རླབས་མྱུར་འཇུག


    ཕུར་པ་མགུལ་ཁུག་མའི་ཆ་ཤས་ཐུགས་དམ་ཐུགས་ཀྱི་ཕུར་གཅིག


    ཕུར་པ་མགུལ་ཁུག་མའི་ཆ་ལག་བསྐང་བཤགས་ཀུན་བཟང་མཆོད་སྤྲིན།


    ཕུར་པ་མགུལ་ཁུག་མའི་ཆ་ལག་བསྒྲལ་ལས་གནམ་ལྕགས་ཐོག་མདའ།


    ་ཕུར་པ་མགུལ་ཁུག་མའི་ཆ་ཤས་མེ་མཆོད་འདོད་དགུའི་དཔལ་སྩོལ།


    ཕུར་པ་མགུལ་ཁུག་མའི་ཆ་ཤས་ལྷན་ཐབས་རིན་ཆེན་ཕྲ་ཚོམ།


    ཕུར་པ་མགུལ་ཁུག་མའི་ཆོས་སྲུང་མཆོད་ཐབས།


    ཕུར་སྲུང་དམ་ཅན་བཅུ་གཉིས་ཀྱི་འཕྲིན་བཅོལ།


    ཕུར་པ་མགུལ་ཁུག་མའི་ཆ་ལག་རྒྱལ་དབྱངས་ལྷ་ཡི་རྔ་སྒྲ།


    རྗེ་བཙུན་རིག་བྱེད་དབང་མོའི་སྒྲུབ་ཐབས་འདོད་རྒུའི་དཔལ་སྟེར།


    ཀུན་མཁྱེན་མི་ཕམ་པའི་གསུང་མཁའ་འགྲོ་རིག་བྱེད་དབང་མོའི་སྒྲུབ་ཐབས་ཆོག་འགྲིགས།


    ཏི་སྒྲོའི་ཆོས་སྐོར་ལས། རིག་བྱེད་དབང་མོའི་སྨིན་བྱེད་དབང་གི་ཆོ་ག


    ཏི་སྒྲོའི་ཆོས་སྐོར་ལས། རིག་བྱེད་དབང་མོའི་སྒྲུབ་ཐབས་ཀྱི་བརྒྱུད་འདེབས།


    ཏི་སྒྲོའི་ཆོས་སྐོར་ལས། རིག་བྱེད་དབང་མོའི་སྒྲུབ་ཐབས།


    ཡེ་ཤེས་མཚོ་རྒྱལ་སྒྲུབ་ཐབས་ཡིད་བཞིན་ནོར་བུ།


    མཁའ་འགྲོའི་སྒྲུབ་ཐབས་ཡིད་བཞིན་ནོར་བུ་ལསཿ


    ཚོགས་མཆོད་བདུད་རྩིའི་སྤྲིན་ཕུང་།


    མཁའ་འགྲོའི་སྒྲུབ་ཐབས་ཡིད་བཞིན་ནོར་བུ་ལསཿ


    དབང་བསྐུར་བྱིན་རླབས་ཀྱི་རིམ་པ།


    མགོན་པོ་ཚོགས་བདག་གི་ཚོགས་བསྡུས།


    ཚོགས་བདག་གསོལ་བསྡུས།


    དཔལ་ལྡན་སྔགས་སྲུང་རྒྱལ་མོའི་ཐུགས་དམ་རྒྱུད་སྐུལ།


    དོན་གྲུབ་ཝེར་མ་དཀར་པོའི་དབང་བསྐུར་བྱིན་རླ བས་རིམ་པ་ཡེ་ཤེ ས་རྒྱུན་འབེབས།


    དོན་གྲུབ་ཝེར་མ་དཀར་པོའི་ཚོགས་མཆོད་ཕྲིན་ལས་མཆོག་སྩོལ།


    དོན་གྲུབ་ཝེར་མ ་དཀར་པོའི་ཕྲིན་ལས་དཔག་བསམ་སྙེ་མ།


    གེ་སར་སྐྱེས་བུ་ཆེན་པོའི་བདག་བསྐྱེད་བསྙེན་བཟླ ས་བྱ་ཚུལ།


    དག་སྣང་ཆོས་སྐོར་ལས། དགྲ་བླ་འབོད་པའི་གད་རྒྱངས།


    འདན་མའི་གསོལ་མཆོད་བསམ་དོན་མྱུར་འགྲུབ།


    འདན་མའི་གསོལ་མཆོད།


    འདན་མའི་གསོལ་བསྡུས།


    འདན་སྲས་གསོལ་བསྡུས།


    སྒ་བདེའི་གསོལ་བསྡུས།


    དཔའ་བརྟུལ་དྭངས་སྨན་ཡོངས་ཀྱི་གསོལ་བསྡུས།


    བརྟན་མའི་གསོལ་མཆོད།


    གནོད་སྦྱིན་ཙིའུ་དམར་པོའི་གསོལ་མཆོད་དབང་དྲག་འཁྱུག་པའི་གློག་ཞགས།


    གནོད་སྦྱིན་ཙིའུ་དམར་པོའི་ཕྲིན་བཅོལ་འདོད་དོན་མྱུར་འགྲུབ།


    གེ་སར་དགྲ་བླའི་རྒྱལ་པོ་དང་ཙིའུ་དམར་པོའི་གསོལ་བསྡུས།


    གནས་ཆུང་གསོལ་བསྡུས།


    ཨ་ཕྱི་ཆོས་སྒྲོན་གྱི་གསོལ་བསྡུས།


    ཡིད་བཞིན་དབང་གི་རྒྱལ་པོའི་གསོལ་མཆོད་དབང་གི་རུ་མཚོན།


    ཡིད་བཞིན་དབང་གི་རྒྱལ་པོ་ལ་འཕྲིན་བཅོལ་ལས་བཞིའི་བང་མཛོད།


    གྲུབ་པའི་དབང་ཕྱུག་སི་ཏུ་སོགས།


    ཡིད་བཞིན་དབང་རྒྱལ་གསོལ་བསྡུས།


    ཡིད་བཞིན་དབང་རྒྱལ་གསོལ་མཆོད།


    ཡིད་བཞིན་དབང་གི་རྒྱལ་པོ་ལ་བསྟོད་པ་ཆུ་འཛིན་བཞད་པའི་གླུ་དབྱངས།


    ཕུད་མཆོད་རང་ཡུལ་རྒད་པོའི་ལད་མོ།


    བསམ་ཡས་དབུ་རྩེར་རྒྱལ་མཚན་གསར་དུ་འཛུགས་སྐབས་ཀྱི་སྨོན་ཚིག་ཤིས་བརྗོད


    ཚེ་སྒྲུབ་གསང་འདུས་མཐར་འཁྱོལ་བའི་སྐབས་ཀྱི་སྨོན་ལམ་ཤིས་བརྗོད།


    རབ་འབྱམས་ཕྱོགས་བཅུའི་སོགས།


    ཀྱེ་མ་ཀྱེ་ཧུད་མགོན་པོ་སོགས།


    ཕྱོགས་བཅུར་བཞུགས་པའི་སོགས།


    བདག་ནི་འཁོར་བར་སོགས།


    གཞི་དབྱིངས་ཆོས་ཟད་སོགས།


    ཟབ་ཞི་སྤྲོས་བྲལ་སོགས།


    སྨོན་ལམ་རྒྱ་མཚོའི་ཡང་སྙིང་ཀུན་བཟང ་ཞིང་གི་ཉི་མ།


    མཚོ་དབུས་གྲུ་ཞིག་སོགས།


    བསླུ་མེད་དཀོན་མཆོག་གསུམ་སོགས།


    བདག་ནི་འདི་ནས་སོགས།


    བདག་ལ་འབྲེལ་ཐོགས་སོགས།


    བདག་ནི་སྐྱེ་བའི་ཕྲེང་བ་སོགས།


    འཇམ་དཔལ་སྐུ་ཡི་སོགས།


    སྒྲུབ་བརྒྱུད་ཤིང་རྟ་བརྒྱད་ཀྱི་བསྟན་རྒྱས་སྨོན་ལམ།


    ཟབ་གཏེར་ཐུགས་ཐིག་རྣམ་གསུམ་གྱི་བསྟན་པ་རྒྱས་པའི་སྨོན་ལམ་ལྷ་དབང་རྔ་གསང་།


    གོང་ས་༧ཐམས་ཅད་མཁྱེན་པའི་ཞབས་བརྟན།


    གྲུབ་པའི་དབང་ཕྱུག་པདྨ་ནོར་བུའི་ཞབས་བརྟན།


    ཞབས་བརྟན་རྡོ་རྗེའི་བདེན་ཚིག


    ཨེ་མ་ཧོ། སྐུ་གསུམ་རྒྱལ་བའི་ཡུམ་གཅིག་སོགས།


    བདེ་ལྡན་ཞིང་བཞུགས་འོད་མཚན་སོགས།


    དཔལ་ལྡན་བླ་མའི་བྱིན་རླབས་སོགས།


    ༧གོང་ས་༧ཐམས་ཅད་མཁྱེན་པའི་ཞལ་སྔ་ནས་ཀྱིས་མཛད་པའི་ཆོས་རྗེ་ཡིད་བཞིན་ནོར་བུའི་ཞབས་བརྟན་གསོལ་འདེབས།

  


  
    དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོའི་སྒྲུབ་ཐབས་འོད་གསལ་ཐེག་པའི་ཉིང་ཁུ་ཞེས་བྱ་བ་བཞུགས་སོ། །

  དྷཱིཿ ཀུན་མཁྱེན་མི་ཕམ་རྒྱ་མཚོའི་སྒྲུབ་ཐབས་ནོར་བུའི་བང་མཛོད་བཞུགས།


  དྷཱིཿ དང་པོ་ཕྱི་ལྟར་བསྒྲུབ་པ་ནི། ཨཱ། མདུན་མཁར་འཇའ་ཐིག་འོད་ཕུང་འཁྲིགས་པའི་ཀློང་། །རབ་དཀར་ཆུ་འཛིན་གཞོན་ནུའི་གུར་ཁྱིམ་དུ། །


  འདབ་སྟོང་ཉ་གང་ཟླ་བས་ནོན་པའི་ཁར། ། རིགས་བརྒྱའི་ཁྱབ་བདག་འཇའ་ལུས་རྡོ་རྗེ་ཉིད། །ཉིན་བྱེད་འབུམ་གྱི་མཛེས་པ་ཟིལ་གནོན་པའི། །དམར་སེར་འོད་སྟོང་འཕྲོ་བའི་ལང་ཚོ་ཅན། །ཞལ་གཅིག་ཕྱག་གཉིས་རལ་གྲི་པོ་ཏི་འཛིན། །ཞབས་གཉིས་ཕྱེད་སྐྱིལ་ལོངས་སྐུའི་རྒྱན་ཆས་རྫོགས། །གཉིས་མེད་བདེ་བའི་རང་མདངས་རིག་བྱེད་མ༑ ༑ཨུཏྤལ་མདའ་གཞུ་འགེངས་ཤིང་མཉམ་པར་སྦྱོར། །ཆ་ལུགས་ཡབ་མཚུངས་རབ་དམར་མཛེས་པའི་སྐུ། །འཁོར་དུ་རྩ་གསུམ་སྲུང་མ་བགྲང་མཐའ་ཡས། །ཀུན་ཀྱང་གསལ་འཚེར་ལྷུན་མཉམ་ཆེན་པོར་གསལ། །སྨྲ་བའི་སེང་གེའི་མཁྱེན་རབ་སྙིང་ལ་ཤར། །ཀུན་ཏུ་བཟང་པོའི་སྨོན་ལམ་རྣམ་པར་སྦྱངས། །སྲས་བཅས་རྒྱལ་བའི༴ སོགས་ཅི་ནུས་དང་། ཨོཾ་ཨ་ར་པ་ཙ་ན་དྷཱིཿ ཅི་འགྲུབ་བསགས་མཐར། བླ་མ་འཁོར་བཅས་དགྱེས་ཤིང་འོད་དུ་ཞུ། ། རང་གི་སྤྱི་བོ་ནས་ཞུགས་སྙིང་དབུས་ཐིམ། ། སྙིགས་མའི་ལུས་སྦྱངས་འོད་ཀྱི་སྐུ་རུ་གྱུར། །ཐུགས་ཡིད་དབྱེར་མེད་གཉུག་མའི་གཤིས་སུ་ཨ། ། ཞེས་བློ་འདས་མཉམ་ཉིད་ངང་དུ་མཉམ་པར་གཞག གང་སྣང་བླ་མའི་རྣམ་རོལ་དུ་བལྟས་ལ་དགེ་བསྔོ་བྱའོ། ། གཉིས་པ་ནང་ལྟར་བསྒྲུབ་པ་ནི ། དཀོན་མཆོག་གསུམ་འདུས་བླ་མར་སྐྱབས་སུ་མཆི། །འགྲོ་ཀུན་དོན་དུ་བྱང་ཆུབ་སེམས་བསྐྱེད་དོ། །རང་བཞིན་འོད་གསལ་ངང་ལས་སྐད་ཅིག་གིས། །རང་ཉིད་འཇའ་ལུས་རྡོ་རྗེ་གུར་ཀུ མ་མདངས། །ལོངས་སྐུའི་ཆས་རྫོགས་རལ་གྲི་པོ་ཏི་བསྣམས། །ཞབས་གཉིས་སྐྱིལ་ཀྲུང་པད་ཟླའི་སྟེང་དུ་འགྱིངས། །ཐུགས་དབུས་ཟླ་སྟེང་ངྷཱིཿལ་སྡགས་ཀྱིས་བསྐོར། །འོད་འཕྲོས་འཕགས་མཆོད་འགྲོ་བའི་སྒྲིབ་གཉིས་སྦྱངས། ། ཚུར་འདུས་མཆོག་ཐུན་དངོས་གྲུབ་ཐོབ་པར་གྱུར། །ཨོཾ་ཨ་ར་པ་ཙ་ན་ངྷཱིཿ ཅི་ནུས་བགྲངས་མཐར། བདག་ཉིད་ལྷར་སྣང་གཉུག་མའི་དབྱིངས་སུ་ཐིམ། །སླར་ཡང་རྗེས་ཐོབ་སྒྱུ་མའི་ལྷ་སྐུར་ལྡང་། །འདིས་མཚོན་དགེ་ཀུན་རྫོགས་བྱང་འཐོབ་ཕྱིར་བསྔོ། །དོན་གཉིས་ལྷུན་གྱིས་འགྲུབ་པའི་བཀྲ་ཤིས་ཤོག ། གསུམ་པ་གསང་བ་ལྟར་བསྒྲུབ་པ་ནི། རང་ཉིད་འཇའ་ལུས་རྡོ་རྗེར་གསལ་བ་ཡི། །ལུས་ཚུགས་མི་གཡོ་རྣམ་སྣང་ཆོས་བདུན་བྱ། ། ལུས་ནང་རྩ་གསུམ་འཁོར་ལོ་རྣམ་བཞི་གསལ། །ཁྱད་པར་དབུ་མ་མདའ་སྨྱུག་ཙམ་གྱི་ནང་། །དབྱིངས་ཐིག་རིག་གདངས་རྩ་སྡགས་གཟུངས་ཀྱིས་གང་། །རེས་འགའ་རྒྱ་བསྐྱེད་ནམ་མཁའི་ཁྱོན་མཐའ་དག །དབུ་མའི་ནང་ཆུད་བརྟན་གཡོ་སྣོད་བཅུད་ཀུན། །ལྷ་སྡགས་ཆོས་ཉིད་ངང་དུ་འབྱམས་སུ་ཀླས། །རེས་འགའ་རིམ་བཞིན་བསྡུས་ནས་འོད་དུ་ཡལ། །འདི་ནི་རྩ་ལ་དམིགས་པའི་རྣལ་འབྱོར་རོ། །རོ་རྐྱང་སྣ་གཉིས་ནས་བརྒྱུད་ལྟེ་འོག་ཏུ། །དབུ་མར་ཟུག་ལས་རླུང་རོ་ཕྱིར་འཕངས་དུས། །ནད་གདོན་སྡིག་སྒྲིབ་མཁའ་ལ་ཡལ་བར་དམིགས། །ནང་དུ་རྔུ བ་དུས་འཁོར་འདས་དྭངས་བཅུད་དང་། །སྲས་བཅས་རྒྱལ་བའི་གསང་གསུམ་ཡོན་ཏན་ཀུན། །བཀྲ་ཤིས་རྫས་རྟགས་ཕྱག་མཚན་ཡིག་འབྲུ་དང་། །ལྷ་སྐུའི་རྣམ་པར་དབུ་མའི་ཀློང་དུ་ཐིམ། །འཇམ་རླུང་འཛིན་པ་རླུང་གི་རྣལ་འབྱོར་རོ། །སྣ་བུག་ནས་འོངས་རླུང་གིས་ལྟེ་བ་ཡི། །ཨ་ཤད་སྦར་བས་མེ་ལྕེ་རྒྱ་ཁབ་ཙམ། ། དབུ་མའི་ལམ་ནས་སྤྱི་བོའི་ཧཾ་ལ་ཕོག །ཐིགས་པའི་རྒྱུན་བབས་མགྲིན་པ་སྙིང་ག་གང་། །ལྟེ་བར་སོན་ཚེ་མེ་ཡི་ག སོས་བྱས་པས། །མེ་ལྕེ་ཆེར་འབར་ཧཾ་ལས་བདུད་རྩིའི་རྒྱུན། །ཆར་ལྟར་བབས་པས་རྩ་འཁོར་མ་ལུས་གང་། །དགའ་སྟོང་དབྱེར་མེད་ལྟ་བའི་རྣོ་ངར་བསྐྱེད། ། སླར་ཡང་བདེ་སྟོང་ཐིག་ལེ་དཀར་དམར་གཉིས། །སྤྱི་བོ་ལྟེ་བ་ལས་བྱུང་སྙིང་ཁར་འདྲེས། །འོད་ལྔའི་ཐིག་ལེ་མཐེ་བོང་ཙམ་དུ་གྱུར། །དེ་ནས་ཇེ་ཕྲ་འོད་གསལ་ངང་དུ་ཡལ། །དམིགས་མེད་མཐའ་བྲལ་ཀློང་དུ་མཉམ་པར་གཞག །འདི་ནི་ཐིག་ལེ་བསྒོམ་པའི་རྣལ་འབྱོར་རོ། ། བཞི་པ་ཡང་གསང་ལྟར་བསྒྲུབ་པ་ནི། ཚེ་འདི་དང་ནི་བར་དོའི་ཉམས་ལེན་གཉིས། ། དང་པོ་བླ་མའི་རྣལ་འབྱོར་བསྒོམས་པའི་རྗེས། །བཞུགས་སྟངས་གསུམ་དང་གཟིགས་སྟངས་གསུམ་ལྡན་པས། །རླུང་རིག་གཡོ་མེད་ཅོག་གཞག་ལྟ་བའི་ངང་། །མཁའ་ལ་དབྱིངས་ཐིག་རིག་གདངས་ཤར་ལ་གཏད། །གོམས་པས་སྣང་བཞིའི་རྩལ་རྫོགས་འོད་སྐུར་གྲོལ། ། གཉིས་པ་འབྱུང་ལྔ་རིམ་བསྡུས་འོད་གསལ་ཐིམ། །ཕྲ་རགས་སྣང་རྟོག་ཀུན་ནུབ་འོད་ལྔ་འཆར། །རང་ངོ་ཤེས་ཚེ་འོད་གསལ་མ་བུ་འདྲེས།། འོད་གསལ་ཚོམ་བུར་ཐིམ་དུས་སྣང་ཚད་ཀུན། །རིགས་ལྔའི་སྐུར་གྱུར་རང་བབས་བཞག་པས་གྲོལ། །ཚོམ་བུ་ཡེ་ཤེས་ལ་ཐིམ་སྣམ་བུ་འཆར། །རང་སྣང་ཤེས་པས་གྲོལ་ཞིང་ཡེ་ཤེས་ཀྱང་། །ལྷུན་གྲུབ་ལ་ཐིམ་སྒོ་བརྒྱད་སྣང་བ་འཆར། །རང་གྲོལ་ངང་གཞག་ཆོས་སྐུའི་རྒྱལ་ས་ཟིན། །དེ་ནས་སྲིད་པ་བར་དོ་ཤར་ཙ་ན། །བླ་མ་དྲན་ཞིང་མོས་གུས་ཁོ་ནས་གྲོལ། །འདི་ནི་གདམས་པ་ཀུན་གྱི་མཐར་ཐུག་གོ །

  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོ་ལ་བརྟེན་པའི་གཡང་སྒྲུབ་སྣང་སྲིད་འགུགས་པའི་ལྕགས་ཀྱུ་བཞུགས་སོ། །


  དྷཱིཿ བླ་སྒྲུབ་ཀྱི་གཞུང་བསྲངས་ཏེ་བཟླས་པ་ཅུང་ཟད་བྱས་མཐར། སླར་ཡང་ཐུགས་ཀའི་ས་བོན་ལ་རྩ་སྡགས་དང་ལས་སྡགས་ཀྱིས་བསྐོར་བ་ལས་འོད་ཟེར་སེར་པོ་འདོད་དགུ་འབྱུང་བའི་སྤྲིན་ཆེན་པོས་མཁའ་དབྱིངས་ཀུན་ཁེབས་པ་ལས། བུམ་བཟང་ནོར་བུ་དཔག་བསམ་གྱི་ཤིང་སོགས་ཡིད་ལ་སྨོན་པའི་ཟས་ནོར་ཡོ་བྱད་ཀྱི་ཆར་ཆེན་པོས་ས་གཞི་བར་སྣང་གི་ཁྱོན་ཀུན་གང་ནས། འཕགས་པ་མཆོད་སེམས་ཅན་གྱི་དབུལ་བ་རྒྱུན་བཅད་དྭངས་མའི་འོད་ཟེར་སེར་པོ་བདག་གི་སྙིང་གར་ཐིམ་ཞིང་ཨ་ར་པ་ཙའི་སྡགས་དབྱངས་སྙན་ལ་བརྗིད་པའི་འབྲུག་སྒྲ་ལྡིར་བས། བདག་དང་འགྲོ་བ་ཐམས་ཅད་ཀྱི་ལུས་སེམས་ཀུན་བདེ་དགས་ཁྱབ་ཅིང་ས་དང་ལམ་གྱི་ཡོན་ཏན་ཀུན་རྒྱུད་ལ་སྐྱེས་པར་བསམས་ལ། རྩ་སྡགས་དང་། མུ་ཀ་ཡེ། ཨ་པ་ཡེ། ཀ་པ་ཡེ་བཛྲ་སིདྡྷི་ཧཱུྃ། ཞེས་ཅི་ནུས་བཟླས་ཐུན་མཐར། གཡང་འབོད་ནི། དྷཱིཿ མཐོ་རིས་ཡོན་ཏན་བདུན་ལྡན་སྲིད་ཀྱི་གཡང་། །འཕགས་པའི་ནོར་བདུན་ལྡན་པ་ཆོས་ཀྱི་གཡང་། །ཁ་སྦྱོར་ཡན་ལག་བདུན་ལྡན་འབྲས་བུའི་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །བསླབ་གསུམ་ལྡན་པ་རི་ཁྲོད་པ་ཡི་གཡང་། ། བཤད་སྒྲུབ་ལས་གསུམ་དར་བ་དགོན་སྡེའི་གཡང་། །བཙན་ཕྱུག་འཕན་གསུམ་དར་བ་ཡུལ་གྲོང་གཡང་། ། དེ་གསུམ་མཉམ་དུ་འཛོམས་པའི་གཡང་ཁུག་ཅིག །མཁས་བཙུན་བཟང་གསུམ་གྲུབ་བརྙེས་བླ་མའི་གཡང་། ། ཤེས་བརྩོན་དག་སྣང་ཆེ་བ་སློབ་མའི་གཡང་། །དད་གཏོང་འབྱོར་བ་རྒྱས་པ་སྦྱིན་བདག་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །དཔྱད་གསུམ་རྣམ་པར་དག་པ་ལུང་གི་གཡང་། །དགག་སྤོང་སྒྲུབ་པ་སྐྱོན་བྲལ་རིགས་པའི་གཡང་། །ཟབ་རྒྱས་བདེ་བླག་འདོམས་པ་མན་ངག་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །ཉེས་སྤྱོད་རྒྱང་དུ་བསྐྲད་པ་སོ་ཐར་གཡང་། །འགྲོ་ལ་བདག་བས་བརྩེ་བ་བྱང་སེམས་གཡང་། །སྣང་སྲིད་དག་མཉམ་ཤར་བ་གསང་སྡགས་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །བསྙེན་སྒྲུབ་ལས་གསུམ་མཐར་འཁྱོལ་བསྐྱེད་རིམ་གཡང་། ། བདེ་གསལ་མི་རྟོག་ཉམས་འཕེལ་རྫོགས་རིམ་གཡང་། །སྣང་བཞིའི་རྟགས་ཚད་སྨིན་པ་རྫོགས་ཆེན་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །ཁོང་ཡངས་བློ་གསལ་འཁོར་བརྩེ་གཙོ་བོའི་གཡང་། ། དགེ་བཅུའི་ཁྲིམས་ལ་གནས་པ་མངའ་འབངས་གཡང་། ། ཉམས་དགའ་འབྲས་སྨིན་འཚེ་བྲལ་ཡུལ་གྱི་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །ནད་མུག་འཁྲུག་རྩོད་ཞི་བ་དུས་ཀྱི་གཡང་། ། བཙའ་སད་སེར་གསུམ་བྲལ་བ་ཞིང་གི་གཡང་། །དགྲ་རྐུན་གཅན་གཟན་ནད་མེད་ཕྱུགས་ཀྱི་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །རྟ་ཟོག་ར་ལུག་འཕེལ་བ་སྒོ་ཡི་གཡང་། །ཟས་ནོར་རིན་ཆེན་དཔངས་མཐོ་བང་མཛོད་གཡང་། །ཕ་མ་བུ་ཚ་གཡོག་མང་ཁྱིམ་གྱི་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །ཡང་འཇམ་མདོག་བཟང་བདེ་སྐྱིད་གོས་ཀྱི་གཡང་། ། རོ་བཅུད་མཆོག་ལྡན་ཡིད་འོང་ཟས་ཀྱི་གཡང་། །ཀུན་སྨོན་རིན་ཆེན་འདོད་སྟེར་རྒྱན་གྱི་གཡང་། །དེ་གསུམ་མཉམ་དུ་འཛོམས་པའི་གཡང་ཁུག་ཅིག །ནད་མེད་དབྱིབས་ལེགས་མདོག་མཛེས་ལང་ཚོའི་གཡང་། ། སྟོབས་ཆེ་རྩལ་བདེ་ངལ་མེད་སྒྱུ་རྩལ་གཡང་། །སྨྲ་མཁས་ངག་སྙན་དཔའ་མཛངས་ངག་ཡིད་གཡང་། དེ་གསུམ་མཉམ་དུ་འཛོམས་པའི་གཡང་ཁུག་ཅིག །མདོར་ན་བརྟན་གཡོ་སྲིད་ཞིའི་ཕྱྭ་གཡང་ཀུན། །ལྷ་སྡགས་ཕྱག་རྒྱ་ཏིང་འཛིན་རྣམ་དག་མཐུས། །འདིར་ཁུག་འདིར་འདུས་འཕེལ་རྒྱས་ནུབ་མེད་པར། །བཀྲ་ཤིས་དགེ་མཚན་སྣང་བས་ཁྱབ་གྱུར་ཅིག །


  ཅེས་བརྗོད་པས་ཕྱྭ་གཡང་ཁུགས་པའི་དགེ་མཚན་མངོན་དུ་འགྱུར་ངེས་སོ། །རྗེས་ཀྱི་བྱ་བ་རྣམས་གཞུང་བཞིན་བྱའོ། །ཞེས་ངག་དབང་བློ་གྲོས་མཚུངས་མེད་པའི་ཡིད་ངོར་ཤར་བ་ཡི་གེར་སྤེལ་བ་དགེའོ།། །།


  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོ་ལ་བརྟེན་པའི་གནས་འདྲེན་གྱི་ཆོ་ག་ཐར་ལམ་གསལ་བྱེད་ཅེས་བྱ་བ་བཞུགས་སོ། །


  དྷཱིཿ མདུན་དུ་བྱང་བུ་ནྲྀཿཡིག་བྲིས་པ་བཞག དགུག་གཞུག་ནི། ན་མོ། སྐྱབས་གསུམ་གཅིག་འདུས་བྱིན་རླབས་དང་། །སྡགས་དང་ཕྱག་རྒྱ་ཏིང་འཛིན་བདེན་སྟོབས་ཀྱིས། །སྟོང་གཟུགས་ལུས་ལ་ཞེན་པའི་བར་སྲིད་ཡིད། །དབང་མེད་བཀུག་ནས་རྟེན་ལ་བསྟིམས་པར་གྱུར། །བཛྲ་ཨཾ་ཀུ་ཤ་ཛཱཿ ཞི་སྦྱོང་ནི། བྷྲུཾ་ལས་རིན་ཆེན་སྣོད་དུ་ཨོཾ་ལས་གཏོར་མ་འདོད་པའི་ཡོན་ཏན་རབ་འབྱམས་ཀྱི་གཏེར་དུ་གྱུར། ཨོཾ་ཨཱཿཧཱུྃ་ན་མཿ སརྦ༴ སོགས་ཀྱིས་བྱིན་གྱིས་བརླབས། དྷཱིཿ འདོད་པའི་ཡོན་ཏན་ལྔ་ཡིས་རབ་བརྒྱན་པ། །མྱོང་བས་ཟག་མེད་བདེ་སྟེར་གཏོར་མ་འདི། །གསོན་བདུད་གཤིན་ལྕགས་བྱེད་པའི་བགེགས་ཚོགས་ཀྱིས། །ཅི་བདེར་ཁྱེར་ལ་འཁོར་འདིར་གནོད་མ་བྱེད། །སརྦ་བིགྣན་གཙྪ། དྲག་སྦྱོང་ནི། དྷཱིཿ བདག་ཉིད་འཇའ་ལུས་རྡོ་རྗེའི་ཐུགས་ཀ་ནས། ། འོད་འཕྲོས་རྩེ་ལས་ཁྲོ་ཚོགས་མཚོན་ཆ་འཁྲིགས། །གནོད་བྱེད་ཚོགས་རྣམས་རྡུལ་ཕྲན་བཞིན་དུ་བརླགས། ། འོད་ཟེར་ཚུར་འདུས་སྲུང་བའི་གུར་དུ་གྱུར། །བཛྲ་རཀྵ་བྷྲུཾ། དུག་སྦྱོང་ནི་ལས་བུམ་གྱི་ཆུས་བྲན་ལ། དྷཱིཿ སྐུ་གསུམ་བླ་མའི་བྱིན་རླབས་ཆུ་རྒྱུན་འདིས། ། སྐལ་ལྡན་སློབ་བུའི་ལུས་ངག་ཡིད་གསུམ་ལ། །གནས་པའི་ནད་གདོན་སྒྲིབ་གཉིས་དྲི་མའི་དུག །བཀྲུ་བར་བགྱིའོ་བྱང་ཞིང་དག་གྱུར་ཅིག ། ཨ་ཨཱཿཤུདྡྷེ་ཨཱཿ གནས་འདྲེན་ནི། བྱེ་མ་ཨོཾ་ཨཱཿཧཱུྃ་གསུམ་རྣམ་པར་གྱུར། །འོད་ཟེར་དང་བཅས་ཚེ་འདས་ལུས་ལ་ཕོག །རིགས་དྲུག་ས་བོན་སྟོང་པའི་ངང་དུ་སྦྱངས། །སྒོ་གསུམ་སྐུ་གསུང་ཐུགས་ཀྱི་རྡོ་རྗེར་གྱུར། །ཨོཾ་ཨཱཿཧཱུྃ་མ་མ་ཀོ་ལིང་ས་མནྟ། དེ་ནས་ཚེ་འདས་ཀྱིས་དབང་གི་དངོས་གཞི་བསྐུར་བར་གསོལ་བ་འདེབས་པར་དམིགས་ལ། དབང་ཆོག་ནང་གི ་དབང་བཞི་བསྐུར། ཟས་བསྔོ་ནི། ཨོཾ་ཨ་མྲྀ་ཏེ་ཧཱུྃ་ཕཊཿ སྟོང་པའི་ངང་ལས་འདོད་ཡོན་གྱི་དངོས་པོ་གཟུགས་སྒྲ་དྲི་རོ་རེག་བྱ་ཕུན་སུམ་ཚོགས་པ་ཟག་མེད་བདེ་བའི་རང་བཞིན་དུ་གྱུར།


  ཀྱེ་མ་ཉེ་འབྲེལ་ཡིད་ལ་བཅགས་པ་ཐམས་ཅད་ཀྱིས། ། མཁོ་དགུའི་འབྱོར་བ་ཕངས་པ་མེད་པར་བསྔོ། །ཏིང་འཛིན་སྡགས་རྒྱས་བྱིན་གྱིས་བརླབས་པ་འདི། །ཞེན་མེད་སྤྱོད་ལ་བྱང་ཆུབ་ལམ་དུ་གཤེགས། །ཨ་ལི་ཨུ་ལི་ཏ་ལི་ཏ་པ་ལི་པྲ་ཏིཙྪ་སྭཱ་ཧཱཿ ར་མི་སུ་པི་ཁེ་ཏ་པ། ལམ་བསྟན་ནི། དྷཱིཿ འདི་ནས་ནུབ་ཕྱོགས་བདེ་ལྡན་ཞིང་ཁམས་སུ། །སྐྱབས་གཅིག་མཚུངས་མེད་འཇའ་ལུས་རྡོ་རྗེ་ཉིད། །རྒྱལ་བ་འོད་མཚན་སྟོང་འབར་ཚུལ་དུ་བཞུགས། །དད་པའི་སེམས་ཀྱིས་དེ་རུ་འགྲོ་བར་གྱིས། །གྷེ་ཝ་སུ་གྷར་ཎ་མ་ཡེ། སྤར་ཆོག་ནི། ཕཊཿ ཚེ་འདས་ཀྱི་རྣམ་པར་ཤེས་པ་ཡི་གེ་དྷཱིཿཡིག་གི་རྣམ་པས་འཇའ་ལུས་རྡོ་རྗེའི་ཐུགས་ཀར་ཐིམ་པར་གྱུར། སཾ་ཀྲི་མ་མ་ཀརྨ་ཏ། བྱང་བུ་ཞུགས་སྦྱང་ནི། དྷཱིཿ ཡེ་ཤེས་ལྔ་ཡི་མེ་ལྕེ་འབར་བ་འདིས། །ཚེ་ལས་འདས་པའི་ཕུང་པོ་ལྔ་སྦྱངས་པས། ། དུག་ལྔ་བག་ཆགས་དང་བཅས་ཡོངས་དག་ནས། །སྐུ་ལྔ་ལྷུན་གྱིས་གྲུབ་པའི་འབྲས་ཐོབ་ཤོག ། བེ་ག་ར་ན་སོ་གད་གླིང་། ཨོཾ་ཧཱུྃ་ཏྲཾ་ཧྲཱི་ཨཱཿ འཿཨཿཧཿཤཿསཿམཿ


  ཞེས་པ་འདི་ནི་ངག་དབང་བློ་གྲོས་མཚུངས་མེད་པས་བྲིས།


  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོ་ལ་བརྟེན་ནས་མྱུར་ལམ་འཕོ་བ་སྦྱང་བའི་རིམ་པ་བཞུགས་སོ། །


  དྷཱིཿ ཐོག་མར་བསྐྱེད་པ་ནི། ཨེ་མ་ཧོ། རང་སྣང་རྣམ་དག་འོག་མིན་ལོངས་སྐུའི་ཞིང་། ། རང་ལུས་རྣམ་དག་འཇའ་ལུས་རྡོ་རྗེའི་སྐུ། །སྟོང་གསལ་སྒྲིབ་བྲལ་འཇའ་ཚོན་ལྟ་བུའི་དབུས། །རྩ་ཁམས་རྣམ་དག་དབུ་མ་མདའ་སྨྱུག་ཙམ། །ལྟེ་བར་ཟླུམ་ཞིང་ཡར་སྣེ་སྤྱི་བོར་ཧར། །སྙིང་གི་ཐད་དབུས་རླུང་ཁམས་རྣམ་དག་པ། །ཡཾ་ཡིག་ལྗང་སྐྱ་གཡོ་འཕར་ཅན་གྱི་སྟེང་། །ཐིག་ལེ་རྣམ་དག་འོད་ལྔའི་དྲྭ་བའི་དཀྱིལ། །རིག་ཁམས་རྣམ་དག་དྷཱིཿཡིག་དམར་སེར་གསལ། །སྤྱི་གཙུག་ནམ་མཁར་འཇའ་སྤྲིན་ཟེར་ཕྲེང་ནང་། །ཕྱོགས་བཅུའི་རྩ་གསུམ ༴ སོགས་སྤྲིན་ལྟར་གཏིབས། ། ཀུན་ཀྱང་སྣང་སྟོང་ཆུ་ཟླའི་ཚུལ་དུ་བཞུགས། ། ཞེས་གསལ་ལ་གསོལ་བ་གདབ་པ་ནི། སྨྲ་བའི་སེང་གེའི་མཁྱེན༴ སོགས་ནས། གསོལ་བ་འདེབས། །ཟབ་ལམ་འཕོ་བ་འབྱོངས་པར་བྱིན་གྱིས་རློབས། །རང་སེམས་བླ་མ་རྗེ་དང་དབྱེར་མེད་པར། །ཟག་མེད་ཡོན་ཏན་མཛོད་ལ་དབང་འབྱོར་ཏེ། །མི་ལྡོག་ཆོས་སྐུའི་གོ་འཕང་ཐོབ་པར་ཤོག །ཅེས་གསོལ་འདེབས་ཅི་ནུས་བྱས་མཐར་རིག་པ་དྷཱིཿཡིག་རླུང་གིས་དྲག་ཏུ་བསྐྱོད་དེ་ཚངས་པའི་བུ་གར་ཐོན་པ་དང་མཉམ་དུ་ཧིཀ་ཅེས་བརྗོད་པས་མདའ་འཕངས་པ་ལྟར་ཡལ་ཏེ་རིགས་བདག་བླ་མའི་ཐུགས་ཀར་ཐིམ་པར་བསམ། བླ་མ་འཁོར་བཅས་ཀྱང་ཇེ་མཐོར་སོང་སྟེ་དབྱིངས་སུ་ཐིམ་པར་བསམས་ལ་ཕཊཿཅེས་བརྗོད་ལ་ཀ་དག་བསམ་ངོ་བྲལ་བའི་ངང་དུ་མཉམ་པར་གཞག་གོ ། དེ་ལྟར་ཉིན་ཞག་བདུན་དུ་སྦྱངས་པས་ཚངས་བུག་རྡོལ་ནས་ཤིང་བུ་ཚུགས་པ་སོགས་འབྱུང་ངོ་། །དེས་ནི་བར་སྲིད་མི་མཐོང་གདོད་མའི་དབྱིངས་སུ་གྲོལ་བར་ཐེ་ཚོམ་མེད་དོ། །ཞེས་སྐུ་གསུམ་འཕོ་བའི་གནད་བསྡུས་འདི་ནི་དར་རྒྱས་ངོར་ངག་དབང་བློ་གྲོས་མཚུངས་མེད་པས་བྲིས་པ་དགེའོ།། །།


  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོའི་སྒྲུབ་ཐབས་ལས།


  རྟེན་ལ་རབ་གནས་བྱེད་ཚུལ་བཞུགས་སོ། །


  དྷཱིཿ བདག་བསྐྱེད་སྡོན་དུ་འགྲོ་བས་རྫས་ཉེར་ལྔ་ལྡན་པའི་ཁྲུས་བུམ་བསྒྲུབས་ནས་ལས་བྱང་གི་ཁོག་བསྲངས་ལ། བྱིན་འབེབས་ཀྱི་མགོར་གནས་འདྲེན་ཞི་དྲག་གིས་སྤྱོད་པ་བྱས་ལ་བསྐྱེད་པའི་མགོར་ཁྲུས་ཁང་བསྐྱེད་དེ་རྟེན་གྱི་གཟུགས་བརྙན་ལ་ཁྲུས་གསོལ་སྐུ་ཕྱི་བ སྐུ་མ ཉེ་ན་བཟའ་ཕུལ་རྗེས།


  དྷཱིཿ མདུན་རྟེན་མི་དམིགས་སྟོང་པའི་ངང་ཉིད་ལས། །རང་སྣང་རྣམ་དག་འོད་ལྔའི་ཕོ་བྲང་དབུས། །འདབ་སྟོང་རི་བོང་འཛིན་པས་ནོན་པའི་ཁར། །ཕྱོགས་བཅུའི་རྩ་གསུམ༴ སོགས་ནས། སྤྲིན་ལྟར་གཏིབས། ། སྣང་སྟོང་དབྱེར་མེད་དབང་པོའི་གཞུ་ལྟར་གསལ། །གནས་གསུམ་ཡི་གེ་གསུམ་གྱི་འོད་ཟེར་ལས། །རྒྱལ་ཀུན་རིགས་ལྔའི་རྣམ་པར་སྤྱན་དྲངས་ཏེ། །དབང་བསྐུར་ལུས་ཀུན་ཡེ་ཤེས་བདུད་རྩིས་གང་། །མི་བསྐྱོད་རིགས་ཀྱི་བདག་པོས་དབུ་བརྒྱན་གྱུར། །ཨོཾ་སརྦ་ཏ་ཐཱ་ག་ཏ་ཨ་བྷི་ཥི་ཀ་ཏེ་ས་མ་ཡ་ཤྲྀ་ཡེ་ཧཱུྃ། ཞེས་བརྗོད་ལ་སྤྱན་འདྲེན་ཕྱག་འཚལ་མཆོད་བསྟོད་རྣམས་གཞུང་བཞིན་གྲུབ་རྗེས་རྟེན་འདི་ཉིད་རྣམ་ཀུན་མཆོག་ལྡན་གྱི་སྐུ་འགྲོ་བའི་དོན་ལ་གཟིགས་པ་འཇུག་པའི་མཐུ་ཕུན་སུམ་ཚོགས་པ་ལ་མངའ་བརྙེས་པར་གྱུར་ཅིག ཅེས་བརྗོད། ཨོཾ་ཨཱཿ་ཧཱུྃ་སྭཱ་ཧཱ། ལན་གསུམ་བརྗོད་པས་བསྐྱེད་པའི་ལྷ་ཡོངས་སུ་གྱུར་པ་ལ་རྟེན་སོ་སོའི་སྣང་བརྙན་གསལ་ལ་མ་འདྲེས་ཡོངས་སུ་རྫོགས་པའི་མཐུ་བྱིན་དང་ལྡན་པར་བསམས་ཤིང་། རབ་ཏུ་གནས་བྱའི་རྟེན་རྣམས་ཀྱི་ཐུགས་ཀར་ཟླ་བ་ལ་གནས་པའི་སྡགས་ཕྲེང་འཁོར་བའི་འོད་ཀྱིས་ཕྱོགས་བཅུའི་རྒྱལ་བ་སྲས་དང་བཅས་པ་རྟེན་སོ་སོའི་རྣམ་པར་བྱོན་ནས་དེ་ལ་བཞུགས་པར་གྱུར། ཅེས་བརྗོད་ཅིང་བསམས་ལ། རྩ་སྡགས་དང་དབྱངས་གསལ་རྟེན་སྙིང་ཅི་ནུས་བཟླས་མཐར་མེ་ཏོག་འཐོར་ལ། འདིར་ནི་རྟེན་དང་སོགས་ཀྱིས་གསོལ་བ་བཏབ་ལ་བྱིན་རླབས་བརྟན་པར་བྱས་ནས་ཚོགས་ཀྱི་དགའ་སྟོན་ལ་རོལ་ཡེ་ཤེས་པ་མི་གཤེགས་པར་རྟེན་ལ་བསྟིམ་པར་བྱའོ། ། ཞེས་པའང་ངག་དབང་བློ་གྲོས་མཚུངས་མེད་པས་སོ།། །།


  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོ་ལ་བརྟེན་པའི་རླུང་རྟ་དཔལ་བསྐྱེད་ནི།


  དྷཱིཿ རྒྱས་པར་ཕྱོགས་བཞིར་སྟག་སེང་ཁྱུང་འབྲུག་དང་དབུས་སུ་པད་ཟླའི་གདན་ལ་དྷཱིཿཡིག་གི་གཡས་གཡོན་མདུན་གསུམ་དུ་མི་མཐུན་གཡུལ་རྒྱལ་གྱི་སྲོག་ཆགས་གསུམ་བྲི་བའམ། བསྡུ་ན་རང་གི་འབྱུང་ཁམས་ཀྱི་མདོག་དང་མཐུན་པའི་དར་ལ་པད་ཟླའི་སྟེང་དུ་དྷཱིཿཡིག་འོད་འཁྱིལ་ཅན་བྲིས། དར་ལྕེ་ལ་ཧ་ཧཱ་ཧི་ཧཱི་ཧེ་ཧཱཻ་ཧོ་ཧཱཽ་སརྦ་བི་ཛ་ཡ་སིདྡྷི་ཧཱུྃ། ཞེས་བྲིས་ལ་རི་རྩེ་མཐོ་ལ་རྣོ་བའི་རྩེར་མཆོད་དེ། དྷཱིཿ འདོད་དགུ་ཀུན་འབྱུང་སྙན་པའི་བ་དན་འདི། །བླ་མ་རྩ་གསུམ་དམ་ཅན་ཚོགས་ལ་འབུལ། །མི་མཐུན་ཀུན་ཞི་མཐུན་རྐྱེན་གོང་དུ་འཕེལ། །བསམ་དོན་ཀུན་འགྲུབ་ཕྱོགས་ལས་རྣམ་རྒྱལ་མཛོད། ། ཆོས་ཀུན་རྟེན་འབྲེལ་སྒྱུ་མའི་རྣམ་པ་ཅིར་ཡང་འཆར་དུ་རུང་བའི་དོན་དྲན་བཞིན། ཨ་ར་པ་ཙ་དང་རྟེན་སྙིང་སྦྲགས་པ་ཁྲི་གཅིག་བཟླས་ན་ཕྱོགས་ཐམས་ཅད་ལས་རྒྱལ་བའི་དངོས་གྲུབ་ཐོབ་པར་ཐེ་ཚོམ་མེད་དོ། །ཞེས་ངག་དབང་བློ་གྲོས་མཚུངས་མེད་པས་བྲིས་སོ།།


  དྷཱིཿ ཀུན་མཁྱེན་མི་ཕམ་རྒྱ་མཚོའི་སྒྲུབ་ཐབས་ལས། སྨན་གྱི་ནུས་པ་མཆོག་ཏུ་སྒྲུབ་པ་ལེགས་ཚོགས་འདོད་འཇོ་ཞེས་བྱ་བ་བཞུགས་སོ། །


  དྷཱིཿ རྫས་ཀྱི་ནོར་བུ་ཟླ་ཤེལ་བདུན་པ་ལ། །བདུད་རྩི་ཆོས་སྨན་བསྲེས་པ་ཞིབ་པར་བཏུལ། །ཕྱེ་རིལ་གང་རུང་སྣོད་གཙང་ནང་དུ་བླུགས། །སྟེགས་བུར་བཀོད་ལ་བགེགས་བསལ་བསང་ཁྲུས་བྱ། །དེ་ནས་གཞུང་བཞིན་བདག་བསྐྱེད་བསྙེན་བཟླས་མཐར། །


  རང་ཐུགས་སྡགས་ཀྱི་འོད་ལྔ་ཕྱོགས་བཅུར་འཕྲོས། །རབ་འབྱམས་སྲས་བཅས་རྒྱལ་བའི་ཐུགས་རྒྱུད་བསྐུལ། །གསང་བ་གསུམ་གྱི་བྱིན་རླབས་ནུས་མཐུ་ཀུན། །སྐུ་དང་སྔགས་ཕྲེང་ཕྱག་མཚན་རྣམ་པ་ཡིས། ། གནས་གསུམ་དག་ནས་ཆར་ལྟར་བབས་ནས་ཀྱང་། །མདུན་གྱི་རྟེན་དང་དབྱེར་མེད་རོ་གཅིག་གྱུར། །དེ་ལས་འོད་དམར་ལྕགས་ཀྱུ་ལྟ་བུ་འཕྲོས། །ཉི་ཟླ་ནོར་བུ་སྨན་དང་འབྱུང་བཞིའི་བཅུད། །ལྷ་ཀླུ་གནོད་སྦྱིན་རིགས་སྡགས་གྲུབ་པའི་དཔལ། །ལ་སོགས་བརྟན་གཡོའི་ཡོན་ཏན་དྭངས་བཅུད་ཀུན། །ཁབ་ལེན་རྡོ་ཡིས་ལྕགས་བཞིན་བསྡུས་ནས་ཀྱང་། །རྫས་ལ་ཐིམ་པས་ནུས་མཐུ་ཆེར་འཕེལ་ཏེ། །ལྷ་ལ་ཕུལ་ན་དགྱེས་པ་སྐོང་བའི་རྫས། །བགེགས་ལ་ཕོག་ན་ནུས་པ་འཕྲོག་པའི་ཐུན། །འགྲོ་བ་སུས་བཏུང་ལུས་སེམས་གདུང་བ་ཞི། །ཉམས་རྟོགས་ཆེར་འཕེལ་དོན་གཉིས་ལྷུན་གྲུབ་པའི། །ལེགས་ཚོགས་མཐའ་དག་འབྱུང་བའི་དབྱིག་ཏུ་དམིགས། ། རྩ་སྡགས་རྟེན་འབྲེལ་སྙིང་པོ་ཅི་མང་བཟླ། །ཆོས་ཀུན་མ་སྐྱེས་སྟོང་པའི་ངང་ཉིད་ལས། །ཅིར་ཡང་འཆར་བ་རྟེན་འབྱུང་སྒྱུ་མའི་ཚུལ། །རྫས་སྡགས་ཏིང་འཛིན་ནུས་པ་བསླུ་མེད་ལ། །ཡིད་ཆེས་ཉམས་ལེན་ཡང་ཡང་རྒྱུད་ལ་སྦྱར། །ཐུན་མཐར་རྫས་ལ་ཕུ་བཏབ་དབྱངས་གསལ ་བཟླ། །བདག་བསྐྱེད་བསྡུ་ལྡང་ལ་སོགས་གཞུང་བཞིན་བྱ། ། འདོད་རྒུ་ཀུན་འབྱུང་རྫས་ཀྱི་ནོར་བུ་འདིས། །བཞི་བརྒྱ་རྩ་བཞིའི་ནད་རིགས་མཐའ་དག་སེལ། ། སྟོང་ཕྲག་བརྒྱད་ཅུའི་བགེགས་ཚོགས་ཟློག་པར་བྱེད། །དྲེགས་པ་སྡེ་བརྒྱད་ཤི་འདྲེ་རྒྱལ་འགོང་དང་། །ལོ་ཟླ་ཞག་དུས་ས་བདག་སྤར་སྨེ་ཡི། །གནོད་པ་ཀུན་ཞི་བྱད་ཕུར་རྦོད་གཏོང་ཟློག ། མེ་ཆུ་དུག་མཚོན་འབྱུང་བཞིའི་གནོད་པ་ཞི། །ཚེ་རིང་གཟུགས་བཟང་སྟོབས་འཕེལ་ཡིད་བདེ་སྐྱེད། ། མངོན་ཤེས་སྐྱེ་ཞིང་རྫུ་འཕྲུལ་དཔག་ཡས་འབྱུང་། །གཟུངས་སྤོབས་འགྲུབ་ཅིང་ངག་སྙན་བརྗོད་ལ་མཁས། །འགྲོ་ཀུན་ཡིད་འཕྲོག་སྙན་གྲགས་དཔལ་འབྱོར་འཕེལ། །དུག་ལྔ་རྣམ་རྟོག་བག་ཆགས་ཀུན་སེལ་ཞིང་། །སྟོབས་བཅུའི་གོ་འཕང་མཆོག་ཀྱང་སྟེར་ནུས་ན། ། ཐུན་མོང་གྲུབ་པའི་དཔལ་རྣམས་སྨོས་ཅི་དགོས། །མྱོང་གྲོལ་ཀུན་གྱི་མཆོག་ཏུ་འདི་ཟུངས་ཤིག །ཐེ་ཚོམ་མ་བྱེད་ཁོ་བོས་རང་བཟོ་མིན། །རྒྱུད་ལུང་མན་ངག་དཔང་པོར་བཞག་ནས་བྲིས། །སྨན་དང་ཁ་ཟས་གཞན་ལའང་འདི་བཞིན་དུ། སྡགས་དང་ཏིང་ངེ་འཛིན་གྱིས་བྱིན་བརླབས་ན། ནུས་པ་མཆོག་ཏུ་འཕེལ་བར་བྱེད་པ་ཡིན། །སྙིང་གྲོགས་ཟུང་གིས་བསྐུལ་ངོར་ཨ་བྷྱས་སོ། ། དགེ་བ་འདི་ཡིས་མཁའ་ཁྱབ་འགྲོ་ཀུན་གྱི། ། ལུས་དང་སེམས་ཀྱི་ཟུག་རྔུ་ཀུན་བསལ་ནས། །དུག་གསུམ་རྒྱུ་འབྲས་ནད་སེལ་བླ་ན་མེད། །སྨན་པའི་རྒྱལ་པོའི་གོ་འཕང་ཐོབ་པར་ཤོག ། མི་ཕམ་པས་སོ། །དགེའོ།།


  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོའི་སྒྲུབ་ཐབས་ལས་བུམ་ཁྲུས་བྱེད་ཐབས་བཞུགས་སོ། །


  དྷཱིཿ ཁྲུས་བུམ་བསྐྱེད་ཅིང་བཟླས་པ་བརྒྱ་རྩ་བྱས་ལ་མཆོད་བསྟོད་འོད་ཞུ་བྱས་རྗེས་གནས་འདྲེན་གྱི།


  དྷཱིཿ སྐུ་གསུམ་བླ་མའི་བྱིན་རླབས་ཆུ་རྒྱུན་འདིས། །སྐལ་ལྡན་སློབ་བུའི་ལུས་ངག་ཡིད་གསུམ་ལ། །གནས་པའི་ནད་གདོན་སྒྲིབ་གཉིས་དྲི་མའི་དུག །བཀྲུ་བར་བགྱིའོ་བྱང་ཞིང་དག་གྱུར་ཅིག །ཨ་ཨ་ཤུདྡྷེ་ཨཿ ཞེས་རྩ་སྡགས་དང་། ཨོཾ་སརྦ་ཏ་ཐཱ་ག་ཏ་ཨ་བྷི་ཥི་ཀ་ཏེ་ས་མ་ཡ་ཤྲྀ་ཡེ་ཧཱུྃ། ཞེས་ཅི་ནུས་བཟླས་ལ་སློབ་བུར་ཁྲུས་བྱའོ། ། དྷཱིཿ བདག་ཉིད་ཐུགས་ལས་ཡེ་ཤེས་རླུང་ལྗང་འཕྲོས། །བུམ་པའི་ཁ་རྒྱན་རྨ་བྱའི་མདངས་ལ་ཐིམ། །དེ་ཡིས་སློབ་བུའི་ལུས་བྱབ་ནད་གདོན་གྲིབ། །སྦུར་མ་རླུང་གིས་བདས་བཞིན་དབྱིངས་སུ་གཏོར། ། རྩ་སྡགས་དང་། ཨ་ཨ་ཤུདྡྷེ་ཨཿ ཅི་ནུས་བགྲངས་ལ་སློབ་མར་བྱབ། དྷཱིཿ བདག་ཉིད་འཇའ་ལུས་རྡོ་རྗེའི་ཐུགས་ཀ་ནས། །འོད་འཕྲོས་རྩེ་ལས་ཁྲོ་ཚོགས་མཚོན་ཆ་འཁྲིགས། །གནོད་བྱེད་ཚོགས་རྣམས་རྡུལ་ཕྲན་བཞིན་དུ་བ རླགས། །འོད་ཟེར་ཚུར་འདུས་སྲུང་བའི་གུར་དུ་གྱུར། ། བཛྲ་རཀྵ་བྷྲཱུཾ། རྩ་སྡགས་དང་། བཛྲ་ཀ་ཝ་ཙི་རཀྵ་བྷྲཱུཾ། ཅི་ནུས་བགྲངས་ལ་སློབ་བུའི་མགོར་མར་གྱིས་རྡོ་རྗེ་རྒྱ་གྲམ་བྲི། སྒྱུ་ལུས་མཚན་དཔེའི༴ སོགས་བཀྲ་ཤིས་བརྗོད ། ཅེས་སློ བ་བུ་ཆོས་པད་ངོར་ངག་དབང་བློ་གྲོས་མཚུངས་མེད་པས་སྤེལ་བ་དགེའོ།། །།


  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོ་ལ་བརྟེན་པའི་གསུར་མཆོད་བཞུགས་སོ། །


  དྷཱིཿ ཚོགས་ཞིང་ལུས་སྦྱིན་སྐབས་ལྟར་གསལ། རཾ་ལས་མེ་དཔུང་འཁྲིགས་པའི་དཀྱིལ་འཁོར་ན། །གསུར་མཆོད་ཟག་མེད་ནམ་མཁའ་མཛོད་ཀྱི་རྫས།། རང་རང་ཡིད་ལ་འཐད་པའི་ལོངས་སྤྱོད་སྤྲིན། །མི་ཟད་མཁའ་དབྱིངས་འགེངས་པའི་གཏེར་དུ་གྱུར། ། འབྲུ་གསུམ། སམ་བྷ་ར་དང་མཚན་བཞི་ཅི་ནུས་བཟླས་ལ་བྱིན་གྱིས་བརླབས། ཧོ། གསུར་རྫས་གཟུགས་བཟང་སྒྲ་སྙན་དྲི་ཞིམ་དང་། ། རོ་མངར་རེག་འཇམ་ཡིད་བདེ་འདྲེན་པ་འདི། །བླ་མ་ཡི་དམ་མཁའ་འགྲོ་ཆོས་སྐྱོང་ལ། །དད་པས་འབུལ་ལོ་ལས་བཞི་ལྷུན་འགྲུབ་མཛོད། ། ཨོཾ་ཨཱཿ་ཧཱུཾ། ཕ་མས་གཙོར་བྱས་འགྲོ་བ་རིགས་དྲུག་དང་། །ཁྱད་པར་ཚེ་འཕྲོག་ནད་གཏོང་མདངས་འཕྲོག་པའི། །གདོན་བགེགས་འབྱུང་པོ་དྲེགས་པ་སྡེ་བརྒྱད་ལ། །སྙིང་རྗེས་འབུལ་ལོ་བྱམས་པའི་གྲོགས་མཛོད་ཅིག །ཨོཾ་ཨཱཿཧཱུྃ། ནད་མུག་མཚོན་སོགས་རྐྱེན་གྱིས་ཚེ་གཏུགས་ཏེ། །


  སྡ་ལུས་བོར་ཞིང་ཕྱི་ལུས་མ་ལོན་པ། །དྲི་ཟ་སྲིད་པ་བར་མའི་འགྲོ་ལ་བསྔོ། །ཞེན་མེད་སྤྱོད་ལ་བདེ་ཆེན་ཞིང་དུ་གཤེགས། །བསོད་ནམས་འདི ་ཡིས༴ སོགས་བརྗོད། ཅེས་པའང་ངག་དབང་བློ་གྲོས་མཚུངས་མེད་པས་བྲིས། དེ་ལྟར་བསང་ཆུ་གཏོར་འབུལ་རྣམས་ལ་ཚོགས་ཞིང་བསྐྱེད་པ་མ་བཏོན་ཀྱང་རུང་ངོ་།། །།


  དྷཱིཿ ཀུན་མཁྱེན་བླ་མ་མི་ཕམ་རྒྱ་མཚོ་ལ་བརྟེན་ནས་ཆུ་གཏོར་འབུལ་ཐབས་བཞུགས།


  


  དྷཱིཿ ཚོགས་ཞིང་བསྐྱེད་པ་ནི་ལུས་སྦྱིན་སྐབས་ལྟར་བྱས་ལ། མདུན་དུ་བྷྲཱུཾ་ལས་རི ན་ཆེན་སྣོད་ནང་དུ། །ཨོཾ་ཨཱཿཧཱུྃ་གསུམ་ཞུ་བ་བདུད་རྩིའི་མཛོད། །རབ་འབྱམས་འདོད་དགུའི་དཔལ་ཡོན་འབྱུང་བའི་གནས། །འཐུངས་པས་ཟག་མེད་བདེ་སྟེར་བཏུང་བར་གྱུར། ། ཅེས་བྱིན་གྱིས་བརླབས་ནས་འཐེབ་གསུམ་གྱི་ནང་དུ་ཆུ་ཐིགས་རིམ་པར་བླུགས་ལ། རྒྱུད་གསུམ་བླ་མ་ཡི་དམ་ཞི་ཁྲོ་ལྷ། །གནས་གསུམ་མཁའ་འགྲོ་སྡེ་གསུམ་སྲུང་མ་ལ། །མཆོད་པ་འབུལ་ལོ་མཆོག་ཐུན་དངོས་གྲུབ་སྩོལ། །ན་མཿསརྦ་ཏ་ཐཱ་ག་ཏ་བྷྱོ༴ སོགས་ནམ་མཁའ་མཛོད་སྡགས་ཀྱིས་འབུལ། འགྲོ་བ་རིགས་དྲུག་ལན་ཆགས་འབྱུང་པོའི་ཚོགས། །ཁྱད་པར་ལན་ཆགས་མ་བྱང་སེམས་ཅན་ལ། །མི་ཟད་བདུད་རྩིའི་གཏེར་ཆེན་འདི་སྦྱིན་ནོ། །ནད་གདོན་འགལ་རྐྱེན་ཉེར་འཚེ་ཞི་བར་མཛོད། ། ན་མཿསརྦ་ཏ་ཐཱ་ག་ཏ་ཨ་ཝ་ལོ༴ སོགས་སྤྱན་གཟིགས་སྡགས་ཀྱིས་འབུལ། རྟག་ཏུ་བཀྲེས་སྐོམ་འཇིགས་སྐྲག་གིས་གདུངས་པའི། །གང་གཱའི་བྱེ་མའི་གྲངས་སྙེད་ཡི་དྭགས་ལ། །བསྔོའོ་སྡུག་བསྔལ་གདུང་བ་རྒྱུན་ཆད་ནས། །མཐོ་རིས་དཔལ་དང་འབྱོར་བས་བརྒྱན་པར་ཤོག ། མཚན་བཞི་བརྗོད་ལ་བསྔོའོ། །ཆོས་སྦྱིན་ནི་སྡིག་པ་ཅི་ཡང་སོགས་བརྗོད། བསོད་ནམས་འདི་ཡིས་ཐམས་ཅད་གཟིགས་པ་ཉིད། །སོགས་ཀྱིས་དགེ་བསྔོ་བྱའོ། །ཞེས་པའང་ངག་དབང་བློ་གྲོས་མཚུངས་མེད་ཀྱིས་བྲིས། དགེའོ།། །།

  དྷཱིཿ འདིར་ཤ་ཆང་སོགས་ཅི་འབྱོར་བའི་ཚོགས་རྫས་འདུ་བར་བྱས་ལ། ཐོག་མར་བྱིན་གྱིས་བརླབ་པ་ནི། དྷཱིཿ ཨེ་ཡིག་སྟོང་ཆེན་དབྱིངས་ཀྱི་ཀ་པ་ལར། །ཝཾ་ཡིག་སྣང་སྲིད་འདོད་ཡོན་ཚོགས་སུ་བཤམས། །དབྱེར་མེད་ཉམས་རྟོགས་རྒྱན་གྱིས་མཛེས་པར་སྤུད། །སྟོང་གསལ་རོ་མཉམ་ངང་དུ་སྦྱངས་སྤེལ་བསྒྱུར། ། ཨོཾ་ཨཱཿཧཱུྃ་ཧོ། གཉིས་པ་སྤྱན་འདྲེན་པ་ནི། དྷཱིཿ གཞི་དབྱིངས་ཀ་དག་ལྷུན་གྲུབ་ཞིང་ཁམས་ནས། །བླ་མ་ཆོས་སྐུའི་ལྷ་ཚོགས་ཚོགས་ལ་གཤེགས། ། རྟག་བརྟན་ཞི་བ་འོད་ལྔའི་ཞིང་ཁམས་ནས། །བླ་མ་ལོངས་སྐུའི་ལྷ་ཚོགས་ཚོགས་ལ་གཤེགས། །གཞན་ཡང་འཇིག་རྟེན་དྲུག་གི་ཞིང་ཁམས་ནས། །བླ་མ་སྤྲུལ་སྐུའི་ལྷ་ཚོགས་ཚོགས་ལ་གཤེགས། །ཨོཾ་ཨེ་ཧྱེ་ཧི་མ་ཧཱ་ཀ་རུ་ཎི་ཀ་དྲྀ་ཤ་ཡ་ཧོ། ས་མ་ཡ་ཧོ། ས་མ་ཡ་སྟྭཾ། གསུམ་པ་ཚོགས་མཆོད་ནི། དྷཱིཿ སྣོད་བཅུད་དག་མཉམ་གཞི་ཡི་ཚོགས་རྫས་ལ། ། བསྐྱེད་རྫོགས་ལམ་གྱི་ཟེར་ཕྲེང་ཀུན་ནས་འཕྲོ། །སྐུ་གཉིས་འབྲས་བུ་རོ་བཅུད་བདའ་བ་འདི། །ལྷ་ལ་ལྷ་ཐིམ་ཚུལ་གྱིས་བཞེས་སུ་གསོལ། ། ག་ཎ་ཙཀྲ་པཱུ་ཛ་ཧོ། བཞི་པ་བཤགས་པ་ནི། དྷཱིཿ ཀུན་གཞི་ཀློང་ཡངས་འཁོར་འདས་ཁྱབ་བརྡལ་ལ། །ཉམས་དང་བཤགས་པར་བྱ་བ་མི་དམིགས་ཀྱང་། །རླུང་སེམས་གཞན་དབང་གྱུར་པའི་འགལ་འཁྲུལ་ཀུན། །ཀུན་རྫོབ་སྒྱུ་མ་ཙམ་དུ་བཤགས་པར་བགྱི། །བཛྲ་ས་མ་ཡ་ཨཱཿ ལྔ་པ་བསྒྲལ་བ་ནི། དྷཱིཿ གཟུང་འཛིན་ཀུན་རྟོག་བཞོན་པ་དང་བཅས་པ། །ལུགས་འབྱུང་བཅུ་གཉིས་ལམ་དུ་འཁྱམས་པའི་བདུད། །ཟང་ཐལ་རིག་སྟོང་མཚོན་གྱིས་དུམ་བུར་གཏུབ། །མི་ལྡོག་ཆོས་ཟད་ཀློང་དུ་རྒྱས་གདབ་བོ། །ནྲྀ་ཏྲི་ཤ་ཏྲུྃ་མ་ར་ཡ་རྦད། དྲུག་པ་བསྟབ་པ་ནི། དྷཱིཿ ཉོན་སྒྲིབ་བསྒྲལ་བ་ཤ་ཡི་རི་བོ་བརྗིད། །ཤེས་སྒྲིབ་བསྒྲལ་བ་ཁྲག་གི་རྒྱ་མཚོ་འཁྱིལ། །སྙོམས་འཇུག་བསྒྲལ་བ་ཞག་གི་ཆར་རྒྱུན་འབེབས། །རྨད་བྱུང་གསང་བའི་རྫས་མཆོག་བཞེས་སུ་གསོལ། །ཨ་ལི་ཨུ་ལུ་ཁ་རཾ་ཁཱ་ཧི། བདུན་པ་བསྐང་བ་ནི། དྷཱིཿ དངོས་བཤམས་ཡིད་སྤྲུལ་ཏིང་འཛིན་གྱིས་བོས་པའི། །ཕྱི་ནང་གསང་བ་ཡང་གསང་བསྐང་རྫས་ཀུན། །བདེ་སྟོང་ཀུན་བཟང་མཆོད་པའི་རྣམ་པར་ཤར། །ཐུགས་དམ་དགྱེས་བསྐང་མཆོག་ཐུན་དངོས་གྲུབ་སྩོལ། ། བརྒྱད་པ་ཚོགས་ལ་རོལ་པ་ནི། བདག་ལུས་རྣམ་དག་ལྷ་ཡི་དཀྱིལ་འཁོར་ལ། ། འདོད་ཡོན་རྣམ་དག་བདུད་རྩི་མཆོད་པའི་སྤྲིན། །རང་ཤར་རང་གྲོལ་ཀློང་དུ་ཐིམ་པར་འབུལ། །རྩོལ་མེད་ཐེག་པའི་དགོངས་པ་མངོན་གྱུར་ཤོག ། དགུ་པ་ལྷག་མ་བསྔོ་བ་ནི། ཕེཾཿ དཀར་དམར་རླུང་སེམས་བག་ཆགས་དང་བཅས་པ། །དྷཱུ་ཏིའི་ཡར་རྩེར་ཐབས་ཀྱིས་དྲངས་པ་ཡི། ། རང་གདངས་མ་འགགས་ལྷག་མགྲོན་ཚུལ་བཟུང་རྣམས། །བཀའ་ཡི་ཕ་འབབ་གཏོར་མ་བཞེས་སུ་གསོལ། །ཨུཥྩིཊ་བྷ་ལིངྟ་ཁཱ་ཧི། དེ་ནས་རྗེས་ཀྱི་རིམ་པ་རྣམས་གཞུང་བཞིན་བྱའོ། །ཞེས་བླ་མ་ཆོས་མཁས་དང་སྙིང་གྲོགས་དར་རྒྱས་ཀྱིས་བསྐུལ་ངོར། ངག་དབང་བློ་གྲོས་མཚུངས་མེད་ཀྱིས་ཤར་མར་སྤེལ་བ་དགེའོ། །རྟོན་པ་བཞི་པོ་ཕྱིན་ཅི་ལོག་གྱུར་པའི། །སྐྱེ་བོ་ཕལ་ཆེར་ཡིད་ལ་འཕྲོད་དཀའ་ཡང་། །གཟུར་གནས་བློ་གསལ་དོན་གཉེར་ལྡན་པ་ཡི། །ཐར་འདོད་འཇུག་ངོགས་ཚང་ལ་ནོར་མེད་དོ། །ཞེས་སྨྲས་སོ།།


  དྷཱིཿ ཀུན་མཁྱེན་མི་ཕམ་རྒྱ་མཚོའི་སྒྲུབ་ཐབས་ལས།


  བུམ་པ་བསྐྱེད་བཟླས་བྱ་ཚུལ་བཞུགས།


  དྷཱིཿ སྭཱ་བྷ་ཝས་སྦྱངས། བུམ་པ་མི་དམིགས་སྟོང་པའི་ངང་ཉིད་ལས། །འོད་ལྔ་ལས་གྲུབ་རིན་ཆེན་གཞལ་ཡས་ཁང་། །ལྷུན་གྲུབ་བཀོད་པའི་ཁྱད་ནོར་རྫོགས་པའི་དབུས། །འདབ་སྟོང་ཆུ་ཤེལ་དབང་པོས་ནོན་པའི་ཁར། །ཕྱོགས་བཅུའི་རྩ་གསུམ༴ སོགས་ནས། སྤྲིན་ལྟར་གཏིབས། །མ་འདྲེས་ཡོངས་རྫོགས་ཆུ་ཟླའི་ཚུལ་དུ་བཞུགས། །རང་ཐུགས་སྡགས་ཕྲེང་ལས་བྱུང་འོད་ལྔའི་ཟེར། །གཟུངས་ཐག་ལ་འཁྲིལ་བུམ་ལྷའི་ཐུགས་རྒྱུད་བསྐུལ། །སྐུ་ལས་བདུད་རྩིའི་རྒྱུན་བབས་བུམ་པ་གང་། ། ལས་སྒྲིབ་དྲི་མ་འཁྲུད་པའི་མཐུ་ལྡན་གྱུར། ། ཅེས་དམིགས་ལ། རྩ་སྡགས་ཅི་ནུས་བཟླས་རྗེས་མཆོད་བསྟོད་བྱ། ལས་བུམ་མམ་ཁྲུས་བུམ་ལ། ཨོཾ་ཨཱཿཧཱུཾ་དུང་ཆོས་ཀྱི་ཆུ་མཆོད་ཡོན་དུ་ཕུལ་བས་ལྷ་ཚོགས་བདེ་སྟོང་གི་ངོ་བོར་ཞུ་ནས་བུམ་ཆུ་དང་དབྱེར་མེད་དུ་གྱུར་བར་དམིགས། ཞེས་ངག་དབང་བློ་གྲོས་མཚུངས་མེད་པས་བྲིས།


  དྷཱིཿ ཀུན་མཁྱེན་མི་ཕམ་རྒྱ་མཚོ་ལ་བརྟེན་ནས་བསང་མཆོད་ནི།


  དྷཱིཿ ཚོགས་ཞིང་ནི་མདུན་གྱི་ནམ་མཁར་སོགས་ནས་འཁོར་བའི་སེམས་ཅན་དམིགས་ཞེས་ལུས་སྦྱིན་ལྟར་ལ། རཾ་ལས ་མེ་ལྕེ་ལྷོག་ལྷོག་འབར་བའི་དབུས། །བསང་རྫས་ཀུན་བཟང་མཆོད་པའི་སྤྲིན་ཆེན་འདིས། །བླ་མ་དམ་ཅན་སངས་རྒྱས་བྱང་སེམས་སོགས། །དཀོན་མཆོག་སྲིད་ཞུའི་མགྲོན་ཀུན་བསངས་གྱུར་ནས། །ཚོགས་རྫོགས་སྒྲིབ་དག་མཆོག་གི་དངོས་གྲུབ་ཐོབ། །སྡེ་གསུམ་སྲུང་མ་དཔལ་མགོན་བདུན་ཅུ་སོགས། །མགོན་པོ་ཡོན་ཏན་མགྲོན་ཀུན་བསངས་གྱུར་ནས། །བར་ཆད་ཀུན་བསལ་ལས་བཞི་ལྷུན་གྲུབ་གྱུར། །བི་ནཱ་ཡ་ཀ་འགོང་པོ་སྤུན་དགུ་སོགས། །བགེགས་རིགས་ལན་ཆགས་མགྲོན་ཀུན་བསངས་གྱུར་ནས། །ནད་གདོན་ཀུན་ཞི་ཤ་འཁོན་བུ་ལོན་བྱང་། །དུས་གསུམ་ཕ་མ་ཉེ་འབྲེལ་དགྲ་སྡེ་སོགས། ། རིགས་དྲུག་སྙིང་རྗེའི་མགྲོན་ཀུན་བསངས་གྱུར་ནས། །ཐོག་མེད་དྲིན་གྱིས་བསྐྱངས་པའི་ལན་ཆགས་འཁོར། །ཀུན་ལ་འདོད་ཡོན་མཆོད་སྤྲིན་འདི་འབུལ་གྱིས། །དགྱེས་པར་བཞེས་ལ་མཐུན་པའི་གྲོགས་མཛོད་ཅིག ། ཨོཾ་ཨཱཿཧཱུྃ། ཅི་ནུས་བཟླས་མཐར། མི་ད མིགས་སྤྲོས་བྲལ་ངང་ལ་གཞག ཅེས་པ་འདིའང་ངག་དབང་བློ་གྲོས་མཚུངས་མེད་ཀྱིས་བྲིས།


  ༈ ཚོགས་མཆོད་བསྡུས་པ།


  དྷཱིཿ ཚོགས་མཆོད་ནི། ཧྲཱིཿ ཀ་དག་གཞི་དབྱིངས་ཀུན་ཏུ་བཟང་མོའི་མཁར། ། ལྷུན་གྲུབ་རིག་རྩལ་སྣང་སྲིད་འདོད་ཡོན་ཚོགས། །སྐུ་ཐིག་རིག་པ་འདོད་དགུའི་སྤྲིན་ཕུང་འཕྲོ། ། རིག་སྟོང་བླ་མ་མཉེས་པའི་དཔལ་དུ་ཤར། ། ཨོཾ་ཨཱཿཧཱུྃ༔ རང་བཞིན་མཐའ་བརྒྱད་བྲལ་བའི་ཞིང་ཁམས་ནས། །ཟབ་ཞི་འོད་གསལ་བླ་མ་ཚོགས་ལ་གཤེགས། །ཀུན་བཟང་རང་མདངས་འཁོར་འདས་སྟོང་གཟུགས་ཚོགས། །ཤར་གྲོལ་ཐོབ་ཤོར་བྲལ་བའི་ངང་དུ་འབུལ། །སྲིད་ཞིའི་རྫིང་བུ་གཉིས་ཀྱི་ཟླ་གཟུགས་ཚོགས། །བཟང་ངན་མེད་ལ་སྤང་གཉེན་གོལ་བ་བཤགས། ། དགེ་སྡིག་གང་ཤར་རྟོག་པའི་ལོག་འདྲེན་བདུད། །ཡེ་སྟོང་རང་གྲོལ་མཚོན་ཆས་དབྱིངས་སུ་བསྒྲལ། ། གཞི་དང་གཞི་སྣང་འབྲས་བུའི་སྤྲོས་པ་ཀུན།། དབྱེར་མེད་མཉམ་པ་ཆེན་པོས་ཐུགས་དམ་བསྐང་། ། བྲི་གང་བྲལ་བ་སྐུ་གསུམ་བསྡུ་བའི་ཀློང་། །ནང་གསལ་ཆོས་སྐུའི་དངོས་གྲུབ་བསྩལ་དུ་གསོལ། ། ཆུ་སྟག་ཟླ༢་ཚེས་༡༨ལའོ།།


  དྷཱིཿ ཨོཾ་ཨཱཿགུ་རུ་ཨ་ཛི་ཏ་སརྦ་སིདྡྷི་ཕ་ལ་ཧཱུྃ་ཨཱཿ


  དྷཱིཿ བླ་མའི་རྣལ་འབྱོར་བྱིན་རླབས་མཆོག་སྩོལ་བཞུགས་སོ། །


  ན་མོ་གུ་རུ། དེ་ལ་འདིར་རིག་པའི་རྩ ལ་དབང་ཐོབ་ཤེས་བརྩོན་ཕུན་སུམ་ཚོགས་ཤིང་དད་དང་སྙིང་རྗེ་འཛོམས་པའི་གང་ཟག་གིས། ངེས་འབྱུང་ཕན་སེམས་དག་སྣང་གིས་རྒྱུད་སྦྱངས་པ་སྡོན་དུ་སོང་ལ། འདིར་ཡང་གསང་སྙིང་ཐིག་རང་ལམ་ལྟར་གྱི་བླ་མར་གསོལ་བ་གདབ་པ་ནི། དང་པོ་སྐྱབས་སེམས། ན་མོ། རིག་སྟོང་དབྱེར་མེད་དོན་གྱི་བླ་མ་ལ། །མ་ཡེངས་འཛིན་མེད་ངང་ནས་སྐྱབས་སུ་མ ཆི། །གཞི་སྣང་ཤེས་དང་རྨོངས་ལས་ཤར་ཚད་ཆོས། །གཞོན་ནུ་བུམ་སྐུར་གྲོལ་བར་སེམས་བསྐྱེད་དོ། ། གཉིས་པ་རྟེན་བསྐྱེད་པ། དྷཱིཿ མདུན་མཁར་ཕུན་ཚོགས་མཆོད་སྤྲིན་རྒྱ་མཚོ་འཁྲིགས། ། རབ་མཛེས་འཇའ་གུར་སྤྲིན་དཀར་བླ་བྲེ་དང་། །འདབ་སྟོང་ཆུ་ཤེལ་དབང་པོས་ནོན་པའི་ཁར། །མ་ལུས་ཞིང་གི་སྲས་བཅས་རྒྱལ་ཀུན་ཀྱི། ། ཟག་མེད་ཆོས་ཚུལ་མཚན་དཔེར་སྨིན་པའི་དཔྱིད། །ལྔ་བདོའི་གདུང་སེལ་འཇམ་དཔལ་དགྱེས་པའི་གར། །བརྒྱད་གཉིས་ན་ཚོད་སྟོན་ཟླའི་མདངས་ཀྱིས་འཁྱུད། །འཛུམ་པའི་སྤྱན་ཟུང་འཁོར་འདས་ཁྱོན་དུ་གཡོ།། ཆོས་འཆད་ཕྱག་རྒྱའི་སོར་རྩེར་དཔྱངས་པའི་རྒྱན། །རྣམ་མང་ཚོན་གྱིས་སྒེག་པའི་ཨུཏྤ ལ་དབུས། །སྤངས་རྟོགས་དོན་མཚོན་རལ་གྲི་པོ་ཏི་བསྣམས། །སྐྱིལ་ཀྲུང་གཡོ་མེད་ལྷུན་པོའི་བརྗིད་བག་ངོམ། །རབ་བྱུང་ཆས་རྫོགས་པཎ་ཞྭའི་ཏོག་འཆང་བ། །སྐུ་ལ་གདན་གསུམ་དཀྱིལ་འཁོར་རེ་ཁཱ་བཀྲ །རྒྱུ་སྐར་དབུས་ན་རི་བོང་འཛིན་པ་ལྟར། །འཁོར་དུ་རྩ་གསུམ་སྲུང་མས་མངོན་པར་བསྟོད། །དྲན་པའི་མོད་ལ་སྲིད་ཞིའི་ལེགས་ཚོགས་ཀུན། །ཅིག་ཅར་བསྐྱེད་པའི་བདག་ཉིད་ཅན་དུ་གསལ།། གསུམ་པ་ཡན་ལག་བདུན་གྱིས་ཚོགས་གསོག་པ། ཧོ། གཞི་འབྲས་མི་ཕྱེད་རྫོགས་པ་ཆེན་པོ་ལ། །རང་བབས་རང་ངོ་ཤེས་པས་ཕྱག་འཚལ་ལོ། །ཚོགས་དྲུག་ཡུལ་སྣང་དཔག་ཡས་མཆོད་པའི་ཚོགས། །ཞེན་མེད་རང་ཤར་ཀློང་དུ་ཐིམ་པར་འབུལ། །དཀར་དམར་རླུང་ལ་མཛའ་བའི་ཟག་རྟོག་ཀུན། །མི་སྤང་མི་བླང་ཟང་ཐལ་ངོ་བོར་བཤགས། །སེམས་དང་ཡེ་ཤེས་རང་སྣང་འཁྲུལ་གྲོལ་ཆོས། །དག་མཉམ་རིག་པའི་རྒྱན་ལ་རྗེས་ཡི་རང་། །གསལ་གོམས་བརྟན་པའི་ཤེས་བརྩོན་གདུལ་བྱ་ལ། །སྣང་བཞིའི་ཉམས་རྩལ་འཇོ་བའི་ཆོས་འཁོར་སྐོར། །དབྱིངས་ཐིག་རིག་གདངས་ཤེས་རབ་སྒྲོན་མའི་སྐུ། །ལས་རླུང་རྐྱེན་གྱིས་མི་འདའ་བཞུགས་པར་གསོལ། །ཁྱད་ཆོས་དྲུག་ལྡན་འབྲས་བུའི་བཙ ན་ས་རུ། ། རྩལ་སྣང་ཆོས་ཀུན་ཕྱིར་མི་ལྡོག་པར་བསྔོ། ། བཞི་པ་གསོལ་བ་གདབ་པ། སྨྲ་བའི་སེང་གེའི་མཁྱེན་རབ་སྙིང་ལ་ཤར། །ཀུན་ཏུ་བཟང་པོའི་སྨོན་ལམ་རྣམ་པར་སྦྱངས། །སྲས་བཅས་རྒྱལ་བའི་ཕྲིན་ལས་སྒྲུབ་མཛད་པ། ། འཇམ་དབྱངས་བླ་མའི་ཞབས་ལ་གསོལ་བ་འདེབས། །རང་རིག་བླ་མར་ཤེས་ལ་གསོལ་བཏབ་མཐུས། །དོན་བརྒྱུད་རྟོགས་པའི་བྱིན་རླབས་སྙིང་ལ་སིམ། །མཁྱེན་བརྩེ་ནུས་པའི་ཡོན་ཏན་མཐའ་དག་ཀུན། །ཁྱེད་དང་སྐལ་བ་མཉམ་པར་བྱིན་གྱིས་རློབས། ། ཞེས་ཅི་ནུས་སུ་གསོལ་བ་གདབ། གཞན་ཡང་སྤྲོ་ན་ཐུགས་དམ་རྒྱུད་བསྐུལ། རྣམ་ཐར་གསོལ་འདེབས། སྐུ་གསུང་ཐུགས་བསྟོད་སོགས་རང་གིས་གང་ཤེས་རྣམས་དད་པའི་གདུང་དབྱངས་སྙན་མོས་གདོན། ལྔ་པ་མཚན་སྡགས་བཟླ་བར་མོས་ན། ཨོཾ་ཨཱཿ གུ་རུ་ཨ་ཛི་ཏ་སརྦ་སིདྡྷི་ཧཱུྃཿ གསོལ་འདེབས་ཚུལ་དུ་ཡང་ཡང་བསྐྱལ། དྲུག་པ་ཐུན་མཐར་དབང་བཞི་བླང་བ། བླ་མའི་གནས་གསུམ་འབྲུ་གསུམ་འོད་ཟེར་རྒྱུན། །རང་གི་གནས་གསུམ་སོན་པའི་དེ་མ་ཐག ། སྒྲིབ་གསུམ་སྦྱངས་ནས་རྡོ་རྗེ་གསུམ་དུ་སད། །སླར་ཡང་བླ་མ་འཁོར་བཅས་འོད་དུ་ཞུ། །ཚངས་པའི་ལམ་བརྒྱུད་སྙིང་གི་ཐིག་ལེར་ཐིམ། ། དབང་བཞི་ཐོབ་ཅིང་རྣམ་བཞིའི་བག་ཆགས་སྦྱངས། །ལམ་བཞི་འབྱོངས་ཏེ་སྐུ་བཞི་མངོན་དུ་བྱས། །དམ་ཡེ་དབྱེར་མེད་གཉུག་མའི་ཆོས་སྐུར་གནས། །ཨ་ཨཿ ཞེས་བཅོས་བསྒྱུར་སྤང་བླང་བྲལ་བ་ཟང་ཐལ་རིག་པའི་ངང་དུ་མཉམ་པར་གཞག རྗེས་ཐོབ་ཏུ་གང་སྣང་བླ་མར་ཤེས་པའི་དག་སྣང་སྦྱང་། ལྟ་སྒོམ་སྤྱོད་གསུམ་གྱི་མདོ་ཆིངས་བ སྲུང་མེད་ཀྱི་དམ་ཚིག་བཞི་ཉམས་སུ་བླང་། བཟང་ངན་ཅི་ཤར་རིག་པ་དངོས་ཀྱང་མ་ཡིན། རིག་པ་ལས་གཞན་དུ་མེད་པ་རྒྱལ་བུ་དམངས་སུ་བཟུང་བ་ལྟར་ངོ་ཤེས་ནས་རྩལ་སྦྱང་གེགས་སེལ་གྱི་རིམ་པ་ལ་འབད་པར་བྱའོ། །ཚིག་དོན་ཡ་མ་བྲལ་བའི་ཉམས་ལེན་གྱིས། །ཞག་བདུན་བསྒོམས་ན་ལས་རླུང་འཁྲུལ་འཁོར་ལྷོད། །ལོ་གསུམ་བསྒོམས་པས་འཕོ་ཆེན་འོད་སྐུར་སྨིན། །ཆོས་ཚུལ་གཞན་ལས་འཕགས་སོ་གུ་ཧྱ་རྒྱ། །རང་ལོ་ལྔ་ལོན་ཚུན་ནས་རྗེ་འདི་ཉིད་ལྟེམ་རྐྱང་མེད་པས་མགོན་དུ་བསྙེན་ཞིང་དེང་སྐབས་གསོལ་འདེབས་ས་ཡ་ཞིག་འདོན་པར་དམ་བཅས་ནས་འབུམ་ཕྲག་བཞི་ཙམ་འཁྱོལ་བའི་སྐབས་སུ། སྙིང་གྲོགས་སྙིང་དང་འདྲ་བའི་བཀའ་ནན་གནམ་ལྕགས་ཐོག་གི་དབལ་ལས་ཚ་བ་ཞིག་གིས་བསྐུལ་བ་བཟོད་ཐབས་མ་བྱུང་ནས། ངག་དབང་བློ་གྲོས་མཚུངས་མེད་ཀྱིས་གང་དྲན་བཅོས་བསྒྱུར་སྤངས་ནས་མགྱོགས་པོར་རབ་རྒྱལ་ཆུ་སྟག་༢ཟླ་པའི་ཚེས་༡༨ལ་ཡི་གེར་སྤེལ་བ་དགེ །དགེའོ།། །།


  ༄༅། །བླ་མའི་རྣལ་འབྱོར་བྱིན་རླབས་མྱུར་སྩོལ་བཞུགས་སོ། །


  ༄༅། ། ཨ། འཁོར་འདས་ཆོས་ཀུན་ཀ་དག་རིག་པའི་ངང་། །རང་གདངས་མ་འགགས་ཡེ་ཤེས་འོད་ལྔའི་ཀློང་། །ངོ་བོ་དཔལ་ལྡན་འཇམ་པའི་རྡོ་རྗེ་ལ། །རྣམ་པ་སྐྱབས་གཅིག་ཡིད་བཞིན་ནོར་བུ་ཉིད། །དཀར་གསལ་མཛེས་འཛུམ་པཎྜི་ཏ་ཡི་ཆས། །ཆོས་འཆད་ཕྱག་རྒྱས་རལ་གྲི་གླེགས་བམ་བསྣམས། །ཞབས་གཉིས་སྐྱིལ་ཀྲུང་འོད་ཟེར་མུ་མེད་འཕྲོ།། རང་སྣང་དག་པའི་རྒྱན་དུ་ལམ་མེར་གསལ། ། གསོལ་བ་གདབ་པ་ནི། གནས་ཆེན་རི་བོ་རྩེ་ལྔའི༴ སོགས་ཅི་ནུས་བསགས། མཐར་ནི་བླ་མ་འོད་ལྔའི་ཐིག་ལེར་གྱུར། །རང་གི་སྤྱི་བོ་ནས་ཞུགས་སྙིང་དབུས་ཐིམ། །རྒྱལ་ཀུན་ཡེ་ཤེས་གཅིག་འདུས་བླ་མ་དང་། །སྐལ་བ་མཉམ་པའི་བྱིན་རླབས་ཐོབ་པར་བསམ། །ཞེས་བློ་འདས་ཆོས་སྐུའི་ངང་དུ་མཉམ་པར་བཞག དེ་ལས་ལྡང་བ་ན་སྣང་སྲིད་བླ་མའི་ངོ་བོར་བལྟས་ཏེ་རྒྱུན་གྱི་སྤྱོད་ལམ་ལ་འཇུག་པར་བྱའོ། །ཞེས་རབ་བྱུང་བཅུ་བདུན་པའི་ཤིང་ཕག་ཟླ་༦ཚེས་༢༥དུས་སུ་གངས་ལྗོངས་སྨྲ་བའི་དབང་ཕྱུག་སྤྲུལ་པའི་སྐུ་མཆོག་བསྟན་འཛིན་རྒྱ་མ ཚོས་རང་དང་སློབ་ཚོགས་ཡོངས་ལ་ཕན་པའི་ཕྱིར་དུ་འདི་འདྲ་ཞིག་དགོས་ཞེས་སྐུལ་མ་མཛད་པས། དེ་མ་ཐག་རིག་སྟོང་འཇམ་པའི་དབྱངས་ཀྱི་རང་སྒྲ་རྩོལ་མེད་དུ་ཤར་བ་བཞིན། མཁས་བཙུན་གྲུབ་པའི་དབང་ཕྱུག་སྤྲུལ་ལུང་རྟོགས་རྒྱ་མཚོས་ཡི་གེ་པ་བྱས་ཏེ་ངག་དབང་བློ་གྲོས་མཚུངས་མེད་ཀྱིས་མཁའ་དབྱིངས་འཇའ་སྤྲིན་འཁྱིལ་བའི་རི་ཁྲོད་ནས་སྤེལ་བ་དགེ།


  ༄༅། །ཞལ་གདམས་སྙིང་གི་ཏི་ལ་ཀ་བཞུགས་སོ། །


  ༄༅། །རྒྱལ་ཀུན་མཁྱེན་བརྩེ་ནུས་པའི་ཡེ་ཤེས་གར། །སྙིང་ལ་བདུད་རྩིའི་མཆོག་སྦྱིན་ལྷག་པའི་ལྷ། །རབ་འབྱམས་ཞིང་དུ་འཇམ་དཔལ་གཞོན་ནུ་ཞེས། །གྲགས་པ་གང་དེས་དགེ་ལེགས་མཆོག་སྩོལ་ཅིག ། དུས་གསུམ་རྒྱལ་བའི་ཆོས་ཚུལ་མཐའ་དག་གི །སྙིང་པོའི་གནད་འདུས་ཀུན་གྱི་རྩེར་གྱུར་པ། །འོད་གསལ་རྡོ་རྗེ་ཐེག་པའི་ལམ་ཟབ་འདི། ། དུས་ཀུན་ཉམས་སུ་ལོངས་ཤིག་སྙིང་གི་བུ། །ཆོས་འདིའི་གནད་ཀུན་ཡོངས་སུ་དྲིལ་བྱས་ན། །རང་ངོ་ཤེས་ཤིང་རང་བབས་འཇོག་པ་དང་། ། རང་རྩལ་སྦྱོང་དང་རང་ས་ཟིན་པ་སྟེ། །ལྟ་སྒོམ་སྤྱོད་འབྲས་གལ་མདོ་བཞི་རུ་འདུས། །དང་པོ་ལྟ་བའི་གལ་མདོ་བཤད་པ་ནི། །བཅོས་མེད་སེམས་ཀྱི་གཤིས་ལ་རང་བབས་བཞག །དགག་དང་སྒྲུབ་མེད་མཐའ་དབུས་ཀུན་བྲལ་བ། །འཛིན་མེད་རང་རིག་ས་ལེར་གསལ་བ་ཡིན། ། འདི་དུས་དགའ་དང་བདེ་བའི་ཉམས་སྣང་ནི། །ས་མཐར་མ་དང་འཕྲད་པ་ལྟ་བུར་འབྱུང་། །དེ་ལ་མ་ཞེན་རང་ལམ་སྐྱོང་ཤེས་ན། །རིང་མིན་སྤྲུལ་སྐུ་འཐོབ་པའི་རྒྱུ་རུ་འགྲོ། །གཉིས་པ་སྒོམ་པའི་གལ་མདོ་བཤད་པ་ནི། །ཁྲེགས་ཆོད་ལྟ་བའི་ངར་དང་མ་བྲལ་བཞིན། །བསྒོམ་དུ་མེད་ལ་ཡེངས་པ་མེད་པ་ཡིས། །འཁྲུལ་རྟོག་དབྱིངས་སུ་ཟད་པར་བྱེད་པ་ཡིན། །འདི་དུས་མི་རྟོག་ཏིང་འཛིན་ཉམས་སྣང་ནི། །ཆུ་དྭངས་གཡོ་བ་མེད་པ་ལྟ་བུར་འཆར། །དེ་ལ་མ་ཞེན་རང་ལམ་སྐྱོང་ཤེས་ན། །རིང་མིན་ཆོས་སྐུ་འཐོབ་པའི་རྒྱུ་རུ་འགྲོ། །གསུམ་པ་སྤྱོད་པའི་གལ་མདོ་བཤད་པ་ནི། །དག་དང་མ་དག་སྣང་ཤེས་གང་ཤར་ལ། །དགག་སྒྲུབ་སྤང་བླང་མེད་པར་གྱི་ནར་བོར། །ལྟ་སྒོམ་ངང་དུ་བླན་ཏེ་འཇོག་པ་ཡིན།། འདི་དུས་སྤྱན་ལྔ་ལ་སོགས་གསལ་བའི་ཉམས། །མཁའ་ལ་གཟའ་སྐར་ཤར་བ་ལྟ་བུར་འབྱུང་། །དེ་ལ་མ་ཞེན་རང་ལམ་སྐྱོང་ཤེས་ན། ། རིང་མིན་ལོངས་སྐུ་འཐོབ་པའི་རྒྱུ་རུ་འགྲོ །བཞི་པ་འབྲས་བུའི་གལ་མདོ་བཤད་པ་ནི། །གོམས ་ནས་སྣང་རྟོག་འཁྲུལ་སྣང་དབྱིངས་སུ་ཟད། ། འཁྲུལ་མེད་རིག་པའི་རང་ས་ཟིན་པ་ཡིས། །སྐུ་དང་ཡེ་ཤེས་མངོན་དུ་གྱུར་པ་ཡིན། །འདི་དུས་སྤངས་རྟོགས་མཛོད་ལ་དབང་འབྱོར་བ། ། རྒྱལ་པོས་རྒྱལ་ས་ཟིན་པ་ལྟ་བུར་འབྱུང་། །དེ་དུས་ཕན་དང་བདེ་བའི་ཕྲིན་ལས་ནི། །མཁའ་ཁྱབ་འགྲོ་ལ་རྟག་ཏུ་སྣང་བ་འོ། །དེ་སྐད་སྨྲས་པའི་དགེ་བས་འགྲོ་བ་ཀུན། །རྩོལ་མེད་འོད་གསལ་ཐེག་པའི་ལམ་འདིར་ཞུགས། །སྣང་བཞིའི་ཡོན་ཏན་ངང་གིས་རྫོགས་གྱུར་ཏེ། །འཁོར་བའི་རྒྱ་མཚོ་དོང་ནས་སྤྲུགས་པར་ཤོག །ཅེས་བླ་རུང་ཆོས་སྡེ་ཆེན་པོའི་ཡང་དབེན་མཁའ་དབྱིངས་འཇའ་སྤྲིན་འཁྱིལ་བའི་དབེན་ཁྲོད་དུ་རབ་བྱུང་༡༧པའི་ཤིང་ཕག་ཟླ་༦ཚེས་༢༥ལ་ངག་དབང་བློ་གྲོས་མཚུངས་མེད་པས་བླ་རྣམ་བྱིན་རླབས་མྱུར་སྩོལ་གྱི་རྒྱབ་ཆོས་སུ་སྨྲས་རིམ་བཞིན་ཚ་བུ་དཔལ་མཛོད་ཀྱིས་ཡི་གེ་པ་བྱས་ཏེ་སྤེལ་བ་མངྒ་ལཾ།།


  ངྷཱིཿ རང་གང་མོས་ཀྱི་བླ་མའི་རྣལ་འབྱོར་བྱིན་རླབས་ཆར་འབེབས་བཞུགས་སོ། །


  ངྷཱིཿ སྐྱབས་གནས་ཀུན་འདུས་བླ་མ་ལ། །ཡིད་ཆེས་དད་པས་སྐྱབས་སུ་མཆི། །མཁའ་མཉམ་འགྲོ་བ་མཐའ་དག་ཀུན། །བྱང་ཆུབ་ཐོབ་ཕྱིར་ལམ་མཆོག་བསྒྲུབ། ། ལན་གསུམ། རང་གི་མདུན་གྱི་ནམ་མཁའ་རུ། ། རབ་མཛེས་འཇའ་གུར་འོད་ཕུང་ཀློང་། །ཕུན་ཚོགས་མཆོད་སྤྲིན་རྒྱ་མཚོའི་དབུས། །པདྨ་ཉི་མ་ཟླ་བའི་སྟེང་། །ཧཱུྃ་ལས་རྩ་བའི་བླ་མ་ནི། ། དམར་སྨུག་རུས་རྒྱན་སྟག་ཤམ་ཅན། །ཕྱག་གཡས་རྡོ་རྗེ་ནམ་མཁར་ཕྱར། །གཡོན་པས་ཐོད་ཁྲག་ལྟེ་བར་བསྣམས། །ཞབས་གཉིས་བརྐྱང་བསྐུམ་སྟབས་ཀྱིས་འགྱིང་། །འཁོར་དུ་རྩ་གསུམ་སྲུང་མའི་ཚོགས། ། ཏིལ་གོང་ཁ་ཕྱེ་བཞིན་དུ་གསལ། །ཀྱེ་མ་བླ་མ་ཐུགས་རྗེའི་གཏེར། ། གཏན་གྱི་སྐྱབས་མཆོག་རིན་པོ་ཆེ། །ཉམ་ཐག་བདག་ལ་བརྩེ་བས་དགོངས། །བྱིན་གྱིས་རློབས་ལ་དབང་མཆོག་སྐུར། །དགོངས་བརྒྱུད་རྟོགས་པའི་བདུད་རྩིའི་ཆར། །བདག་ཡིད་བུམ་པའི་བཅུད་དུ་སྙིལ། ། རྩོད་འཆད་རྩོམ་པའི་དབྱངས་སྙན་སྒྲ། །མགྲིན་པའི་འོ་མཚོར་རྟག་ཏུ་སྐྱིལ། །ཉེས་སྤྱོད་དྲི་མ་རྒྱང་དུ་སྐྲོད། །མ་འཛོལ་བླང་དོར་རེ་ཁ་བཀྲ། ། ངེས་འབྱུང་ཚུལ་ཁྲིམས་གཙང་མའི་གོས། །བདག་ལུས་མཛེས་པའི་རྒྱན་དུ་སྩོལ། ། ཁྱོད་སྐུ་རྟ་བདུན་འོད་ཁྱིམ་ཅན། །འགྲོ་བསོད་ལྷ་ལམ་དཔལ་དུ་སྨིན། །བགྲང་ཡས་ཕྲིན་ལས་ཟེར་ཕྲེང་གིས། །རྒྱལ་བསྟན་པད་ཚལ་རྒྱས་པར་མཛོད། །བདག་དང་མཐའ་ཀླས་ཡིད་ཅན་ཚོགས། ། གནས་སྐབས་མངོན་མཐོའི་དཔལ་ལ་སྤྱོད། །མི་འགྱང་སྐུ་བཞིའི་རྒྱལ་ས་ལ། །འཁོད་པའི་རྟེན་འབྲེལ་ད་སྒྲིགས་ཤིག ། ཅེས་མོས་གུས་རྩེ་གཅིག་གིས་མཚན་སྔགས་བརྗོད་པས་བླ་མའི་སྐུ་ལས་འོད་ཟེར་དཔག་ཏུ་མེད་པ་བྱུང་བ་བདག་སོགས་སེམས་ཅན་ཡོངས་ལ་ཕོག་པས་སྒྲིབ་གཉིས་བྱང་ཞིང་ཚོགས་གཉིས་རྫོགས་པར་བསམ་ལ། ཨོཾ་ཨཱཿཧཱུྃ་བཛྲ་མ་ཧཱ་གུ་རུ་སརྦ་སིདྡྷི་ཧཱུྃ། རིག་འཛིན་བླ་མ་ཡོངས་རྫོགས་ཀྱི། །སྙིང་པོ་གཅིག་དྲིལ་དམ་པ་འདི། །འབུམ་ཕྲག་བཅུ་རུ་བཟླ་བར་བྱ། །བྱིན་རླབས་དངོས་གྲུབ་ཀུན་ཐོབ་འགྱུར། ། མཐར་ནི་བླ་མ་འཁོར་དང་བཅས། །ཚོན་གང་འོད་ཀྱི་གོང་བུ་རུ། །གྱུར་ནས་རང་གི་སྙིང་དབུས་སུ།། ཐིམ་པས་དབང་བཞི་ཐོབ་པར་གྱུར། །ཅེས་བརྗོད་བློ་འདས་འོད་གསལ་ངང་དུ་མཉམ་པར་བཞག མཐར་དགེ་རྩ་བྱང་ཆུབ་ཏུ་བསྔོ་བར་བྱའོ། །ཞེས་སྤྲུལ་པའི་གཏེར་ཆེན་སྒྲིབ་བྲལ་རིག་པའི་རྡོ་རྗེ་ལ་སྦྱར་བའི་བླ་མའི་རྣལ་འབྱོར་ཞིག་དགོས་ཞེས་དད་ལྡན་གྱི་སློབ་བུ་གང་གིས་ནན་ཟབ་ཏུ་བསྐུལ་ཚེ། སྙན་ངག་གི་རྒྱན་དང་སྦྱར་བའི་བླ་རྣམ་རྒྱས་པ་ཞིག་ཡིད་ངོར་བསྒྲིགས་ཡོད་ཚེ་ཉམས་དང་རྨི་ལམ་འདྲེས་པའི་སྣང་བ་ལ་བུད་མེད་ད མར་མོ་ཞིག་གིས་ཁྱེད་ཀྱི་བརྩམས་ཆོས་འདི་ཆོས་བརྒྱད་ཀྱི་བློ་ཡིས་བསླད་པ་དང་ཁྱད་པར་བླ་མ་སྒེར་གྱི་རྣལ་འབྱོར་ལས་འདི་ཉིད་འགྲོ་དོན་ཆེ་བས་ཁོ་མོས་བརྗོད་པ་འདི་ཡིད་ལ་ཟུང་ཤིག་ཅེས་གསུངས་པ་རྣམས་ལྷག་ཆད་མེད་པར་༧ཤཱཀྱའི་དགེ་སློང་ཐུབ་བསྟན་ལེགས་བཤད་བཟང་པོར་འབོད་པས་སྤེལ་བ་དགེའོ།། །།


  ༄༅། །དཔལ་སྒྱུ་འཕྲུལ་དྲྭ་བའི་སྒྲུབ་ཐབས་ཀུན་མཁྱེན་བླ་མའི་ཞལ་ལུང་ཞེས་བྱ་བ་བཞུགས་སོ། །


  ༄༅། །དཔལ་གདོད་མའི་མགོན་པོ་དང་དབྱེར་མེད་འདྲེན་མཆོག་བླ་མ་དམ་པའི་ཞབས་ལ་ཕྱག་འཚལ་ལོ༑ ༑འདིར་དབང་གིས་རྒྱུད་སྨིན་ཅིང་དམ་ཚིག་ལ་གནས་ཤིང་དད་བརྩོན་དང་ལྡན་པས་དཀྱིལ་འཁོར་སྒྲུབ་པའི་ཆོ་ག་ལ་འཇུག་པར་བྱ་བ་ལ། དམ་ཚིག་གི་ཡོ་བྱད་རྣམས་ཚོགས་པར་འདུས་བྱས་ཏེ་སྐྱབས་སུ་འགྲོ་བ་ནི།

  དབྱིབས་ལེགས་རྫིང་བུ་བྲོ་མཆོག་བསིལ། །རིན་ཆེན་ཁང་པ་སྣ་ཚོགས་དང་། །རྒྱན་དང་དཔག་བསམ་ལྗོན་པའི་ཚལ། །གླུ་དབྱངས་ཚིགས་སུ་བཅད་པའི་སྒྲ། །བླ་བྲེ་རྒྱལ་མཚན་ན་བཟའ་གདུགས། །དོ་ཤལ་དཔུང་རྒྱན་སེ་མོ་དོ། །བཟའ་དང་བཏུང་བའི་མཆོག་རྣམས་དང་། ། རང་ལ་མཛེས་པར་བརྒྱན་པ་ཡི། །ལྷ་དང་ལྷ་མོ་རྡུལ་སྙེད་ཀྱིས། །བྲོ་གར་ལ་སོགས་བསམ་ཡས་ཀྱིས། །ཕྱོགས་བཅུའི་ནམ་མཁའི་ཁམས་བཀང་ནས། །དཀྱིལ་འཁོར་ཀུན་ལ་དགྱེས་པར་འབུལ། ། ནང་མཆོད་ནི། དུག་ལྔ་སྐུ་ལྔ་ཡེ་ཤེས་སྒྲུབ་པའི་རྫས། །ཛ་གད་སྨན་སྦྱོར་རཀྟ་ཨ་མྲྀ་ཏ། ། སྐུ་གསུང་ཐུགས་ལ་གུས་པས་མཆོད་པ་འབུལ། །མཆོག་དང་ཐུན་མོང་དངོས་གྲུབ་བསྩལ་དུ་གསོལ། ། ཧཱུྃ། སྟོང་པ་ཆོས་ཀྱི་དབྱིངས་ཀྱི་གཏོར་གཞོང་དུ། །སྣང་བ་ཐབས་ཀྱི་རྣམ་རོལ་གཏོར་མའི་ཚོགས། །ཞེན་མེད་རང་གྲོལ་འོད་ལྔའི་ཟེར་ཕྲེང་འཁྲིགས། །འདོད་ཡོན་ལྷ་མོའི་ཚོགས་དང་བཅས་ཏེ་འབུལ། ། གསང་མཆོད་ནི། ཧཱུྃ་ཐོག་མར་བདག་ཉིད་རྟོག་གོམས་བསྒྲལ། །དེ་ནས་གཉིས་མེད་བློ་ཡིས་ནི། །བློ་ངན་འཇིག་རྟེན་སྙིང་རེ་རྗེ། །གཉིས་སུ་མེད་པར་བསྒྲལ་བར་བྱ། །ཨོཾ་ཨཱཿ ཧཱུྃ། འཁྲིལ་བའི་མཆོད་ཆེན་མཉམ་སྦྱོར་བས། །བདག་ཉིད་མཉེས་པས་མཉེས་པར་བྱ༑ ༑མཉམ་པའི་གྲུབ་རྫས་ཆེན་པོ་དང་། །བདག་དང་མཉམ་པའི་ཚོགས་ལ་འབུལ། ། དེ་ཁོ་ན་ཉིད་ཀྱི་མཆོད་པ་ནི། ཧཱུྃ་ཆོས་རྣམས་རྣམ་དག་སེམས་ཉིད་ངང་དུ་གཅིག །སེམས་ཀྱི་རང་བཞིན་ཡེ་ནས་རྫོགས་པ་ཆེ། ། མ་སྐྱེས་བརྗོད་འདས་ནམ་མཁའ་ཡངས་པའི་ངང་། །མི་དམིགས་ཆོས་སྐུའི་ངང་དུ་ཨ་ལ་ལ། ། བསྟོད་པ་ནི། ཨོཾ་ཕྱོགས་བཅུ་དུས་བཞི་རྫོགས་པ་ཡི༑ ༑ཡེ་ཤེས་དཀྱིལ་འཁོར་ཐིག་ལེ་ཆེ། །བསོད་ནམས་དཀྱིལ་འཁོར་སྐུ་ཡི་ཚོགས། །སྣང་སྟོང་ཐིག་ལེ་ཀུན་ཏུ་རྫོགས་ཧོ། །ཨོཾ་རྡོ་རྗེ་བསོད་ནམས་ཐིག་ལེ་ཆེ། །རྡོ་རྗེ་ཡེ་ཤེས་དཀྱིལ་འཁོར་ལྡན། །རྡོ་རྗེ་སྒྲ་ཆེན་མཐའ་ཡས་པ། །རྡོ་རྗེ་རྒྱལ་པོ་ཐིག་ལེ་ཆེ་ཧོ། །ཨོཾ་སྐུ་གསུང་ཐུགས་ཀྱི་རྫོགས་པ་ཆེ། །ཡོན་ཏན་ཕྲིན་ལས་ཀུན་ཏུ་རྫོགས། །ཡེ་ནས་ལྷུན་རྫོགས་ཀུན་ཏུ་བཟང་། །འདུས་པའི་ཚོགས་ཆེན་ཐིག་ལེ་ཆེ་ཧོ། །ཨོཾ་མི་དམིགས་སྒྱུ་འཕྲུལ་མཉམ་པའི་དབྱིངས། །མཐའ་ཡས་ཀུན་ནས་སྣ་ཚོགས་སྤྲོ། །མཐའ་ཡས་ཀུན་ནས་ལྷུན་གྱིས་ཐིམ། །སྣ་ཚོགས་སྐུ་གསུང་ཐུགས་ཆེན་ཧོ། །ཨོཾ་ཕྱོགས་བཅུའི་འཇིག་རྟེན་རྡུལ་སྙེད་དུ། ། རྒྱལ་བའི་དོན་རྣམས་རྡུལ་ཕྲན་སྙེད། །སྤྲུལ་བའི་རྡུལ་ཕྲན་བསམ་ཡས་ཀྱིས། །སྐད་ཅིག་ཡིད་ལ་ལྷུན་གྱིས་གྲུབ་ཧོ། །ཨོཾ་ཐམས་ཅད་མ་ལུས་སྐུ་གསུང་ཐུགས། །སྐུ་གསུང་ཐུགས་ཀྱི་བདག་ཉིད་ཆེ། །སྐུ་གསུང་ཐུགས་ཀྱིས་ཀུན་ཏུ་ཁྱབ། །སྐུ་གསུང་ཐུགས་ཀྱི་ཐིག་ལེ་ཆེ་ཧོ། ། བཤགས་སྨོན་ནི། ཧོ། བཅོམ་ལྡན་འདས་སྒྱུ་འཕྲུལ་རྣམ་པར་རོལ་བའི་དཀྱིལ་འཁོར་གྱི་ལྷ་ཚོགས་མཁྱེན་པར་མཛད་ཅིང་དགོངས་སུ་གསོལ། ཆོས་ཐམས་ཅད་རང་བྱུང་ཡེ་ཤེས་ཡིན་པ་ལ། ཡིན་པར་མ་ཤེས་པས་དངོས་པོ་ལ་མངོན་པར་ཞེན་ཏེ་རྩ་བ་དང་ཡན་ལག་གི་དམ་ཚིག་ཉམས་པ་ཐམས་ཅད་མཐོལ་ཞིང་བཤགས་སོ། །རང་བྱུང་ཡེ་ཤེས་ཀྱི་དོན་མཆོག་དང་ཐུན་མོང་གིས་བསྡུས་པའི་དངོས་གྲུབ་ཐམས་ཅད་དུས་དང་ལས་ལ་རག་མ་ལས་པར་ད་ལྟ་ཉིད་དུ་བསྩལ་ཏུ་གསོལ་ལོ། ། དེ་ནས་བཟླས་བརྗོད་ཀྱི་རིམ་པ་ནི། ལྷ་རྣམས་ཀྱི་ཐུགས་ཀའི་ཡི་གེ་ལས་འོད་འཕྲོས་པ་ནམ་མཁའ་དབྱིངས་ཀྱི་མཐའ་ཀླས་པའི་སེམས་ཅན་ལ་ཕོག་པས་སྒྲིབ་པ་ཐམས་ཅད་སྦྱངས་པ་ལ་སོགས་པ་ལས་བཞིའི་རིམ་པས་དམིགས་ཏེ། སེམས་ཅན་རྣམས་ཡི་གེར་གྱུར་ཏེ་ཐུགས་ཀར་ཐིམ་པའི་ཚུལ་གྱིས་གཙོ་བོ་ནས་སྒོ་བའི་བར་ལྷ་སོ་སོའི་བར་སྔགས་བརྗོད་པར་བྱའོ། ། ཡང་ན། སྔགས་ཀྱི་ཕྲེང་བ་ལྷ་སོ་སོའི་སྐུའི་དབྱིབས་བརྒྱུད་ཅིང་མཁའ་གསང་ནས་འཁོར་བས་འོད་ཟེར་བདེ་བ་ཆེན་པོ་འཕྲོས་པས་སེམས་ཅན་ལ་ཕོག་པས་སྒྲིབ་པ་སྦྱངས་ཏེ་ལྷའི་རང་བཞིན་དུ་གྱུར་པ་སླར་འདུས་སྙིང་གར་ཐིམ་པའི་ཚུལ་གྱིས་རྩ་བའི་སྔགས་དང་འཁོར་གྱི་ས་བོན་ཙམ་ཕྱོགས་གཅིག་ཏུ་བཟླས་པ་ལ་བརྩོན་པར་བྱའོ། །གྲངས་ནི་འདིར་མཐའ་གཅིག་ངེས་པར་མ་གསུངས་ཏེ། ཅི་འགྲུབ་པར་གྱུར་པ་དེ་སྲིད་དུ་བཟླ་བར་འདོད་དོ། །སྤྱིར་གཙོ་བོ་ལ་བྱེ་བ་འཁོར་རྣམས་ལ་ཁྲི་ཕྲག་རེས་གྲངས་ཀྱི་བསྙེན་པ་གྲུབ་པར་བཞེད་པས་འདིར་ཡང་དེའི་རྗེས་སུ་འབྲང་བར་བྱའོ། །དེ་ནས་ཚོགས་ཀྱི་མཆོད་པ་ནི། ནང་མཆོད་ནས་བདུད་རྩི་བླངས་ལ་མཐེབ་སྲིན་གྱིས་འཐོར་ཞིང་། རཾ་ཡཾ་ཁཾ་གིས་མ་དག་པ་བསྲེགས་སྦྱངས་གཏོར་ནས། ཨ་ལས་ཐོད་པ་དུམ་བུ་གཅིག་པ་ཕྱི་དཀར་ལ་ནང་དམར་བའི་དབུས་སུ། ཡོ་བྱད་རྣམས་ཨོཾ་ཨཱཿཧཱུྃ་གིས་བདུད་རྩིར་བྱིན་གྱིས་བརླབས་པའི་ཁ་ཆོད་ཟླ་བ་དང་ཉི་མའི་དབུས་རྡོ་རྗེ་མཐིང་ག་རྩེ་ལྔ་པའི་ལྟེ་བར་ཡི་གེ་གསུམ་ལས་འོད་འཕྲོས་པས་ཕྱོགས་བཅུའི་སངས་རྒྱས་ཐམས་ཅད་ཀྱི་སྐུ་གསུང་ཐུགས་ཀྱི་བདུད་རྩིའི་རྒྱུན་བབས་པས་ཁེངས་ནས་ནམ་མཁའི་དབྱིངས་ལྟར་བསམ་གྱིས་མི་ཁྱབ་པར་འཕེལ་བར་བསམས་ལ། ཚོགས་ཕུད་དང་པོ་དཀྱིལ་འཁོར་ལ་འབུལ་བ་ནི། ཕྱོགས་བཅུ་དུས་བཞིའི་རྩ་བ་དང་བརྒྱུད་པར་བཅས་པའི་བླ་མ་དམ་པ་རྒྱལ་བ་དགོངས་པའི་བརྒྱུད་པ། རིག་འཛིན་བརྡ་ཡི་བརྒྱུད་པ། གང་ཟག་སྙན་ཁུང་བརྒྱུད་པ་ཐམས་ཅད་དང་། ཡི་དམ་དཀྱིལ་འཁོར་གྱི་ལྷ་ཚོགས། མཁའ་འགྲོ་སྡེ་ལྔ་དམ་ཅན་རྒྱ་མཚོའི་ཚོགས་དང་བཅས་པ། འཁོར་བ་དང་མྱ་ངན་ལས་འདས་པའི་མགྲོན་ཐམས་ཅད་ཀྱི་ཞལ་དུ་གྷ་ན་ཙཀྲ་ཁཱ་ཧཱི། བར་དུ་རྣལ་འབྱོར་པ་རྣམས་ཚོགས་ལ་རོལ་པ་ནི། བདག་ལུས་རྡོ་རྗེ་གསུམ་གྱི་རང་བཞིན་གྱི། །དཀྱིལ་འཁོར་ལྷ་ཚོགས་རྒྱལ་བ་རྒྱ་མཚོའི་ཚོགས། །བདེ་ཆེན་བདུད་རྩི་ཚོགས་ཀྱི་འཁོར་ལོ་ཡིས། །བདེ་མཆོག་མཉམ་པ་ཉིད་དུ་དགྱེས་གྱུར་ཅིག །མ་ཧཱ་སུ་ཁ་ཨ་ལ་ལ་ཧོ། ། ལྷག་མ་གཏོང་བ་ནི། དབང་ཕྱུག་མ་ཉི་ཤུ་རྩ་བརྒྱད་ལང་ཀ་མགྲིན་བཅུའི་ཚོགས་དང་བཅས་པ་ཐམས་ཅད་ལ་འབུལ་ལོ། །རྣལ་འབྱོར་བདག་ཅག་འཁོར་དང་བཅས་པའི་ལས་བཞིའི་ཕྲིན་ལས་ཐོགས་པ་མེད་པར་འགྲུབ་པར་མཛོད་ཅིག ཅེས་དང་། མཁའ་ཁྱབ་རྒྱལ་བའི་དཀྱིལ་འཁོར་དུ། །ཚོགས་ཀྱི་མཆོད་པ་ཕུལ་བ་ཡིས། །བདག་གཞན༴ སོགས་བསྔོ་བ་བྱ། ཐུན་མཐར་མཆོད་བསྟོད་བཟོད་གསོལ་བྱ། བསྡུ་ལྡང་ནི། སྣོད་བཅུད་ལྷར་གསལ་བ་ཐམས་ཅད་འོད་གསལ་དུ་ཐིམ་པར་བསམས་ལ། དམིགས་བྱ་དམིགས་བྱེད་མི་དམིགས་དཔག་མེད་བསམ་མི་ཁྱབ། །ཡེ་ཤེས་རང་རིག་དཀྱིལ་འཁོར་ལྷ་ཚོགས་བརྗོད་མི་ལང་། །མཉམ་དང་མི་མཉམ་ཀུན་ཁྱབ་ཁྱབ་མེད་ཁྱབ་པའི་དབྱིངས། །ཡེ་ནས་ཀུན་གསལ་དཀྱིལ་འཁོར་རྣམ་སྤྲོས་སྤྲོས་པ་མེད། ། སླར་ཡང་འོད་གསལ་གྱི་ངང་ལས་སྒྱུ་མ་ལྟ་བུའི་ལྷར་གསལ་ཞིང་ཕྱག་རྒྱ་བཞིའི་དོན་དང་རང་བཞིན་རྫོགས་པ་ཆེན་པོའི་གནས་ལུགས་དྲན་པར་བྱས་ཏེ། ཐམས་ཅད་མ་ལུས་ཆོས་སོ་ཅོག །སངས་རྒྱས་ཉིད་ལས་གཞན་མ་ཡིན། །སངས་རྒྱས་ཉིད་ལས་གཞན་པའི་ཆོས། །སངས་རྒྱས་ཉིད་ཀྱིས་མི་བརྙེས་སོ། ། ཞེས་བརྗོད་ཅིང་བསམ། དགེ་བསྔོ་ཤིས་བརྗོད་ནི། དགེ་བ་འདི་ཡིས་སྲིད་པའི་སེམས་ཅན་རྣམས། ། མ་ལུས་ཉེར་ཞིའི་གོ་འཕང་མཆོག་ཐོབ་ནས། །སྐུ་དང་ཡེ་ཤེས་འདུ་འབྲལ་མེད་པ་ཡིས། །ཕྱོགས་དུས་ཀུན་ཏུ་བཀྲ་ཤིས་བྱེད་པར་ཤོག ། ཅེས་ཀུན་མཁྱེན་ཆོས་ཀྱི་རྒྱལ་པོ་དྲི་མེད་འོད་ཟེར་གྱི་གསུང་གཞིར་བཞག་རྒྱུད་སྡེ་རིན་པོ་ཆེའི་ཚི ག་འགས་ཁ་བསྐངས་ཏེ་རང་ཚིག་ཉེས་པའི་བསྲེ་བསླད་སྤངས་ནས་ངག་དབང་བློ་གྲོས་མཚུངས་མེད་ཀྱིས་ཤར་མར་སྤེལ་བ་ཉེས་འགལ་མཆིས་ན་རྩ་གསུམ་སྲུང་མའི་ཚོགས་ལ་སྙིང་ནས་བཤགས་ཤིང་། དགེ་བས་དཔ ལ་གསང་བའི་སྙིང་པོའི་བསྟན་པ་ཕྱོགས་ཀུན་ཏུ་རྒྱས་པའི་རྒྱུར་གྱུར་ཅིག།


  ༄༅། །དཔལ་སྒྱུ་འཕྲུལ་དྲྭ་བ་ཆེན་པོའི་སྨིན་བྱེད་དབང་གི་རིམ་པ་བྱིན་རླབས་ཉེ་བརྒྱུད་བདུད་རྩིའི་ཐིག་ལེ་ཞེས་བྱ་བ་བཞུགས་སོ། །

  རིགས་མཆོག་ཕྱག་རྒྱ་ལྔར་ལྡན་པས། །ཁམས་གསུམ་བདག་པོར་དབང་བསྐུར་རོ། །ཨོཾ་རཏྣ་མུ་ཀུ་ཊ་ཨ་བྷི་ཥིཉྩ་ཏྲཾ་ཏྲཾ་ཏྲཾ་ཏྲཾ་ཏྲཾ། ཚོགས་བརྒྱད་ལ་བསྟིམས་པས་རྣམ་པར་ཤེས་པ་ཡེ་ཤེས་ལྔར་གསལ་བར་གྱུར་ཅིག སློབ་མ་དང་དབང་རྫས་སྣང་མཐར་གསལ་ལ། བསྐུར། བརླབས། དྲངས། བསྟིམས་རྣམས་སྔར་བཞིན་བྱ། དབང་རྫས་ཀྱི་ལྷ་འོད་དུ་ཞུ་བ་དར་མཐིང་གའི་ཅོད་པན་དུ་གྱུར་པ་མགོ་བོའི་གཡས་གཡོན་དུ་ཕུལ་ཞིང་དཔྱངས་པ་རྩ་རོ་རྐྱང་གཉིས་ལ་ཐིམ་པར་མོས་ལ། ཅོད་པན་མི་འགྱུར་མངའ་བརྙེས་པས། ། ཆོས་ཀྱི་རྒྱལ་སྲིད་ཆེན་པོའི་དབང་། །ཁམས་གསུམ་ཀུན་གྱི་དབང་ཕྱུག་ཆེ༑ ༑ཆོས་ཀྱི་རྒྱལ་པོར་དབང་བསྐུར་རོ། །ཨོཾ་བཛྲ་ཨཪྱ་ལམ་བྷོ་ངྷ་ར་ཨ་བྷི་ཥིཉྩ་ཧྲཱིཿཧྲཱིཿ དེ་ལྟར་དར་མཐིང་དམར་གྱི་ཅོད་པན་གྱི་དབང་བསྐུར་བས་གདུག་པ་ཅན་ཟིལ་གྱིས་གནོན་ཅིང་ཆོས་ཀྱི་རྒྱལ་སྲིད་ལ་མངའ་བརྙེས་པའི་ནུས་པ་ཐོབ་པར་གྱུར་ཅིག སློབ་མ་དང་དབང་རྫས་རིན་འབྱུང་དུ་གསལ་ལ། བསྐུར་བརླབས་དྲངས་བསྟིམས་རྣམས་སྔར་བཞིན། དབང་རྫས་ཀྱི་ལྷ་འོད་དུ་ཞུ་བ་ཕྲེང་བ་དྲྭ་མིག་ཅན་དུ་གྱུར་པ་མགོ་བོར་བཅིངས་པ་ཐིག་ལེ་སོ་གཉིས་ལ་ཐིམ་པར་མོས་ལ༑ ཏྲཱྃ། གཟུངས་དང་ཏིང་འཛིན་རྒྱུ་འབྲས་ཆོས། །བྱང་ཆུབ་ཕྱོགས་རྣམས་ཤེས་རབ་རྒྱན། །མི་འཇིགས་སྟོབས་དང་དཔེ་བྱད་མཚན། ། འབྲས་བུ་རྫོགས་པར་དབང་བསྐུར་རོ། །ཨོཾ་རཏྣ་མཱ་ལ་ཨ་བྷི་ཥིཉྩ་ཏྲཱཾ་ཏྲཱཾ། དེ་ལྟར་ཕྲེང་བའི་དབང་བསྐུར་བས་གཟུངས་དང་ཏིང་ངེ་འཛིན་སོགས་འབྲས་བུའི་ཆོས་ལ་མངའ་བརྙེས་པའི་ནུས་པ་ཐོབ་པར་གྱུར་ཅིག སློབ་མ་དང་དབང་རྫས་དོན་གྲུབ་ཏུ་གསལ་ལ། བསྐུར་བརླབས་དྲངས་བསྟིམས་རྣམས་སྔར་བཞིན་ལ། དབང་རྫས་ཀྱི་ལྷ་འོད་དུ་ཞུ་བ་གོ་ཆ་རུ་གྱུར་པ་ལུས་ལ་བསྐོན་པས་ལུས་རྩའི་དྲྭ་བས་ཁེབས་པ་ལ་ཐིམ་པར་མོས། ཧཱུྃ། མི་ཤིགས་ཡེ་ཤེས་རྡོ་རྗེ་ནི། །སངས་རྒྱས་ཀུན་གྱི་ཡ་ལད་དེ། །ཁྱབ་པའི་ཚུལ་གྱིས་དྲྭ་བ་ཡིན། །དབང་མཆོག་དམ་པ་སྦྱིན་པར་བྱ། །ཨོཾ་བཛྲ་རཀྵ་ཨ་བྷི་ཥིཉྩ་ཧཱུྃ། དེ་ལྟར་གོ་ཆའི་དབང་བསྐུར་བས་རྒོལ་བ་གང་གིས་ཀྱང་མི་ཚུགས་པའི་ནུས་པ་ཐོབ་པར་གྱུར་ཅིག སློབ་མ་དང་དབང་རྫས་མི་བསྐྱོད་པར་གསལ་ལ། བསྐུར་བརླབས་དྲངས་བསྟིམས་རྣམས་སྔར་བཞིན་ལ། དབང་རྫས་ཀྱི་ལྷ་འོད་དུ་ཞུ་བ་རྒྱལ་མཚན་དུ་གྱུར་པ་ལག་ཏུ་གཏད་པ་གསང་བའི་དབང་པོ་ལ་ཐིམ་པར་མོས་ལ། ཧཱུྃ། སྐུ་གསུང་ཐུགས་ཀྱི་བདག་ཉིད་ཆེ། །ལོག་པར་ལྟ་བ་ཟིལ་གནོན་མཚན། །ཐམས་ཅད་ཚར་གཅོད་ཡེ་ཤེས་རྒྱ། །ཡོན་ཏན་མངོན་འབྱུང་དབང་བསྐུར་རོ། །ཨོཾ་བཛྲ་ཀེ་རུ་ཨ་བྷི་ཥིཉྩ་ཧཱུྃ། དེ་ལྟར་རྒྱལ་མཚན་གྱིས་དབང་བསྐུར་བས་ལོག་པར་ལྟ་བ་ཅན་ཟིལ་གྱིས་གནོན་པའི་ནུས་པ་ཐོབ་པར་གྱུར་ཅིག སློབ་མ་དང་དབང་རྫས་རྣམ་སྣང་དུ་གསལ་ལ། བསྐུར་བརླབས་དྲངས་བསྟིམས་རྣམས་སྔར་བཞི ན་ལ། དབང་རྗས་ཀྱི་ལྷ་འོད་དུ་ཞུ་བ་རྡོ་རྗེ་ལ་སོགས་པ་རིགས་ལྔའི་ཕྱག་རྒྱ་རུ་གྱུར་པ་ལག་ཏུ་གཏད་པ་གནས་ལྔར་ཐིམ་པར་བསམས་ལ། ཧཱུྃ། རྡོ་རྗེ་འཁོར་ལོ་རིན་པོ་ཆེ། །པདྨ་རལ་གྲི་དྲིལ་བུ་འབར། །ཕྱག་རྒྱ་ལྔ་ཡི་དབང་བསྐུར་བས། །དངོས་གྲུབ་ལས་རྣམས་མངོན་བྱེད་ཤོག །བཛྲ་ཙཀྲ་རཏྣ་པདྨ་ཀརྨ་ཨ་བྷི་ཥིཉྩ་ཧཱུྃ། ཕྱག་རྒྱ་ལྔ་ཡི་དབང་བསྐུར་བས་ཉོན་མོངས་ལྔ་གནས་སུ་དག་ཅིང་ཡེ་ཤེས་ལྔ་ཐུགས་སུ་ཆུད་པར་གྱུར་ཅིག སློབ་མ་དང་དབང་རྫས་མི་བསྐྱོད་པར་གསལ་ལ། བསྐུར་བརླབ་དྲངས་བསྟིམས་སྔར་བཞིན་ལ། དབང་རྫས་ཀྱི་ལྷ་འོད་དུ་ཞུ་བ་གདུགས་སུ་གྱུར་པ་སྤྱི་བོར་ཕུབ་པས་ཀླད་པ་བདེ་ཆེན་གྱི་འཁོར་ལོ་ལ་ཐིམ་པར་མོས་ལ། ཧཱུྃ། གཉིས་མེད་ཡེ་ཤེས་རྟོག་བྲལ་བ། །རྨོངས་སོགས་སེམས་ཕྱིར་རང་བཞིན་སྟོང་། །ལོག་འབྱུང་རྒྱུ་འབྲས་མི་གདུང་བ། །ཐུགས་རྗེས་སྐྱོབ་པར་དབང་བསྐུར་རོ། །ཨོཾ་བཛྲ་རཏྣ་ཚཱ་ཏྲཾ་ཨ་བྷི་ཥིཉྩ་ཧཱུྃ། དེ་ལྟར་གདུགས་ཀྱིས་དབང་བསྐུར་བས་ཉོན་མོངས་པའི་གདུང་བ་ལས་སྐྱོབ་ནུས་པར་གྱུར་ཅིག སློབ་མ་དང་དབང་རྫས་རིགས་ལྔ་རུ་གསལ་ལ། བསྐུར་བརླབ་དྲངས་བསྟིམས་རྣམས་སྔར་བཞིན་ལ། དབང་རྫས་ཀྱི་ལྷ་འོད་དུ་ཞུ་བ་བུམ་པ་རུ་གྱུར་པ་སྤྱི་བོར་གཞག་ཅིང་བུམ་ཆུ་མགོ་བོའི་གནས་ལྔར་གཏིགས་པས་རྩ་གནས་ཐིག་ལེ་ཆེན་པོས་གང་བར་མོས་ལ། བུམ་པ་ཟླུམ་པོའི་ཕོ་བྲང་དུ། །སྣོད་བཅུད་མ་ལུས་ཀུན་བསྡུས་ནས། །ཐིག་ལེ་ཆེན་པོར་རྒྱས་བཏབ་པ། །སེམས་ཅན་ཐམས་ཅད་སངས་རྒྱས་ཡིན།། ཨོཾ་བཛྲ་ཀཱ་ལ་ཤ་ཨ་བྷི་ཥིཉྩ་ཧཱུྃ། ཨོཾ་བུངྔྷ་ཀཱ་ལ་ཤ་ཨ་བྷི་ཥིཉྩ་ཨོཾ། ཨོཾ་རཏྣ་ཀཱ་ལ་ཤ་ཨ་བྷི་ཥིཉྩ་ཏྲཱྃཿ ཨོཾ་པདྨ་ཀཱ་ལ་ཤ་ཨ་བྷི་ཥིཉྩ་ཧྲཱིཿ ཨོཾ་ཀརྨ་ཀཱ་ལ་ཤ་ཨ་བྷི་ཥིཉྩ་ཨ། དེ་ལྟར་བུམ་པའི་དབང་བསྐུར་བས་ཉོན་མོངས་ལྔ་ཡི་དྲི་མ་དག་ནས་ཡེ་ཤེས་ལྔའི་དབང་ཐོབ་པར་གྱུར་ཅིག སློབ་མ་དང་དབང་རྫས་རྣམ་སྣང་དུ་གསལ་ལ། བསྐུར་བརླབ་དྲངས་བསྟིམས་རྣམས་སྔར་བཞིན་ལ། དབང་རྫས་ཀྱི་ལྷ་འོད་དུ་ཞུ་བ་བཟའ་བཏུང་དུ་གྱུར་པ་ཁར་སྦྱིན་པ་ལྕེ་ལ་གནས་པའི་རོ་འབབ་མ་ལ་ཐིམ་པར་མོས་ལ། ཨོཾ། བཟའ་དང་བཅའ་དང་བཏུང་ལ་སོགས། །རང་སེམས་རྣམ་དག་རྒྱན་གྱི་ཕྱིར། །གཉིས་མེད་རོལ་པས་དབང་བསྐུར་བས། ། བདུད་རྩི་ཡིད་བཞིན་སྐུ་ཐོབ་ཤོག །ཨོཾ་བཛྲ་ཨ་མྲྀ་ཏ་ཧཱུྃ་ཨ་བྷི་ཥིཉྩ་ཧཱུྃ། དེ་ལྟར་བཟའ་བཏུང་གི་དབང་བསྐུར་བས་ཡེ་ཤེས་ཀྱི་སྣང་བ་འདོད་ཡོན་གྱི་རོལ་མོར་མ་འགགས་པར་སྤྱོད་པའི་ནུས་པ་ཐོབ་པར་གྱུར་ཅིག སློབ་མ་དང་དབང་རྫས་རིགས་ལྔར་གསལ་ལ། བསྐུར་བརླབ་དྲངས་བསྟིམས་རྣམས་སྔར་བཞིན་ལ། དབང་རྫས་ཀྱི་ལྷ་འོད་དུ་ཞུ་བ་བདུད་རྩི་ལྔ་རུ་གྱུར་པ་ལག་ཏུ་གཏད་པས་ཁམས་བཅུ་ལ་ཐིམ་པར་མོས་ལ། བདུད་རྩི་ཡེ་ནས་དག་པའི་ཆོས། །བླང་དོར་མེད་པ་ཀུན་ལས་འདས། །ཡེ་བསྲུང་ཆེན་པོའི་དམ་ཚིག་ཏུ། །མཁས་པས་དང་དུ་བླང་བར་བྱ། །མ་ཧཱ་ཨ་མྲྀ་ཏ་ཨ་བྷི་ཥིཉྩ་ཧཱུྃ། སྙིང་པོ་ལྔའི་དབང་བསྐུར་བས་སངས་རྒྱས་ཐམས་ཅད་ཀྱི་སྐུ་གསུང་ཐུགས་ཡོན་ཏན་ཕྲིན་ལས་ཕུན་སུ མ་ཚོགས་པའི་ནུས་པ་ཐོབ་པར་གྱུར་ཅིག གཉིས་པ་ནུས་པའི་དབང་ལྔ་ལས། ཉན་དབང་ནི། བླ་མ་ཡབ་ཡུམ་གཙོ་བོ་ཡབ་ཡུམ་དུ་གསལ་བའི་སྦྱོར་མཚམས་ནས་ཡི་གེ་བྷྲཱུྃ་དམར་སེར་གཅིག་འཕྲོས་པས་སློབ་མའི་རྣ་བའི་ནང་དུ་ཕོག་པར་འཁོར་ལོ་རྩིབས་བཞི་གྲུ་ཆད་བཞི་ལ་སྒོ་བཞི་བཏོད་པ་ཡི་གེ་ཏྲཱྃ་བཅུ་ཧཱུྃ་བཞི་ཛཿཧཱུྃ་བྃ་ཧོཿདང་བཅས་པ་འོ ད་དུ་ཞུ་བ་ལས་རིན་ཆེན་འབྱུང་ལྡན་ཡབ་ཡུམ་གྱི་ལྷ་ཚོགས་བཅོ་བརྒྱད་དང་དབང་རྫས་རིན་ཆེན་འབྱུང་ལྡན་དུ་གསལ་ལ། ཨེ་ཧྱེ་ཧིས་སྤྱན་དྲངས། ཛཿཧཱུྃ་བཾ་ཧོས་བསྟིམས་པས། སློབ་མ་ལྷ་དང་བཅས་ཏེ་འོད་དུ་ཞུ་བས་རིན་ཆེན་འབྱུང་ལྡན་དུ་བསྐྱེད་ལ་དབང་རྫས་ཀྱི་ལྷ་པོ་ཏིར་གྱུར་པ་ལག་ཏུ་གཏད་དེ། ཏྲཱྃ་གསང་བ་གསང་ཆེན་གསང་མཆོག་གང་། །གསང་བ་ཀུན་ལས་མཉན་པར་བྱ། །གསང་བའི་དོན་ཉིད་བརྟག་པ་ལས། །གཞན་དུ་སྨྲ་བར་བྱ་བ་མིན། །སྐལ་ལྡན་རིག་པ་འཛིན་པ་ཁྱོད་ལ་ཉན་པའི་དབང་བསྐུར་བས། དེ་བཞིན་གཤེགས་པའི་བཀའ་ཕྱི་ནང་ཐམས་ཅད་ལ་ཐོགས་པ་མེད་པར་ཉན་པའི་དབང་དམ་པ་ཐོབ་པར་གྱུར་ཅིག བསྒོམ་དབང་ནི། བླ་མ་ཡབ་ཡུམ་གཙོ་བོ་ཡབ་ཡུམ་དུ་གསལ་བའི་སྦྱོར་མཚམས་ནས་ཡི་གེ་བྷྲཱུྃ་དམར་སེར་གཅིག་འཕྲོས་པས་སློབ་མའི་སྙིང་གི་ནང་དུ་ཕོག་པར་འཁོར་ལོ་རྩིབས་བཞི་གྲུ་ཆད་བཞི་ལ་སྒོ་བཞི་བཏོད་པ་ཡི་གེ་ཧཱུྃ་བཅུ་ཧཱུྃ་བཞི་ཛཿཧཱུྃ་བཾ་ཧོཿདང་བཅས་པ་འོད་དུ་ཞུ་བ་ལས་མི་བསྐྱོད་པ་ཡབ་ཡུམ་གྱི་ལྷ་ཚོགས་བཅོ་བརྒྱད་དང་དབང་རྫས་མི་བསྐྱོད་པར་གསལ་བཏབ་ལ། དྲངས་བསྟིམས། སློབ་མ་ལྷ་དང་བཅས་པ་འོད་དུ་ཞུ་བས་མི་བསྐྱོད་པ་རུ་བསྐྱེད་ལ་དབང་རྫས་ཀྱི་ལྷ་ཕྲེང་བར་གྱུར་པ་ལག་ཏུ་གཏད་ལ། ཨོཾ། དུས་གསུམ་རྒྱལ་བའི་སྲས་ཆེན་པོ། །སྐུ་གསུང་ཐུགས་ཀྱི་རྡོ་རྗེ་བཟུང་། །རྒྱལ་བ་ཐམས་ཅད་མཉེས་མཆོད་ལ། ། རྒྱལ་བ་ཀུན་དང་མཉམ་པར་སྦྱོར། །སྐལ་ལྡན་རིག་པ་འཛིན་པ་ཁྱོད་ལ་བསྒོམ་པའི་དབང་བསྐུར་བས། རྣམ་པར་གྲོལ་བའི་ལམ་མཐའ་དག་ཐོགས་པ་མེད་པར་བསྒོམ་པའི་དབང་དམ་པ་ཐོབ་པར་གྱུར་ཅིག ཕྲིན་ལས་ཀྱི་དབང་ནི། བླ་མ་ཡབ་ཡུམ་གཙོ་བོ་ཡབ་ཡུམ་དུ་གསལ་བའི་སྦྱོར་མཚམས་ནས་ཡི་གེ་བྷྲཱུཾ་དམར་སེར་གཅིག་འཕྲོས་པས་སློབ་མའི་ལག་པ་གཉིས་ལ་ཕོག་པར་འཁོར་ལོ་རྩིབས་བཞི་གྲུ་ཆད་བཞི་ལ་སྒོ་བཞི་བཏོད་པར་ཡི་གེ་ཧཱཾ་བཅུ་ཧཱུྃ་བཞི་ཛཿཧཱུྃ་བཾ་ཧོཿདང་བཅས་འོད་དུ་ཞུ་བ་ལས་དོན་ཡོད་གྲུབ་པ་ཡབ་ཡུམ་གྱི་ལྷ་ཚོགས་བཅོ་བརྒྱད་དང་དབང་རྫས་དོན་ཡོད་གྲུབ་པ་རུ་གསལ་བཏབ་ལ། དྲངས་བསྟིམས། སློབ་མ་ལྷ་དང་བཅས་པ་འོད་དུ་ཞུ་བ་དོན་ཡོད་གྲུབ་པ་རུ་བསྐྱེད་ལ་དབང་རྫས་ཀྱི་ལྷ་རྒྱ་གྲམ་དུ་གྱུར་པ་ལག་ཏུ་གཏད་ལ། ཨོཾ། ཁྱོད་ནི་རྡོ་རྗེ་ལས་ཡིན་གྱི། །ལས་རྣམས་མ་ལུས་ཀུན་གྱིས་ཤིག །ཕོ་ཉ་མང་པོའི་འཕྲོ་འདུ་ཀུན། །ཁྱོད་ཀྱི་དགོས་པ་བྱེད་པ་ཡིན། །སྐལ་ལྡན་རིག་པ་འཛིན་པ་ཁྱོད་ལ་ཕྲིན་ལས་བཞིའི་དབང་བསྐུར་བས། ཕྲིན་ལས་རྣམ་བཞི་ཐོགས་པ་མེད་པར་སྤྱོད་ཅིང་ལྷུན་གྱིས་གྲུབ་པའི་དབང་དམ་པ་ཐོབ་པར་གྱུར་ཅིག འཆད་པའི་དབང་ནི། བླ་མ་ཡབ་ཡུམ་གཙོ་བོ་ཡབ་ཡུམ་དུ་གསལ་བའི་སྦྱོར་མཚམས་ནས་ཡི་གེ་བྷྲཱུཾ ་དམར་སེར་གཅིག་འཕྲོས་པས་སློབ་མའི་ལྕེ་ལ་ཕོག་པར་འཁོར་ལོ་རྩིབས་བཞི་གྲུ་ཆད་བཞི་ལ་སྒོ་བཞི་བཏོད་པར་ཡི་གེ་ཧྲཱིཿ བཅུ་ཧཱུྃ་བཞི་ཛཿ་ཧཱུྃ་བཾ་ཧོཿདང་བཅས་འོད་དུ་ཞུ་བ་ལས་སྣང་མཐའ་ཡབ་ཡུམ་གྱི་ལྷ་ཚོགས་བཅོ་བརྒྱད་དང་དབང་རྫས་སྣང་བ་མཐའ་ཡས་སུ་གསལ་བཏབ་ལ་དྲངས་བསྟིམས་སློབ་མ་ལྷ་དང་བཅས་པ་འོད་དུ་ཞུ་བ་སྣང་བ་མཐའ་ཡས་སུ་བསྐྱེད་ལ་དབང་རྫས་ཀྱི་ལྷ་འཁོར་ལོར་གྱུར་པ་ལག་ཏུ་གཏད་ལ། ཨོཾ། ཆོས་ཀྱི་བདུད་རྩི་བླ་མེད་ཀྱིས། །དད་ལྡན་སྐྱེས་བུ་ངོམས་པར་བྱོས། །རབ་འབྲིང་ཐ་མའི་བློ་ཅན་ལ། །མཐུན་པར་གསང་བསྒྲག་གཞན་དུ་མིན། ། སྐལ་ལྡན་རིག་པ་འཛིན་པ་ཁྱོད་ལ་འཆད་པའི་དབང་བསྐུར་བས་སེམས་ཅན་ཐམས་ཅད་ཀྱི་ཤེས་པའི་རྒྱུད་ལ་ཐེག་པ་མཐའ་དག་གི་ཆོས་ཀྱི་འཁོར་ལོ་བསྐོར་བའི་དབང་དམ་པ་ཐོབ་པར་གྱུར་ཅིག རྡོ་རྗེ་རྒྱལ་པོ་བཀའ་རབ་འབྱམས་ཀྱི་དབང་ནི། བླ་མ་ཡབ་ཡུམ་གཙོ་བོ་ཡབ་ཡུམ་དུ་གསལ་བའི་སྦྱོར་མཚམས་ནས་ཡི་གེ་བྷྲཱུྃ་དམར་སེར་ལྔ་འཕྲོས་པ་ལས། སློབ་བུའི་མགོ་དང་ལག་མཐིལ་གཉིས་དང་རྐང་མཐིལ་གཉིས་རྣམས་སུ་འཕྲོས་པས་འཁོར་ལོ་རྩིབས་བཞི་གྲུ་ཆད་བཞི་ལ་སྒོ་བཞི་བཏོད་པར་ཧཱུྃ་ཨོཾ་སྭཱ་ཨཱཾ་ཧཱ་བཅུ་བཅུ་ཧཱུྃ་བཞི་བཞི་ཛཿཧཱུྃ་བྃ་ཧོཿདང་བཅས་པ་འོད་དུ་ཞུ་བ་ལས་མགོ་རྣམ་སྣང་དཔུང་མགོ་གཡས་པ་མི་བསྐྱོད་པ། གཡོན་རིན་འབྱུང་། རྐང་པ་གཡས་དོན་གྲུབ། གཡོན་སྣང་བ་མཐའ་ཡས་ཀྱི་ལྷ་ཚོགས་དང་ཕྱི་རོལ་གྱི་ཕྱོགས་མཚམས་སྟེང་འོག་བཅུ་ཁྲོ་བོར་གསལ་བཏབ་ལ། དྲངས་བསྟིམས། སློབ་མ་ལྷ་དང་བཅས་པ་འོད་དུ་ཞུ་བ་ཀུན་བཟང་ཡབ་ཡུམ་དུ་བསྐྱེད་ལ་དབང་རྫས་ཀྱི་ལྷ་རྡོ་རྗེ་དང་དྲིལ་བུར་གྱུར་པ་ལག་ཏུ་གཏད་དེ། ཨོཾ། ཕྱོགས་བཅུ་དུས་བཞི་ཐམས་ཅད་ཀྱི། །སྐུ་གསུང་ཐུགས་ཀྱི་རྡོ་རྗེ་ཆེ། ། དཀྱིལ་འཁོར་ཀུན་གྱི་བྱེད་པ་པོ། །དཀྱིལ་འཁོར་ཀུན་གྱི་སྦྱིན་པ་སྤྱོད། ། སྐལ་ལྡན་རིག་པ་འཛིན་པ་ཁྱོད་ལ་རྡོ་རྗེ་རྒྱལ་པོ་བཀའ་རབ་འབྱམས་ཀྱི་དབང་བསྐུར་བས་རྡོ་རྗེ་རྒྱལ་པོའི་ས་འཛིན་ཅིང་། དཀྱིལ་འཁོར་ཐམས་ཅད་ཀྱི་བྱེད་པོའི་དབང་དམ་པ་ཐོབ་པར་གྱུར་ཅིག གསུམ་པ་སྤྱོད་རིག་མཉམ་པའི་བརྟུལ་ཞུགས་ཅན་གསུམ་ལ། གསང་ཤེར་ཚིག་དབང་རིམ་པ་བཞིན་བསྐུར་བ་ལ། གསང་དབང་ནི། བླ་མ་ཡབ་ཡུམ་གཙོ་བོ་ཡབ་ཡུམ་དུ་བསྐྱེད་པའི་མཁའ་གསང་བྱིན་གྱིས་བརླབས་ཏེ། སྦྱོར་བ་མཛད་པས་བྱང་སེམས་ཧཱུྃ་གི་རྣམ་པའི་རྒྱུན་ཡབ་ཀྱི་རྡོ་རྗེ་ནས་བྱུང་བ་ཡུམ་གྱི་པདྨའི་རྩེར་བསྐྱིལ་བ་རྡོ་རྗེ་སེམས་དཔའི་སྐུར་གསལ་བ་སློབ་མའི་ལྕེ་ཐོག་ཏུ་བཞག་ལ། ཤེས་རབ་ཐབས་ཀྱི་ཕྱག་རྒྱ་ལས། །བདེ་བའི་འབྲུ་ཚོགས་གསལ་བའི་རྒྱུན། །རྡོ་རྗེའི་ལམ་ནས་པད་མར་འཁྱིལ། །རྩེ་ནས་བསྟིམས་ཤིང་དཀྱིལ་འཁོར་བསྒྱུར། ། ཤྲཱི་མ་ཧཱ་སུ་ཁ་བཛྲ་བྷོ་ངྷི་ཧཱུྃ་ཧོ་ཨོཾ། སྐལ་ལྡན་རིག་པ་འཛིན་པ་ཁྱོད་ལ་གསང་བ་བྱང་ཆུབ་སེམས་ཀྱི་དབང་བསྐུར་བས། གནས་ངན་ལེན་གྱི་ས་བོན་བག་ཆགས་དང་བཅས་པ་དག་ནས། གནས་ལུགས་དོན་དམ་སྐྱེ་མེད་ཀྱི་ཡེ་ཤེས་མངོན་དུ་རྟོགས་པའི་དབང་དམ་པ་ཐོབ་པར་གྱུར་ཅིག ཤེར་དབང་ནི། སློབ་མ་ཡབ་ཡུམ་གཙོ་བོ་ཡབ་ཡུམ་དུ་བསྐྱེད་ལ། བསྐུར། བརླབས། དྲངས། བསྟིམས་རྣམས་སྔར་བཞིན་ལ། བརྡ་བཞི་ཕན་ཚུན་བསྣོལ་མས་བསྐུལ། ཕྱག་རྒྱ་བཞིས་དགྱེས་འཁྱུད་སྡོམ་སྤྲད་འདུ་ཤེས་གསུམ་གྱིས་སྙོམས་པར་ཞུགས་པས། གཡོ་ལྡང་བྱང་ཆུབ་ཀྱི་སེམས་དང་། འཇིག་འཇུག་བྱང་ཆུབ་ཀྱི་སེམས་དང་། སྨོན་པ་བྱང་ཆུབ་ཀྱི་སེམས་དང་། གནས་པ་བྱང་ཆུབ་ཀྱི་སེམས་དང་། མཐར་ཕྱིན་བྱང་ཆུབ་ཀྱི་སེམས་ལྔའི་རིམ་པས་ཡས་བབས་བདེ་བ་ཆེན་པོའི་ཡེ་ཤེས་ཁྱད་པར་ཅན་རྒྱུད་ལ་སྐྱེས་པར་མོས་ལ། ཧཱུྃ། རྗེས་སུ་འཇུག་པའི་ཕྱག་རྒྱ་ནི། །བཅུ་དྲུག་ཕྱེད་ཕྱེད་ཐིག་ལེ་གཅིག །ཕན་ཚུན་འགོད་པའི་སྟོབས་ཀྱིས་བསྟིམས། །བདེ་བ་གཉིས་པའི་ངོ་བོ་ཉིད། །གསུམ་པའི་ཡེ་ཤེས་དཀྱིལ་འཁོར་དུ། །གསལ་བར་ཤར་བས་གྱུར་པའི་སྒྲ། །རང་བཞིན་འོད་གསལ་དཀྱིལ་འཁོར་རོ།། ཨོཾ་གུ་ཧྱ་ཛྙཱ་ན་བྷོ་ངྷི་ཙིཏྟ་མ་ཧཱ་སུ་ཁ་ཧཱུྃ་ཧཱུྃ་ཧཱུྃ། ཨ་བྷི་ཥིཉྩ་ཧཱུྃ། སྐལ་ལྡན་རིག་པ་འཛིན་པ་ཁྱོད་ལ་ཡེ་ཤེས་རང་གནས་ཀྱི་དབང་བསྐུར་བས་ཤེས་བྱའི་དྲི་མ་དག་ནས་དོན་དམ་པ་འགག་མེད་ཀྱི་ཡེ་ཤེས་མངོན་དུ་རྟོགས་པའི་དབང་དམ་པ་ཐོབ་པར་གྱུར་ཅིག ། ཚིག་དབང་ནི། དེ་ལྟར་མས་བརྟན་གྱི་དགའ་བ་བཅུ་དྲུག་གི་འགྲོས་ཀྱིས་མཚན་སོ་གཉིས་དཔེ་བྱད་བརྒྱད་ཅུ་མངོན་ཤེས་དྲུག ལམ་ལྔའི་ཡོན་ཏན་མཐའ་དག་མངོན་དུ་རྫོགས་པར་མོས་ལ། བདེ་བའི་ངང་དེ་ཉིད་གང་དུའང་མ་གྲུབ་པའི་རང་བཞིན་སྤྲོས་པའི་མཐའ་ཐམས་ཅད་དང་བྲལ་བ་རྫོགས་པ་ཆེན་པོའི་ངོ་བོར་ངོ་ཤེས་པར་གྱིས་ལ། ཧཱུྃ། རྡོ་རྗེ་ཉི་མ་ཐབས་ཀྱི་རྒྱ། །ཕུང་སོགས་ཕྱག་རྒྱའི་ཚོགས་དང་ལྡན། །དེ་ཟླ་བསིལ་བྱེད་ཤེས་རབ་དངོས། །དུས་གཅིག་རོ་མཉམ་ཐིག་ལེ་ཆེ། །སུམ་ཅུ་རྩ་གཉིས་མཚན་རྫོགས་ཤིང་། །ཟླ་བའི་ཡེ་ཤེས་ལྔ་བཅུ་དྲུག །དཔེ་བྱད་ལ་སོགས་དཔག་ཏུ་མེད། །སེམས་ཤེས་མངོན་པར་ཤེས་དང་ལྡན། ། སེམས་མཐའ་འགྲོ་འོང་རྫུ་འཕྲུལ་ཤེས། །གནས་ནས་ལོན་པ་ཐིམ་པའི་སྒྲ༑ ༑མཐའ་གཉིས་མ་གོས་པད་མ་ཅན། །སྤྲུལ་པའི་གནས་ནས་བཀྱེ་བ་ཡིས། །བཞི་བཅུ་ལྔ་སོགས་མཐའ་ཡས་ཀུན། །རང་བཞིན་ཉིད་ལ་རང་གསལ་བ། །བཅུ་གསུམ་ཡི་གེ་འཁོར་ལོ་བརྗོད། །ཨོཾ་ངྷརྨ་ཀཱ་ཡ་ཨ་བྷི་ཥིཉྩ་ཧཱུྃ། སྐལ་ལྡན་རིག་པ་འཛིན་པ་ཁྱོད་ལ་བདེ་བ་ཆེན་པོའི་དབང་བསྐུར་བས་སྒྲིབ་གཉིས་བག་ཆགས་བཅས་དག་ནས་སྐྱེ་འགག་གཉིས་སུ་མེད་པ་ཟུང་འཇུག་དོན་དམ་ཡེ་ཤེས་མངོན་དུ་རྟོགས་པའི་དབང་དམ་པ་ཐོབ་པར་གྱུར་ཅིག གསུམ་པ་རྗེས་ལ་བཞི་ལས། དབང་མ་ཐོབ་པའི་སྐྱོན་ནི། རྒྱུད་ལས། སློབ་དཔོན་མཉེས་པར་མ་བྱས་ཤིང་། །དབང་རྣམས་ཐོབ་པར་མ་བྱས་པར། །ཉན་པ་ལ་སོགས་བརྩོན་པ་རྣམས། །འབྲས་བུ་མེད་ཅིང་བརླག་པར་འགྱུར། །ཞེས་དང་། དབང་བསྐུར་བའི་ཕན་ཡོན་ནི། ཇི་སྐད་དུ། དུས་འདི་ཕྱིན་ཆད་རྒྱལ་བའི་སྲས། །ངན་སོང་ཐམས་ཅད་མེད་པ་དང་། །ཚེ་རིང་བདེ་བ་ཕུན་སུམ་ཚོགས། །མཐོ་རིས་ཐར་བའི་བདག་པོར་འགྱུར། །ཞེས་སོ། །བླ་མ་མཉེས་པར་བྱ་བ་ནི། །དགོངས་འདུས་ལས། མཉེས་པར་བྱ་བའི་ཡོ་བྱད་བརྒྱད། །དམ་པ་དེ་ལ་རྫོགས་པར་ཕུལ། །སྐྱོ་དུབ་མེད་པའི་དད་པ་དང་། །གྱོང་ཁེངས་མེད་པའི་མཉེན་ལྕུག་དང་། །སེར་སྣ་མེད་པའི་ཟང་ཟིང་དང་། ། སོམ་ཉི་མེད་པའི་སྲི་ཞུ་དང་། །གཡོ་སྒྱུ་མེད་པའི་དྲང་ཐད་དང་། ཁ་གསག་མེད་པའི་རང་རྒྱུད་དང་། ། རྨོངས་པ་མེད་པའི་ཤེས་རབ་དང་། །དྲི་མ་མེད་པའི་ལྷག་བསམ་བརྒྱད། །དམ་པ་དེ་ལ་རྫོགས་པར་འབུལ། །ཞེས་སོ། །དམ་ཚིག་བསྲུང་དགོས་པ་ནི། ཀུན་འདུས་ལས། དབང་རྣམས་ལེགས་པར་རྫོགས་གྱུར་པས། །རྩ་བ་ཡན་ལག་དམ་ཚིག་ཀུན། །མ་ཉམས་རབ་ཏུ་བསྲུང་བར་བྱ། །དེས་ནི་དངོས་གྲུབ་མཆོག་ཐོབ་འགྱུར། །ཞེས་སོ། །དགའ་སྟོན་བྱ་བ་ནི། འདི་ལས། དེ་ནས་རིགས་ཀྱི་བུ་མཆོག་དེས། ། རྒྱལ་སྲིད་དང་ནི་རང་གི་ལུས། །བུ་དང་ཆུང་མ་ནོར་དང་དབྱིག །རབ་ཏུ་གཅེས་དང་ཡིད་འཐད་འབུལ། ། ཞེས་གསུངས་པ་རྣམས་ཐུགས་ལ་བཞག་ནས་དགའ་སྤྲོ་ཁྱད་པར་ཅན་བསྐྱེད་ལ་རྩ་བ་དང་ཡན་ལག་གི་དམ་ཚིག་རྣམས་ཚུལ་བཞིན་བསྲུང་ཞིང་ལུས་ལོངས་སྤྱོད་དུས་གསུམ་དགེ་བའི་དངོས་པོ་རྣམས་ཀྱང་འབུལ་ན་ཆ་ཤས་ནས་བཞེས་ལ་ལོངས་སྤྱད་དུ་གསོལ་སྙམ་དུ་འདིའི་རྗེས་ཟློས། གཙོ་བོས་ཇི་ལྟར༴ སོགས། དེ་ནས་དགེ་བ་བསྔོ་ཞིང་ཤིས་པ་བརྗོད་པས་ཀྱང་མཐའ་བརྒྱན་པར་བྱའོ། །ཞེས་པ་འདི་ནི་རང་ངོར་དག་པའི་སྣང་བ་ཅུང་ཟད་ལ་འབྱམས་པའི་ཕྱི་དུས་སུ་འདི་འདྲ་ཞིག་འབྲི་འདོད་ཡོད་ཚུལ་སྨྲས་ཚེ་ཉེ་བར་གནས་པའི་ཁྲིམས་ལྡན་སྡེ་སྣོད་འཛིན་པ་བརྒྱ་ཕྲག་གསུམ་ལྷག་གིས་ཐུན་མོང་དུ་བསྐུལ་བའི་རྐྱེན་གྱིས། ལུང་རིགས་མན་ངག་རྒྱ་མཚོའི་གནས་ལ་བློ་གྲོས་མཆོག་ཏུ་རྒྱས་པ་མཁན་པོ་ཤེས་རབ་བཟང་པོས་ཡི་གེ་པ་བྱས་ཏེ། ངག་དབང་བློ་གྲོས་མཚུངས་མེད་ནས་ཀུན་མཁྱེན་ཀློང་ཆེན་རབ་འབྱམས་ཀྱི་གསུང་ལ་གཞི་བྱས། རྒྱལ་བ་རིག་འཛིན་བརྒྱུད་པའི་མན་ངག་གིས་ཟུར་བརྒྱན་ཏེ་སྤེལ་བ་དགེ་ལེགས་འཕེལ།


  ༄༅། །རྡོར་སེམས་སྒྲུབ་ཐབས་ཀྱི་བརྒྱུད་པའི་གསོལ་འདེབས་བཞུགས་སོ། །


  ༄༅། །ཆོས་སྐུ་ཀུན་ཏུ་བཟང་པོ་དང་། །ལོངས་སྐུ་ཞི་ཁྲོ་རིགས་ལྔའི་ལྷ༑ ༑སྤྲུལ་སྐུ་རྡོ་རྗེ་སེམས་དཔའ་སྟེ། །དགོངས་བརྒྱུད་བླ་མར་གསོལ་བ་འདེབས། །རྒྱལ་བ་ཀུན་འདུས་པདྨ་འབྱུང་། །མཁའ་འགྲོའི་ཚོགས་དཔོན་མཚོ་རྒྱལ་ཞབས། །གྲུབ་མཆོག་རྡོ་རྗེ་བདུད་འཇོམས་ཏེ། །བརྡ་བརྒྱུད་བླ་མར་གསོལ་བ་འདེབས། །ཟབ་གཏེར་མཛོད་འཛིན་རྒོད་ལྡེམ་རྗེ། །སྙིགས་ལྔའི་མུན་སེལ་ལས་རབ་གླིང་། །རིག་རྩལ་དབང་ཐོབ་འཇིགས་མེད་པ ། །སྙན་བརྒྱུད་བླ་མར་གསོལ་བ་འདེབས། ། གཞན་ཡང་ཡིད་དམ་ཌཱཀྐི་ནི། །ཆོས་སྐྱོང་སྲུང་མའི་ཚོགས་རྣམས་དང་། ། སྣོད་བཅུད་རྒྱལ་པའི་ཞིང་དུ་གྲགས། །མ་ལུས་ཀུན་ལ་གསོལ་བ་འདེབས། །དེ་ལྟར་གསོལ་བ་བཏབ་པའི་མཐུས། །དག་མཉམ་གཞི་ཡི་གནས་ལུགས་རྟོགས། །བསྐྱེད་དང་རྫོགས་པའི་ཉེ་ལམ་གྱིས། ། འབྲས་བུ་སྐུ་གཉིས་ཐོབ་པར་ཤོག །ཅེས་པ་འདི་ནི་རྡོར་སེམས་བསྙེན་པ་དུང་སྒྲུབ་ཆེན་མོའི་སྐབས་སུ་ངག་དབང་བློ་གྲོས་མཚུངས་མེད་པས་སྨྲས་པ་ཀུན་ཏུ་ད གེ་བར་གྱུར་ཅིག །ཕྱི་ལོ་༡༩༩༥ཟླ་༤ཚེས་༡ལའོ།། །།


  ༄༅། །བླ་མ་རྡོ་རྗེ་སེམས་དཔའི་སྒྲུབ་ཐབས་ཉམས་ཆག་ཀུན་སྦྱོང་ཞེས་བྱ་བ་བཞུགས་སོ། །


  ༄༅། །དཔལ་རྡོ་རྗེ་སེམས་དཔའ་ལ་ཕྱག་འཚལ ་ལོ། །འདི་ལ་ལས་རིམ་གསུམ་ལས། དང་པོ་དབང་བསྐུར་ལ་སྦྱོར་དངོས་རྗེས་གསུམ་ལས། དང་པོ་ལ་དྲུག་ལས། དང་པོ་དམ་ཚིག་ལྡན་པའི་སློབ་བུས་ཅི་འབྱོར་བའི་མཎྜལ་ཐོགས་ལ། གསོལ་བ་གདབ་པ་ནི། ཀྱེ། སངས་རྒྱས་ཀུན་འདུས་ལྷག་པའི་ལྷ། །དཔལ་ལྡན་རྡོ་རྗེ་སེམས་དཔའ་དང་། །དབྱེར་མེད་བླ་མ་དགོངས་སུ་གསོལ། །བདག་ལ་བྱིན་རླབས་དབང་བསྐུར་སྩོལ། ། གཉིས་པ་ལན་སྦྱིན་པ་ནི། ཧོ། ཐབས་དང་ཤེས་རབ་དབྱེར་མེད་པའི། །གསང་ཆེན་ལམ་ལ་མོས་པ་ཁྱོད། །ད་ལྟ་བདག་གིས་སྨིན་པར་བྱ། །དམ་ཚིག་གནས་ལས་མ་འདའ་ཞིག ། སྐྱབས་སེམས་ལྷ་བསྐྱེད་བྱིན་འབེབས་བཞི་པོ་གཞུང་ལྟར་བྱས་རྗེས། གཉིས་པ་དངོས་གཞི་ལ་བཞི་ལས། དང་པོ་བུམ་དབང་བསྐུར་བ་ནི། ཧཱུྃ། རིན་ཆེན་བུམ་པའི་གཞལ་ཡས་སུ། །རིགས་གཅིག་རྡོ་རྗེ་སེམས་དཔའ་ཡི། །སྐུ་ལས་བབས་པའི་ཆུ་རྒྱུན་གྱིས། །རིགས་ཀྱི་བུ་ལ་དབང་བསྐུར་རོ། ། བསྐྱེད་རིམ་བསྒོམ་ལ་དབང་ཐོབ་ནས། །སྤྲུལ་སྐུའི་གོ་འཕང་འཐོབ་པར་ཤོག །ཀཱ་ཡ་ཨ་བྷི་ཥིཉྩ་ཨོཾ། གཉིས་པ་གསང་དབང་བསྐུར་བ་ནི། ཧེ་རུ་ཀ་དཔལ་བླ་མ་མཆོག །ཐབས་ཤེས་གཉིས་མེད་ལས་བྱུང་བའི། །དཀར་དམར་འདྲེས་པའི་དམ་རྫས་འདིས། །རིགས་ཀྱི་བུ་ལ་དབང་བསྐུར་རོ། ། གསང་སྔགས་བཟླ་ལ་དབང་ཐོབ་ནས། །ལོངས་སྐུའི་གོ་འཕང་འཐོབ་པར་ཤོག །ཝཀྐཱ་ཨ་བྷི་ཥིཉྩ་ཨཿ གསུམ་པ་ཤེར་དབང་བསྐུར་བ་ནི། བཅུ་དྲུག་དགའ་བའི་རང་གཟུགས་མར། །མཉམ་སྦྱོར་དབབ་གཟུང་འདྲེན་དགྲམ་དང་། །སྦྱོར་ལ་བདེ་སྟོང་ངོས་ཟུང་ཞིག །གུ་ཧྱ་མུ་དྲས་དབང་བསྐུར་རོ། །རྫོགས་རིམ་བསྒོམ་ལ་དབང་འབྱོར་ནས། །ཆོས་སྐུའི་གོ་འཕང་འཐོབ་པར་ཤོག །ཙིཏྟ་ཨ་བྷི་ཥིཉྩ་ཧཱུྃ། བཞི་པ་ཚིག་དབང་ནི། སེམས་ཉིད་སྟོང་གསལ་འགག་པ་མེད། །རྡོ་རྗེ་སེམས་དཔའི་མེ་ལོང་འདྲ། ། རང་ལ་ཡེ་ནས་གནས་པ་འདི། །རང་ངོ་ཤེས་པས་དབང་བསྐུར་རོ། ། ཁྲེགས་ཆོད་ཐོད་རྒལ་བསྒོམ་ལ་དབང་། ། ངོ་བོ་ཉིད་སྐུ་འཐོབ་པར་ཤོག །དྷརྨ་དྷ་ཏུ་ཨ་བྷི་ཥིཉྩ་ཨ། གསུམ་པ་རྗེས་ཀྱི་རིམ་པ་རྣམས་སྤྱི་ལྟར་བྱའོ། །


  ༈ གཉིས་པ་སྒྲུབ་ཐབས་ཀྱི་རིམ་པ་ལ། སྦྱོར་དངོས་གཉིས་ལས། དང་པོ་ལ་དྲུག་ལས། དང་པོ་ནི། འདིར་རྣལ་འབྱོར་པ་གང་ཞིག་སྙིང་པོའི་སྒྲུབ་ཐབས་ལ་གཞོལ་བར་འདོད་པས་ལུས་སེམས་ཁོང་གློད་ལ་དད་འདུན་དྲག་པོས་ཀུན་ནས་བསླངས་ཏེ་སྐྱབས་སུ་འགྲོ་བ་ནི། ན་མོ། འདི་ནས་བྱང་ཆུབ་སྙིང་པོའི་བར། །རིགས་དང་དཀྱིལ་འཁོར་རྒྱ་མཚོའི་བདག །བླ་མ་རྡོ་རྗེ་སེམས་དཔའ་ལ། །ཡིད་ཆེས་དད་པས་སྐྱབས་སུ་མཆི། ། གཉིས་པ་སེམས་བསྐྱེད་པ་ནི། མཁའ་མཉམ་འགྲོ་བ་མཐའ་དག་ཀུན། །གཏན་བདེའི་ས་ལ་དབུགས་དབྱུང་ཕྱིར། །ལུས་ངག་ཡིད་ཀྱི་བརྩོན་པ་ཀུན། །བྱང་ཆུབ་ལམ་དང་འབྲལ་མི་བྱ། ། གསུམ་པ་བགེགས་བསྐྲད་པ་ནི། ཧཱུྃ། གསང་བ་མཆོག་གི་དཀྱིལ་འཁོར་འདིར། །བསམ་སྤྱོད་ལོག་པའི་བདུད་རིགས་རྣམས། །མུ་མེད་ནམ་མཁའི་ཕ་མཐར་དེངས། །བཀའ་ལས་འདའ་ན་རླག་པར་བྱེད། །ཨུ་ཙ་ཏ་ཡ་ཕཊ། བཞི་པ་སྲུང་འཁོར་བསྒོམ་པ་ནི། ཧཱུྃ། འཁོར་འདས་སྣང་སྲིད་ཆོས་རྣམས་ཀུན། །དག་མཉམ་རྒྱལ་བའི་དཀྱིལ་འཁོར་ཏེ། །མ་དག་ལོག་འདྲེན་མིང་ཡང་མེད། །མཉམ་ཉིད་ངང་དུ་མཚམས་བཅད་དོ། །བཛྲ་རཀྵ་རཀྵ་བྷྲཱུཾ། ལྔ་པ་བྱིན་དབབ་པ་ནི། ཧཱུྃ། སྐྱེ་འགག་བྲལ་བའི་ཞིང་ཁམས་ནས། །ངོ་བོ་ཆོས་སྐུའི་བླ་མ་ཡིས། །ལས་རླུང་དབུ་མར་བསྟིམ་པ་དང་། །རོ་མཉམ་ཆེན་པོའི་བྱིན་ཕོབ་ཅིག །ངེས་པ་ལྔ་ལྡན་ཞིང་ཁམས་ནས། །རང་བཞིན་ལོངས་སྐུའི་བླ་མ་ཡིས། །སྣང་ཤེས་གཞི་ཡི་ཆོས་ཀུན་ལ། །སྐུ་དང་ཡེ་ཤེས་བྱིན་ཕོབ་ཅིག །མ་ངེས་འགྲོ་འདུལ་ཞིང་ཁམས་ནས། །ཐུགས་རྗེ་སྤྲུལ་སྐུའི་བླ་མ་ཡིས། ། ཁམས་གསུམ་འཁོར་བ་དོང་སྤྲུགས་ཏེ། །སྐུ་གཉིས་ཐོབ་པའི་བྱིན་ཕོབ་ཅིག །ཨོཾ་བཛྲ་ས་ཏྭ་ཧཱུྃ། ཨ་ཝེ་ཤ་ཡ་ཕེཾ་ཕེཾ། ཛ་ཧཱུྃ་བཾ་ཧོ། ཏིཥྛ་བཛྲ། དྲུག་པ་མཆོད་རྫས་བྱིན་གྱིས་བརླབ་པ་ནི། ཧཱུྃ། གང་སྣང་ཡེ་ཤེས་རོལ་བའི་རྒྱན། །ཀུན་བཟང་མཆོད་པ་བླ་ན་མེད། །རབ་འབྱམས་རྒྱལ་བའི་དཀྱིལ་འཁོར་གྱི།། ཐུགས་དམ་སྐོང་བའི་དཔྱིད་དུ་གྱུར། །མ་ཧཱ་པཱུ་ཙ་སྥ་ར་ཎ་ཁཾ། གཉིས་པ་དངོས་གཞི་ལ་བརྒྱད་ལས ། དང་པོ་ལྷ་བསྐྱེད་ནི། ཧཱུྃ། སྣང་ཞིང་སྲིད་པའི་ཆོས་སོ་ཅོག ། ཡེ་ནས་སྟོང་པ་ཆེན་པོར་གནས། །དེ་ལྟར་མ་རྟོགས་སེམས་ཅན་ལ། ། སྙིང་རྗེ་ཆེན་པོས་ཁྱབ་པར་བྱ། །སྟོང་དང་སྙིང་རྗེ་དབྱེར་མེད་པའི། ། རང་སེམས་ཧཱུྃ་ཡིག་དཀར་པོ་ཉིད། །མཁའ་དཀྱིལ་དྭངས་པའི་དབྱིངས་ཉི་ཟླར། །བབས་པས་འོད་འཕྲོས་དོན་གཉིས་བྱས། །ཡོངས་གྱུར་བླ་མ་རྡོ་རྗེ་སེམས། །རབ་དཀར་དྲི་མེད་ཟླ་བའི་མདོག །ལོངས་སྐུའི་ཆས་རྫོགས་སྐྱིལ་ཀྲུང་བཞུགས། །ཕྱག་གཡས་རྡོ་རྗེ་ཐུགས་ཀར་བསྟོད། ། གཡོན་པས་དྲིལ་བུ་དཀུ་ལ་བརྟེན། །ཞི་ཚུལ་སྒེག་པའི་ཉམས་དང་ལྡན། །ཡེ་ཤེས་འོད་ཀྱིས་ཕྱོགས་ཀུན་ཁྱབ། །སྒྱུ་མ་ཆུ་ཟླ་འཇའ་ཚོན་བཞིན། །སྣང་ལ་རང་བཞིན་མེད་པར་བསྒོམ། ། གཉིས་པ་རྒྱས་གདབ་དབང་བསྐུར་ནི། གནས་གསུམ་ཨོཾ་ཨཱཿཧཱུྃ་ཉིད་ལས། །འོད་འཕྲོས་ཕྱོགས་བཅུའི་ཞིང་ཀུན་གྱི། །སྐུ་གསུང་ཐུགས་ཀྱི་ལྷ་རྣམས་ཀུན། །བྱོན་ནས་གཉིས་སུ་མེད་པར་གྱུར། །སྤྱི་བོར་འབྲུ་ལྔའི་ཡི་གེ་ལས། །དབང་གི་ལྷ་རྣམས་སྤྱན་དྲངས་ཏེ། །དབང་བསྐུར་ལུས་ཀྱི་སྒྲིབ་པ་སྦྱངས། །ཆུ་ཡི་ལྷག་མ་ཡར་ལུད་པས། །སྤྱི་བོར་བཅོམ་ལྡན་ཤཱཀྱ་ཐུབ། །སྤྲུལ་སྐུའི་ཆས་ཀྱིས་བརྒྱན་པར་གྱུར། །ཨོཾ་ཧཱུྃ་སྭ་ཨཾ་ཧ། གསུམ་པ་སྙན་གསན་དབབ་པ་ནི། ཧཱུྃ། རིགས་འདུས་གཙོ་བོའི་ཐུགས་ཀ་ནས། །ཧཱུྃ་ཡིག་སྔོན་པོའི་འོད་ཟེར་གྱིས། ། རབ་འབྱམས་སྲས་བཅས་རྒྱལ་བ་ཀུན། །མཁའ་ལ་སྤྲིན་བཞིན་བྱོན་པར་བསམ། ། བཞི་པ་སྤྱན་འདྲེན་པ་དངོས་ནི། ཧཱུྃ། གསལ་སྟོང་དབྱེར་མེད་དོན་གྱི་ལྷ། །འཁོར་འདས་ཀུན་ཁྱབ་བཅོམ་ལྡན་འདས། །གདུལ་བྱའི་དད་པའི་མོས་བློ་དང་། །མཐུན་པར་རྟགས་ཀྱི་སྐུར་བཞེངས་ཤིག །བཛྲ་ས་མ་ཛ་ཛ། ལྔ་པ་བཞུགས་སུ་གསོལ་བ་ནི། ཧཱུྃ། དབྱིངས་ནས་བྱོན་པའི་ཡེ་ཤེས་ལྷ།། ཏིང་འཛིན་སྒོམ་པའི་དམ་ཚིག་པར། །ཇི་ལྟར་ཆུ་ལ་ཆུ་བཞག་བཞིན། ། དབྱེར་མེད་བརྟན་པོར་བཞུགས་སུ་གསོལ། །ས་མ་ཡ་ཏིཥྛ་ལྷན། དྲུག་པ་མཆོད་པ་འབུལ་བ་ནི། ཧཱུྃ། ཆོས་ཀྱི་དབྱིངས་ཀུན་ཁྱབ་པ་ཡི། །ཉེར་སྤྱད་བདུན་དང་འདོད་ཡོན་ལྔ། །སྨན་གཏོར་རཀྟ་གླུ་གར་སོགས། །ཀུན་བཟང་མཆོད་པའི་སྤྲིན་དུ་འབུལ། །མ་ཧཱ་པཱུ་ཙ་ཧོ། བདུན་པ་བསྟོད་པ་ནི། ཞི་ཆགས་ཁྲོ་བོའི་ཚུལ་འཆང་བའི། །དཀྱིལ་འཁོར་རྒྱ་མཚོའི་སྤྲོ་བསྡུའི་དཔལ། །ཕན་དང་བདེ་བའི་འབྱུང་གནས་མཆོག །བླ་མ་རྡོ་རྗེ་སེམས་དཔར་འདུད། ། བརྒྱད་པ་བཟླས་པ་བྱ་བ་ནི། ཐུགས་ཀར་ཟླ་བ་དཀར་པོའི་སྟེང་། །ཧཱུྃ་ལ་ཡི་གེ་དྲུག་པས་བསྐོར། །འོད་འཕྲོས་འཕགས་མཆོད་འགྲོ་སྒྲིབ་སྦྱངས། །ཚུར་འདུས་ཉམས་ཆག་ཀུན་དག་གྱུར། །ཨོཾ་བཛྲ་ས་ཏྭ་ཧཱུྃ། འབུམ་ཕྲག་གཅིག་ཏུ་བཟླས་གྱུར་ན། །རྩ་བའི་དམ་ཚིག་ཉམས་པ་ཡང་། །དག་པར་འགྱུར་ཞེས་རྒྱུད་ནས་གསུངས། །ཉམས་སུ་ལོངས་ཤིག་སྐལ་ལྡན་རྣམས། ། ས་མ་ཡ།


  ༈ གསུམ་པ་ཚོགས་མཆོད་ཀྱི་རིམ་པ་ལ་བཅུ་གཉིས་ལས། དང་པོ་ཚོགས་བྱིན་བརླབ་ནི། སྣོད་ནི་ཡངས་ཤིང་རྒྱ་ཆེ་བར། །བཅུད་ནི་ཤ་ལྔ་བདུད་རྩི་སོགས། །རྩ་གསུམ་དམ་ཅན་མཉེས་པའི་རྫས། །མ་ཚང་མེད་པར་ལྷུན་གྱིས་གྲུབ། །ཨོཾ་ཨཱཿཧཱུྃ་ཧ་ཧོ་ཧྲཱི། གཉིས་པ་སྤྱན་འདྲེན་པ་ནི། ཧཱུྃ། སྐུ་གསུམ་དག་པའི་ཞིང་ཁམས་ནས། །བླ་མ་རྡོ་རྗེ་སེམས་དཔའ་སོགས། །མཆོད་པའི་ཡུལ་དུ་གྱུར་ཏོ་ཅོག །སྒྲུབ་པའི་གནས་འདིར་སྤྱན་དྲངས་གྱུར། །བཛྲ་ས་མ་ཡ་ཛ་ཏིཥྛ་ལྷན། གསུམ་པ་ཚོགས་ཕུད་འབུལ་བ་ནི། ཧཱུྃ། ཐབས་ཤེས་བཟའ་བཅའ་བཏུང་བའི་ཚོགས། །མྱོང་གྲོལ་བདུད་རྩིའི་མཆོད་པ་འདི། །རབ་འབྱམས་རྩ་གསུམ་ལྷ་ལ་འབུལ། །ཉམས་ཆག་དག་པར་བྱིན་གྱིས་རློབས། །ག་ན་ཙཀྲ་པཱུ་ཙ་ཧོ། བཞི་པ་བཤགས་པ་ནི། ཧཱུྃ། བདག་སོགས་སེམས་ཅན་ཐམས་ཅད་ཀྱིས། །ཚེ་རབས་ཐོག་མེད་ནས་བསགས་པའི། །བཅས་དང་རང་བཞིན་སྡིག་ལྟུང་ཀུན། །བཤགས་སོ་ཚངས་པའི་དངོས་གྲུབ་སྩོལ། །ས་མ་ཡ་ཤུད་དྷེ་ཨ། ལྔ་པ་བསྒྲལ་བསྟབ་ནི། ཨེ་རཾ་ནྲྀ ཏྲི་ཛ། ཧཱུྃ། བྱང་ཆུབ་སྒྲུབ་ལ་བར་གཅོད་པ འི། །དགྲ་བགེགས་དམ་སྲིའི་རིགས་རྣམས་ཀུན། །ཡེ་ཤེས་མཚོན་གྱིས་དུམ་བུར་གཏུབ། །ཤ་ཁྲག་ལྷ་ཚོགས་ཞལ་དུ་བསྟབ། ། ནྲྀ་ཏྲི་ཤ་ཏྲུཾ་མཱ་ར་ཡ་རྦད། ཁཱ་རཾ་ཁ་ཧི། དྲུག་པ་བསྐང་བ་ནི། ཧཱུྃ། ཕྱི་ནང་གསང་བའི་མཆོད་སྤྲིན་ཚོགས། །མུ་མེད་ནམ་མཁར་བརྡལ་བ་འདིས། །རྩ་གསུམ་སྲུང་མའི་ཐུགས་དམ་བསྐང་། །ཉམས་ཆག་སྐོང་ཞིང་དངོས་གྲུབ་སྩོལ། ། བདུན་པ་ཚོགས་ལ་རོལ་པ་ནི། ཧོ། བདག་ལུས་ལྷ་ཡི་དཀྱིལ་འཁོར་ལ༑ ༑འདོད་ཡོན་བདུད་རྩིའི་མཆོད་སྤྲིན་འདི། །ཆོས་ཉིད་ལ་ནི་ཆོས་ཉིད་དང་། །ལྷ་ལ་ལྷ་ཐིམ་ཚུལ་གྱིས་རོལ། །ཨ་ལ་ལ་ཧོ། བརྒྱད་པ་ལྷག་མ་བསྔོ་བ་ནི། ཧཱུྃ། ལྷག་གཏོར་དམ་རྫས་བདུད་རྩི་འདི། །མ་སྲིང་མཁའ་འགྲོའི་ཚོགས་ལ་འབུལ། །སྔོན་ཚེ་དཔལ་ཆེན་སྤྱན་སྔ་རུ། །ཁས་བླངས་བཞིན་དུ་ཕྲིན་ལས་སྒྲུབས། །ས་མ་ཡ་ཧོ། དགུ་པ་ཆད་བསྒྲག་པ་ནི། ཧཱུྃ། དང་པོ་དབང་དྲག་པདྨ་ཡིས། །ཧས་པོ་རི་ཡི་ཡང་རྩེ་རུ། །སྣང་སྲིད་ལྷ་སྲིན་དྲེགས་ཚོགས་ལ། །དབང་བསྐུར་བཀའ་སྩལ་གནང་བ་བཞིན། ། རང་རང་ཁས་བླངས་དྲན་མཛོ ད་ལ། །བཅོལ་བའི་ལས་འདི་མྱུར་དུ་སྒྲུབས། །བར་དུ་རྡོ་རྗེ་བདུད་འཇོམས་ཀྱིས། །བསམ་ཡས་མཆིམས་ཕུའི་ཡང་དབེན་དུ། །ཕུར་སྲུང་བརྟན་མའི་ཚོགས་རྣམས་ལ། །དབང་བསྐུར་བཀའ་སྩལ་གནང་བ་བཞིན། །རང་རང་ཁས་བླངས་དྲན་མཛོད་ལ༑ ༑བཅོལ་བའི་ལས་འདི་མྱུར་དུ་སྒྲུབས། །ཐ་མ་པདྨ་དབང་ཆེན་གྱིས། །འོད་སྐུར་གྲུབ་པའི་དབེན་གནས་སུ། །ཡུལ་སྐྱོང་ཆེན་པོ་མཆེད་ལྔ་ལ། །དབང་བསྐུར་བཀའ་སྩལ་གནང་བ་བཞིན། །རང་རང་ཁས་བླངས་དྲན་མཛོད་ལ། །བཅོལ་བའི་ལས་འདི་མྱུར་དུ་སྒྲུབས། ། བཅུ་པ་བྲོ་མནན་ནི། གཏོར་གཞོང་ཁ་སྦུབས་པའི་འོག་ཏུ་དགྲ་བགེགས་འགུགས་བསྟིམས་བྱས་ལ། ཧཱུྃ། སྣོད་ནི་གཞལ་ཡས་ཁང་དུ་བསྒོམ། །བཅུད་ནི་ལྷ་དང་ལྷ་མོར་གསལ། ། གཏད་མེད་རྡོ་རྗེའི་བྲོ་བརྡུངས་པས། །དགྲ་བགེགས་ལྡང་བའི་གནས་མེད་གྱུར། །ཨོཾ་ལཾ་ཨ་ལཾ་ཧཱུྃ་ལཾ། སྟྭཾ་བྷ་ཡ་ནན། བཅུ་གཅིག་པ་དངོས་གྲུབ་བླང་བ་ནི༔ ཧོ་རྒྱལ་བ་ཀུན་འདུས་ལྷག་པའི་ལྷ༔ དཔལ་ལྡན་རྡོ་རྗེ་སེམས་དཔའ་ཡིས༔ མཆོག་དང་ཐུན་མོང་དངོས་གྲུབ་ཀུན༔ ད་ལྟ་ཉིད་དུ་བསྩལ་དུ་གསོལ༔ སརྦ་སིདྡྷི་ཕ་ལ་ཧཱུྃཿ བཅུ་གཉིས་པ་བསྡུ་ལྡང་ནི༔ རང་སྣང་ཡེ་ཤེས་དཀྱིལ་འཁོར་ཀུན༔ ཆོས་དབྱིངས་སྐྱེ་མེད་ཀློང་དུ་ཨ༔ སླར་ཡང་སྣང་གྲག་རིག་པ་གསུམ༔ ལྷ་སྔགས་ཆོས་ཉིད་རོལ་བར་ཤར༔ ཨོཾ་ཨཱཿཧཱུྃ་རཀྵ་བྷྲཱུྃ༔ བཅུ་གསུམ་པ་བསྔོ་སྨོན་ནི། ཧཱུྃ། འདིས་མཚོན་དུས་གསུམ་དགེ་ཚོགས་ཀུན། །མཐའ་ཀླས་འགྲོ་བའི་དོན་དུ་བསྔོ། །ཀུན་ཀྱང་རྡོ་རྗེ་སེམས་དཔའ་ཡི། །གོ་འཕང་མྱུར་དུ་འཐོབ་པར་ཤོག ། བཅུ་བཞི་པ་བཀྲ་ཤིས་བརྗོད་པ་ནི། ཨོཾ། གང་སྣང་སྐུ་ཡི་རྒྱན་དུ་དག །སྒྲ་གྲག་སྔགས་ཀྱི་རོལ་བར་རྫོགས། །དྲན་རྟོག་ཐུགས་ཀྱི་ངང་དུ་སྨིན། །ཕུན་ཚོགས་དཔལ་འབར་བཀྲ་ཤིས་ཤོག །ཅེས་པ་འདི་ནི་བླ་རུང་ཆོས་སྡེ་ཆེན་པོའི་ཡང་དབེན་མཁའ་དབྱིངས་འཇའ་སྤྲིན་འཁྱིལ་བའི་དབེན་ཁྲོད་ནས་ངག་དབང་བློ་གྲོས་མཚུངས་མེད་པས་སྨྲས་རིམ་བཞིན་ཚ་བུ་དཔལ་མཛོད་ཀྱིས་མྱུར་དུ་བྲིས་པ་མངྒལཾ། །༡༩༩༥ལོའི་བོད་ཟླ་༦ཚེས་༢༥ལའོ། །འདི་ནི་གཡུ་རྩེ་ལས་བཏོན་པའི་སྒྲོམ་བུའི་ནང་དོན་ཡིན་ནོ།། །།


  ༄༅། །དཔལ་ལྡན་རྡོ་རྗེ་སེམས་དཔའ་ལ་བརྟེན་ནས་སྡིག་སྒྲིབ་སྦྱོང་ཞིང་དོན་གཉིས་སྒྲུབ་ཐབས་ཀྱི་མན་ངག་ཙིནྟ་མ་ཎི་ཞེས་བྱ་བ་བཞུགས་སོ། །


  ༄༅། །སྐྱབས་སེམས་སྔོན་དུ་འགྲོ་བར་བྱས་ལ། ཨཱཿ རང་མདུན་མཆོད་སྤྲི ན་རྒྱ་མཚོའི་དབུས། །པད་དཀར་ཟླ་བའི་གདན་སྟེང་དུ། །རིགས་འདུས་དཔལ་ལྡན་རྡོ་རྗེ་སེམས། །དཀར་གསལ་ཟླ་བ་རྒྱས་པའི་མདངས། །ཞལ་གཅིག་ཕྱག་གཉིས་རྡོ་དྲིལ་བསྣམས། །ལོངས་སྐུའི་ཆས་རྫོགས་དཀྱིལ་ཀྲུང་བཞུགས། །ཡེ་ཤེས་འོད་ཟེར་ཕྱོགས་བཅུར་འཕྲོ། །དྭངས་བའི་ཡིད་ངོར་ལྷམ་མེར་གསལ། །ཀྱེ་མ་བླ་མ་རྡོ་རྗེ་སེམས། །སྔོན་གྱི་དམ་བཅའ་ཉེར་དགོངས་ནས། །བདག་སོགས་ཉམ་ཐག་སེམས་ཅན་རྣམས། ། ཐུགས་རྗེས་རྗེས་སུ་འཛིན་པར་མཛོད། །ཐོག་མེད་དུས་ནས་ད་བར་དུ། །ལུས་ངག་ཡིད་ཀྱི་སྡིག་ལྟུང་རྣམས། །ཇི་ལྟར་ཁོང་དུ་དུག་སོང་ལྟར། ། གནོང་འགྱོད་དྲག་པོས་མཐོལ་ཞིང་བཤགས། །ཕྱིན་ཆད་སྲོག་ལ་བབས་གྱུར་ཀྱང་། །མི་འོས་ལས་རྣམས་མི་བགྱིད་ན། །འཛུམ་པའི་སྤྱན་གྱིས་གཟིགས་མཛོད་ལ། །འཇམ་མཉེན་ཕྱག་གིས་དབུགས་དབྱུང་སྩོལ། ། བདག་དང་སེམས་ཅན་ཐམས་ཅད་ཀྱི། །དམ་ཚིག་ཉམས་ཆག་ཀུན་དག་ཅིང་། །མཆོག་དང་ཐུན་མོང་དངོས་གྲུབ་ཀུན། །ད་ལྟ་ཉིད་དུ་འགྲུབ་པར་མཛོད། །ཅེས་གསོལ་འདེབས་ཀྱི་ཚུལ་དུ་སྟོབ ས་བཞི་ཚང་བའི་སྒོ་ནས།


  ཨོཾ་བཛྲ་ས་ཏྭ་ཧཱུྃ། འབུམ་ཕྲག་བཞི་བཟླས་ན་རྩ་བའི་དམ་ཚིག་ཉམས་པའང་བྱང་བར་འགྱུར་རོ། ། ས་མ་ཡ། མཐར་བསྔོ་བ་དང་བཀྲ་ཤིས་བྱའོ། ཞེས་པ་འདི་མེ་གླང་ཟླ་༣ཚེས་༡༡ལ་ངག་དབང་བློ་གྲོས་མཚུངས་མེད་པའི་རིག་ཁམས་དྭངས་བའི་རྩལ་ལས་ཤར་བ་ལྟར་སློབ་བུ་ཚུལ་ཁྲིམས་དྲི་མེད་ཀྱིས་བྲིས་པ་དགེ་བར་གྱུར་ཅིག །ཕྱི་ལོ་༡༩༩༧ཟླ་༤ཚེས་༡༧ལའོ།། །།


  ༄༅། །འཇམ་དཔལ་ཡེ་ཤེས་སེམས་དཔའི་རྗེས་གནང་མ་རིག་མུན་སེལ་བཞུགས།


  ༄༅། །རང་བྱུང་ཡེ་ཤེས་འཕོ་མེད་རྒྱལ་བའི་ཐུགས། །དམར་སེར་ལང་ཚོའི་དཔལ་དུ་རྣམ་རོལ་པ། ། རབ་འབྱམས་ཞིང་ན་གྲགས་པའི་རྔ་སྒྲ་ཅན། །འཇམ་དཔལ་དཔའ་བོར་དད་པའི་མེ་ཏོག་བརྩེགས། །ཚེ་རབས་པདྨ་དཀར་པོའི་ཕྲེང་བ་རུ། །བརྩེ་ཆེན་ཉིན་མོའི་འོད་ཀྱིས་རྗེས་བཟུང་བའི། །མཚན་གྱིས་བརྗོད་དཀའ་ཀུན་མཁྱེན་མི་ཕམ་པས། །སྐལ་བཟང་སྙིང་ལ་གཟུངས་སྤོབས་སྣང་བ་སྩོལ། །གང་གསུང་ལེགས་བཤད་འཆི་མེད་བདུད་རྩིའི་ཀླུང་། །བློ་གྲོས་ཟླ་གཞོན་སྟོང་གི་འབྱུང་གནས་ལས། །འཇམ་དཔལ་དཔའ་བོའི་རྗེས་གནང་མདོར་བསྡུས་ཙམ། །སྐལ་བཟང་དད་པའི་ཡུར་བར་དེང་འདིར་དྲངས། །དེ་ལ་འདིར་རྒྱལ་བ་ཀུན་གྱི་ཡེ་ཤེས་ཀྱི་སྐུ་གཅིག་པུར་གྱུར་པ་བཅོམ་ལྡན་འདས་འཇམ་དཔལ་ཡེ་ཤེས་སེམས་དཔའི་རྗེས་གནང་ཟབ་མོ་བགྱིད་པ་ལ། ཐོག་མར་སློབ་དཔོན་གྱིས། འོ་ནམ་མཁའ་དང་མཉམ་པའི་སེམས་ཅན་ཐམས་ཅད་ཀྱི་དོན་དུ་བླ་ན་མེད་པ་ཡང་དག་པར་རྫོགས་པའི་སངས་རྒྱས་ཀྱི་གོ་འཕང་རིན་པོ་ཆེ་འཐོབ་པར་བྱ། དེའི་ཆེད་དུ་ལྷག་པའི་ལྷའི་རྗེས་གནང་ཟབ་མོ་ཞུ་བར་བགྱིད་དོ་སྙམ་དུ་བྱང་ཆུབ་མཆོག་ཏུ་ཐུགས་བསྐྱེད་པ་དང་བཅས་ཏེ་གསན་འཚལ། དེ་ལ་འདིར་འཇམ་དཔལ་ཡེ་ཤེས་སེམས་དཔའི་རྗེས་གནང་སྒྲུབ་པར་བྱེད་པ་ལ་སློབ་དཔོན་གྱིས་བདག་བསྐྱེད་སོགས་སྔོན་དུ་སོང་ནས། ད་རྗེས་གནང་ཞུ་བའི་ཡོན་དུ་མནྜལ་ཕུལ་མཛོད། ། ཅེས་བྱས་ལ། སློབ་བུ་རྣམས་ཀྱིས་མནྜལ་ཕུལ་ཟིན་པ་དང་གསོལ་བ་འདེབས་པ་འདིའི་རྗེས་ཟློས་མཛོད། ཇི་ལྟར་རྡོ་རྗེ་འཆང་སོགས་ཀྱིས། །ཡེ་ཤེས་སེམས་དཔར་བྱིན་རླབས་ལྟར། །དེ་བཞིན་སློབ་དཔོན་ཁྱོད་ཀྱིས་ཀྱང་། །བདག་ལ་བྱིན་རླབས་རྗེས་གནང་སྩོལ། ། ལན་གསུམ། སློབ་དཔོན་གྱིས། བུ་ཚུར་ཐེག་པ་ཆེན་པོ་ཡི། །ཁྱོད་ནི་ཚུལ་མཆོག་སྣོད་ཡིན་ཏེ། །གསང་སྔགས་སྤྱོད་པ་ཚུལ་མཆོག་ནི། །ཁྱོད་ལ་ཡང་དག་བསྟན་པར་བྱ། ། ཞེས་གནང་བ་སྦྱིན། དེ་ནས་སྐྱབས་སུ་འགྲོ་བ་ནི། ནམ་མཁའི་གནས་སུ་ནམ་མཁའ་གང་བ་ཡི། །བླ་མ་ཡི་དམ་མཁའ་འགྲོའི་ཚོགས་རྣམས་དང་། །སངས་རྒྱས་ཆོས་དང་འཕགས་པའི་དགེ་འདུན་ལ། ། བདག་དང་འགྲོ་དྲུག་གུས་པས་སྐྱབས་སུ་མཆི། ། ལན་གསུམ། སེམས་བསྐྱེད་པ་ནི། བདག་དང་མཐའ་ཡས་སེམས་ཅན་རྣམས། །ཡེ་ནས་སངས་རྒྱས་ཡིན་པ་ལ། །ཡིན་པར་ཤེས་པའི་བདག་ཉིད་དུ། །བྱང་ཆུབ་མཆོག་ཏུ་སེམས་བསྐྱེད་དོ། ། ལན་གསུམ། ཚོགས་བསག་པ་ནི། ཧོ། རྡོ་རྗེ་སློབ་དཔོན༴ སོགས་ཐམས་ཅད་ཀྱིས་མཉམ་དུ་གདོན། ད་སྦྱོར་བ་རྗེས་གནང་གི་གཞི་དགོད་པའི་སླད་དུ་དམིགས་པ་འདི་བཞིན་དུ་མཛད་པར་ཞུ་ལ། ཨ། རང་བཞིན་འོད་གསལ་དབྱིངས་ལས་སྐད་ཅིག་གིས། །ཁྱོད་ཉིད་འཇམ་དཔལ་གཞོན་ནུ་འཆར་ཀའི་མདངས། །རལ་གྲི་དང་ནི་ཨུ ཏྤལ་པོ་ཏི་བསྣམས།། དར་དང་རིན་ཆེན་རྒྱན་རྫོགས་པད་ཟླའི་སྟེང་། །རྡོ་རྗེའི་སྐྱིལ་ཀྲུང་འོད་ཟེར་རབ་ཏུ་འཕྲོ། ། ཞེས་གསལ་བཏབ་ནས་སློབ་མའི་ལུས་ངག་ཡིད་གསུམ་ལ་ཡེ་ཤེས་སེམས་དཔའི་སྐུ་གསུང་ཐུགས་ཀྱི་རྗེས་གནང་སྦྱིན་པ་ལ། དང་པོ་སྐུ་ཡི་རྗེས་སུ་གནང་བ་ནི། འཕགས་མཆོག་ལྷག་པའི་ལྷའི་སྐུ་རྟེན་འདི་ཉིད་སྤྱི་བོར་བཞག་ཅིང་བྱིན་གྱིས་བརླབས་པ་ལ་བརྟེན་ཡེ་ཤེས་སེམས་དཔའི་སྐུ་ལས་རང་འདྲ་གཉིས་པ་ཞིག་ཆད་དེ་ཁྱེད་རང་རྣམས་ཀྱི་ལུས་ལ་ཐིམ་པས་ལུས་སྣང་སྟོང་འཇམ་དཔལ་རྡོ་རྗེའི་སྐུ་ཡི་རང་བཞིན་དུ་གྱུར་བར་མོས་པ་མཛོད་ཅིག ཅེས་བྱས། སློབ་དཔོན་གྱིས། སངས་རྒྱས་ཀུན་གྱི་སྐུ་ཆེ་བ། །སངས་རྒྱས་ཀུན་གྱི་སྐུ་ཡིན་ཏེ༑ ༑སངས་རྒྱས་སྐུ་ཡིས་བྱིན་བརླབས་པས། །འཇམ་དཔལ་དབྱངས་ཀྱི་སྐུ་ཐོབ་ཤོག །ཨོཾ་ཨ་ར་པ་ཙ་ན་ངྷཱིཿཛཿཧཱུྃཿབཾ་ཧོ་ཏིཥྛ་བཛྲ། ཞེས་བརྗོད་པས་བསྟིམས། སློབ་མས། གང་ཚེ་ལྟ་བར་འདོད་པའམ། །ཅུང་ཟད་དྲི་བར་འདོད་ན་ཡང་། །མགོན་པོ་འཇམ་དབྱངས་ཁྱོད་ཉིད་ནི། །གེགས་མེད་པར་ཡང་མཐོང་བར་ཤོག ། ཅེས་སྨོན་ལམ་གདབ་ཏུ་གཞུག དེ་ནས་གསུང་གིས་རྗེས་སུ་གནང་བ་ནི། སློབ་དཔོན་འཇམ་པའི་དབྱངས་ཀྱི་ཐུགས་ཀ་ནས་སྔགས་ཀྱི་ཕྲེང་བ་འོད་ཟེར་གྱི་རང་བཞིན་ཅན་ཞལ་ནས་ཐོན་སློབ་མའི་ཐུགས་ཀར་ཞུགས་ཤིང་ཐིམ་པས་འཇམ་པའི་དབྱངས་ཀྱི་གསུང་གྲགས་སྟོང་གཞོམ་མེད་རྡོ་རྗེའི་རང་བཞིན་དུ་བྱིན་གྱིས་བརླབས་པར་བསམས་ལ་སྔགས་འདིའི་རྗེས་ཟློས་མཛོད། ཅེས་ཕྲེང་བ་གཏད་དེ་བསྙེན་པ་ལན་གསུམ་རྗེས་ཟློས་བྱེད་དུ་གཞུག་མཐར་སློབ་དཔོན་གྱིས། ཡི་གེ་དྲུག་པ་རྡོ་རྗེའི་སྒྲ། །སྒྲ་དང་ལྡན་པ་རྣམས་ཀྱི་མཆོག །སངས་རྒྱས་ཀུན་གྱི་གསུང་ཆེན་པོ། །སྙིང་པོ་བླ་མེད་གསུང་ཐོབ་ཤོག ། ཨོཾ་ཨ་ར་པ་ཙ་ན་ངྷཱིཿ སློབ་མས། བརྩེ་ལྡན་ཁྱོད་ཀྱི་མཁྱེན་རབ་འོད་ཟེར་གྱིས། ། སོགས་སྨོན་ལམ་གདབ་ཏུ་གཞུག གསུམ་པ་ཐུགས་ཀྱི་རྗེས་སུ་གནང་བ་ནི། སློབ་མ་རྣམས་ལུས་རྣམ་སྣང་གི་ཆོས་བདུན་དང་ལྡན་པར་བྱས་ལ་མདུན་གྱི་ནམ་མཁར་ཨ་དཀར་པོ་གཅིག་བསམས་ལ། ཨ་བརྒྱ་རྩ་བརྒྱད་བརྗོད་པར་བྱས་ལ། དེ་ནས་སློབ་དཔོན་གྱིས། ཨ་ནི་ཡིག་འབྲུ་ཀུན་གྱི་མཆོག །དོན་ཆེན་ཡི་གེ་དམ་པ་ཡིན། །ཁོང་ནས་འབྱུང་བ་སྐྱེ་བ་མེད། ། དེ་སེམས་དོན་སྤྱོད་ཨེ་མ་ཧོ། ། ཞེས་བརྗོད་ལ་ཨ་དེ་ནམ་མཁར་ཡལ་བའི་ངང་ལ་སྤྲོ་བསྡུ་མེད་པར་ཆོས་ཉིད་ལ་དཔོན་སློབ་ལྷན་ཅིག་ཏུ་མཉམ་པར་གཞག དེ་ནས་སློབ་མས། ཤེས་པས་སྲིད་ལ་མི་གནས་ཤིང་། །སྙིང་རྗེས་ཞི་ལ་མི་གནས་པ། །མྱ་ངན་འདས་དང་འཁོར་མི་གནས། །ཡང་དག་དོན་འགྲུབ་འབྲས་ཐོབ་ཤོག ། ཅེས་རྗེས་ཟློས་ཀྱི་ཚུལ་དུ་སྨོན་ལམ་གདབ་པར་བྱའོ། ། སློབ་དཔོན་གྱིས། དེ་རྣམས་ཀྱིས་ཡེ་ཤེས་སེམས་དཔའི་སྐུ་གསུང་ཐུགས་ཀྱི་རྗེས་སུ་གནང་བ་བྱིན་པས་གནས་གསུམ་དུ་ལྷག་པའི་ལྷའི་སྐུ་གསུང་ཐུགས་ཀྱི་བྱིན་རླབས་ཞུགས་ནས་སྐུ་བསྒོམ་པ་དང་། སྔགས་བཟླ་བ་དང་། ཐུགས་ཏིང་ངེ་འཛིན་རྣམ་པར་དག་པ་ལ་དབང་། མཐར་ཐུག་ཡེ་ཤེས་ལྷའི་སྐུ་གསུང་ཐུགས་འགྲུབ་པའི་སྐལ་བ་ཅན་དུ་བྱས་པ་ཡིན་ནོ། །དེ་ལྟར་རྗེས་གནང་ལེགས་པར་གྲུབ་པ་ལ། ཕྱོགས་དུས་ཀྱི་རྒྱལ་བ་སྲས་དང་བཅས་པའི་ཕྱག་གིས་མེ་ཏོག་གི་ཆར་འབེབས་ཤིང་། ཞལ་ནས་བཀྲ་ཤིས་པའི་གླུ་དབྱངས་བསྒྲགས་པས་དུས་ཐམས་ཅད་དུ་དགེ་ཞིང་ཤིས་པའི་དཔལ་ཡོན་མི་ཟད་པར་བསྩལ་བར་གྱུར། ཨོཾ་ཡེ་དྷརྨ་ཧེ་ཏུ་པྲ་བྷ་ཝ་ཧེ་ཏུན་ཏེ་ཥནྟ་ཐ་ག་ཏོ་ཧྱ་ཝ་ཏད་ཏེ་ཥཉྩ་ཡོ་ནི་རོ་དྷ་ཨེ་ཝཾ་བཱ་དཱི་མ་ཧ་ཤྲ་མ་ཎ་སྭ་ཧཱ། ཨོཾ་ཀ་དག་གདོད་མའི་དབྱིངས་ལས་ལྷུན་གྲུབ་ཀྱི། །རྣམ་རོལ་མི་འགག་ཕན་བདེའི་སྒྱུ་འཕྲུལ་གར། །ཅིར་ཡང་འཆར་མཛད་རྟག་ཁྱབ་ཡེ་ཤེས་སྐུ། ། འཇམ་དཔལ་ཀུན་ཏུ་བཟང་པོའི་བཀྲ་ཤིས་ཤོག །བསོད་ནམས་རི་བོ༴ སོགས་བཀྲ་ཤིས་ཅི་རིགས་བརྗོད། དེ་ལྟ་བུའི་རྗེས་གནང་ཟབ་མོ་མནོས་པ་ལས་བྱུང་བའི་དགེ་བའི་ཆོས་དང་རང་གཞན་གྱིས་དུས་གསུམ་དུ་བསགས་པའི་དགེ་བའི་རྩ་བ་ཐམས་ཅད། གདོད་མའི་བྱང་ཆུབ་ཆེན་པོར་དམིགས་པ་དང་བྲལ་བའི་ཚུལ་གྱིས་ཡོངས་སུ་བསྔོ་བར་ཞུ། བསོད་ནམས་འདི་ཡིས༴ སོགས་བསྔོ་སྨོན་བྱའོ། ། འདིར་འབད་ལེགས་བྱས་སྐྱ་རེངས་ཟུར་མིག་གིས། ། སྐྱེ་དགུའི་ཡིད་ཀྱི་མུན་པ་མཐར་བྱས་ནས། །འཇམ་དཔལ་མཁྱེན་པ་ཉིན་མོའི་འོད་ཟེར་གྱིས། །སྐལ་བཟང་སྙིང་གི་པདྨོ་འཛུམ་གྱུར་ཅིག ། ཐུབ་བསྟན་གསེར་གྱི་རྒྱལ་མཚན་དགུང་ལ་རེག །ཕན་བདེ་ནོར་བུའི་འོད་ཟེར་ཕྱོགས་བཅུར་འཕྲོ། ཁམས་གསུམ་སྐྱེ་དགུའི་མོས་སྣང་ཆོས་ལ་ཕྱོགས། །འགྲོ་ཀུན་ཕྱམ་གཅིག་གདོད་མའི་སར་ཕྱིན་ཤོག །ཅེས་པ་འདི་ནི་འཛམ་གླིང་སྐྱེ་འགྲོ་ཐམས་ཅད་བདེ་ལྡན་དག་པའི་ཞིང་དུ་འདྲེན་པའི་ལྷག་བསམ་བཟང་པོས་ཀུན་ནས་བསླངས་ཏེ་མདོ་ཁམས་ཟླ་ཆུའི་རྒྱུད་ཀྱི་དགོན་སྡེ་རྣམས་ལ་བགྲོད་སྐབས། ཨ་རིག་ཕུ་ཁུང་བཤད་གྲྭའི་མཁས་བཙུན་བཟང་པོའི་ཡོན་ཏན་གྱིས་མཛེས་པའི་མཁན་རིན་པོ་ཆེ་པད་ཚེ་སོགས་ཀྱིས་འཇམ་དཔལ་གྱི་རྗེས་གནང་ཞིག་བསྐུར་དགོས་ཚུལ་སོགས་རྐྱེན་འགའ་ཞིག་ལ་བརྟེན་ནས། ཁྲོ་ཤུལ་འོམ་བུ་འགབ་མ་བདེ་མཆོག་ཐུགས་ཀྱི་གནས་མཆོག་གི་རི་ཞོལ་དུ་ངག་དབང་བློ་གྲོས་མཚུངས་མེད་པས་ཀུན་མཁྱེན་མི་ཕམ་རྒྱ་མཚོའི་གསུང་ལ་གཞི་བྱས་ཏེ། བོད་རབ་བྱུང་པའི་ཤིང་ཕོ་ཁྱིའི་ལོའི་ཟླ་༣ཚེས་༣༠ལ་བཀོད་པ་ཁྲིམས་ལྡན་སྡེ་སྣོད་འཛིན་པ་འཆི་མེད་རིག་འཛིན་གྱིས་ཡི་གེ་པ་བྱས་པའོ།། །།


  ༄༅། །འཇམ་དཔལ་ཡེ་ཤེས་སེམས་དཔའི་སྒྲུབ་ཐབས་ཉེ་བརྒྱུད་བྱིན་རླབས་ཆར་འབེབས་བཞུགས།


  ༄༅། །སྐྱབས་སེམས་ཚོགས་བསགས་སྡོན་དུ་སོང་ལ། ཨཱཿ འོད་གསལ་དབྱིངས་ལས་སྐད་ཅིག་གིས། །པད་ཟླའི་གདན་ལ་རང་ཉིད་ནི། །འཇམ་དཔལ་ཡེ་ཤེས་སེམས་དཔའི་སྐུ། །གསེར་མ དོག་རལ་གྲི་པོ་ཏི་འཛིན། །ལོངས་སྐུའི་ཆས་རྫོགས་སྐྱིལ་ཀྲུང་བཞུགས། །ཐུགས་ཀར་དྷཱིཿལ་སྡགས་ཀྱིས་བསྐོར། །འོད་འཕྲོས་འཕགས་མཆོད་འགྲོ་སྒྲིབ་སྦྱངས། །ཚུར་འདུས་མཆོག་ཐུན་དངོས་གྲུབ་ཐོབ། །རིག་སྟོང་ཆོས་སྐུའི་ངང་བཞག་ལ། །ཨོཾ་ཨ་ར་པ་ཙ་ན་དྷཱིཿ རིག་སྡགས་རྒྱལ་པོ་འབྲུ་བདུན་པ། །བརྒྱ་སྟོང་ཁྲི་འབུམ་བཟླས་པ་ཡིས། ། རྣམ་གཉིས་དངོས་གྲུབ་འབད་མེད་འཐོབ། །ས་མ་ཡ། སྐལ་ལྡན་རྗེས་སུ་འཛིན་ཐབས་ནི། །སློབ་མ་སྐད་ཅིག་དྲན་རྫོགས་སུ། །གཞུང་བཞིན་འཇམ་དཔལ་དངོས་སུ་བསྐྱེད། །དེ་ནས་སློབ་མས་གསོལ་འདེབས་ནི། ། ཀྱེ། སངས་རྒྱས་ཀུན་གྱི་ཕྲིན་ལས་གར། །འཇམ་དཔལ་ལྷ་དང་གཉིས་མེད་པའི། །དཔལ་ལྡན་བླ་མ་མཆོག་ཁྱོད་ཀྱིས། །བདག་ལ་དབང་བསྐུར་བསྩལ་དུ་གསོལ། ། ལན་གསུམ། གནང་བ་སྦྱིན་པ་ནི། ཧོ། དད་དང་ཤེས་རབ་མཆོག་ལྡན་ཞིང་། ། བསྟན་འགྲོའི་དོན་ལ་མི་ག ཡེལ་བའི། །ལས་དང་སྐལ་བར་ལྡན་པ་ཁྱོད། །ད་ལྟ་བདག་གིས་སྨིན་པར་བྱ༑ ༑ དེ་ནས་དམ་ཚིག་གཟུང་བ་ནི། འཇམ་དཔལ་ཡེ་ཤེས་སེམས་དཔའི་ཚོགས། །སྲོག་གི་ཕྱིར་ཡང་མི་སྤང་ཞིང་། །ནམ་མཁའ་ཇི་སྲིད་གནས་ཀྱི་བར། །བསྟན་འགྲོའི་དོན་ཆེན་བསྒྲུབ་པར་བྱ། ། དེ་ནས་བྱིན་དབབ་པ་ནི། གནས་ཆེན་རི་བོ་རྩེ་ལྔ་ནས། །ཁྲི་ཕྲག་འཁོར་གྱིས་བསྐོར་བ་ཡི། །


  འཇམ་དཔལ་ཡེ་ཤེས་སེམས་དཔའི་ཚོགས། །འདིར་བྱོན་སྐལ་ལྡན་བྱིན་གྱིས་རློབས། །ཨོཾ་ཨ་ར་པ་ཙ་ན་དྷཱིཿ ཨ་ཝེ་ཤ་ཡ་ཕེཾ་ཕེཾ་ཛཿཧཱུཾ་བཾཿཧོ། ཏིཥྛ་བཛྲ། དེ་ནས་སྐུ་གཟུགས་སྤྱི་བོར་བཞག་ལ། དུས་གསུམ་སངས་རྒྱས་ཐམས་ཅད་ཀྱི། །གསང་གསུམ་གཅིག་ཏུ་འདུས་པའི་སྐུ། །འཇམ་དཔལ་ཡེ་ཤེས་སེམས་དཔའ་ཡིས། །རིགས་ཀྱི་བུ་ལ་དབང་བསྐུར་རོ། །ལུས་ངག་ཡིད་གསུམ་སྨིན་པ་དང་། །མཆོག་ཐུན་དངོས་གྲུབ་འཐོབ་པར་ཤོག །ཨོཾ་ཨ་ར་པ་ཙ་ན་དྷཱིཿ ཀ་ཡ་ཝཀྐ་ཙིཏྟ་སརྦ་ཨ་བྷི་ཥིཉྩ་ཧཱུྃ། ཤིས་བརྗོད་བསྔོ་སྨོན་ལ་སོགས་པ། །རྗེས་ཀྱི་རིམ་པ་སྤྱི་ལྟར་བྱ། །ཟབ་ཆོས་འདི་དང་འཕྲད་ཚད་ཀུན། །སྐྱེ་བ་བདུན་ལས་མི་འགྱངས་བར། །འཇམ་དཔལ་གཞོན་ནུའི་འཁོར་དུ་འགྱུར། །ས་མ་ཡ། ཞེས་རྒྱ་རྒན་ངོ་མི་ཤེས་པ་ཧྲང་ཧེ་ནས་ཡིན་ཟེར་བ་ཞིག་གིས་དགའ་བ་དང་དད་པའི་རྣམ་འགྱུར་བསྟན་པའི་རྐྱེན་གྱིས་གློ་བུར་དུ་འདི་འདྲ་ཞིག་ཡིད་ལ་ཤར་ཏེ། ཁྲེན་ཏུའུ་མགྲོན་ཁང་དུ་ངག་དབང་བློ་གྲོས་མཚུངས་མེད་ཀྱིས་སྤེལ་བ་དགེའོ།། །།


  ངྷཱིཿ རྒྱུད་ལུགས་འཇམ་དཔལ་ཞི་བའི་ཚོགས་མཆོད་སྙིང་པོར་དྲིལ་བ་བཞུགས་སོ། །

  ༈ འཇམ་དཔལ་ཞི་སྒྲུབ་ཀྱི་དབང་ཆོག


  ༄༅། །ལྷ་ཡི་ལྷར་གྱུར་མ་ལུས་འགྲོ་བའི་མགོན། །རབ་འབྱམས་དཀྱིལ་འཁོར་རྒྱ་མཚོ་སྤྲོ་བསྡུའི་དཔྱིད། །ཧེ་རུ་ཀ་དཔལ་བླ་མ་རྡོ་རྗེ་འཆང་། ། རྒྱལ་ཐབས་སྤྱི་བླུགས་ཚངས་པའི་དབང་མཆོག་སྩོལ། །ཀྱེ་སྐལ་ལྡན་སེམས་ཀྱི་བུ་མཆོག་དམ་པ་ཉོན། །ཡང་གསང་སྙིང་པོའི་ཆོས་དང་འཕྲད་པ་འདི། །བསྐལ་མང་ཚོགས་ཟུང་བསགས་པའི་ལག་རྗེས་ཡིན། །དེ་ཕྱིར་སྣོད་ལྡན་ཁྱོད་ཉིད་སྨིན་པར་བྱ། །ལྟོས་ཤིག་ང་ཡི་ལུས་ལ་ལྟོས། ། དག་དང་མ་དག་ཅི་ཤར་ཡང་། །ཡེ་ནས་སྐྱེ་མེད་མཉམ་པ་ཉིད། །འཇམ་དཔལ་དཔའ་བོའི་སྐུ་ཉིད་ཡིན། །འཇམ་དཔལ་གཞན་དུ་མ་འཚོལ་ཅིག །བཙལ་ཀྱང་རྒྱལ་བས་མི་རྙེད་དོ། །དེ་ཕྱིར་ང་ལ་བརྙས་པ་དང་། ། བརྡེག་བཙོག་ལ་སོགས་སུས་བགྱིས་པ། །ངེས་པར་རྡོ་རྗེ་དམྱལ་བར་ལྟུང་། །མཆོད་དང་རིམ་གྲོ་སུས་བྱས་པ། །བྱང་ཆུབ་ཆེན་པོ་འབད་མེད་རྙེད། །བླ་མའི་དཔྲལ་བ་ལས་བྱུང་བའི། །འཇམ་དཔལ་ཡེ་ཤེས་སེམས་དཔའི་སྐུ ། །ཚོན་གང་འོད་ཀྱི་རྣམ་པ་ཅན། །སློབ་མའི་དཔྲལ་བར་ཐིམ་པར་གྱུར། །དུས་གསུམ་རྒྱལ་བའི་སྲས་ཆེན་པོ། ། འཇམ་དཔལ་ཡེ་ཤེས་སེམས་དཔའ་ཡིས། །རིགས་ཀྱི་བུ་ལ་དབང་བསྐུར་བས། ། ལུས་ཁམས་སྐུ་རུ་དག་པར་ཤོག །ཉོན་ཅིག་ང་ཡི་ངག་ལ་ཉོན། །སྙན་དང་མི་སྙན་ཅི་སྣང་ཡང་། །ཨ་ར་པ་ཙའི་རོལ་བ་སྟེ། །འཇམ ་དཔལ་གསུང་གི་རང་བཞིན་ཡིན། །རིག་སྡགས་གཞན་དུ་མ་འཚོལ་ཅིག །བཙལ་ཀྱང་རྒྱལ་བས་མི་རྙེད་དོ། །དེ་ཕྱིར་ང་ལ་སྨོད་པ་དང་། །འཕྱ་བ་དག་ནི་སུས་བྱས་པ། །གླེན་ལྐུགས་དུད་འགྲོར་སྐྱེ་བར་འགྱུར། །ཅི་གསུངས་བཀའ་ལ་སུས་བརྩི་བ། །སྲས་བཅས་རྒྱལ་བའི་གསུང་རབ་ཀུན། །མ་ལུས་ངག་གི་དཔལ་དུ་འགྱུར། །བླ་མའི་མགྲིན་པ་ལས་བྱུང་བའི། །ཨ་ར་པ་ཙ་ན་དྷཱི་ཉིད། །དམར་སེར་གློག་གི་ཕྲེང་བ་ལྟར། །སློབ་བུའི་མགྲིན་པར་ཐིམ་པར་གྱུར། །ཨ་ནི་མ་སྐྱེས་ཆོས་ཀྱི་སྒོ། །ར་ནི་རྡུལ་དང་བྲལ་བའོ། །པ་ནི་དོན་དམ་སྣང་བའི་སྒོ། །ཙ་ནི་འཆི་འཕོ་སྐྱེ་བ་མེད། ། ན་ནི་མིང་དང་བྲལ་བ་ཉིད། །དྷཱིཿནི་བློ་གྲོས་ཟབ་མོའི་སྒོ། །རིགས་ཀྱི་བུ་ལ་དབང་བསྐུར་བས། །ངག་ཁམས་གསུང་དུ་རྫོགས་པར་ཤོག ། དཔྱོད་ཅིག་ང་ཡི་ཡིད་ལ་དཔྱོད། །བཟང་ངན་ཅི་འདྲ་ཡིན་སྙམ་ཡང་། ། འདའ་ཀ་ཐུགས་ཀྱི་ཡེ་ཤེས་ཏེ། །འོད་གསལ་རྫོགས་པ་ཆེན་པོ་ཡིན། ། རྫོགས་ཆེན་གཞན་དུ་མ་འཚོལ་ཅིག །བཙལ་ཀྱང་རྒྱལ་བས་མི་རྙེད་དོ། ། དེ་ཕྱིར་ང་ཡི་སེམས་དཀྲུགས་དང་། །བཀའ་བ ཀྱོན་རྒྱུ་སོགས་སུས་བསྒྲུབས་པ། །བྲེལ་ཕོངས་ཡི་དྭགས་ཉིད་དུ་འགྱུར། །དད་དང་གསོལ་འདེབས་སུས་བྱས་པ། །བདེ་ཆེན་ཡེ་ཤེས་འབད་མེད་རྙེད། །བླ་མའི་ཐུགས་ཀ་ལས་བྱུང་བའི། །རལ་གྲི་མེ་ཡི་ཚ་ཟེར་ཅན། །སྡོ་བསངས་ནམ་མཁའི་མདོག་ལྟ་བུ། །སློབ་བུའི་སྙིང་གར་ཐིམ་པར་གྱུར། །མི་རྟོག་ཡེ་ཤེས་ཆེན་པོ་ཉིད། །ཕྱག་མཚན་རལ་གྲིའི་གཟུགས་སུ་སྣང་། །


  རིགས་ཀྱི་བུ་ལ་དབང་བསྐུར་བས། ། སེམས་ཁམས་ཐུགས་སུ་སྨིན་པར་ཤོག །ཡང་ཅིག་གསོན་དང་སྐལ་ལྡན་བུ། ། ཁྱོད་ཀྱིས་རང་གི་སེམས་ལ་ལྟོས། །བཙལ་བས་མི་རྙེད་ནམ་མཁའ་འདྲ། །ཡེ་སྟོང་རྩ་བྲལ་ཆེན་པོར་གནས། །སྟོང་པའི་ངང་ལས་མ་གཡོས་པར། །རང་གསལ་ལྷག་མཐོང་རིག་པ་ཡིས། །འཛིན་མེད་རང་གཤིས་མངོན་སུམ་མཐོང་།། གསལ་སྟོང་དབྱེར་མེད་ཡེ་ཤེས་དེ། །འཁོར་འདས་ཀུན་གྱི་འཆར་གཞིར་གནས། །དེ་ལྟར་སྐུ་གསུམ་རིག་ཀློང་དུ། །སྒོམ་དུ་མེད་ལ་གཡེངས་པ་མེད། ། ཅོག་གཞག་རིག་པས་རང་ས་ཟུངས། །ཚོགས་དྲུག་སྣང་རྟོག་གང་ཤར་ཡང་། །དགག་སྒྲུབ་མེད་པར་གྱི་ནར་བོར། །གཤིས་ཀྱི་རང་བབས་མ་བརྗེད་ན། །རྩལ་སྣང་མཁའ་ལ་སྤྲིན་བཞིན་ཡལ། །རང་གསལ་སྐུ་དང་ཡེ་ཤེས་ཀུན། །འབད་མེད་ཉི་ལས་ཟེར་བཞིན་འབྱུང་། ། ཕྱོགས་དུས་མུ་མཐར་ཁྱབ་པ་ཡི། །ཕན་བདེའི་དགའ་སྟོན་འགྲོ་ལ་འགྱེད། །དགའ་བར་གྱིས་ཤིག་སྙིང་གི་བུ། །ཞེས་པའང་དེ་བཞིན་གཤེགས་པས་གསལ་བར་ལུང་བསྟན་པ་སྲེད་མེད་བུའི་ཕུག་པར་ངག་དབང་བློ་གྲོས་མཚུངས་མེད་པའི་རིག་ཀློང་ནས་རྡོལ་བའོ།། །།


  ༄༅། །འཇམ་དཔལ་ཞི་སྒྲུབ་ཀྱི་བརྒྱུད་འདེབས་དད་པའི་གསོས་སྨན་བཞུགས།


  


  ༄༅། །ཆོས་དབྱིངས་མཐའ་བྲལ་ཆོས་སྐུའི་ཞིང་ཁམས་སུ། །ཁྱད་ཆོས་དྲུག་ལྡན་གདོད་མའི་བཙན་ས་ཟིན། །འཇམ་དཔལ་ཀུན་ཏུ་བཟང་ལ་གསོལ་བ་འདེབས། །ཀ་དག་མངོན་སུམ་རྟོགས་པར་བྱིན་གྱིས་རློབས། ། རང་སྣང་རྣམ་དག་ལོངས་སྐུའི་ཞིང་ཁམས་སུ། །ངེས་པ་ལྔ་ལྡན་རྟགས་ཀྱི་ཕྱག་རྒྱར་རྫོགས། །འཇམ་དཔལ་རྡོ་རྗེ་འཆང་ལ་གསོལ་བ་འདེབས། ། སྣང་བཞི་མཐའ་རུ་ཕྱིན་པར་བྱིན་གྱིས་རློབས། །མ་ངེས་འགྲོ་འདུལ་སྤྲུལ་སྐུའི་ཞིང་ཁམས་སུ། །གང་འདུལ་སྤྲུལ་པའི་རོལ་པ་ཅིར་ཡང་སྟོན། ། འཇམ་དཔལ་ཡེ་ཤེས་སེམས་དཔར་གསོལ་བ་འདེབས། ། བསྟན་འགྲོའི་དོན་ཆེན་འགྲུབ་པར་བྱིན་གྱིས་རློབས། །གནས་ཆེན་རི་བོ་རྩེ་ལྔའི་ཞིང་ཁམས་སུ། ། འཇམ་དཔལ་ཐུགས་ཀྱི་བྱིན་རླབས་ཡིད་ལ་སྨིན། ། འཇིགས་མེད་ཕུན་ཚོགས་ཞབས་ལ་གསོལ་བ་འདེབས། །དགོངས་བརྒྱུད་རྟོགས་པ་འཕོ་བར་བྱིན་གྱིས་རློབས། །གཞན་ཡང་རྩ་བརྒྱུད་བླ་མ་ཡི་དམ་ལྷ། །མཁའ་འགྲོ་དམ་ཅན་བཅས་ལ་གསོལ་བ་འདེབས། ། བྱིན་རླབས་དངོས་གྲུབ་མཆོག་ཐོབ་ཕྲིན་ལས་འགྲུབ། །བར་ཆད་མཐའ་དག་ཞི་བར་བྱིན་གྱིས་རློབས། །དེ་ལྟར་གསོལ་བ་བཏབ་པའི་བྱིན་རླབས་ཀྱིས། །ཚེ་འདིར་ཆོས་སྲིད་ལེགས་ཚོགས་གོང་དུ་འཕེལ། །ཕྱི་མ་འདྲེན་མཆོག་བླ་མའི་སྒྱུ་འཕྲུལ་དང་། །དབྱེར་མེད་ཚོམ་བུ་གཅིག་ཏུ་འགྲུབ་པར་ཤོག །ཅེས་བླ་མ་ཆོས་དབྱིངས་དང་བསོད་དོན་སོགས་ཀྱི་ཐུགས་བཞེད་བཞིན་ངག་དབང་བློ་གྲོས་མཚུངས་མེད་ཀྱིས་སྤྲུལ་པའི་ཞིང་མཆོག་རི་བོ་རྩེ་ལྔའི་ཡང་དབེན་ཨ་སུ་རའི་བྲག་ཕུག་ཏུ་བཀོད་པ་དགེའོ།། །།


  ༄༅། །འཇམ་དཔལ་ཞི་སྒྲུབ་བྱིན་རླབས་མྱུར་སྩོལ་བཞུགས།


  ༄༅། །གཞི་དབྱིངས་ཀ་དག་གཞོན་ནུ་བུམ་པའི་སྐུ། །གདངས་རྩལ་མ་འགགས་རང་རིག་བྱང་ཆུབ་སེམས། །ངེས་དོན་འཇམ་དཔལ་དཔའ་བོའི་བདག་ཉིད་དུ། །རང་ངོ་ཤེས་པའི་ངང་ནས་སྐྱབས་སུ་མཆི། །གློ་བུར་འཁྲུལ་སྣང་སྒྱུ་མའི་གྲོང་ཁྱེར་ལ། །ཨ་འཐས་ཞེན་པས་ཁོར་མོར་འཕྱན་པ་རྣམས། །ཡེ་གྲོལ་ཆོས་སྐུའི་ས་ལ་དབུགས་དབྱུང་ཕྱིར། ། མཐའ་གྲོལ་ཅོག་གཞག་ཆེན་པོར་སེམས་བསྐྱེད་དོ། །འཁོར་བ་ཀུན་བཟང་མྱང་འདས་ཀུན་ཏུ་བཟང་། །ཀུན་བཟང་ཀློང་ན་སྐྱེ་ཤི་བདེ་སྡུག་མེད། །ཆོས་ཉིད་འགྱུར་བ་མེད་པའི་བདེན་སྟོབས་ཀྱིས། །རང་བཞིན་མངོན་དུ་འགྱུར་བའི་བྱིན་ཕོབ་ཅིག །ཀ་དག་གཏིང་གསལ་དེ་བཞིན་ཉིད་ཀྱི་ངང་། །ལྷུན་གྲུབ་རིག་རྩལ་སྙིང་རྗེ་ཆེན་པོར་ཤར། །དབྱེར་མེད་མཁའ་ཁྱབ་མཁའ་ཡི་རྡོ་རྗེ་ཉིད། །རྣམ་པ་རྟགས་ཀྱི་ཕྱག་རྒྱར་ཡོངས་བཞེངས་པ། །རྒྱལ་ཀུན་མཁྱེན་པའི་རང་གཟུགས་འཇམ་པའི་དབྱངས། ། ཞི་འཛུམ་མཚན་དཔེས་རབ་མཛེས་གཞོན་ནུའི་ཚུལ། །མཚམས་སྤྲིན་མདངས་འཛིན་རིན་ཆེན་དར་གྱིས་བརྒྱན། །ཕྱག་གཡས་ཤེས་རབ་རལ་གྲི་མཁའ་ལ་ཕྱར། །གཡོན་པས་ཨུཏྤལ་སྟེང་དུ་གླེགས་བམ་བསྣམས། ། ཉ་གང་ཟླ་བས་ནོན་པའི་ཆུ་སྐྱེས་ཁར། །འགྱིང་བག་ཚུལ་གྱིས་ཞབས་གཉིས་སྐྱིལ་ཀྲུང་བཞུགས། །སྐུ་ཡི་བ་སྤུའི་ཁུང་བུ་རེ་རེར་ཡང་། །རང་བྱུང་རྒྱུད་སྡེའི་དཀྱིལ་འཁོར་བགྲང་ལས་འདས། །སྟེང་འོག་ཕྱོགས་མཚམས་འཇའ་འོད་འབུམ་བརྡལ་ཀློང་། །རྩ་བརྒྱུད་བླ་མ་ཌཱཀྐི་དམ་ཅན་ཚོགས། །ཉི་ཟེར་རྡུལ་ལྟར་རང་སྣང་རྒྱན་དུ་ཤར། ། ཨོཾ། ཡོད་མེད་སྟོང་པ་ཤིན་དུ་རྣལ་འབྱོར་མཐུས། །ནམ་མཁའ་བཞིན་དུ་དམ་ཚིག་ཉེ་བར་གནས། །བདེ་མཆོག་བདེ་བར་གཤེགས་པ་དགོངས་སུ་གསོལ། །འཇམ་དཔལ་གཞོན་ནུ་སྐལ་བཟང་དཔལ་ཁྱོད་བདག །རང་བཞིན་སྤྲོས་བྲལ་ཆོས་ཉིད་ཕོ་བྲང་ནས། །རང་བྱུང་ཐུགས་རྗེའི་བདག་ཉིད་བཅོམ་ལྡན་འདས། །མ་རིག་ཀུན་རྟོག་མུན་པ་སེལ་བའི་ཕྱིར། ། རང་བྱུང་ཡེ་ཤེས་སྤྱན་འདྲེན་གཤེགས་སུ་གསོལ། །དམ་ཚིག་པ་དང་ཡེ་ཤེས་སེམས་དཔའ་ལ། །བཟང་ངན་རང་རྒྱུད་ཞེན་པ་གྲོལ་བའི་ཕྱིར། ། མཁྱེན་བརྩེ་ནུས་པའི་བདག་ཉིད་བཅོམ་ལྡན་འདས། །དབྱེར་མེད་རོ་གཅིག་བརྟན་པར་བཞུགས་སུ་གསོལ། །ནང་གསལ་ཀློང་ལས་ཤར་བའི་ཡེ་ཤེས་ལྷ། །ཞལ་ཕྱག་རྒྱན་གྱི་བཀོད་པ་ཅིར་སྣང་ཡང་། །རང་སེམས་རྣམ་པར་དག་པའི་ཆོ་འཕྲུལ་དུ། །རང་ངོ་ཤེས་པས་བརྡ་ཡི་ཕྱག་བགྱིའོ། །ཡུལ་དབང་ཤེས་པས་མཚོན་པའི་ཆོས་སོ་ཅོག །གདོད་ནས་རྣམ་དག་མཆོད་པའི་ཕྱག་རྒྱར་རྫོགས། །ཞེན་མེད་ཏིང་འཛིན་རྒྱལ་པོའི་འཕྲུལ་ཐབས་ཀྱིས། །ཆོས་དབྱིངས་ཁྱོན་ཀུན་བཀང་སྟེ་རྟག་ཏུ་འབུལ། །ལུང་ལས་མ་བྱུང་མན་ངག་གསང་ལ མ་གྱིས། །རྒྱུ་ལས་མ་བྱུང་འབྲས་བུའི་གཏན་སྲིད་ཟིན། །སེམས་ལས་མ་བྱུང་གདོད་ནས་སངས་རྒྱས་མཆོག །རིགས་ཀུན་ཁྱབ་བདག་ཁྱོད་ལ་ཕྱག་འཚལ་བསྟོད། ། སྣང་གྲག་སེམས་གསུམ་ལྷ་སྡགས་ཆོས་ཉིད་ངང་། །ལྷ་སྡགས་ཆོས་ཉིད་རིག་སྟོང་རྫོགས་པ་ཆེ། །རིག་སྟོང་མཐའ་བྲལ་རང་ཤེས་ཟང་ཐལ་བ༑ ༑ཡེངས་མེད་འཛིན་མེད་ངང་ནས་གསང་སྡགས་བཟླ། །ཨོཾ་ཨ་ར་པ་ཙ་ན་དྷཱིཿ ཆོས་དབྱིངས་སྐྱེ་མེད་བྷན་ངྷ་ཡངས་པ་རུ། །གཞི་སྣང་འཁོར་འདས་ཆོས་ཀུན་ཚོགས་སུ་བཤམས། །རང་རིག་ཟག་མེད་ལྟ་བས་བྱིན་གྱིས་བརླབས། །མཆོད་ཡུལ་ལྷ་རྣམས་མཉེས་པའི་དཔྱིད་དུ་གྱུར། །དངོས་འབྱོར་བཟའ་བཅའ་བཏུང་དང་ཡོ་བྱད་ཚོགས། །ཏིང་འཛིན་ནམ་མཁའ་མཛོད་ཀྱིས་རྒྱ་བསྐྱེད་དེ། །མུ་མེད་ཀུན་གསལ་ཁྱོན་ཀུན་བརྡལ་བ་འདི། །རབ་འབྱམས་རྩ་གསུམ་ལྷ་ལ་མཆོད་པ་འབུལ། ། ཟང་ཐལ་རིག་པའི་རང་ས་མ་ཟིན་པར། །ང་བདག་མཚན་མར་ཞེན་པའི་གཞན་དབང་གིས། །འདའ་དཀའ་རྡོ་རྗེའི་ཐ་ཚིག་ལས་འདས་པའི། ། ནོངས་པ་གང་མ ཆིས་སྙིང་ནས་མཐོལ་ཞིང་བཤགས། །གཟུང་འཛིན་མཚན་མར་ཞེན་པའི་རྟོག་ཚོགས་ཀུན། །མི་སྤང་མི་སྒྱུར་ལ མ་དུའང་མི་བྱེད་པར། །རང་ཡན་རིག་པའི་རལ་གྲི་རྣོན་པོ་ཡིས། །ཆོས་ཟད་ཀ་དག་ཆེན་པོར་རྒྱས་གདབ་བོ། །གཞི་ལམ་འབྲས་བུའི་ཆོས་ཚུལ་མཐའ་ཀླས་ཀུན། ། ལྷ་སྡགས་ཆོས་ཉིད་ཡེ་ཤེས་རོལ་མོ་རུ། །མ་བྱས་ཡེ་ནས་རྫོགས་པའི་སྤྲིན་ཚོགས་འདིས། །མཁའ་ཁྱབ་རྒྱལ་བའི་ཐུགས་དམ་གཉན་པོ་བསྐང་། །བདག་ལུས་རྣམ་དག་ལྷ་ཡི་དཀྱིལ་འཁོར་ལ། ། ཟག་མེད་བདུད་རྩིའི་མཆོད་པ་འདི་ཕུལ་བས། །སྣང་བ་བཞི་རྫོགས་འཕོ་ཆེན་འོད་སྐུར་སྨིན། །འགྲོ་ཀུན་དཀྱིལ་འཁོར་གཅིག་ཏུ་བྱང་ཆུབ་ཤོག །ལྷུན་གྲུབ་རིན་པོ་ཆེ་ཡི་སྦུབས་ཀློང་དུ། །བཙན་ས་མ་ཟིན་རྟོག་ཚོགས་ལྷག་མགྲོན་རྣམས། །དད་དང་སྙིང་རྗེའི་ལྷག་གཏོར་འདི་བཞེས་ལ༑ ༑བསྟན་དང་འགྲོ་ལ་ཕན་བདེའི་དགའ་སྟོན་སྤེལ། །འདིས་མཚོན་དུས་གསུམ་བསགས་པའི་དགེ་ཚོགས་ཀུན། །མཁའ་ཁྱབ་འགྲོ་བའི་རྒྱུད་ལ་ཡོངས་སྨིན་ནས། ། ཀུན་ཀྱང་ནང་གསལ་ཁྱད་ཆོས་དྲུག་དང་ལྡན། །གཞོན་ནུ་བུམ་པ་སྐུ་རུ་བྱང་ཆུབ་ཤོག །ངང་བཞག་བློ་བྲལ་ཆོས་སྐུའི་ལྟ་བ་དག༵ །མངོན་སུམ་ཚད་ཕེབས་ལོངས་སྐུའི་སྒོམ་པ་རྫོག༵ས། ། དབྱིངས་རིག་དབྱེར་མེད་སྤྲུལ་སྐུའི་སྤྱོད་པ་སྨིན༵། །སྐུ་གསུམ་རྩོལ་མེད་འགྲུབ་པའི་བཀྲ་ཤིས་ཤོག །ཅེས་རྒྱ་ནག་རི་བོ་རྩེ་ལྔའི་ཤར་རིའི་ཡང་རྩེ་མདོ་ཕལ་བོ་ཆེ་སོགས་ནས་གསལ་བར་ལུང་བསྟན་པ་སྲེད་མེད་བུའི་ཕུག་པ་ཞེས་དུས་རྟག་ཏུ་འཇམ་དཔལ་གཞོན་ནུར་གྱུར་པ་ལ་འཁོར་ལག་ན་རྡོ་རྗེ་སོགས་སེམས་དཔའ་ཁྲི་ཕྲག ་གིས་བསྐོར་ནས་བཞུགས་པའི་བྲག་ཕུག་ཏུ། ངག་དབང་བློ་གྲོས་མཚུངས་མེད་ཀྱི་རིག་ཀློང་ནས་རྩོལ་མེད་དུ་རྡོལ་བ་ཡི་གེར་སྤེལ་བ་དགེའོ།། །།


  ༈ ཡང་སྙིང་རྒྱུད་ཀྱི་སྲུང་མའི་གསོལ་མཆོད།


  ༄༅། །སྔོན་ཚེ་དཔལ་ལྡན་འབྲས་སྤུངས་མཆོད་རྟེན་དུ། །དོན་གཉིས་མཐར་སོན་ཤཱཀྱ་སེང་གེ་ཡིས། །ཕྱག་རྡོར་ལ་སོགས་འདུས་པའི་འཁོར་རྣམས་ལ། །འཇམ་དཔལ་རྒྱུད་ཀྱི་རྒྱལ་པོ་བཀའ་བསྩལ་ཚེ། །སྡེ་དྲུག་སྲུང་མ་དྲུག་ཅུ་འཁོར་བཅས་ཀྱིས། །བསྟན་པ་སྲུང་ཞིང་བསྟན་འཛིན་སྐྱོང་བ་ཡི། །ཞལ་བཞེས་རྡོ་རྗེའི་ཐ་ཚིག་དགོངས་མཛོད་ལ། །རྒྱལ་བསྟན་དྲི་མེད་ནམ་མཁའི་ཕ་མཐར་རྡོལ། །བསྟན་འཛིན་སྐྱེས་བུས་ནོར་འཛིན་འགེངས་པར་མཛོད། །བར་དུ་རང་བྱུང་དཔལ་གྱི་བསམ་ཡས་སུ། ། རིག་འཛིན་རྒྱལ་པོ་པདྨ་སམ་བྷ་ཝས། །ཤེར་བཟའ་སྒྲོན་སོགས་རྗེ་འབངས་འདུས་པ་ལ། །ཡང་སྙིང་རྒྱུད་དུ་བཀའ་བསྡུ་མཛད་པའི་ཚེ། ། བོད་སྐྱོང་བསྟན་མ་བཅུ་གཉིས་འཁོར་བཅས་ཀྱིས། །མ་རུངས་བདུད་དང་བསྟན་དགྲ་འདུལ་བ་ཡི། །ཁས་བླངས་དམ་བཅའི་ཐ་ཚིག་དྲན་མཛོད་ལ། །མཐའ་བཞིའི་དམག་ཟློགས་བསྟན་འཛིན་སྐུ་ཚེ་སྲིངས། ། བོད་འབངས་སྐྱེ་འགྲོ་བདེ་བའི་ཕྲིན་ལས་མཛོད། །ཐ་མ་རི་བོ་རྩེ་ལྔའི་ཡང་དབེན་དུ། །རང་རིག་འཇམ་དཔལ་ཡེ་ཤེས་སེམས་དཔའ་ཡིས། ། དྲན་རིག་འདུས་པའི་འཁོར་ཚོགས་རྒྱ་མཚོ་ལ། །ཡང་སྙིང་རྒྱུད་ཀྱི་དགོངས་འགྲེལ་སྟོན་པའི་ཚེ། །སེང་ཆེན་རྗེ་དང་དཔའ་བརྟུལ་དྭངས་སྨན་གྱིས། ། སྐལ་བཟང་བུ་ལ་བྱིན་རླབས་མཆོག་སྩོལ་བའི། །ཞལ་བཞེས་དམ་བཅའ་ཐུགས་ཀྱིས་དྲན་མཛོད་ལ། །དགོངས་བརྒྱུད་རྟོགས་པའི་ཕ་ཕོག་འཛད་མེད་སྙིལ། །བསྟན་ལ་འཚེ་བའི་སྙིང་ཁྲག་ཞལ་དུ་གསོལ། །བདག་ཅག་རིག་འཛིན་འདུས་པའི་ཚོགས་རྣམས་ཀྱིས། ། སྙིང་གི་གྲོགས་སུ་ལྷ་མཆོག་ཁྱེད་རྣམས་བསྟེན། །དམ་རྫས་གཏོར་མའི་མཆོད་པ་འདི་འབུལ་ན། །ཐུགས་དམ་གཉན་པོ་དབྱིངས་སུ་བསྐངས་ནས་ཀྱང་། །གནས་སྐབས་ཡིད་ལ་འདོད་པའི་དོན་མཐའ་དག ། གེགས་མེད་ཡིད་བཞིན་མྱུར་དུ་འགྲུབ་པ་དང་། །མཐར་ཐུག་ཆོས་སྐུ་འགྲུབ་པའི་ཕྲིན་ལས་མཛོད། །ཅེས་སྤྲུལ་སྐུ་མདོ་སྔགས་ཉི་མའི་བཞེད་པ་བཞིན་ཡང་སྙིང་རྒྱུད་ཀྱི་འགྲེལ་པའི་གླེང་གཞི་ལ་གཞི་བྱས་ཏེ། ངག་དབང་བློ་གྲོས་མཚུངས་མེད་པས་ཨ་སུ་རའི་བྲག་ཕུག་ཏུ་བཀོད་པ་དགེའོ།། །།


  ༄༅། །འཇམ་དཔལ་ཞི་སྒྲུབ་ཀྱི་ཆ་ལ ག་བློ་འཕེལ་རིལ་བུ་སྒྲུབ་ཐབས།


  ༄༅། །འཇམ་པའི་དབྱངས་ལ་ཕྱག་འཚལ་ལོ། །ཤེས་རབ་བློ་འཕེལ་རིལ་བུ་ནི། །མེ་ཏོག་རྟག་ངུ་དབང་པོ་ལག །གུར་ཀུམ་ཅུ་གང་སིན་ངྷུ་ར། །ག་བུར་ལི་ཤི་འབྲས་བུ་གསུམ། །འོ་མས་བསྡུས་ལ་རིལ་བུ་བྱ། ། རིན་ཆེན་སྣོད་བླུགས་མཆོད་པས་བསྐོར། །སྒྲུབ་རྫས་ལྷར་གསལ་འཕྲོ་འདུ་བསྒོམ། །ཡིག་དྲུག་འབུམ་དང་སྔགས་འདི་བཟླ། ། ཨོཾ་ཧྲཱིཿངྷི་ཛྙཱ་ན་པྲཛྙཱ་བརྡྷ་ནི་མུཾ་སྭཱ་ཧཱ། བདུན་ཁྲི་བདུན་སྟོང་དག་གིས་འགྲུབ། །ཨརྒྷཾ་ལ་སོགས་མཆོད་པ་དབུལ། །ལྷ་ཉིད་རྫས་ལ་ཐིམ་པར་བསྒོམ། །ལྟོ་སྟོང་དུས་སུ་འོ་མས་ཕུལ། །ཟླ་གཅིག་ཟོས་ན་ཤེས་རབ་འཕེལ། །གཞན་ལ་སྟེར་ན་ཕན་པར་འགྱུར། །ཞེས་བླ་མ་འཇམ་དཔལ་རྡོ་རྗེས་བསྐུལ་བ་དོན་ཡོད་པར་བྱ་ཕྱིར། སྤྲུལ་པའི་ཞིང་མཆོག་རི་བོ་རྩེ་ལྔའི་ཡང་དབེན་དུ་ངག་དབང་བློ་གྲོས་མཚུངས་མེད་པས་སྤེལ་བ་དགེ འདི་ཉིད་ལེགས་པར་བརྩམས་ཟིན་པའི་རྗེས་སུ་གཏེར་ཆེན་ལས་རབ་གླིང་པའི་འཇམ་དབྱངས་རིལ་སྒྲུབ་མཐོང་ཚེ་ཚིག་ཟུར་ཙམ་ཁྱད་མི་འདུག་ཀྱང་ཅི་བྱེད། དཔེ་བཅད་པ་ཡིན་ནོ་ཞེས་སྨྲ་བར་འདོད་ན་གང་དགར་གྱིས། དོན་དུ་བྱིན་རླབས་ཅན་ཞིག་ཡིན་པར་འདུག་གོ། །།


  ༄༅། །སྒྲ་དབྱངས་ལྷ་མོའི་སྒྲུབ་ཐབས་ངག་དང་བློ་ཡི་དཔལ་སྟེར།


  ༄༅། །སྲིད་ལ་འཕྱ་དང་སྲིད་པར་ཆགས་པའི་བྱེད་པ་གཅིག་གྱུར་ཕུལ་བྱུང་ཡོན་ཏན་འབུམ་ཕྲག་གཏེར། །སྙན་འཇེབས་ཞགས་པས་སྲིད་ཞིའི་མུ་མཐའ་དམ་པོར་འཁྱུད་མཛད་ངག་དང་སོར་མོའི་བྱེད་པ་གང་། ། འགྲན་པའི་ཟོལ་འཆང་གཟུངས་སྤོབས་དཔལ་སྟེར་མི་གསལ་རྩེ་གཉིས་ལོག་འབྱམས་གཡོ་བ་རྒྱང་དུ་སྐྲོད། །ཇི་སྙེད་མཛེས་སྡུག་ཡོངས་ཀྱི་དཔལ་འཆང་རྡུལ་མེད་རྡུལ་ལྟར་རྫུ་བ ག་ངོམ་པ་དབྱངས་ཅན་མ། །


  རབ་དཀར་ཞལ་གྱི་དཀྱིལ་འཁོར་ལས་འོངས་ཟུར་མིག་མཚོན་ཆས་འགོག་ཞུགས་ཏིང་འཛིན་སློང་བར་བྱེད། །ཙོག་པུའི་ཞབས་གཉིས་པད་ཟླར་རོལ་པས་རླན་ལྡན་སེམས་ལ་བརྒྱ་ཕྲག་ངལ་བ་ཁུར་དུ་གྱུར། ། གང་ཁྱོད་གསལ་བའི་རྒྱན་དུ་བཀོད་དེ་སྙིང་པོས་བསྐུལ་ལོ་དགེ་ལེགས་དཔལ་རྣམས་དེང་སྩོལ་ཅིག ། ཧྲཱིཾཿཞེས་ཡི་གེ་འབྲུ་གཅིག་པོ། ། འབུམ་ཕྲག་བརྒྱད་དུ་བཟླས་པ་ཡིས། །བློ་གཏེར་འབུམ་གྱི་སྒོ་འབྱེད་ཅིང་། །མཁས་རྣམས་ཡིད་འཕྲོག་སྙན་པོའི་ངག །ཅི་དགར་མགྲིན་པའི་མཚོ་ལས་རྡོལ། །གཞན་ཡང་མཆོག་དང་ཐུན་མོང་གི །དངོས་གྲུབ་མཐའ་དག་བདེ་མྱུར་འཐོབ། །ཅེས་སྤྲུལ་པའི་སྐུ་མཆོག་འཇིགས་མེད་ཕུན་ཚོགས་དང་མཁའ་འགྲོ་ཏཱ་རེ་ལྷ་མོ་ཟུང་གི་ཐུགས་བཞེད་བསྐང་ཕྱིར་གནས་མཆོག་རི་བོ་རྩེ་ལྔའི་ཡང་དབེན་དུ་ངག་དབང་བློ་གྲོས་མཚུངས་མེད་པས་བཀོད་པ་དགེ་ལེགས་འཕེལ་བར་གྱུར་ཅིག །


  ༄༅། །འཕགས་པ་སྤྱན་རས་གཟིགས་ཀྱི་སྒྲུབ་ཐབས་བྱ་རྒྱུད་ཡང་སྙིང་ཞེས་བྱ་བ་བཞུགས་སོ། །


  ༄༅། །ན་མོ་ཨཱཪྱ་ལོ་ཀི་ཤྭ་ར་ཡེ། འདིར་དད་པ་སྙིང་རྗེ་ལྡན་པའི་གང་ཟག་གིས། བདེ་བའི་སྟན་ལ་འཁོད་དེ། འདི་ལྟར་ཉམས་སུ་བླང་པར་བྱ་སྟེ། སྐྱབས་སུ་འགྲོ་བ་ནི། ན་མོ་སྙིང་རྗེའི་རང་གཟུགས་བཅོམ་ལྡན་འདས། །ལྷ་མཆོག་སྤྱན་རས་གཟིགས་དབང་ལ། ། བདག་དང་མཁའ་ཁྱབ་འགྲོ་བ་ཀུན། །བྱང་ཆུབ་བར་དུ་སྐྱབས་སུ་མཆི། ། ལན་གསུམ། སེམས་བསྐྱེད་པ་ནི། མཐའ་མེད་སྡུག་བསྔལ་འཕྱན་པ་ཡི། །འགྲོ་རྣམས་སངས་རྒྱས་སར་འགོད་ཕྱིར། །ཐབས་དང་ཤེས་རབ་དབྱེར་མེད་པའི། །རྒྱལ་སྲས་སྤྱོད་ལ་འཇུག་པར་བྱ། ། ལན་གསུམ། སྐབས་འདིར་སྨྱུང་གནས་ཀྱི་སྡོམ་པ་ལེན་པར་འདོད་ན། དེང་ནས་སང་གི་ཉི་ཤར་བར། །སྲོག་གཅོད་རྐུ་དང་མི་ཚངས་སྤྱོད། །རྫུན་དང་ཆང་དང་གླུ་གར་རྒྱན། །ཁྲི་སྟན་མཐོ་དང་ཕྱི་དྲོའི་ཟས། །ཆར་གཏོགས་དང་བཅས་སྤང་བར་བྱ། ། ལན་གསུམ་བརྗོད། བྱིན་དབབ་པ་ནི། ཧྲཱིཿ ལྷ་ཡི་ལྷར་གྱུར་ཐུགས་རྗེའི་གཏེར། །ཚུར་བྱོན་སྔོན་གྱི་དམ་ཚིག་བཞིན། །གང་དུ་འགྲོ་དོན་མཛད་པ་དང་། །སྐལ་ལྡན་བུ་ལ་བྱིན་གྱིས་རློབས། །ཨོཾ་མ་ཎི་པདྨེ་ཧཱུྃ་ཧྲཱི༔ཨ་བེ་ཤ་ཡ་ཕེཾ་ཕེཾ་ཏིཥྛ་བཛྲ་ལྷན། ། མཆོད་རྫས་བྱིན་བརླབ་ནི། ཧྲཱིཿ བདག་གནས་ཡོ་བྱད་བྱེ་བྲག་ཀུན། །བདེ་ཆེན་ཞིང་གི་རྒྱན་བཀོད་དང་། །དབྱེར་མེད་མཆོད་པའི་རྫས་ཆེན་པོ། །ནམ་མཁའ་མཛོད་ཀྱི་རྒྱན་དུ་ཤར། །བཛྲ་སྥ་ར་ཎ་ཁཾ། ཏིང་ངེ་འཛིན་བསྒོམ་པ་ནི། ཧྲཱིཿ སྣོད་བཅུད་ཐམས་ཅད་གདོད་མ་ནས། །མཐའ་བརྒྱད་སྤྲོས་པ་བྲལ་བའི་ངང་། །མི་རྟོག་ཡེ་ཤེས་འབྱམས་སུ་ཀླས། ། སླར་ཡང་དམིགས་མེད་སྙིང་རྗེ་ལས། །ཡོངས་བསྐུལ་ཆུ་སྐྱེས་ཟླ་གདན་ལ༑ ༑རང་སེམས་ཧྲཱིཿདཀར་པདྨས་མཚན། །འོད་འཕྲོས་འཕགས་མཆོད་འགྲོ་སྒྲིབ་སྦྱངས། །ཚུར་འདུས་འཇིག་རྟེན་དབང་ཕྱུག་དཀར། ། ཞལ་གཅིག་ཕྱག་གཉིས་གཡས་མཆོག་སྦྱིན། །གཡོན་པས་སྐྱབས་སྦྱིན་པད་དཀར་འཛིན། །རི་དྭགས་ལྤགས་པས་ནུ་གཡོན་བཀབ། །ཀ་ཤིའི་ཤམ་ཐབས་གཡོན་ནས་སྤྲས། །ཞབས་གཉིས་མཉམ་པའི་སྟབས་ཀྱིས་བཞེངས། །མུ་མེད་འོད་ཟེར་ཀུན་ཏུ་འཕྲོ། །སྣང་ལ་རང་བཞིན་མེད་པར་གསལ། ། བྱིན་གྱིས་བརླབ་པ་ནི། གནས་གསུམ་ཨོཾ་ཨཱཿཧཱུྃ་གསུམ་ལས། ། འོད་འཕྲོས་སྲས་བཅས་རྒྱལ་བ་ཀུན། །སྤྱན་དྲངས་ཡིག་འབྲུ་གསུམ་ལ་ཐིམ། །རྡོ་རྗེ་གསུམ་གྱི་རོལ་བར་སད། །ཀ་ཡ་ཝཱཀྐ་ཙིཏྟ་སརྦ་སིངྔྷི་ཧཱུྃ༔ དབང་བསྐུར་པ་ནི། སླར་ཡང་ཐུགས་ཀའི་འོད་ཟེར་གྱིས། །དབང་གི་ལྷ་རྣམས་སྤྱན་དྲངས་ཏེ། །མཁའ་དཀྱིལ་དྭངས་བའི་དབྱིངས་རིམ་ནས། ། བཀྲ་ཤིས་གླུ་དབྱངས་བརྗོད་པར་གྱུར། །ཨོཾ་སྟོང་ཉིད་སྙིང་རྗེ་ཆེན་པོ་ཡིས། །འགྲོ་བའི་མི་ཤེས་རྒུད་པ་བསལ། །ཀུན་ཀྱང་བདེ་ཆེན་ཞིང་མཆོག་ཏུ། །རིང་མིན་འདུ་བའི་བཀྲ་ཤིས་ཤོག །ཅེས་བརྗོད་བུམ་ཆུའི་དབང་བསྐུར་བས། །ལུས་གང་རྟོག་པའི་དྲི་མ་སྦྱངས། །ཆུ་ཡི་ལྷག་མ་ཡར་ལུད་པས། །སྤྱི་བོའི་གནས་ལྔར་སོན་པ་ཉིད། ཧྲཱིཿཧཱུྃཿཏྲཱྃཿཨོཾ་ཨཱཿལྔར་གྱུར། །ཡིག་འབྲུ་ལྔ་པོ་ཡོངས་གྱུར་ལས། །སྣང་མཐའ་རིགས་ལྔའི་དབུ་བརྒྱན་ཞིང་། །བསོད་ནམས་ཡེ་ཤེས་དར་དཀར་དམར། །རྣ་ལྟག་གཉིས་སུ་འཕྱང་བར་གྱུར། །ཧྲཱིཿཧཱུྃཿཏྲཱཾཿཨོཾ་ཨཱཿ པཉྩ་ཨ་བྷི་ཥིཉྩ་ཧཱུྃ༔ མཆོད་པ་ནི། ཧྲཱིཿ ལྷ་ཀླུ་མི་དང་བྱང་སེམས་ཀྱི། །འབྱོར་བའི་བྱེ་བྲག་མཐའ་ཀླས་ཀུན།། འཇིག་རྟེན་གཙོ་ལ་རྟག་འབུལ་ན། །ཅི་བདེ་བར་དུ་བཞེས་སུ་གསོལ། ། མ་ཧཱ་པཱུ་ཛ་ཧོ། བསྟོད་པ་ནི། ཧྲཱིཿ རྒྱལ་བ་ཀུན་གྱི་སྙིང་རྗེའི་གཏེར། །དྲན་པས་སྡུག་བསྔལ་མ་ལུས་འཇོམས། །སྟོང་རྩ་གཉིས་ཀྱི་བྱེད་པོ་མཆོག ། མིག་མི་འཛུམ་ལ་ཕྱག་འཚལ་བསྟོད། ། བཟླས་པ་བྱ་བ་ནི། འཕགས་མཆོག་ཐུགས་ལས་འོད་ཟེར་འཕྲོས། །འགྲོ་རྣམས་སྡུག་ཀུན་དྲི་མ་སྦྱང་། ། འགོག་ལམ་བདེན་པ་མངོན་དུ་བྱས། །རིགས་གསུམ་རྡོ་རྗེ་འཛིན་ཐོབ་ཤོག །ཨོཾ་མ་ཎི་པདྨེ་ཧཱུྃ་ཧྲཱིཿ འཁོར་བ་དོང་སྤྲུགས་སྙིང་པོ་འདི། །ཅི་འགྲུབ་པར་ནི་བཟླས་པ་ཡིས། །མཐོང་ཐོས་དྲན་རེག་སེམས་ཅན་ཀུན། །བདེ་ཆེན་ས་ལ་དབུགས་དབྱུང་འགྱུར། ། ས་མ་ཡ།


  ༈ ལས་རིམ་གཉིས་པ་རྗེས་གནང་དབང་བསྐུར་ནི། སློབ་མས་དད་གུས་ལྡན་པའི་སྒོ་ནས། གསོལ་བ་འདེབས་པ་ནི། ཀྱེ། ཐུགས་རྗེ་ཆེ་ལྡན་འགྲོ་བའི་མགོན། །དྲིན་ཆེན་བླ་མ་དགོངས་སུ་གསོལ། །བདག་ལ་སྤྱན་རས་གཟིགས་དབང་གི །རྗེས་གནང་དབང་བསྐུར་བསྩལ་དུ་གསོལ། ། བླ་མས་གནང་བ་སྦྱིན་པ་ནི། ཧོ། དད་དང་སྙིང་རྗེ་མཆོག་ལྡན་པའི། །ལས་དང་སྐལ་བར་ལྡན་པ་ཁྱོད། །


  མཁའ་མཉམ་འགྲོ་བའི་དོན་སྒྲུབ་ཕྱིར། །རྗེས་གནང་དབང་བསྐུར་སྦྱིན་པར་བྱ། དེ་ནས་སྐྱབས་འགྲོ་སེམས་བསྐྱེད་དང་། སྡོམ་པ་གཟུང་བ་འདི་ལྟར་བྱ། ཧོ། འདི་ནས་བྱང་ཆུབ་སྙིང་པོའི་བར། །ཁྱད་པར་འཕགས་པའི་བསམ་སྤྱོད་ཀྱིས། །གཞན་དོན་འབའ་ཞིག་བསྒྲུབ་པ་ལ། །རྟག་ཏུ་ཀློད་པ་མེད་པར་བྱ། ། སྐབས་འདིར་ལྷ་བསྐྱེད་བྱིན་རླབས་དང་། །བྱིན་འབེབས་ཆོ་ག་གཞུང་བཞིན་བྱ། །དེ་ནས་རྗེས་གནང་སྦྱིན་པ་ནི། བླ་མའི་དཔྲལ་བའི་ཨོཾ་ཡིག་ལས། །ཡེ་ཤེས་སེམས་དཔའ་ཚོན་གང་འཕྲོས། །སློབ་མའི་དཔྲལ་བར་ཐིམ་པའི་མཐུས། ། བསྐྱེད་རིམ་བསྒོམ་ལ་དབང་ཐོབ་གྱུར། །ཀཱ་ཡ་ཨ་བྷི་ཥིཉྩ་ཨོཾ། བླ་མའི་མགྲིན་པའི་ཨཱཿཡིག་ལས། །སྔགས་ཕྲེང་ལུ་གུ་རྒྱུད་དུ་འཕྲོས། །སློབ་མའི་མགྲིན་པར་ཐིམ་པའི་མཐུས། །གསང་སྔགས་བཟླས་ལ་དབང་ཐོབ་གྱུར། །ཝཱཀྐ་ཨ་བྷི་ཥིཉྩ་ཨཱཿ བླ་མའི་ཐུགས་ཀའི་ཧཱུྃ་ཡིག་ལས། ། པད་དཀར་འོད་ཀྱི་ཕྲེང་བ་ཅན། །སློབ་མའི་སྙིང་ཀར་ཐིམ་པའི་མཐུས། ། ཐབས་ཤེས་བསྒོམ་ལ་དབང་ཐོབ་གྱུར། །ཙིཏྟ་ཨ་བྷི་ཥིཉྩ་ཧཱུྃ། དེ་རྗེས་གཞུང་གི་དབང་བསྐུར་སྤྲད། དགེ་རྩ་བྱང་ཆུབ་བསྔོ་བ་ནི། དགེ་བ་འདི་ཡིས་སྐྱེ་བོ་ཀུན། ། བསོད་ནམས་ཡེ་ཤེས་ཚོགས་རྫོགས་ཤིང་། །བསོད་ནམས་ཡེ་ཤེས་ལས་བྱུང་བའི། །དམ་པ་གཉིས་ནི་ཐོབ་པར་ཤོག །བཀྲ་ཤིས་གཞུང་བཞིན་བརྗོད་པར་བྱ༑ ༑འདི་དང་འཕྲད་པའི་སྐྱེ་བོ་ཡི། །བསྐལ་མང་བསགས་པའི་སྡིག་ལྟུང་ཀུན། །རྩྭ་ཕུང་མེ་དང་འཕྲད་བཞིན་འགྱུར། །ཉམས་སུ་ལོངས་ཤིག་སྐལ་ལྡན་རྣམས། །ཞེས་པ་འདི་ནི་གསང་ཆེན་འོད་སྐུར་གྲོལ་བའི་དབེན་ཁྲོད་མཁའ་སྤྱོད་མཁའ་འགྲོའི་ཚོགས་ཁང་ཉམས་དགའ་བ་རུ། ངག་དབང་བློ་གྲོས་མཚུངས་མེད་ཀྱི་རིག་ཀློང་ནས་རྡོལ་བ་བཞིན། དད་བརྩོན་ཕུན་སུམ་ཚོགས་པའི་ནོར་གྱིས་བརྒྱན་པ། ཉེ་གནས་བསོད་ནམས་དཔལ་འཕེལ་གྱིས་ཡི་གེའི་གཟུགས་སུ་བགྱིས་པ་མངྒ་ལཾ། རབ་བྱུང་བཅུ་བདུན་པའི་ཆུ་སྤྲེལ་ཟླ་༡༠ཚེས༣༠། ཕྱི་ལོ་༡༩༩༢ ཟླ་༡༢ པའི་ཚེས་༡༢ ལའོ།། །།


  ༈ གནམ་ཆོས་ཐུགས་གཏེར་རྩ་གསུམ་སྤྱིའི་ལས་བྱང་གི་ཆེ་བ།


  ༁ྃ༔ གནམ་ཆོས་ཐུགས་གཏེར་རྩ་གསུམ་སྤྱིའི་ལས་བྱང་གཏེར་གཞུང་ཁོ་ན་ལ། རང་གི་སྔོན་འགྲོ་དང་། ལྷ་བསྐྱེད་དང་། འཛབ་བསྙེན་གང་རུང་། ཚོགས་ཀྱི་དུས་སུ་རྩ་ཚིག་བསྐང་བཤགས་དང་། ཚོགས་ཤིན་ཏུ་གྲངས་མང་བ་གསོག་ཚེ་ཚོགས་བསྡུས་གང་རུང་གི་གབ་སྤྲད་པ་མ་གཏོགས། གཞན་ཉབ་ཉོབ་མང་པོའི་རྙོགས་པས་མ་བསླད་པར། བསྙེན་སྒྲུབ་ལ་གཞོལ་ན། ཚིག་ཉུང་དོན་འདུས་ཞལ་གསལ་བྱིན་རླབས་ཀྱི་ཚན་ཁ་མྱུར་བ་བཀའ་གཏེར་གཞན་གང་གིས་ཀྱང་འགྲན་དུ་མེད་པའི་ཆེ་བ་ལྷག་པར་མངོན་པ་དང་༡། མཐུན་རྐྱེན་དངོས་གྲུབ་སྒྲུབ་པའི་རྩ་བ་བསྙེན་པ་དང་༢། འགལ་རྐྱེན་སྡིག་སྒྲིབ་ཞི་བྱེད་ཚོགས་མཆོད་གཉིས་ཡིན་ན་༣། དེ་གཉིས་ཀྱི་གྲངས་མང་དུ་འཁྱོལ་ནུས་པ་དང་། སྤྲོས་བཅས་ལྟར་བྱས་ན༑ དབྱངས་རྟ་འདོན་གང་ཡོད་ཀྱིས་ཁོག་བསྡུ་མི་དགོས་པས། དཀོན་མཆོག་མཆོད་པས་མཉེས་ཏེ་ཚོགས་ཆེན་ངང་གིས་རྫོགས་པ་དང་༤།


  སྒྲིག་ལམ་གྱི་ཚུགས་མི་འཆོར་བས་དད་ལྡན་དང་བ་འདྲེན་པ་དང་༥། ཐུན་བཞི་ལས་དྲུག་ཏུ་བྱས་ཀྱང་ལས་བྱང་བསྡུ་མི་དགོས་པས་རྟོག་བཟོའི་ལག་ལེན་གྱི་བསླད་དང་བྲལ་བ་དང་༦།་་མཁས་གྲུབ་གོང་མའི་ཕྱག་བཞེས་བཞིན་ཆོ་ག་ཐུགས་ཐོག་ནས་ཀློག་དགོས་ཀྱང་བློ་ལ་འཛིན་སླ་བ་དང་༧། བཅའ་རྡུང་དཀྲོལ་གསུམ་རང་ལུགས་ལ་ཆ་ཚང་དུ་ཡོད་པས་བཀའ་གཏེར་གཞན་ལ་རེ་ལྟོས་འཆའ་མི་དགོས་པ་དང་༨། སྤྲོས་མེད་ཀྱི་ལུགས་ལྟར་བྱས་ན། ཡུན་ཐུང་ངུ་ལ་ཆོ་ག་ཆ་ཚང་བ་རྫོགས་དགོས་ཀྱང་ཚིག་ཧ་ཅང་དལ་བུར་འདོན་ཆོག་པས་བསྐྱེད་རྫོགས་གསལ་བདེ་བ་དང་༩། ཡི་གེ་ལ་གསར་སྦྱོང་བས་ཀྱང་ཇི་བཞིན་ཀློག་ནུས་པས་ཚིག་ལ་ལྷག་ཆད་ཀྱི་སྐྱོན་མི་ཞུགས་པ་དང་༡༠། རྒྱུན་གྱི་ཡི་དམ་ནར་མར་བྱེད་ནའང་རྒྱས་བསྡུས་ཤིན་ཏུ་འཚམས་པས་བརྩོན་པ་ལ་དམ་ལྷོད་འགྲོ་མི་དགོས་པ་དང་༡༡། དཀྱིལ་འཁོར་དང་གཏོར་མ་མེད་ཀྱང་རུང་བས་ཀུན་སྤངས་བྱ་བྲལ་བ་ལ་ལྷག་པར་འཕྲོད་པ་དང་༡༢། གཞན་ཡང་བཀའ་གཏེར་ཆུ་བོ་གཅིག་འདྲེས་སུ་གྱུར་ཕྱིར་བརྡ་མ་ཁྲོལ་བ་དང་བརྒྱུད་ཐག་རིང་བ་སོགས་ཀྱི་སྐྱོན་མེད་པ་དང་༡༣། ཞིང་འདི་ཙམ་མ་ཟད་ཞིང་གཞན་གྱི་བཀའ་དང་བསྟན་བཅོས་ཀྱང་ཡིན་པས་དེ་ཉིད་ཉམས་སུ་བླངས་ན་དབང་ཐོབ་པའི་རྒྱལ་སྲས་ཀྱི་སྤྱོད་པ་དང་ཚུལ་མཐུན་པ་དང་༡༤།་ཆོ་ག་ཤིན་ཏུ་ཉུང་ཡང་རྒྱུད་སྡེ་དཔང་པོར་བཞག་ནས་དཔྱད་ན་ཆད་སྐྱོན་ཚིག་གཅིག་ཀྱང་མེད་པ་དང་༡༥། ཆོ་ག་གཅིག་གི་ཁོག་བྱས་ཏེ་སྒྲུབ་བརྒྱུད་ཀྱི་དཀྱིལ་འཁོར་རབ་འབྱམས་སྒྲུབ་ཆོག་པས་གླེགས་བམ་འབྲི་འཆང་བྱེད་སླ་བ་དང་༡༦། སྙན་སྙན་འགྲིག་འགྲིག་གི་ཚིག་ལྷུར་མ་བླངས་པར་ཟབ་པའི་བརྗོད་བྱ་རྗེན་ལ་བཏོན་པས་མཛད་པ་པོས་རང་དོན་དུ་ཆོས་བརྒྱད་མགོ་སྙོམས་ཏེ་གཞན་དོན་དུ་སྙིང་རྗེ་རྩོལ་མེད་དུ་འཁྲུངས་པའི་ཡོན་ཏན་ལྷག་པར་མངོན་པ་དང་༡༧། དགུང་གྲངས་ཤིན་ཏུ་གཞོན་ནུའི་དུས་སུ་གསུངས་པའི་རྣམ་རྟོག་གི་འཁྲུལ་བཟོ་ཙམ་མིན་པར་དགོངས་པའི་ཀློང་ནས་གསུང་རབ་རང་རྡོལ་དུ་གྱུར་པར་རྟོགས་ནུས་པས་མཚོན་༡༨། ལེགས་པའི་ཆ་དཔག་ཏུ་མེད་པའི་རང་རྟགས་མངོན་དུ་གྱུར་ནས་དཔྱོད་ལྡན་སྐྱེ་བོའི་ཚོགས་རྣམས་ངང་གིས་ཚུལ་འདི་ལ་ཞུགས་པར་གྱུར་ནས་བསྟན་འགྲོའི་དོན་མཐའ་དག་བདེ་བླག་ཏུ་རྫོགས་པར་འགྱུར་ལ༑ གཞན་དུ་རྟོག་བཟོའི་ལས་འགྲིག་དང་དཔེ་ངན་རྒྱུན་འབྱམས་ཀྱི་བསླད་པ་མང་པོ་བསྲེས་ན། ནོར་བུ་འདམ་དུ་ཆུད་པ་ལྟར་གོང་བཤད་ཀྱི་ཡོན་ཏན་རྣམས་མི་གསལ་བར་མ་ཟད། འདི་ཕྱི་ཀུན་ཏུ་ཕུང་ཁྲོལ་འབྱུང་ཚུལ་གྱི་རྣམ་གྲངས་མཐའ་ཀླས་པ་ཞིག་སྨྲ་རྒྱུ་ཡོད་ཀྱང་། རང་གི་སྔོན་གོམས་ཀྱི་སྤྱོད་ཚུལ་ལ་ལྷག་པར་མོས་པའི་གྲོང་སྔགས་མང་པོའི་ཐུགས་ལ་མི་འཕྲོད་པར་འདུག་ཕྱིར་མ་སྤྲོས་སོ། །འདོན་སྐབས་དེ་ལ་འདོན་ཆོག་གི་རང་གི་གཏེར་ཁའི་གཏོར་བསྔོ་སོགས་ངེས་པར་འདོན་དགོས་སམ་སྙམ་ན། དེ་དང་བརྗོད་བྱ་གཅིག་པའི་ཁུངས་ལྡན་གྱི་གཞུང་རྣམ་འདོན་དགོས་ན། དེ་བཞིན་ཉིད་ཀྱི་ཏིང་ངེ་འཛིན་བསྒོམ་སྐབས་སུ་ཡུམ་རྒྱས་འབྲིང་བསྡུས་གསུམ་འདོན་དགོས་པས་མཚོན་བཀའ་དང་བསྟན་བཅོས་ཡོད་ཚད་འདོན་དགོས་ཕྱིར་ཆོ་ག་ཚར་གཅིག་ཀྱང་རྫོགས་དཀའ་བར་འགྱུར་ལ། དེ་རྣམས་མ་བཏོན་ཀྱང་ཆད་སྐྱོན་མེད་དོ་སྙམ་ན། འོ་ན་ལས་བྱང་རང་གཞུང་ཁོ་ན་བཏོན་ཀྱང་ཆད་སྐྱོན་མེད་པས་གཞན་མ་སྤྲོས་ཀྱང་ཆོག་གོ །ཆད་ཐོས་གཏོར་འགུགས་དང་བྲོ་མནན། རྗེས་ཐོབ་ལྷར་ལྡང་སོགས་མ་སྤྲད་ན་ཆད་སྐྱོན་མིན་ནམ་སྙམ་ན། དེ་ནི་ཆད་སྐྱོན་མིན་ཏེ། ཤེས་པར་འདོད་ན་ལྷར་ཡང་སྤྲོས་པས་ཆོག་གོ །ཕྱག་ལེན་སོགས་ལ་རང་བཟོ་འདི་འབད་པས་མ་སྤངས་ན་ཉེས་པ་ཚད་མེད་བསག་ངེས་ཏེ། སངས་རྒྱས་ཀྱི་བཀའ་ལ་ལ་ཨོཾ་དང་སྭཱ་ཧཱ་སོགས་བཏགས་པས་བྱིན་རླབས་ཉམས་རབས་སྡོམ་གསུམ་རབ་དབྱེ་ལས་གསུངས་པ་ལྟར་ཡིན་པས་གཟབ་དགོས་སོ། །ལར་འདི་ཕྱོགས་ལྟ་བུ་ལ་མཚོན་ན། ཆོ་ག་གཅིག་ལའང་བླ་མ་རེའི་ཁ་ན་ཕྱག་བཞེས་རེ་ཡོད་ན། གཅིག་ཡིན་ལ་གཅིག་མིན་ངེས་ཀྱི་སྒྲུབ་བྱེད་ཚིག་གཅིག་ཀྱང་མེད་བཞིན། ཨ་ཕའི་ཁམས་ཕོར་གཙང་ཞེན་ལྟར། ངེད་ཀྱི་ཨ་ཁུ་དང་ཞང་པོ་སོགས་ཀྱིས་བྱས་པ་ལྟར་བྱེད་དགོས། གཞན་ལྟར་བྱེད་མི་རུང་ངོ་ཟེར་བ་ནི་ཆོས་སྤོང་གི་ལས་སུའང་འགྲོ་ཉེན་ཆེ། ཡང་ཁ་ཅིག་གིས་རང་གིས་ཅི་ཡང་མི་ཤེས་པའི་མཇུག་འགེབ་ཏུ་ཆོས་དང་ཕྱག་བཞེས་ཐམས་ཅད་ལ་ཁྱད་མེད།


  ཐམས་ཅད་བཟང་པོ་ཤ་སྟག་ཡིན་ཟེར་བའང་མ་བརྟགས་པའི་བབ་ཅོལ་ཏེ༑ འཇམ་མགོན་ས་པཎ་གྱིས་ཉིན་གཅིག་གི་ཟ་མ་ལའང་ཡག་བཙོག་བརྟགས་ན། ཚེ་རབས་གཏན་གྱི་འདུག་ཆུས་ལ་ཡག་ཉེས་མི་དཔྱོད་པ་ནི་ཤིན་ཏུ་བླུན་པ་སྟེ། ཆོས་ལྟར་སྣང་བ་དང་། ཆོས་ཀྱི་ཁྱད་ཡོད་ཆོས་ལའང་ཟབ་མི་ཟབ་སོགས་ཀྱི་ཁྱད་ཡོད་པར་གསུངས་པ་ནི་ཤིན་ཏུ་བདེན་པར་ངེས་པའི་ཚིག་གོ །དེས་ན་འདོན་སྒྲུབ་ཀྱི་ཆོས་གང་ཡིན་ཡང་ལུང་རིགས་དྲི་མེད་དང་མཐུན་ལ། ཕྱག་ལེན་སོགས་ཀྱང་རྒྱུད་ལུང་མན་ངག་གི་གནད་དང་མི་འགལ་བ་རེ་བྱས་ན་དགའ་སྙམ་ཡང་། སྨྲས་པ་འདི་རྣམས་ཐུགས་ལ་མ་འཕྲོད་ན་ཅི་དགྱེས་མཛོད། ཅེས་ལཀྵཾ་ཀ་རའི་འཕྲལ་དྲན་དགེའོ།། །།


  ༄༅། །སྨན་བླའི་མདོ་ཆོག་ཤིན་ཏུ་བསྡུས་པ་བདུད་རྩིའི་ཐིགས་པ་ཞེས་བྱ་བ་བཞུགས་སོ། །


  ༄༅། །རྟེན་གྱི་དྲུང་དུ་ཅི་འབྱོར་བའི་མཆོད་པ་བཤམས་ལ། སངས་རྒྱས་ཆོས་དང་ཚོགས་མཆོག་ལ། །བྱང་ཆུབ་བར་དུ་སྐྱབས་སུ་མཆི། །རང་གཞན་དོན་ནི་རབ་བསྒྲུབ་ཕྱིར། །བྱང་ཆུབ་སེམས་ནི་བསྐྱེད་པར་བགྱི། །སེམས་ཅན་བདེ་ལྡན་སྡུག་བསྔལ་བྲལ། །བདེ་ལས་ཉམས་མེད་བཏང་སྙོམས་ཤོག ། མཆོག་བདེན་རྒྱལ་བ་སྲས་བཅས་བྱིན་རླབས་དང་། །ཚོགས་གཉིས་མངའ་ཐང་ཆོས་དབྱིངས་དག་པའི་མཐུས། །ཞིང་འདིར་བདེ་བ་ཅན་ལྟར་སྣོད་བཅུད་ཀྱི། །སྲིད་ཞིའི་ཕུན་ཚོགས་འདོད་དགུས་འབྱོར་གྱུར་ཅིག ། དེར་ནི་ཡིད་འོང་ནོར་བུའི་ཕོ་བྲང་དབུས། །པད་མ་སེང་ཁྲིར་རྒྱལ་བ་སྲས་བཅས་རྣམས། །བཞུགས་ནས་གཟུངས་རིག་མོས་སྟོབས་ཀྱིས་སྤྲུལ་པའི། །མཆོད་སྤྲིན་རྒྱ་མཚོས་གང་ཞིང་སྤྱོད་གྱུར་ཅིག །སྙིགས་མའི་མགོན་པོ་བརྩེ་ལྡན་བདེ་གཤེགས་བདུན། །ཐུབ་དབང་དམ་ཆོས་བྱང་སེམས་བཀའ་སྡོད་སོགས། །བདག་སོགས་སྐྱོབ་ཕྱིར་མགོན་སྐྱབས་དཔུང་གཉེན་དུ། །སྤྱན་འདྲེན་འདིར་གཤེགས་གདན་འཛོམས་བྱིན་བརླབ་མཛོད། །ཡན་ལག་བརྒྱད་ལྡན་མཆོད་ཡོན་རྒྱ་མཚོས་མཆོད། ། འཆི་མེད་བདུད་རྩིའི་རྒྱུན་གྱིས་ཁྲུས་གསོལ་ཞིང་། །སྲབ་འཇམ་ལྷ་ཡི་གོས་ཀྱིས་བསྙེན་བཀུར་བགྱི། །བསོད་ནམས་ཞིང་དུ་བཞུགས་པར་གསོལ་བ་འདེབས། །སྟོན་པ་མཉམ་མེད་ཤཱཀྱའི་རྒྱལ་པོ་དང་། །ཆོས་ཀྱི་རྒྱལ་བུ་འཇམ་དཔལ་གཞོན་ནུའི་ཞབས། །བཀའ་དྲིན་མཚུངས་མེད་མཁན་ཆེན་ཞི་འཚོ་སོགས། །དངོས་བརྒྱུད་བླ་མ་རྣམས་ལ་ཕྱག་འཚལ་ལོ། །ཉམ་ཐག་འགྲོ་རྣམས་སྒྲོལ་བའི་ཐུགས་རྗེ་ཅན། །བདེ་གཤེགས་བདུན་དང་ཐུབ་དབང་དམ་པའི་ཆོས། །འཇམ་དཔལ་སྐྱབས་གྲོལ་གསང་བདག་ཚངས་དབང་དང་། །རྒྱལ་ཆེན་གནོད་སྦྱིན་རྣམས་ལ་ཕྱག་འཚལ་ལོ། །བདེ་གཤེགས་སྲས་བཅས་བཞུགས་པའི་ཕྱོགས་དེ་དང་། །ཉན་ཐོས་རང་རྒྱལ་སློབ་དང་མི་སློབ་སྡེ། །སྐུ་གཟུགས་གླེགས་བམ་མཆོད་རྟེན་ལ་སོགས་པ། །ཕྱག་བྱར་འོས་པ་ཀུན་ལ་ཕྱག་འཚལ་ལོ༑ ༑བྱེ་བྲག་ཏུ་བདེ་གཤེགས་བརྒྱད་དང་དམ་ཆོས་བྱང་སེམས་བཀའ་སྡོད་རྣམས་ལ་ཚིགས་བཅད་ལྷུག་གང་རུང་གིས་ཕྱག་འཚལ་ཅི་ནུས་བརྗོད། དེང་འདིར་འཕགས་ཚོགས་དེ་དག་ཐམས་ཅད་ལ། །མཆོད་ཡོན་བྱུགས་པ་མེ་ཏོག་བདུག་སྤོས་དང་། ། མར་མེ་ཞལ་ཟས་སིལ་སྙན་རོལ་མོའི་ཚོགས། །གདུགས་དང་མཛེས་པའི་བ་དན་ལ་སོགས་པ། །དངོས་སུ་ཇི་ལྟར་འབྱོར་པའི་མཆོད་པ་དང་།། ཕྱོགས་བཅུར་བདག་པོས་ཡོངས་སུ་མ་བཟུང་བའི། །ལྷ་མིའི་ཡོ་བྱད་ཕུན་སུམ་ཚོགས་ཀུན་དང་། །གཟུངས་དང་རིག་པའི་མཐུ་དང་མོས་སྟོབས་ཀྱིས། །བསྐྱེད་པའི་མཆོད་སྤྲིན་བཟང་པོ་སྤྱོད་པ་ཡི། །སྨོན་ལམ་ལས་བྱུང་རྒྱ་མཚོ་ཐམས་ཅད་པ། །ཀུན་ཏུ་བཟང་པོའི་མཆོད་པའི་སྤྲིན་ཕུང་གིས། །ནམ་མཁའི་མཐའ་ཀླས་རྒྱས་པར་བཀང་སྟེ་འབུལ། །


  བདག་གིས་ཐོག་མེད་དུས་ནས་ད་ལྟའི་བར། ། ཉོན་མོངས་དབང་གིས་བགྱི་འོས་མ་བགྱིས་ཤིང་། །མི་འོས་ལས་བགྱིས་སྡིག་ལྟུང་ཅི་བསགས་པ༑ ༑གནོང་ཞིང་འགྱོད་པས་ཡང་དག་བཤགས་པར་བགྱི། །འཕགས་དང་སོ་སོའི་སྐྱེ་བོའི་དགེ་བ་ནི། །དུས་གསུམ་བསགས་ལ་རྗེས་སུ་ཡི་རང་ངོ་། །ཕྱོགས་བཅུར་བཞུགས་པའི་རྒྱལ་བ་ཐམས་ཅད་ལ། །ཆོས་འཁོར་བླ་ན་མེད་པ་བསྐོར་བར་བསྐུལ། །འཇིག་རྟེན་སྒྲོན་མེ་མྱ་ངན་འདའ་བཞེད་པ། །དེ་ཀུན་མྱ་ངན་མི་འདའ་བཞུགས་གསོལ་འདེབས། ། འདིས་མཚོན་དགེ་ཀུན་བདག་གཞན་མ་ལུས་པས། །བླ་མེད་བྱང་ཆུབ་མངོན་བྱེད་རྒྱུར་བསྔོའོ། །དེང་འདིར་མདོ་སྡེའི་ཆོ་ག་ཇི་བཞིན་དུ། །རྒྱལ་བ་འཁོར་བཅས་ཕྱག་འཚལ་མཆོད་སོགས་མཐུས། །བདེ་གཤེགས་རྣམས་ཀྱིས་སྨོན་ལམ་གང་བཏབ་དང་། །རྒྱལ་སྲས་ཚད་མ་རྣམས་ཀྱི་ཞལ་བཞེས་དང་། །ཆོས་སྐྱོང་སྲུང་མས་ཐུགས་དམ་གང་བཅས་པ། ། བདག་ཅག་རྣམས་ལ་འགྲུབ་པར་མཛད་དུ་གསོལ། །ཐུབ་བསྟན་དར་ཞིང་བསྟན་འཛིན་ཞབས་པད་བརྟན། །མི་བདག་ཆོས་ལྡན་འབངས་རྣམས་དགེ་ལ་འཁོལ། །འགྲོ་ཀུན་བདེ་སྐྱིད་འཕེལ་ཞིང་ཆོས་ལ་མོས། ། ནད་གདོན་དབུལ་ཕོངས་འཐབ་རྩོད་རྒྱུན་ཆད་དེ། །བྱམས་པའི་སེམས་ལྡན་ཆོས་དང་བཀྲ་ཤིས་རྒྱས། །སྒྲིབ་བྱང་ཚོགས་རྫོགས་བྱང་ཆེན་མྱུར་ཐོབ་ཤོག །བདེ་གཤེགས་སྲས་བཅས་ཀུན་གྱི་ཐུགས་བསྐྱེད་དང་། ། མཛད་པ་སྨོན་ལམ་མཁྱེན་བརྩེ་ནུས་པའི་ཚུལ། །བླ་མེད་ཡེ་ཤེས་སྒྱུ་འཕྲུལ་ཇི་འདྲ་བ། །དེ་འདྲ་ཁོ་ན ར་བདག་ཀྱང་འགྱུར་བར་ཤོག །


  སྔགས་བཟླས་པའི་རྐྱེན་གྱིས་བདེ་བར་གཤེགས་པ་བརྒྱད་འཁོར་དང་བཅས་པའི་ཐུགས་དམ་གྱི་རྒྱུད་བསྐུལ་ཏེ་སྐུའི་ཆ་ཐམས་ཅད་ནས་འོད་ཟེར་བདུད་རྩིའི་རྣམ་པ་དཔག་ཏུ་མེད་པ་བྱུང་ནས་བདག་དང་སྦྱིན་བདག་ལ་ཐིམ་པས་བྱིན་གྱིས་བརླབས་པར་བསམ་ལ ། ཨོཾ་ན་མོ་བྷ་ག་ཝ་ཏེ། བྷེ་ཥ་ཛྱེ་གུ་རུ་བཻཌཱུཪྱ་པྲ་བྷ་རཱ་ཛཱ་ཡ་ཏ་ཐཱ་ག་ཏཱ་ཡ། ཨརྷ་ཏེ་སམྱཀྶཾ་བུངྔྷ་ཡ། ཏདྱ་ཐ། ཨོཾ་བྷཻ་ཥ་ཛྱེ་བྷཻ་ཥ་ཛྱ། མ་ཧཱ་བྷཻ་ཥ་ཛྱེ་རཱ་ཛཱ་ས་མུངྒ་ཏེ་སྭཱ་ཧཱ། ཞེས་ཅི་ནུས་བཟླ། སྤྲོ་ན་གཟུངས་རིང་ཡང་གང་མང་བཟླས་མཐར། མཆོད་པའི་ཡོ་བྱད་མ་འབྱོར་ཉམས་པ་སོགས། །ནོངས་པ་གང་མཆིས་བཟོད་པར་བཞེས་ནས་ཀྱང་།། བཅོམ་ལྡན་འཁོར་བཅས་རང་རང་ཞིང་ཁམས་སུ། །གཤེགས་ཏེ་སླར་ཡང་འབྱོན་པར་མཛད་དུ་གསོལ། །བསོད་ནམས་འདི་ཡིས་ཐམས་ཅད་གཟིགས་པ་ཉིད། །ཐོབ་ནས་ཉེས་པའི་དགྲ་རྣམས་ཕམ་བྱེད་ཅིང་། ། སྐྱེ་རྒ་ན་འཆིའི་རྦ་ཀློང་འཁྲུགས་པ་ཡི། །སྲིད་པའི་མཚོ་ལས་འགྲོ་བ་སྒྲོལ་བར་ཤོག །བདེ་གཤེགས་བརྒྱད་དང་དེས་གསུངས་དམ་པའི་ཆོས། ། དེ་འཛིན་འཕགས་པའི་དགེ་འདུན་བཅས་པ་ལ། །རྨད་བྱུང་དགེ་མཚན་ཇི་སྙེད་མཆིས་པ་དེས། །སྲིད་ཞིའི་ལེགས་ཚོགས་རྒྱས་པའི་བཀྲ་ཤིས་ཤོག །ཅེས་མདོ་ཆོག་གི་སྙིང་པོའི་གནད་འདུ་བར་བྱས་ཏེ། བླ་མ་རྣམས་ཀྱི་གསུང་ཁོ་ན་གོ་རིམ་བསྡེབས་ཏེ་ངག་དབང་བློ་གྲོས་མཚུངས་མེད་ཀྱིས་སྤེལ་བས་འགྲོ་ཀུན་སྨན་གྱི་བླ་མའི་གོ་འཕང་འཐོབ་པར་གྱུར་ཅིག དགེའོ།། །།


  ༈ བདེ་གཤེགས་བདུན་གྱི་མཚན།


  ༄༅། །བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མཚན་ལེགས་པར་ཡོངས་བསྒྲགས་དཔལ་གྱི་རྒྱལ་པོ་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་རིན་པོ་ཆེ་དང་ཟླ་བ་དང་པདྨས་རབ་ཏུ་བརྒྱན་པ་མཁས་པ་གཟི་བརྗིད་སྒྲ་དབྱངས་ཀྱི་རྒྱལ་པོ་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་གསེར་བཟང་དྲི་མེད་རིན་ཆེན་སྣང་བ་བརྟུལ་ཞུགས་གྲུབ་པ་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་མྱ་ངན་མེད་མཆོག་དཔལ་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་ཆོས་བསྒྲགས་རྒྱ་མཚོའི་དབྱངས་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་ཆོས་རྒྱ་མཚོ་མཆོག་གི་བློས་རྣམ་པར་རོལ་བ་མངོན་པར་མཁྱེན་པའི་རྒྱལ་པོ་ལ་ཕྱག་འཚལ་ལོ། ། མཆོད་དོ་སྐྱབས་སུ་མཆིའོ། །བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་སྨན་གྱི་བླ་བཻ་ཌཱུཪྱ་འོད་ཀྱི་རྒྱལ་པོ་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །


  བཅོམ་ལྡན་འདས་དེ་བཞིན་གཤེགས་པ་དགྲ་བཅོམ་པ་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །མ་རིག་མུན་སེལ་སྒྲོན་མེ་མཆོག །སྡུག་བསྔལ་ནད་སེལ་སྨན་གྱི་ཕུལ། །དམ་ཆོས་དཀོན་མཆོག་ཐམས་ཅད་ལ། །ཕྱག་འཚལ་མཆོད་ཅིང་སྐྱབས་སུ་མཆི། །བྱང་ཆུབ་སེམས་དཔའ་སེམས་དཔའ་ཆེན་པོ་འཕགས་པ་འཇམ་དཔལ་གཞོན་ནུར་གྱུར་པ་དང་།


  སྐྱབས་གྲོལ་དང་ཕྱག་ན་རྡོ་རྗེ་ལ་སོགས་པ་བྱང་ཆུབ་སེམས་དཔའི་ཚོགས་ཐམས་ཅད་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །ཚངས་པ་དང་ལྷ་ཡི་དབང་པོ་བརྒྱ་བྱིན་དང་རྒྱལ་པོ་ཆེན་པོ་བཞི་དང་གནོད་སྦྱིན་གྱི་སྡེ་དཔོན་ཆེན་པོ་བཅུ་གཉིས་ལ་སོགས་པ་དམ་པའི་ཆོས་སྐྱོང་བའི་ལྷའི་དགེ་བསྙེན་ཐམས་ཅད་ལ་ཕྱག་འཚལ་ལོ། །མཆོད་དོ་སྐྱབས་སུ་མཆིའོ། །དེང་འདིར་འཕགས་ཚོགས༴ སོགས། །


  ༄༅། །ཐར་པའི་ས་བོན་འདེབས་པའི་དབང་བསྐུར་འབྲེལ་ཚད་དོན་ལྡན་ཞེས་བྱ་བ་བཞུགས་སོ། །


  ༄༅། །ཕྱི་རོལ་ཁྲུས་ཀྱི་གཙང་སྦྲ་དང་། །སྒྲིབ་སྦྱོང་ནང་གི་གཙང་སྦྲ་སྟེ༑ ༑དག་བྱེད་མཆོག་འདི་རྒྱལ་བས་གསུངས། །དེ་ཕྱིར་འདི་དོན་ཉམས་སུ་ལོངས། ། ཡིག་བརྒྱ་བརྗོད། ཀྱེ། ཡོན་ཏན་རྒྱ་མཚོའི་གཏེར་གཅིག་པུ༑ ༑འགྲོ་ལ་ཕན་བདེའི་ཐབས་སྟོན་པའི། །བཀའ ་དྲིན་མཚུངས་མེད་བླ ་མ་རྗེ། །བདག་ལ་ལེགས་པའི་ལམ་སྟོན་ཅིག ། ལན་གསུམ། ཧོ། ཉོན་ཅིག་དལ་འབྱོར་ལུས་ཐོབ་ཅིང་། །རིན་ཆེན་གསུམ་ལ་མོས་པ་ཁྱོད། ། བྱང་ཆུབ་ལམ་ལ་རིམ་གཞུག་ཕྱིར། །ཐར་བའི་ས་བོན་གདབ་པར་བྱ། ། ལམ་གྱི་སྒོ་འབྱེད་སྐྱབས་འགྲོ་དང་སེམས་བསྐྱེད་འདིའི་རྗེས་ཟློས། སངས་རྒྱ ས་ཆོས་དང་ཚོགས༴ སོགས་ལན་གསུམ། བླ་མས་དབྱངས་སྙ ན་པོས། སེམས་ནི་རྒྱ་ཆེན་མཆོག་ཏུ༴ སོགས་དང་། ཀྱེ་མ་བདག་ཅག་ཉམ་ཐག༴ སོགས་ནས་ཞི་བར་མཛོད། ། ཅེས་པའི་བར་བརྗོད། བདེ་བར་གཤེགས་པའི་སྐུ་གཟུགས་བསྟན་ལ། བསོད་ནམས་རྒྱ་མཚོས་བསྐྲུན་པ་འདི། །འཁྲུག་བཞིན་སེམས་ཀྱིས་མཐོང་ན་ཡང་། །བྱ ང་ཆུབ་རིམ ་གྱིས་འཐོབ་བྱེད་ན། །དད་དང་ལྡན་ན་སྨོས་ཅི་དགོས། །ཨོཾ་མུ་ནེ་མུ་ནེ་མ་ཧཱ་མུ་ནེ་ཡེ་སྭཱ་ཧཱ ། གསུང་རབ་ཀུན་གྱི་ཉིང་ཁུ་མཆོག ། རིག་སྔགས་ཡི་གེ་དྲུག་མ་འདི། །མཐོང་ཐོས་དྲ ན་རེག་དོན་དང་ལྡན། ། ཉིན་མཚན་རྟ ག་ཏུ་བཟླས་བརྗོད་ཀྱིས། །ཨོཾ་མ་ཎི་པདྨེ་ཧཱུྃ། ཐུགས་རྗེའི་དཔྱངས་ཐག་མ་ཆད་ཅིང་། །དད་པའི་འབྲེལ་ཐག་རྒྱུན་རིང་བ། །ཨ་ལོང་ལྕགས་ཀྱུའིདཔེ་བཞིན་དུ། །དད་དང་སྙིང་རྗེ་རྒྱུན་དུ་སྒོམས། །ཨོཾ་ཨ་བྷི་ར་ཧཱུྃ། ཁེ་ཙ་ར་མཾ༔ ཁས་བླང་། བཀྲ་ཤིས། བསྔོ་བ་སོགས་སྤྱི་ལྟར་བྱ འོ། །ཞེས་པ་འདི་ནི་ཆོས་སྒོར་གསར་དུ་འཇུག་པ་རྣམས་ཀྱི་དོན་དུ། ངག་དབང་བློ་གྲོས་མཚུངས་མེད་ཀྱིས་དགེ་འདུན་པ་སྟོང་ཕྲག་གཅིག་དང་མཉམ་དུ་དབང་གི་ལྷ་ལ་གསོལ་བ་འདེབས་པའི་སྐབས་སུ་རྐྱེན་ཞིག་གིས་གློ་བུར་དུ་སྤེལ་བ་དགེའོ།། །།


  ༄༅། །དཔལ་ཆེན་རྡོ་རྗེ་གྲོ་ལོད་ཀྱི་རྒྱུན་འཁྱེར་ཕྲིན་ལས་ཀུན་འགྲུབ་བཞུགས་སོ། །


  ༄༅། །ན་མོ་གུ་རུ་པདྨ་ཧེ་རུ་ཀ་ཡ། འདིར་སྤྲོས་པ་མེད་པའི་གང་ཟག་གིས་སྐྱབས་སེམས་སོགས་སྔོན་དུ་འགྲོ་བར་བྱས་ལ། ཧཱུྃ། སྣོད་བཅུད་རྣམ་དག་ཀུན་བཟང་ཡུམ་གྱི་ཀློང་། ། ཀུན་སྣང་སྙིང་རྗེ་ཀུན་བཟང་ཡབ་ཀྱི་དལ། །ཟུང་འཇུག་སྲས་མཆོག་བདེ་ཆེན་བྱང་ཆུབ་སེམས། །རྣམ་པ་ཧཱུྃ་ཡིག་སྨུག་ནག་མཁའ་ལ་ཤར། ། འོད་འཕྲོས་དོན་གཉིས་བྱས་ནས་ཚུར་འདུས་པ། །དཔལ་ཆེན་སྤྱི་དཔལ་རྡོ་རྗེ་གྲོ་བོ་ལོད། །དམར་སྨུག་ཞལ་གཅིག་ཕྱག་གཉིས་སྤྱན་གསུམ་བགྲད། །སྨར་སྨིན་རལ་བ་དམར་སེར་གནམ་དུ་གཟེངས ། །ཨམ་གཙིགས་བསྡམས་པའི་ཚེམས་ཀྱི་གངས་རི་ལས། །སྐྱིན་ཐང་ཟོལ་སྣའི་རྒྱལ་བསེན་དམ་སྲི་ཡི། །ལྔ་ཕུང་དྲྭ་བ་ཆོས་ཀྱི་དབྱིངས་སུ་བསྟིམས། ། ཕྱག་གཡས་གནམ་ལྕགས་རྡོ་རྗེ་མཁའ་ལ་ཕྱར། །ཁྲོ་ཆུང་ཐོག་ཆར་དགྲ་བོའི་ཐོག་ཏུ་འབེབས། །ཕྱག་གཡོན་གནམ་ལྕགས་ཕུར་བུ་གདེངས་པའི་རྩེར། །ལྷོག་ལྷོག་འབར་བའི་མེ་དཔུང་འཕྲུལ་འཁོར་གྱིས། ། གནོད་བྱེད་བགེགས་ཚོགས་གཞི་མེད་གཞོབ་ཐུལ་བསྲེགས། །རབ་འཇིགས་སྟག་མོ་དྲུས་མ་འགྱིང་བའི་སྟེང་། །ཞབས་གཉིས་གྱད་ཀྱི་འདོར་སྟབས་ཚུལ་དུ་བགྲད། །ཞི་བའི་ཆས་རྫོགས་འདུང་མ་དཀར་པོ་དང་། ། རྒྱས་པའི་ཆས་རྫོགས་ཆོས་གོས་འཆོལ་བར་མནབས། །དབང་གི་ཆས་རྫོགས་བེར་སྨུག་ལྷབ་ལྷུབ་གསོལ། །དྲག་པོའི་ཆས་རྫོགས་མགོ་ཕྲེང་སེ་རལ་བྱས། །ཁྲོ་གཏུམ་རྔམ་པ་དྲག་པོའི་སྐུ་རུ་གསལ། །དེ་ཡི་སྤྱི་གཙུག་པད་ཟླ་རིམ་བརྩེགས་སྟེང་། །བརྒྱུད་གསུམ་བླ་མའི་བྱིན་རླབས་འཇའ་འོད་འཁྲིགས། །བར་གྱི་ཆ་ལ་རྒྱུད་སྡེ་བཞི་དྲུག་གི །ཡི་དམ་ཚོགས་ཀྱིས་དངོས་གྲུབ་ཆར་སྤྲིན་གཏིབས། །འོག་གི་ཆ་ལ་གནས་གསུམ་མཁའ་འགྲོ་ཡི། །བདེ་སྟོང་འོད་དམར་འདུ་འཕྲོ་ཀྱི་ལི་ལི། ། མཐའ་སྐོར་སྡེ་གསུམ་སྲུང་མའི་ཚོགས་རྣམས་ཀྱི། །རླུང་ནག་འཁྲིགས་པས་ཕྲིན་ལས་རྣམ་བཞི་སྒྲུབ། །ཀུན་ཀྱང་རོ་མཉམ་ཡེ་ཤེས་གཅིག་གི་ངང་། །མཁའ་ཁྱབ་སྒྱུ་འཕྲུལ་དྲྭ་བའི་རྣམ་པར་སད། །གདོད་ནས་དམ་ཚིག་ཡེ་ཤེས་གཉིས་མེད་པ། །བདེ་སྟོང་ཀློང་ཡངས་ཆེན་པོའི་རྒྱན་དུ་ཤར། །གཙོ་འཁོར་ཡོངས་རྫོགས་ཧཱུྃ་སྒྲ་བསྒྲགས་པ་ཡིས། །སྣང་བ་ཐམས་ཅད་ཧཱུྃ་གི་གཟུགས་སུ་གྱུར། །སྒྲ་གྲགས་ཐམས་ཅད་ཧཱུྃ་གི་སྒྲ་སྐད་དེ། །དྲན་རྟོག་ཐམས་ཅད་མཉམ་ཉིད་ཧཱུྃ་གི་ངང་། །རེ་དོགས་འཛིན་ཞེན་མེད་པའི་ངང་ནས་བཟླ། །ཧཱུྃ་ཧཱུྃ་ཧཱུྃ། ཐུན་མཐར་ཧཱུྃ་རྣམས་ལྷ་ལ་ཐིམ། །འཁོར་རྣམས་གཙོ་བོའི་ཐུགས་ཀར་བསྡུ། །གཙོ་བོ་ཕྱག་རྒྱ་གཅིག་པའི་སྐུ། །གསལ་དག་བརྟན་གསུམ་ཚང་བ་ཡིས། །རྒྱུན་གྱི་སྤྱོད་ལམ་ལ་འཇུག་བྱ། །ས་མ་ཡ། ཤཱཀྱའི་དགེ་སློང་ལེགས་བཤད་བཟང་པོ་ངས། ། ཤེས་རབ་ཚུལ་ཁྲིམས་གཙང་མའི་རྒྱན་འཆང་ནས། །བསྟན་འགྲོའི་དོན་ཆེན་བསྒྲུབ་པར་བྱ་བ་ལས། ། སྦས་དོན་ཟབ་མོ་སྙིང་ལ་སྦ་སྙམ་ཡང་། པདྨའི་བདེན་ཚིག་སྨོན་ལམ་མཐུ་བཙན་པས། །གསང་ཚིག་ཁ་ཤས་ངག་གི་ལམ་ནས་ཐལ། །ཟབ་པ་ས་གཏེར་རྒྱས་པ་དགོངས་གཏེར་གྱི། །ཆོས་མཛོད་དུ་མའི་བདག་པོར་གྱུར་ཟིན་ཀྱང་། །ཟབ་ཆོས་སྤེལ་བའི་སྣོད་ལྡན་རྙེད་དཀའ་བས། །སྨྲ་བ་མང་པོའི་སྤྲོས་པ་བསྐྱུང་བར་བྱ། །མ་འོངས་རྡོ་རྗེ་ཐོགས་མེད་རྩལ་ཞེས་པས། །ཆོས་འདི་བཏོན་ནས་བསྟན་འགྲོར་སྨན་པར་ཤོག ། ཅེས་ཉམས་མཚར་དུ་སྨྲས་སོ། །ཞེས་པ་འདི་ནི་གུ་རུ་རྡོ་རྗེ་གྲོ་ལོད་ཀྱིས་བདུད་དང་དམ་སྲི་མ་ལུས་པ་བཏུལ་བའི་གནས་མཆོག་འབྲུག་སྤ་གྲོ་སྟག་ཚང་དཔལ་ཕུག་ཏུ་ཐོན་སྐབས། ཟབ་པ་སའི་གཏེར་ཁ་གྲོ་ལོད་བདེ་གཤེགས་ཡོངས་འདུས་ཀྱི་སྒྲུབ་སྐོར་རྒྱས་པ་ལས་ལུས་དཀྱིལ་སྙིང་པོ་ཙམ་མཁའ་འགྲོའི་བརྡ་ཡིས་བསྐུལ་བ་དོན་ཡོད་བྱ་ཕྱིར་ཡི་གེར་སྤེལ་བས་བསྟན་འགྲོའི་རྒུ ད་པ་མ་ལུས་པ་འཇོམས་པའི་རྒྱུར་གྱུར་ཅིག མངྒ་ལཾ། རབ་བྱུང་བཅུ་བདུན་པའི་ལྕགས་རྟ་ཟླ་༧ཚེས་༢༣ལའོ།། །།


  ༄༅། །མཆིམས་ཕུའི་ཆོས་སྐོར་ལས། གུ་རུ་དྲག་པོའི་དབང་བསྐུར་བྱིན་རླབས་ཀྱི་རིམ་པ་བཞུགས་སོ། །


  ༄༅། །དེ་ལ་འདིར་དད་པ་དང་དམ་ཚིག་ལྡན་པའི་སློབ་བུས། གསོལ་བ་གདབ་པ་ནི།


  ཀྱེ་སངས་རྒྱས་ཐམས་ཅད་འདུས་པའི་སྐུ། །མ་ལུས་འགྲོ་བ་འདྲེན་པའི་དཔལ། །དཔལ་ལྡན་བླ་མ་མཆོག་ཁྱེད་ཀྱིས། །བདག་རྒྱུད་སྨིན་པར་མཛད་དུ་གསོལ། ། ལན་གསུམ་གྱིས་གསོལ་བ་གདབ། བླ་མས། ཁྱེད་ཅག་སུ་ཡིན་ཅི་ལ་དགའ། །གཏན་གྱི་སྐྱབས་གནས་སུ་ལ་བྱེད། །སྒྲུབ་པ་སྙིང་པོ་ཇི་ལྟར་བགྱིད། །གཡོ་སྒྱུ་མེད་པའི་སེམས་ཀྱིས་སྨྲོས། ། ལན་གསུམ་དུ་འདྲི། སློབ་བུས་ལན་དུ། བདག་ནི་སྐལ་ལྡན་སེམས་ཀྱི་བུ། །ལྷ་དང་སྐལ་བ་མཉམ་པར་འདོད། །རེ་ལྟོས་བླ་མ་མཆོག་ལ་བྱེད། །ཅི་གསུང་བཀའ་ལས་མི་འདའ་འོ། ། ཞེས་ལན་གསུམ་དུ་ཞུའོ། །དེ་ནས་སློབ་མ་གུ་རུ་དྲག་པོའི་སྐུར་གསལ་ལ། བླ་མས་གདངས་དབྱངས་སྙན་པོས་འདི་སྐད་དུ། ཧཱུྃ། དཔལ་རི་པད་མ་འོད་ཀྱི་ཕོ་བྲང་ནས། ། ཨོ་རྒྱན་རྫུས་སྐྱེས་སྤྲུལ་སྐུ་བྱིན་རླབས་ཅན། །མ་རུངས་གདུག་པ་འདུལ་བའི་སྐུར་བཞེངས་པ། །སྐུ་ནི་མི་བཟད་དུས་མཐའི་མེ་དཔུང་འདྲ། ། གསུང་གི་ང་རོ་འབྲུག་སྟོང་བཞིན་དུ་ལྡིར། །ཐུགས་ནི་མི་གཡོ་མཁའ་བཞིན་མཉམ་པར་བརྡལ། །རིག་འཛིན་མ་ཚོགས་ཉི་ཟེར་རྡུལ་ལྟར་འཚུབས། །སྐལ་ལྡན་གདུང་བའི་དབྱངས་ཀྱིས་སྤྱན་འདྲེན་ན། །མ་ཐོགས་ད་ལྟ་ཉིད་དུ་འདིར་གཤེགས་ལ། །མོས་པའི་བུ་ལ་བྱིན་གྱིས་བརླབ་ཏུ་གསོལ། །ཧཱུྃ་གླུ་སྙན་པོ་བགྲངས་པ་ཡིས། །རྔ་ཡབ་གླིང་ནས་ཡེ་ཤེས་པ། །སྤྱན་དྲངས་སློབ་མར་ཐིམ་པར་དམིགས། །དེ་ནས་དཔོན་སློབ་གཉིས་ཀས་སྒོ་གསུམ་གྱི་གནད་གཅུན་ཏེ་རང་བབས་སུ་བཞག་ལ། བླ་མས་འདི་སྐད་དུ། ཀྱེ་མཁའ་ལ་སྤྲིན་གྱི་འདུ་འགོད་ཅིར་སྣང་ཡང་། །ནམ་མཁའི་ཀློང་ལས་ཅུང་ཟད་གཡོས་པ་མེད། །དེ་བཞིན་སྣང་རྟོག་རོལ་པ་ཅི་ཤར་ཡང་། །སེམས་ཉིད་ཀློང་ལས་གར་ཡང་འདའ་མི་སྲིད། །སེམས་ཉིད་སྤྲོས་བྲལ་འོད་གསལ་འདུས་མ་བྱས། །བཙལ་བས་མི་རྙེད་བཞག་ན་ལྷང་ངེར་གསལ། །གཉུག་མའི་ཤེས་པའི་རང་ཚུགས་མ་ཤོར་ན། །རྩལ་སྣང་རོལ་བ་ཆུ་ཡི་རི་མོ་འདྲ། །རང་གནས་ཡེ་ཤེས་རང་དང་འབྲལ་མེད་མཐོང་། །དབང་དྲག་པདྨའི་གསང་གསུམ་དེ་ཀ་འོ༑ ༑ ཞེས་གནད་དུ་ཐེབས་པར་གདབ། བསྔོ་སྨོན་སོགས་སྤྲོས་བཅས་ཀྱི་རྗེས་སྤྱོད་དོར་ལ་དཔོན་སློབ་ཐམས་ཅད་ལྟ་བའི་ངེས་ཤེས་དང་མ་བྲལ་བར་རྒྱུན་གྱི་སྤྱོད་ལམ་ལ་འཇུག་པར་བྱའོ། །ཞེས་མཆིམས་ཕུའི་གཏེར་བྱོན་རྡོ་སྒྲོམ་བཀྲ་ཤིས་དུང་འདྲའི་ཤོག་སེར་འདོན་པའི་དུས་ལ་མ་བབས་ཀྱང་། འདི་ཉིད་བསྟན་པ་དང་བསྟན་པ་འཛིན་པའི་འགལ་རྐྱེན་སེལ་ཞིང་མཐུན་རྐྱེན་འགྲུབ་པའི་དགོས་པ་མཆོག་ལྡན་དུ་མཐོང་ནས་ཨ་བྷྱའི་མིང་ཅན་གྱིས་སྨྲས་རིམ་བཞིན། མདོ་སྔགས་རིག་གཞུང་དང་བཅས་པ་ལ་གཟིགས་པ་མཁའ་ལྟར་རྒྱས་པ་སྤྲུལ་པའི་སྐུ་མཆོག་བསྟན་འཛིན་རྒྱ་མཚོས་ཡི་གེར་བཀོད་པས་དགེ་ལེགས་ཀྱི་སྣང་བ་མཆོག་ཏུ་སྦྱིན་པའི་རྒྱུར་གྱུར་ཅིག།


  ༈ ཏི་སྒྲོའི་རིག་བྱེད་མ་བཞུགས་སྟབས་སུ་ཡོད་ཀྱང་ལྷ་བཟོས་གར་སྟབས་སུ་བྱས་པ་དང་། མཆིམས་ཕུའི་གུ་དྲག་འདི་འདོར་སྟབས་ཡིན་པ་ལ་ཁོ་བོས་ཁ་ནོར་ཏེ་གར་སྟབས་ཞེས་བཀོད་ཡོད་པ་བསྟན་འགྲོ་ལ་ཕན་བདེའི་དགའ་སྟོན་རེ་ཞིག་མི་ནུབ་པའི་རྟེན་འབྲེལ་དུ་ལེགས་པར་འགྲིགས་བྱུང་བས་དེ་དེ་བཞིན་དུ་བྱས་སོ།།


  ༈ གུ་རུ་དྲག་པོའི་སྒྲུབ་ཐབས།


  ༄༅། །གུ་རུ་དྲག་པོའི་སྒྲུབ་པ་ནི། འཁོར་འདས་ཐམས་ཅད་གདོད་མ་ནས། །མ་སྐྱེས་ཀ་དག་ངང་ཉིད་ལས། །རིག་པ་ཆུ་ལས་ཉ་འཕར་ཚུལ། །རང་ཉིད་གུ་རུ་དྲག་པོ་ནི། །དམར་པོ་ཞལ་གཅིག་ཕྱག་གཉིས་པ། །ཕྱག་གཡས་རྡོ་རྗེ་ནམ་མཁར་ཕྱར། །གཡོན་པས་སྡིག་པ་ཐུགས་ཀར་འཛིན། ། ཞབས་གཉིས་རཱུ་ཏྲ་ཕོ་མོའི་སྟེང་། །གར་སྟབས་འགྱིང་བག་ཚུལ་དུ་བཞུགས། །དུར་ཁྲོད་ཆས་རྣམས་སྐུ་ལ་རྫོགས། །ཡེ་ཤེས་མེ་དཔུང་འབར་བའི་དབུས། །ཁྲོ་ཆུང་མཚོན་ཆ་ཆར་ལྟར་འབེབས། །བདུད་དཔུང་འཇོམས་པའི་སྐུ་རུ་གསལ། །ཐུགས་ཀར་ཉི་སྟེང་ཧཱུཾ་མཐིང་མཐར། །སྔགས་ཀྱི་ཕྲེང་བས་གཡས་སུ་བསྐོར། །སྔགས་བཟླས་སྟོང་གསུམ་གཡོ་ཞིང་འགུལ། །རྣམ་རྟོག་བདུད་བགེགས་མིང་མེད་གྱུར། ། ཨོཾ་གུ་རུ་ཨརྩིག་ནིརྩིག་ན་མོ་བྷ་ག་ཝ་ཏེ་ཧཱུྃ་ཧཱུྃ་ཕཊ། གསང་སྔགས་དྲག་ཏུ་བཟླས་པ་ཡིས། །བར་ཆད་བདུད་ཀྱི་དཔུང་ལས་རྒྱལ། །མཆོག་ཐུན་དངོས་གྲུབ་ཀུན་འཐོབ་འགྱུར། །པདྨའི་མན་ངག་མཐར་ཐུག་འདི། །སྐལ་ལྡན་སྙིང་གི་དབུས་སུ་སྦས། །ཕྱིས་འབྱུང་བདུད་ཀྱིས་ཉེར་འཚེའི་ཚེ། ། སྙིང་གི་བུ་དང་འཕྲད་པར་ཤོག །ས་མ་ཡ་རྒྱ་རྒྱ་རྒྱ།།


  ༈ མཆིམས་ཕུའི་ཆོས་སྐོར་ལས།


  འདྲེ་མོ་བསྐྲད་པ།


  ༄༅། །ན་མོ་གུ་རུ་པདྨ་ཧེ་རུ་ཀ་ཡེ། འདིར་གཏོར་སྣོད་གྲུ་གསུམ་པའི་ནང་དུ་འདྲེ་མོ་གཟུགས་མི་སྡུག་པ་རལ་བས་ལུས་ཕྱེད་ཁེབས་པ་གཅེར་བུ་མི་ལྤགས་ཀྱིས་བརྒྱན་པ་ལག་ནས་མི་ཤ་ཟ་བའི་གཟུགས་གཅིག་བཀོད་པའི་ཉེ་འཁོར་དུ་མདོས་རྫས་སྤྱི་མཐུན་ལྟར་བཤམས་ལ།


  སྟོང་པའི་ངང་ལས་མདོས་སྣོད་ཡངས་ཤིང་རྒྱ་ཆེ་བའི་ནང་དུ་མདོས་རྫས་ཁ་དོག་དྲི་རོ་ནུས་བཅུད་ཕུན་སུམ་ཚོགས་པ་ཟག་མེད་ནམ་མཁའ་མཛོད་ཀྱི་གཏེར་ཆེན་པོར་གྱུར། ནམ་མཁའ་མཛོད་སྔགས་ཀྱིས་བྱིན་གྱིས་བརླབས། དེ་ནས་མགྲོན་དགུག་པ་ནི། ན་མོ། དཀོན་མཆོག་གསུམ་གྱི་བདེན་པ་དང་། །ཊ་ཀི་རཱ་ཛའི་ནུས་སྟོབས་ཀྱིས། །གནོད་ཅིང་འཚེ་བར་བྱེད་པ་ཡི། །འདྲེ་མོ་དམ་སྲིའི་རིགས་གྱུར་ཀུན། །སྐད་ཅིག་ཉིད་ལ་འདིར་ཁུག་ཅིག །ཊ་ཀི་ཧཱུྃ་ཛཿ ལན་གསུམ། ཧོ། ཉོན་ཅིག་འདྲེ་མོ་འཁོར་བཅས་རྣམས། །སྔོན་ཚེ་པདྨ་རྒྱལ་པོ་ཡིས། །བར་ཁང་གཡུ་ཞལ་འབར་བ་རུ། །ཟབ་རྒྱས་གདམས་པའི་ཆོས་སྟོན་ཚེ། །བདག་ནི་རིག་འཛིན་འདུས་པའི་འཁོར། །མ་ཧཱ་གུ་རུའི་ཐུགས་སྲས་ཡིན། །ཧས་པོ་རི་ཡི་ཡང་རྩེ་རུ། །བོད་ཀྱི་ལྷ་སྲིན་ཐམས་ཅད་ལ། །དབང་བསྐུར་བཀའ་བསྒོ་མཛད་པའི་ཚེ། །དབང་དྲག་པདྨ་ཧེ་རུ་ཀའི། །ཞལ་མཇལ་གསུང་ཡང་མ་ཐོས་ཤིང་། །ཐ་ཚིག་དམ་ལ་མི་གནས་པའི། །གློ་བུར་ལྷགས་པའི་འདྲེ་མོ་ཁྱོད། །གནས་འདིར་སྡོད་པའི་དབང་མེད་ཀྱིས། །ས་འོག་མུན་པའི་གཏིང་རུམ་དུ། །རང་གི་ལས་ཀྱི་འབྲས་བུ་ཡིས། །ལོ་དགུའི་བར་དུ་གནས་པར་མཛོད། །འོན་ཀྱང་བྱང་ཆུབ་སེམས་ལྡན་ངས། །བཟའ་བཏུང་ལོངས་སྤྱོད་མཁོ་རྒུ་རྣམས། །ཕོངས་པ་མེད་པར་བསྔོ་བར་བྱ། །བྱང་སེམས་རྒྱུད་ལ་ནམ་སྐྱེས་ཚེ། །བསྟན་དང་བསྟན་པ་འཛིན་པ་ལ། །རང་ནུས་གང་ཡོད་རྩལ་ཕྱུངས་ཏེ། །མཐུན་རྐྱེན་མ་ལུས་སྒྲུབ་པར་མཛོད། །གལ་ཏེ་ད་དུང་འཚེ་བྱེད་ན། །བདག་ཉིད་དྲག་པོའི་སྐུར་བཞེངས་ཏེ། །ཁྲོ་ཆུང་མེ་དཔུང་མཚོན་ཆ་ཡིས། །ཁྱོད་ཀྱི་མགོ་བོ་བརྒྱར་འགས་ཤིང་། །ལུས་ནི་དུམ་བུ་སྟོང་དུ་གཏོང་། །དེ་བས་ད་ལྟ་མྱུར་དུ་གཤེགས། །ས་མ་ཡ་ཧོ།


  ༄༅། །ཕུར་པ་མགུལ་ཁུག་མའི་ཆ་ཤས་ཐུགས་དམ་ཐུགས་ཀྱི་ཕུར་གཅིག་ཅེས་བྱ་བའི་བརྒྱུད་འདེབས་བྱིན་རླབས་མྱུར་འཇུག་བཞུགས།


  ༄༅། །ཁྱབ་བདག་ཀུན་ཏུ་བཟང་དང་རྡོ་རྗེ་ཆོས། །མཚོ་སྐྱེས་རྡོ་རྗེ་རྗེ་འབངས་གྲོགས་མཆོག་གསུམ། །ལས་ཅན་བུ་དགུ་ཁྱད་པར་སྣ་ནམ་པར། །གསོལ་བ་འདེབས་སོ་ཕྱི་ནང་བར་ཆད་སོལ། །རྒོད་ཀྱི་ལྡེམ་འཕྲུ་ལེགས་ལྡན་རྡོ་རྗེའི་ཞབས། །ངག་གི་དབང་པོ་པདྨ་ཕྲིན་ལས་རྩལ། །ལས་རབ་གླིང་དང་པདྨ་དབང་ཆེན་ལ། །གསོལ་བ་འདེབས་སོ་ཕྱི་ནང་བར་ཆད་སོལ། །ཁྲོ་བོའི་རྒྱལ་པོ་འཇིགས་མཛད་ཀུ་མཱ་ར ། ། ཁྲོ་བཅུ་ཡབ་ཡུམ་ཟ་གསོད་སྒོ་མ་བཞི། །ཕུར་སྲུང་བཅུ་དྲུག་དབང་ཕྱུག་ཉེར་བརྒྱད་ལ། །གསོལ་བ་འདེབས་སོ་ཕྱི་ནང་བར་ཆད་སོལ། །ཕྱི་དཀྱིལ་མཚན་མ་རྫས་ཀྱི་ཕུར་པར་ཤར། །ནང་དཀྱིལ་རྩ་ཁམས་ལྷ་ཡི་རྣམ་པར་སད། །གསང་དཀྱིལ་བྱང་ཆུབ་སེམས་ཀྱི་རྩལ་རྫོགས་ཏེ། ། ཡང་གསང་ཐིག་ལེའི་རིག་པ་མངོན་གྱུར་ཤོག །ཅེས་སྤྲུལ་པའི་གཏེར་སྟོན་ལས་རབ་གླིང་པའི་ཡང་སྤྲུལ་རིག་འཛིན་འཇིགས་མེད་ཕུན་ཚོགས་འབྱུང་གནས་ཞལ་སྡ་ནས་ཀྱིས་དག་སྣང་ཕུར་བ་མགུལ་ཁུག་མའི་བརྒྱུད་འདེབས་ཤིག་འབྲི་དགོས་ཞེས་བསྐུལ་མ་ཇི་ལྟར་གནང་བ་ལྟར་ལས་སྨོན་འབྲེལ་བའི་ཤཱཀྱའི་དགེ་སློང་བསྟན་འཛིན་རྒྱ་མཚོས། བོད་ལྕགས་རྟ་ཟླ་བ་༦ཚེས་༡ཕྱི་ལོ་༡༩༩༠ཟླ་༧ ཚེས་༢༣ལ་བྲིས་པ་དགེ་ལེགས་འཕེལ།


  ༄༅། །ཕུར་པ་མགུལ་ཁུག་མའི་ཆ་ཤས་ཐུགས་དམ་ཐུགས་ཀྱི་ཕུར་གཅིག་བཞུགས་སོ། །


  ༄༅། །ན་མོ་གུ་རུ་དྷེ་ཝ་ཌཱཀྐི་ཡེ། འདིར་སྐལ་བ་དང་ལྡན་པའི་གང་ཟག་ལ ། དང་པོ་དབང་བསྐུར་བ་ནི། དཔལ་ཆེན་པོའི་སྐུའམ་གཏོར་མའམ་རྟེན་ཕུར་གང་རུང་ལྷ་བསྐྱེད་པ་སྡོན་དུ་འགྲོ་བས་སློབ་མས་གསོལ་བ་གདབ་པ་ནི། ཀྱེ། ཐབས་ཀྱི་སྤྱོད་པའི་འགྲོ་དོན་དུ། །བྱམས་དང་སྙིང་རྗེས་གང་འདུལ་བ། །སངས་རྒྱས་ཕྲིན་ལས་རྫོགས་མཛད་ཕྱིར། །བྱིན་རླབས་དབང་བསྐུར་བསྩལ་དུ་གསོལ། །ཞེས་ལན་གསུམགསོལ་བ་བཏབ་པས། བླ་མས་ལན་དུ། སྙིང་རྗེས་བསྒྲལ་བའི་དམ་ཚིག་ནི། །བསད་ཅིང་མནན་པ་མ་ཡིན་ཏེ། །ཕུང་པོ་རྡོ་རྗེར་གཏམས་བྱའི་ཕྱིར། །སྐལ་ལྡན་ཁྱོད་ཉིད་སྨིན་པར་བྱ། །དེ་ནས་སློབ་མས་དམ་ཚིག་གཟུང་བ་ནི། རང་རིག་ལྷ་ལ་སྐྱབས་སུ་མཆི། ། འགྲོ་ཀུན་སྒྲོལ་བར་སེམས་བསྐྱེད་དོ། །དཔལ་ཆེན་སྒྲུབ་པའི་དམ་ཚིག་རྣམས། །སྲོག་གི་ཕྱིར་ཡང་མི་གཏོང་ངོ་། ། ས་མ་ཡ་ན་ར་ཀན། ཞེས་བརྗོད། སློབ་མ་རྡོ་རྗེ་གཞོན་ནུའི་སྐུར་བསྐྱེད་ལ། འདི་སྐད་དུ། ཧཱུྃཿ སྲིད་པའི་ཕུར་བུ་བསྒྲུབ་པ་དང་། །དབང་དང་དངོས་གྲུབ་བླང་བའི་ཕྱིར། །ཡེ་ཤེས་ཁྲོ་བོ་གཤེགས་སུ་གསོལ། ། ཡེ་ཤེས་ཁྲོ་བོ་གཤེགས་ནས་ཀྱང་། །རྟགས་དང་མཚན་མ་བསྟན་པ་དང་། །ཀཱི་ལ་ཡ་ཡི་བྱིན་ཕོབ་ཅིག །ཨོཾ་བཛྲ་ཀཱི་ལི་ཀཱི་ལ་ཡ་ས་པཱ་རི་ཝཱ་ར་བཛྲ་ས་མ་ཡ་ཛ་ཛ་ཨ་བེ་ཤ་ཡ་ཕེཾ་ཕེཾ། ཏིཥྛ་བཛྲ། ཞེས་རྡོ་རྗེ་དངོས་སམ་ཕྱག་རྒྱ་སྤྱི་བོར་བཞག་ནས། དབང་བསྐུར་དངོས་ནི། ཧཱུྃཿ མཚན་མ་རྫས་ཀྱི་ཕུར་བུ་ལ་བརྟེན་ནས། །བསྐྱེད་རིམ་ལྷ་ཡི་ཕུར་བུ་གསལ་དག་བརྟན། ། རྫོགས་རིམ་བྱང་སེམས་ཕུར་བུར་རང་དབང་འབྱོར། །རིག་པའི་ཕུར་བུས་འཁོར་འདས་སྟོང་སྲོག་བཅད། །དཔལ་ཆེན་སྐུ་གསུང་ཐུགས་ཀྱི་དབང་ཐོབ་ཤོག །ཨོཾ་བཛྲ་ཀཱི་ལི་ཀཱི་ལ་ཡ་ཀཱ་ཡ་ཝཀྐཱ་ཙིཏྟ་སརྦ་ཨ་བྷིཥཉྩ་ཧཱུྃ། ཤིས་བརྗོད་སྨོན་ལམ་སྤྱི་ལྟར་བྱ། །དབང་འདི་ཐོབ་པ་ཙམ་གྱིས་ཀྱང་། །བར་ཆད་བདུད་ཀྱི་གཡུལ་ལས་རྒྱལ། །འདོད་པའི་དོན་རྣམས་མྱུར་འགྲུབ་འགྱུར། །ས་མ་ཡ།


  ༈ གཉིས་པ་སྒྲུབ་ཐབས་ཀྱི་རིམ་པ་ནི། སྟོང་པའི་ངང་ལས་རང་ཉིད་སྐད་ཅིག་གིས། ། དཔལ་ཆེན་རྡོ་རྗེ་གཞོན་ནུ་ཁྲོ་བོའི་རྒྱལ། །མཐིང་ནག་ཞལ་གཅིག་ཕྱག་གཉིས་ཕུར་བུ་འདྲིལ། །དཔལ་དང་དུར་ཁྲོད་རོལ་པའི་ཆས་ཀྱིས་བརྒྱན། །པདྨ་ཉི་ཟླ་རུ་ཏྲ་ཕོ་མོའི་སྟེང་། །ཞབས་གཉིས་གྱད་ཀྱི་འདོར་སྟབས་ཚུལ་དུ་བཞུགས། །ཡེ་ཤེས་མེ་དཔུང་འབར་བའི་ཀློང་ན་གསལ། །སྣང་བ་ཐམས་ཅད་ལྷ་ཡི་དལ། །སྒྲ་གྲགས་སྡགས་ཀྱི་རོལ་པར་ཤར། །དྲན་རྟོག་འོད་གསལ་ཆོས་ཉིད་ངང་། །མ་ཡེངས་འཛིན་མེད་སྡགས་འདི་བཟླ། །ཨོཾ་བཛྲ་ཀཱི་ལི་ཀཱི་ལ་ཡ་ཧཱུྃ་ཕཊ༔ བརྒྱ་སྟོང་ཁྲི་འབུམ་རྟགས་སྦྱར་བཟླ། །ཐལ་འབྱིན་བཞི་པོ་མཐར་ཕྱིན་ནས། །རིགས་ཀྱི་གཙོ་དང་དབྱེར་མེད་འགྱུར། །ས་མཱ་ཡ།


  ༈ གསུམ་པ་ཚོགས་ཀྱི་རིམ་པ་ནི། ཧཱུྃཿ ཆོས་ཉིད་དབྱིངས་ཀྱི་ཀ་པ་ལར། །འཁོར་འདས་ཆོས་ཀུན་ཚོགས་སུ་བཤམས། །རཾ་ཡཾ་ཁཾ་གིས་བསྲེགས་གཏོར་བཀྲུས། །ཨོཾ་ཨཱཿ་ཧཱུྃ་གིས་སྦྱངས་སྤེལ་བསྒྱུར། །རཾ་ཡཾ་ཁཾ་ཨོཾ་ཨཱཿཧཱུྃ། ཚོགས་ཀྱི་མཆོད་པ་ནི། ཧཱུྃཿ བླ་མེད་མཆོག་གི་མཆོད་པ་དམ་པ་ནི། །ཡེ་ཤེས་ལྔ་ཡི་འོད་ཟེར་རྣམ་པར་སྤྲོ། །འདོད་པའི་ཡོན་ཏན་ལྔ་ཡིས་རབ་བརྒྱན་པ། ། དམ་ཚིག་བཞིན་དུ་ཅི་བདེར་བཞེས་སུ་གསོལ། །མ་ཧཱ་ག་ན་ཙཀྲ་པུ་ཛ་ཁཱ་ཧི། ཚོགས་ལ་རོལ་ཞིང་གླུ་གར་བྱ། རྗེས་སུ་ལྷག་མ་བསྔོ་བ་ནི། ཧཱུྃཿ བྲན་དང་བཀའ་ཉན་ཕོ་ཉའི་ཚོགས། །ལྷག་མའི་གཏོར་མ་འདི་བཞེས་ལ། །སྒྲུབ་པའི་འགལ་རྐྱེན་བསལ་བ་དང་། །མཐུན་རྐྱེན་ཡིད་བཞིན་སྒྲུབ་པར་མཛོད། ། ཅེས་བསྔོའོ། །རང་བྱུང་པདྨ་རྒྱལ་པོ་ངས། །བྷི་ཏོ་ཏ་མའི་རྒྱུད་ཀུན་ཀྱི། །སྙིང་པོ་མཐར་ཐུག་འདི་ཁོ་ན། ། ཛི་ན་མི་ཏྲ་ཁྱོད་ལ་གཏད། །ཡལ་བར་མ་དོར་ཉམས་སུ་ལོངས། །ཕྱིས་འབྱུང་དུས་ཀྱི་ཐ་མ་ལ། །ཁྱོད་ཀྱི་སྤྲུལ་བའི་སྐྱེས་བུ་དང་། ། འཕྲད་ནས་བསྟན་པ་སྐྱོང་བར་འགྱུར། །ས་མཱ་ཡཿ ཞེས་བལ་ཡུལ་ཡང་ལེ་ཤོད་ཀྱི་ཡང་དབེན་ཨ་སུ་ར་ཡི་བྲག་ཕུག་ཏུ་པདྨ་དབང་ཆེན་དགྱེས་པའི་རྡོ་རྗེས་སྡོན་གནས་རྗེས་དྲན་གྱིས་སྨྲས་པ་འཕགས་ཡུལ་གྱི་དགེ་སློང་གང་གིས་ཡི་གེར་འདུ་བྱས་པའོ།། །།


  ༄༅། །ཕུར་པ་མགུལ་ཁུག་མའི་ཆ་ལག་བསྐང་བཤགས་ཀུན་བཟང་མཆོད་སྤྲིན་བཞུགས།


  ༄༅། ། ཧཱུྃཿ དག་མཉམ་བདེ་སྟོང་ངང་ལས་རང་ཤར་བའི། །སྣང་སྲིད་གཞིར་བཞེངས་ཀུན་བཟང་མཆོད་པའི་སྤྲིན། །ཕྱི་ནང་གསང་བ་ཡང་གསང་དེ་ཁོ་ནའི། །རྣམ་མང་བཀོད་པའི་ཁྱད་པར་ཀུན་ནས་རྫོགས། །རབ་འབྱམས་ཞིང་ཀུན་ཁྱབ་པར་བརྡལ་བ་འདིས། །དཔལ་ཆེན་རྡོ་རྗེ་གཞོན་ནུའི་ཐུགས་དམ་བསྐང་། །དང་པོའི་ལས་ཅན་སྒྲིབ་པས་མནར་བ་བདག །མ་ཤེས་མ་གུས་བག་མེད་ཉོན་མོངས་ཀྱིས། ། འདའ་དཀའ་རྡོ་རྗེའི་ཐ་ཚིག་ལས་འདས་པའི། །འགལ་འཁྲུལ་མཐའ་དག་སྙིང་ནས་མཐོལ་ཞིང་བཤགས། །སྒྲིབ་མེད་ཚངས་པ་མཆོག་གི་དངོས་གྲུབ་སྩོལ། །མི་མཐུན་རྐྱེན་ངན་དབྱིངས་སུ་ཞི་བ་དང་། །མཐུན་རྐྱེན་མཐའ་དག་ཡར་ངོའི་ཟླ་བཞིན་འཕེལ། །བསམ་པ་ལྷུན་གྱིས་འགྲུབ་པར་བྱིན་གྱིས་རློབས། །ཞེས་རབ་བྱུང་བཅུ་བདུན་པའི་ལྕགས་རྟ་ཟླ་༦ཚེས་༢༨ཀྱི་ཉི་ཤར་གྱི་དུས་སུ་སྡ་འགྱུར་ཆོས་སྡེ་ཐེག་མཆོག་རྣམ་གྲོལ་གླིང་རང་གནས་ཀྱི་ཁང་པར་གློ་བུར་དུ་རིག་ཀློང་ནས་རྡོལ་བ་བཞིན། སྡོམ་བརྩོན་སྡེ་སྣོད་འཛིན་པ་མཁན་བསོད་དར་རྒྱས་ཀྱིས་ཡི་གེར་བཀོད་པ་དགེ་ལེགས་འཕེལ།


  ༄༅། །ཕུར་པ་མགུལ་ཁུག་མའི་ཆ་ལག་བསྒྲལ་ལས་གནམ་ལྕགས་ཐོག་མདའ་བཞུགས།


  ༄༅། །འདིར་ཤོམ་ར་སོགས་སྤྱི་ལྟར་བྱས་ལ། ཧཱུྃཿ ཨེ་ལས་གྲུ་གསུམ་ཐར་མེད་བྲུབ་ཁུང་ནང་། །ནྲྀ་ཏྲི་ལས་གྱུར་དགྲ་བགེགས་གདུག་པ་ཀུན། །མངོན་སུམ་བཞིན་གསལ་བཀའ་ཉན་སྲུང་མ་ཡིས། །གནོད་བྱེད་ཁུག་ལ་རྟེན་འདིར་ཐིམ་པར་མཛོད། །ནྲྀ་ཏྲི་བཛྲ་ཨཾ་ཀུ་ཤ་ཛ། ཧཱུྃ༔ ཡེ་ཤེས་སྤྱན་ལྡན་རྩ་གསུམ་སྲུང་མའི་ཚོགས། །དམ་རྫས་དཔལ་གྱི་མཆོད་གཏོར་འདི་བཞེས་ལ། །བདག་ཅག་བསམ་སྦྱོར་མདའ་ལྟར་དྲང་གྱུར་ཀྱང་། ། དམ་ཉམས་དགྲ་འདི་གཞུ་ལྟ ར་འཁྱོགས་གྱུར་པས། །གཟུ་དང་དཔང་དུ་དཀོན་མཆོག་གསུམ་པོ་བཞུགས། །ཞལ་ལྕེ་སྣང་སྲིད་ལྷ་འདྲེས་དྲང་ཤན་ཕྱེས། །གདུག་ཅན་དགྲ་ལ་ཆད་པ་དྲག་པོ་ཕོབ། །ས་མ་ཡ་ཧོ། ཧཱུྃཿ བྱང་ཆུབ་མཆོག་ཏུ་སེམས་བསྐྱེད་ཅིང་། །དུས་གསུམ་རྒྱལ་བའི་གདུང་འཚོབ་པའི། །རིག་འཛིན་བདག་ཅག་རྣམས་ལ་ནི། ། གནོད་ཅིང་སྡང་བར་བྱེད་པ་རྣམས། །ལྷ་འམ་འོན་ཏེ་བདུད་ཀྱང་རུང་། །མཐུ་དང་རྫུ་འཕྲུལ་མེད་པར་གྱིས། །ཨོཾ་བཛྲ་པཱ་ཤ་ཧཱུྃ། ཨོཾ་བཛྲ་སྥོ་ཊ་བཾ། ཨོཾ་བཛྲ་གཎྜེ་ཧོ། ཨོཾ་བཛྲ་པྲ་བེ་ཤ་ཡ་ཕཊ། ཨོཾ་བཛྲ་ཨ་བེ་ཤ་ཡ་ཨ། ཧཱུྃཿ ཆོས་ཀྱི་དབྱིངས་ལས་རང་བྱུང་གྲུབ་པའི་ལྷ། །ཕུར་པ་རོལ་པའི་དུར་ཁྲོད་ཆེན་པོ་ནས། །ཤིན་ཏུ་མི་བཟད་རབ་འཇིགས་སྐུར་བསྟན་པ། །དཔལ་ཆེན་ཡོངས་རྫོགས་དྲག་པོའི་ཕྲིན་ལས་མཛོད། །ཡེ་ཤེས་འོད་ལྔ་འབར་བས་དུག་ལྔ་བསྲེགས། །རྣམ་པར་ཤེས་པ་མི་བསྐྱོད་དབྱིངས་སུ་བསྟིམས། །ཡེ་ཤེས་མཚོན་གྱིས་ཕུང་པོ་རྡུལ་དུ་གཏུབས། །ཁམས་གསུམ་སྲིད་པ་དབྱིངས་སུ་བསྒྲལ་བར་བྱ། །སརྦ་ནྲྀ་ཏྲི་ཤ་ཏྲཱུཾ་མཱ་ར་ཡ་ཕཊ། སྤྲོ་ན་སྤུ་གྲིའི་སྡགས་ཀྱང་ཅི་ནུས་བཟླའོ། ། ཧཱུྃ། གནོད་བྱེད་དགྲ་དང་བགེགས་ཚོགས་ཀྱི༑ ༑དུག་གསུམ་བསྒྲལ་བའི་ཤ་ཁྲག་རུས། ། དཔལ་ཆེན་ལྷ་ཚོགས་ཞལ་དུ་བསྟབས། །དགྱེས་པར་རོལ་ཅིག་ཁཱ་ཧི་ཧོ། ། བདག་ཅག་དཔོན་སློབ་འཁོར་བཅས་ཀྱི། །ནད་གདོན་བྱད་ཕུར་རྦོད་གཏོང་སོགས། །མི་མཐུན་རྐྱེན་ངན་མཐའ་དག་ཀུན། །བཟློག་ཅིང་བསྒྱུར་བའི་ཕྲིན་ལས་མཛོད། །ཅེས་པ་འདི་ནི༧་གོང་ས༧་སྐྱབས་མགོན་ཆེན་པོ་དང་རྡོ་རྗེ་གྲགས་ལྡན་གྱིས་ཡང་ཡང་བསྐུལ་བ་དོན་ལྡན་བྱ་ཕྱིར། ལྕགས་རྟ་ཟླ་༦ཚེས་༢༧ཉིན་ཆོས་རྗེ་དམ་པ་ང ག་དབང་བློ་གྲོས་མཚུངས་མེད་མཆོག་གསང་ཆེན་སྡ་འགྱུར་ཆོས་སྡེ་ཐེག་མཆོག་རྣམ་གྲོལ་བཤད་སྒྲུབ་དར་རྒྱས་གླིང་གི་གཙུག་ལག་ཁང་དུ་མི་འཇིགས་གདོང་ལྔས་བ ཏེགས་པའི་ཁྲིར་ལྷ་མཆོག་རྡོ་རྗེ་གཞོན་ནུའི་དཀྱིལ་འཁོར་དུ་སྐུར་བཞེངས་ཤིང་བཟླས་དམིགས་ལ་སྦྱོར་བའི་སྐབས་སུ་རིག་ཀློང ་ནས་རྩོལ་མེད་དུ་རྡོལ་སྐ བས་བདག་མཁན་པོ་རྣ མ་གྲོལ་གྱིས་ཡི་གེར་བཀོད་པས་མི་མཐུན་པའི་གཡུལ་ལས་རྒྱལ་ཞིང་དགེ་ལེགས་ཀྱི་སྣང་བ་རྟག་ཏུ་འབར་གྱུར་ཅིག །


  ༄༅། །ཕུར་པ་མགུལ་ཁུག་མའི་ཆ་ཤས་མེ་མཆོད་འདོད་དགུའི་དཔལ་སྩོལ་བཞུགས།


  ༄༅། །ན་མོ་གུ་རུ་ཡེ། འདིར་སྐབས་སུ་གང་འདུས་པའི་མཆོད་རྫས་རྣམས་བཤམས་ལ།


  ཧོ༑ འདོད་ཡོན་དྲུག་ལྡན་མཆོད་པའི་རྫས། །ངོ་བོ་ཟག་མེད་ཡེ་ཤེས་ལ༑ ༑རྣམ་པ་ཀུན་བཟང་མཆོད་པའི་སྤྲིན། །དཔལ་ཆེན་མཉེས་པའི་སྤྲིན་དུ་ཤར། ། ཨོཾ་ཨཱཿཧཱུྃ་ཧོས་བྱིན་གྱིས་བརླབས། མེ་སྦར་ལ། རཾ། ཡེ་ཤེས་མེ་ལྷ་གོས་དཀར་མོ། །བསྐལ་པའི་མེ་ལྟར་འབར་བའི་ཀློང་། །དཔལ་ཆེན་རྡོ་རྗེ་སྲིན་པོའི་སྐུ། །རབ་འཇིགས་བཛྲ་ཀཱི་ལ་ཡ། །རྒྱན་དང་ཆ་ལུགས་ཡོངས་རྫོགས་པའི། །རྡོ་རྗེ་དབང་པོའི་གྲོང་ཁྱེར་དུ། །འདོད་ཡོན་ལོངས་སྤྱོད་རྒྱན་དུ་རོལ། །དགྱེས་ཤིང་ཐུགས་དམ་སྐོང་གྱུར་ཅིག །བདག་གི་ཡིད་ལ་གང་འདོད་པའི། །དོན་རྣམས་མྱུར་དུ་འགྲུབ་པར་མཛོད། །ཨོཾ་བཛྲ་ཀཱི་ལི་ཀཱི་ལ་ཡ་ས་པཱ་རི་ཝཱ་ར་མ་ཧཱ་པུ་ཛ་ཁཱ་ཧི་ཁཱ་ཧི། སརྦ་སིདྡྷི་ཕ་ལ་ཧཱུྃ། ཅི་མང་བསགས་མཐར་མདུན་བསྐྱེད་རྟེན་དང་བརྟེན་པ་རྣམས་རང་ལ་ཐིམ་པས་དཔལ་ཆེན་པོ་དང་སྐལ་བ་མཉམ་པའི་དངོས་གྲུབ་ཐོབ་པར་བསམས་ལ་དགེ་བ་བྱང་ཆུབ་ཏུ་བསྔོ་བར་བྱའོ། །ཞེས་པ་འདི་ནི་རབ་བྱུང་བཅུ་བདུན་པའི་ལྕགས་རྟ་ཟླ ་༥བའི་ཚེས་༢༦ལ། ༧གོང་ས༧སྐྱབས་མགོན་ཆེན་པོའི་སྤྱན་སྡར་ཐོན་སྐབས་བདག་པདྨ་དབང་ཆེན་དགྱེས་པའི་རྡོ་རྗེའི་རིག་ཀློང་ནས་རྡོལ་བ་བཞིན༧གོང་ས༧སྐྱབས་མགོན་ཆེན་པོས་ཕྱག་བྲིས་མཛད་པའོ། །ཡོངས་ལ་དགེ་བར་གྱུར་ཅིག །


  ༄༅། །ཕུར་པ་མགུལ་ཁུག་མའི་ཆ་ཤས་ལྷན་ཐབས་རིན་ཆེན་ཕྲ་ཚོམ་བཞུགས།


  ༄༅། །རྗེས་ཀྱི་རིམ་པ་ལ། མཆོད་པ་ནི། ཧཱུྃ༔ མཉམ་ཉིད་མི་གཡོ་མཉམ་པའི་སངས་རྒྱས་ལ། །ངན་རྟོག་མཚན་མའི་སྤྱོད་ཡུལ་གང་ཡང་མེད། །གཟུང་འཛིན་མཚན་མ་ཀུན་ལས་འདས་པ་ཡིས། །མཉམ་པ་ཆེན་པོའི་མཆོད་པ་རྣམ་པར་རོལ། །མ་ཧཱ་པཱུ་ཛ་ཧོ། བསྟོད་པ་ནི། ཧཱུྃཿ ཤིན་ཏུ་གདུག་ཅིང་གཏུམ་པ་ལ༑ ཞི་བས་ཕན་པར་མི་འགྱུར་ཏེ། །ཁྲོ་བོ་དེ་བཞིན་གཤེགས་སྐུ་མཛད། །རྡོ་རྗེ་འདུ་འཕྲོ་བྱེད་ལ་བསྟོད། ། དངོས་གྲུབ་བླང་བ་ནི། ཧཱུྃཿ རྡོ་རྗེ་གཞོན་ནུའི་རིག་འཛིན་རྣམས། །སྲིད་པ་རྡོ་རྗེ་གྲུབ་མཛོད་ཅིག །སྲིད་པ་རྡོ་རྗེ་ཕུར་བུའི་ལྷ། །ཡེ་ཤེས་ཁྲོ་བོ་གྲུབ་པར་མཛོད། །ཨོཾ་བཛྲ་ཀཱི་ལི་ཀཱི་ལ་ཡ་སརྦ་སིདྡྷི་ཕ་ལ་ཧཱུྃ། ལྷ་སྣང་མི་བསྡུ་ཞེན་པ་མེད། །ཆོས་ཉིད་མཉམ་པའི་ངང་དུ་ཀློད། ། ཚོགས་དྲུག་སྣང་རྟོག་རོལ་པ་ཀུན། །རིག་སྟོང་ཡེ་ཤེས་རྒྱན་དུ་ཤར། །ཨ་ཨ་ཨ། དགེ་བསྔོ་ནི། དགེ་བ་འདིས་མཚོན་དུས་གསུམ་ལེགས་བྱས་ཀུན། །མཁའ་ཁྱབ་འགྲོ་བའི་རྒྱུད་ལ་ཡོངས་སྨིན་ནས། །ཀུན་ཀྱང་རིགས་ཀྱི་གཙོ་དང་དབྱེར་མེད་པར། །རང་སྣང་དཀྱིལ་འཁོར་མངོན་དུ་འགྱུར་བར་ཤོག ། ཤིས་བརྗོད་ནི། ཧོ། དཔལ་ཆེན་ཡོངས་རྫོགས་འཕྲིན་ལས་གཅིག་གི་ངང་། །ཐུགས་རྗེ་ཐབས་ཀྱིས་སྲིད་གསུམ་གདུག་པ་འདུལ། །གང་འདུལ་མཛད་པའི་ཆོ་འཕྲུལ་བསམ་མི་ཁྱབ། །བཅོམ་ལྡན་རྡོ་རྗེ་གཞོན་ནུའི་བཀྲ་ཤིས་ཤོག །ལྕགས་རྟ་ཟླ ་༦ཚེས་༢༨ལ་པདྨ་དབང་ཆེན་དགྱེས་པའི་རྡོ་རྗེའི་རིག་ཀློང་ནས་རྡོལ་བའོ། །འདིའི་ཚིག་དོན་རྣམས་མཇུག་ནས་ཡར་གོ་ལྡོག་ཏུ་ཤར་འོངས་བས་རྟེན་འབྲེལ་གྱི་གནད་ངོ་མཚར་ཅན་ཞིག་ཡོད་པ་འདྲའོ། ། དགེ་ལེགས་འཕེལ།


  ༈ ཕུར་པ་མགུལ་ཁུག་མའི་ཆོས་སྲུང་མཆོད་ཐབས།


  ༄༅། །ཕུར་པ་མགུལ་ཁུག་མའི་ཆོས་སྲུང་མཆོད་ཐབས་ནི། ཅི་འབྱོར་བའི་མཆོད་གཏོར་བཤམས་ལ། རཾ་ཡཾ་ཁཾ། ཨོཾ་ཨཱཿཧཱུྃ། གཏོར་མ་ཁ་དོག་དྲི་རོ་ནུས་བཅུད་ལྡན། །ཟག་མེད་ཡེ་ཤེས་སྐྱེད་པའི་དམ་རྫས་འདི། །རྒྱལ་དབང་ཐམས་ཅད་མཁྱེན་པའི་སྤྱན་སྡ་རུ། །མགུལ་ཁུག་ལས་བྱུང་རྡོ་རྗེ་ཕུར་བ་ཡི། །ཡང་ཟབ་དཀྱིལ་འཁོར་གཉན་པོ་ཞལ་ཕྱེས་ཚེ། བསྟན་པ་བསྲུང་ཞིང་བསྟན་འཛིན་སྐྱོང་བ་ཡི། །འཕྲིན་ལས་མཐའ་དག་སྒྲུབ་པར་ཁས་བླངས་པའི། ། རྡོ་རྗེ་གྲགས་ལྡན་འཁོར་དང་བཅས་ལ་འབུལ། །གཡར་དམ་གཉན་པོ་ཆོས་ཀྱི་དབྱིངས་སུ་བསྲེ། །བདག་གི་ཡིད་ལ་སྨོན་པའི་དོན་འབྲས་ཀུན། ། མ་ཐོགས་ད་ལྟ་ཉིད་དུ་སྨིན་པར་མཛོད། །ཅེས་ཟླ་༥ཚེས་༢༨ལ་ཨ་བྷྱས་སྨྲས་རིམ་བཞིན་མཁན་པོ་བསོད་དར་རྒྱས་ཀྱིས་ཡི་གེར་སྤེལ་བ་དགེའོ།། ། །


  ༈ ཕུར་སྲུང་དམ་ཅན་བཅུ་གཉིས་ཀྱི་འཕྲིན་བཅོལ།


  ༄༅། །རིན་པོ་ཆེའི་སྣོད་དུ་གཏོར་མ་ཤ་ཆང་གིས་བརྒྱན་པ་བཤམས་ལ། ནམ་མཁའ་མཛོད་སྡགས་ཀྱིས་བྱིན་གྱིས་བརླབས། ཀྱཻ། སྡོན་ཚེ་དབང་དྲག་པདྨ་ཧེ་རུ་ཀས། །ཨ་སུ་ར་ཡི་བྲག་ཕུག་ག་ལ་བར། །དུས་སྦྱོར་བཅུ་གཉིས་གནས་སུ་དག་པའི་གཟུགས། །ཕུར་སྲུང་དམ་ཅན་མ་མོ་བཅུ་གཉིས་ལ། །དབང་བསྐུར་དམ་མནོས་ཕྲིན་ལས་གཉེར་གཏད་པའི། །ཐ་ཚིག་གཉན་པོ་རྗེས་སུ་དྲན་མཛོད་ལ། །དམ་རྫས་དཔལ་གྱི་གཏོར་མ་འདི་བཞེས་ནས། །འགྲོ་ཀུན་བདེ་ཞིང་སྐྱིད་པའི་ཕྲིན་ལས་མཛོད། །ཐ་མ་སྡགས་འཆང་རྡོ་རྗེ་བདུད་འཇོམས་ལ། ། ཁྱབ་བདག་འཇམ་དཔལ་བློ་ལྡན་མཆོག་སྲེད་ཀྱིས། །རིག་པ་རྩལ་གྱི་དབང་ཆེན་སྐུར་དུས་སུ། །འཛམ་གླིང་སེང་ཆེན་ནོར་བུ་དགྲ་འདུལ་རྩལ། །དཔའ་རྟུལ་དྭངས་སྨན་སྲུང་མའི་ཚོགས་རྣམས་ཀྱིས། །ཅི་བཅོལ་ལས་རྣམས་བསྒྲུབ་པར་ཁས་བླངས་པའི། ། ཐ་ཚིག་གཉན་པོ་རྗེས་སུ་དྲན་མཛོད་ལ། །དམ་རྫས་དཔལ་གྱི་གཏོར་མ་འདི་བཞེས་ནས། །གངས་ཅན་སྐྱབས་གཅིག་མིག་མི་འཛུམ་པའི་གར། །སྐུ་ཚེ་བརྟན་ཅིང་མཛད་ཕྲིན་ཕྱོགས་བཅུར་རྒྱས། །རྣལ་འབྱོར་བདག་ཅག་དཔོན་སློབ་འཁོར་བཅས་ཀྱི། །ཚར་གཅོད་རྗེས་སུ་འཛིན་པའི་ཕྲིན་ལས་ཀུན། །མ་ཐོགས་ད་ལྟ་ཉིད་དུ་མངོན་ཕྱུང་ལ། །བསྟན་དང་འགྲོ་ལ་ཕན་པའི་དོན་སྒྲུབ་མཛོད། །ས་མ་ཡ་ཧོ༔ ཞེས་རྐྱེན་ཕྲན་བུ་ཞིག་གིས་བསྐུལ་ནས་བལ་ཡུལ་ཨ་སུ་རའི་བྲག་ཕུག་ཏུ་ངག་དབང་བློ་གྲོས་མཚུངས་མེད་ཀྱིས་སྨྲས་རིམ་བཞིན་སྡོམ་བརྩོན་སྡེ་སྣོད་འཛིན་པ་མཁན་པོ་རྣམ་གྲོལ་གྱིས་ཡི་གེར་སྤེལ་བའོ།། །།


  ༄༅། །ཕུར་པ་མགུལ་ཁུག་མའི་ཆ་ལག་རྒྱལ་དབྱངས་ལྷ་ཡི་རྔ་སྒྲ་བཞུགས།


  ༄༅། །མཐོ་བརྗིད་བསིལ་ལྡན་པདྨ་དཀར་པོའི་ཚལ། །རྨང་མེད་རླག་བྱེད་ཤྭ་འུད་དྲག་པོའི་དཔུང་། །གངས་ཀྱི་བདག་པོའི་ངར་སྐད་མ་བཟོད་ནས། །དུམ་བུར་འཐོར་ཞེས་སྙན་པ་རྒྱང་ནས་ཐོས། །ཐལ་འབྱིན་རྣམ་བཞིའི་དྲོད་རྟགས་མངོན་དུ་གྱུར། །རྒྱལ་ལོ་རྒྱལ་ལོ་སྔགས་འཆང་གཡུལ་ལས་རྒྱལ། །ཟླུམ་འཁྱིལ་རོལ་མོ་ཨེ་ཡི་མཚོན་ཆ་ལ། །བཀའ་བབས་དཔའ་བོ་གསུམ་འདུས་དཔའ་བོས་ཁྲིད། །དུས་མཐའི་རླུང་བདུན་ཤུགས་ཀྱིས་རབ་བསྐྱོད་དེ། །ཕྲ་རབ་འབུམ་དུ་གཏུབ་པའི་རྫུ་བག་ངོམ། །ཐལ་འབྱིན་རྣམ་བཞིའི་དྲོད་རྟགས་མངོན་དུ་གྱུར། །རྒྱལ་ལོ་རྒྱལ་ལོ་སྔགས་འཆང་གཡུལ་ལས་རྒྱལ། །གང་ག་རྡོ་ཡི་ཁམས་སུ་སྙོམས་ཞུགས་སར། །དམ་སྲིའི་སྤྱི་གཟུགས་རྣམ་སྣང་ཟས་ཅན་གང་། ། མིག་མེད་སྨྱོན་པས་གླགས་སྐབས་ཚོལ་ཙ་ན། །ལན་མེད་དབལ་གྱིས་ཤ་ཁྲག་རོ་གཅིག་བསྲེས། །ཐལ་འབྱིན་རྣམ་བཞིའི་དྲོད་རྟགས་མངོན་དུ་གྱུར། །རྒྱལ་ལོ་རྒྱལ་ལོ་སྔགས་འཆང་གཡུལ་ལས་རྒྱལ། །ཕན་བདེའི་དཔལ་ལ་འཁུ་བའི་དུཪྱ་ཀས། །སྣང་བྱེད་མུན་པའི་ཀློང་དུ་སྦ་སྙམ་པའི། ། ངལ་བ་སྣ་ཚོགས་མཁའ་འཕངས་རྡོ་རུ་གྱུར། །སྨིག་རྒྱུའི་ཚེ་དཔལ་ཁོ་རང་གྲོགས་སུ་རྙེད། །ཐལ་འབྱིན་རྣམ་བཞིའི་དྲོད་རྟགས་མངོན་དུ་གྱུར། ། རྒྱལ་ལོ་རྒྱལ་ལོ་སྔགས་འཆང་གཡུལ་ལས་རྒྱལ། །གནམ་ལྕགས་མཚོན་ལ་མེ་ཡི་ཚ་ཚ་འཕྲོ། །དུང་གི་རི་ལ་ཉི་མའི་ཟེར་མདངས་ཕོག ། སེངྒེའི་མདོག་འཆང་དུག་གསུམ་རྒྱ་མཚོ་ཆེ། །ས་ལ་བརྡབས་ནས་ཀླུ་བདུད་ལྟོ་བར་བྲུབ། །ཐལ་འབྱིན་རྣམ་བཞིའི་དྲོད་རྟགས་མངོན་དུ་གྱུར། ། རྒྱལ་ལོ་རྒྱལ་ལོ་སྔགས་འཆང་གཡུལ་ལས་རྒྱལ། །ཐ་མལ་འཁྲུལ་སྣང་ཡེ་ཤེས་ལྷ་རུ་ཐིམ། །འཕོ་དང་གཡོ་བ་དྷཱུ་ཏིའི་ཀློང་དུ་ཐིམ། །རྩལ་དང་རྩལ་བྱུང་བྱང་ཆུབ་སེམས་སུ་ཐིམ། །སྐད་ཅིག་རྣམ་གསུམ་ལྟད་མོ་ཨ་ལ་ལ། །ཐལ་འབྱིན་རྣམ་བཞིའི་དྲོད་རྟགས་མངོན་དུ་གྱུར། །རྒྱལ་ལོ་རྒྱལ་ལོ་སྔགས་འཆང་གཡུལ་ལས་རྒྱལ། །ཞེས་གསང་ཆེན་འོད་སྐུར་གྲོལ་བའི་དབེན་ཁྲོད་དུ་དགེ་འདུན་པ་སྟོང་ཕྲག་གཉིས་ཀྱིས་ཕུར་བ་མགུལ་ཁུག་མའི་གཞུང་ཁོག་བསྲིང་བའི་གྲུབ་འབྲས་མངོན་དུ་གྱུར་སྐབས་ངག་དབང་བློ་གྲོས་མཚུངས་མེད་པས་ཡིད་ལ་གང་ཤར་ཤར་མར་སྨྲས་རིམ་བཞིན་མཁས་བཙུན་བཟང་པོའི་ཡོན་ཏན་ཕུན་སུམ་ཚོགས་པས་བརྒྱན་པ་མཁན་པོ་བསྟན་འཛིན་ནོར་བུས་ཡི་གེར་སྤེལ་བ་དགེ་ལེགས་འཕེལ། བོད་རབ་བྱུང་བཅུ་བདུན་པའི་ཆུ་སྤྲེལ་ལོའི་ཟླ་༡༠ཚེས་༢༥ཕྱི་ལོ་༡༩༩༢ཟླ་༡༢ཚེས་༡༩ལའོ།། །།


  ༄༅། །རྗེ་བཙུན་རིག་བྱེད་དབང་མོའི་སྒྲུབ་ཐབས་འདོད་རྒུའི་དཔལ་སྟེར་ཞེས་བྱ་བ་བཞུགས།

  མཆོག་དང་ཐུན་མོང་དངོས་གྲུབ་བསྩལ་དུ་གསོལ། ། སྐབས་འདིར་ཚོགས་གྲངས་གསོག་འདོད་ན། ཨོཾ་ཨཱཿཧཱུྃ་ཧོ། རྩ་གསུམ་ལྷ་ཚོགས་ཚོགས་ལ་སྤྱན་འདྲེན་གཤེགས། །ཕྱི་ནང་གསང་བའི་བདེ་ཆེན་ཚོགས་མཆོད་འབུལ། །དམ་ཚིག་ཉམས་ཆག་ཐམས་ཅད་མཐོལ་ལོ་བཤགས། །གཉིས་འཛིན་དགྲ་བགེགས་ཆོས་ཀྱི་དབྱིངས་སུ་སྒྲོལ། །མཉམ་ཉིད་བདེ་བ་ཆེན་པོར་ཐུགས་དམ་བསྐང་། །མཆོག་དང་ཐུན་མོང་དངོས་གྲུབ་སྩལ་དུ་གསོལ། ། ཞེས་ཅི་ནུས་བྱ། དེ་ནས་ཚོགས་ལ་རོལ་བ་ནི། བདག་ལུས་རྡོ་རྗེ་གསུམ་གྱི་རང་བཞིན་གྱི༑ ༑དཀྱིལ་འཁོར་ལྷ་ཚོགས་རྒྱལ་བ་རྒྱ་མཚོའི་ཚོགས། །བདེ་ཆེན་བདུད་རྩི་ཚོགས་ཀྱི་འཁོར་ལོ་ཡིས། །བདེ་མཆོག་མཉམ་པ་ཉིད་དུ་དགྱེས་གྱུར་ཅིག །མ་ཧཱ་སུ་ཁ་ཨ་ལ་ལ་ཧོ། དེ་ནས་ལྷག་མ་བ སྔོ་བ་ནི། ཧཱུྃ། དཀྱིལ་འཁོར་ཆེན་པོའི་མུ་རན་སྐྱོང་བ་ཡི། །དཔལ་གྱི་ཕོ་ཉ་མཁའ་འགྲོ་དབང་ཕྱུག་དང་། །གིང་དང་ལངྐ་དུར་ཁྲོད་གནས་ཡུལ་བདག །མ་སྲིང་འབར་མ་སྤོར་མ་ལས་བྱེད་སོགས། །བཀའ་ཡི་ཕམ་ཕབ་གཏོར་མ་འདི་ལོངས་ལ། །བཅོལ་བའི་ཕྲིན་ལས་མྱུར་དུ་འགྲུབ་པར་མཛོད། ། ཨོཾ་ཨུཥྩི་ཊ་བ་ལིངྟ་ཁཱ་ཧི། བསྔོ་བ་ནི། མཁའ་ཁྱབ་རྒྱལ་བའི་དཀྱིལ་འཁོར་དུ༑ ༑ཚོགས་ཀྱི༴ བདག་གཞན༴ དཀྱིལ་འཁོར་གཅིག་ཏུ་འགྲུབ་པར་ཤོག ། ཅེས་བརྗོད། དེ་ནས་ཆད་བརྟན་བྲོ་བརྡུང་རྣམས་འདོན་ན་སྤྱི་འགྲོས་ལྟར་རུང་བས་འཇམ་མགོན་བླ་མའི་གསུང་ལས་བླང་བར་བྱ། མ་བཏོན་ཀྱང་ཆད་སྐྱོན་དུ་མི་འགྱུར། ཚོགས་མཆོད་ཀྱི་ཆོ་ག་འདི་ནི་རང་གང་མོས་ཀྱི་ལྷག་པའི་ལྷ་ལའང་དམིགས་པ་སྤོས་པས་འཐུས་ཁ་བསྒྱུར་ཀྱང་འདོད་ན་བྱའོ། ། ཐུན་མཐར་མཆོད་བསྟོད་བྱས་ལ། དངོས་གྲུབ་བླང་བ་ནི། ཧྲཱིཿ རྒྱལ་ཀུན་ཕྲིན་ལས་རིག་བྱེད་དབང་མོ་ཡི། །ཞབས་པད་གཙུག་གིས་བསྟེན་པའི་རྣལ་འབྱོར་བདག །བྱང་ཆུབ་བར་དུ་འབྲལ་མེད་རྗེས་བཟུང་ནས། །རྣམ་གཉིས་དངོས་གྲུབ་འདོད་རྒུའི་གྲུ་ཆར་ཕོབ། །ཨོཾ་ཨཱཿཧཱུྃ་ཀ་ཡཱ་ཝཱཀྐ་ཙིཏྟ་སརྦ་སིངྷི་ཕ་ལ་ཧཱུྃ་ཧཱུྃ་ཨཱཿ བསྡུ་ལྡང་ནི། སྣོད་བཅུད་ལྷར་སྣང་གཉུག་མའི་དབྱིངས་སུ་ཐིམ། །སླར་ཡང་ཟུང་འཇུག་སྒྱུ་མའི་ལྷ་སྐུར་ལྡང་། །དགེ་བསྔོ་ནི། བསོད་ནམས་འདི་ཡིས༴ ཤིས་བརྗོད་ནི། རྩ་བརྒྱུད་བླ་མའི་བྱིན་རླབས་སྙིང་ལ་ཞུགས། །ཡི་དམ་ལྷ་ཡིས་རྗེས་བཟུང་དངོས་གྲུབ་ཐོབ། ། མཁའ་འགྲོ་དམ་ཅན་ལུས་དང་གྲིབ་བཞིན་འགྲོགས། །གང་བསམ་ལྷུན་གྱིས་འགྲུབ་པའི་བཀྲ་ཤིས་ཤོག །ཅེས་པ་འདི་ནི་དགོས་པ་མཆོག་ལྡན་དུ་མཐོང་ནས་འཇམ་མགོན་མི་ཕམ་པའི་བཀའ་འབུམ་དུ་འཁོད་པའི་རྡོ་རྗེའི་གསུང་ཁོ་ན་གོ་རིམ་བསྡེབས་ཏེ་རབ་རྒྱལ་ས་བྱ་ཟླ་༨ཚེས་༢༥ལ་ངག་དབང་བློ་གྲོས་མཚུངས་མེད་པས་སྤེལ་བ་དགེ་ལེགས་འཕེལ།


  ༈ ཀུན་མཁྱེན་མི་ཕམ་པའི་གསུང་མཁའ་འགྲོ་རིག་བྱེད་དབང་མོའི་སྒྲུབ་ཐབས་ཆོག་འགྲིགས།


  


  ༄༅། །མདུན་བསྐྱེད་ནི་ཆོ་ག་གཅིག་གིས་བདག་མདུན་མཉམ་དུ་བསྐྱེད་པའམ། བསྟོད་པའི་རྗེས་སུ་འཛབ་ཁང་དབྱེ་བར་བྱས་ལ་བདག་བསྐྱེད་བསྡུ་རིམ་གྱི་ཐོག་མར་རྟེན་བཞུགས་གཤེགས་གསོལ་གང་འདོད་བྱ། ཡང་ན་མདུན་བསྐྱེད་ལ་ཆོ་ག་ལོགས་སུ་སྦྱར་བར་འདོད་ན། བདག་བསྐྱེད་ཀྱི། ཏིལ་གྱི་གོང་བུ་ཕྱེ་བ་བཞིན་དུ་བཞུགས། ། ཞེས་པའི་རྗེས་སུ་བླ་རྣམ་ནས་གསུངས་པའི་རང་གི་སྤྱི་བོར་འདབས་སྟོང་པདྨའི་དབུས། ། སོགས་ནས་ངོ་བོར་བཞུགས། བར་སྦྱར་ལ་བདག་མདུན་ཐུན་མོང་ལ་དབང་བསྐུར་རྒྱས་གདབ་སྤྱན་འདྲེན་བཞུགས་གསོལ་ཕྱག་མཆོད་བསྟོད་པ་རྣམས་གྲུབ་རྗེས་མདུན་བསྐྱེད་ལ་མོས་གུས་བསྐྱེད་ཏེ་བླ་རྣམ་གྱི། ཀྱེ་མ་བླ་མ་རྗེ་བཙུན་མ༑ ༑ སོགས་ནས་ཀུ་རུ་ཀུལླེ་མཁྱེན། བར་ཅི་ནུས་བཟླས་མཐར་བདག་མདུན་ཐུན་མོང་དུ་སྦྱར་ཏེ། ཐུགས་ཀར་ཉི་སྟེང་སོགས་ཐམས་ཅད་གཞུང་བཞིན་བྱས་ལ་རྗེས་ཆོག་གིས་དངོས་གྲུབ་བླངས་རྗེས། བླ་རྣམ་གྱི་རྗེ་བཙུན་དགྱེས་པ༴ སོགས་བརྗོད་ནས་མདུན་བསྐྱེད་འོད་ཞུ་རང་ལ་བསྟིམས། དབང་དང་རྗེས་གནང་སོགས་གཞན་དོན་བྱེད་སྐབས་སུ། སྡོམ་གཟུང་འོད་ཞུའི་མགོར་བྱ་སྟེ་དེ་ནི། རིག་བྱེད་དབང་མོ་བདག་ལ་དགོངས། །བདག་མིང་འདི་ཞེས་བགྱི་བ་ཡིས། །བྱང་ཆུབ་སྙིང་པོར་མཆིས་ཀྱི་བར། །སོ་སོར་ཐར་དང་བྱང་ཆུབ་སེམས། །རིག་འཛིན་ནང་གི་སྡོམ་པའི་ཚོགས། །མ་ལུས་ཡོངས་སུ་གཟུང་བར་བགྱི། ། ལན་གསུམ་བརྗོད། འདི་ནི་དུས་རྒྱུན་དུ་སྦྱར་ཀྱང་ལེགས་པ་ལས་འགལ་བ་མེད་དོ། །དེ་ནས་བདག་བསྐྱེད་ཉེར་བསྡུ་སོགས་གཞུང་བཞིན་དུ་བྱའོ།།


  ༈ འདིས་རྗེས་གནང་ནི་གཅིག་ཤེས་ཀུན་གྲོལ་ལྟར་བྱ། དབང་ནི་ཚད་ལྡན་གྱི་བཀའ་གཏེར་དག་སྣང་བསྟན་བཅོས་སོགས་གཞན་གང་རུང་ནས་གསུངས་པའི་ལྷ་འདི་ཡི་དབང་ཐོབ་པས་ཆོག ཚོགས་དང་མཆོད་རྫས་སོགས་ནི་ཡིད་ལ་འཐད་རིགས་ཀྱི་དངོས་པོ་གང་འབྱོར་ལས་འདིར་དམིགས་བསལ་མེད། བཀའ་གཏེར་གཞན་གང་འདོད་ཀྱིས་འགྲེས་སྦྱར་ཀྱང་རུང་ངོ་། །བསྙེན་དམིགས་དང་ལས་ཚོགས་ནི་རྩ་གསུམ་སྤྱིའི་བསྙེན་དམིགས་ཉིད་སྦྱར་བར་བྱ་ལ། དེ་ཡང་ནོར་སྒྲུབ་ལ་ཐུན་མཐར་གཡང་འགུགས་ལྷ་རྫས་འགུགས་པའི་ལྕགས་ཀྱུ་སྦྱར། དེ་བཞིན་ཚེ་སྒྲུབ་ལ་པདྨ་མཁའ་འགྲོའི་ཚེ་འགུགས། ཧྲཱིཿ བདེ་ཆེན་འབར་བ་དབང་གི་ཞེས་པ་སྦྱར། དབང་སྡུད་ཀྱི་སྐབས་སུ་མདུན་བསྐྱེད་ལ་མོ ས་གུས་བསྐྱེད་ལ་སྣང་སྲིད་དབང་དུ་སྡུད་པའི་གསོལ་འདེབས་བྱིན་རླབས་སྤྲིན་ཆེན་སྦྱར། ལས་བྱང་གི་ཁོག་གམ་བསྙེན་སྐབས་སུ་བྱིན་འབེབས་མཆོད་བསྟོད་རྣམས་རྒྱས་པར་སྦྱར་འདོད་ན་རིག་འཛིན་བརྒྱུད་བསྐུལ་བྱིན་རླབས་ཆར་འབེབས། མཆོད་ཕྲེང་རྒྱས་འབྲིང་བསྡུས་པ་ཡང་སྙིང་རྣམས་གང་འདོད། བསྟོད་གསོལ་དབང་གི་ལྕགས་ཀྱུ་དང་། ཙིནྟ་མ་ཎི་གང་མོས། དེ་རྣམས་དབྱངས་སྙན་པོས་བྱ། མ་ཟད་ཚོགས་ཕུད་འབུལ་བའི་ཐོག་མར་མཆོད་ཕྲེང་ཅི་རིགས་སྦྱར་ན་འཇམ་དཔལ་ཞི་བའི་གཞུང་དང་མཐུན་ཞིང་རིགས་པས་ཀྱང་འཐད་པར་མཐོང་ངོ་། །


  ༈ སྦྱིན་སྲེག་ནི། རྒྱས་པ་འཇམ་དཔལ་དཀར་པོའི་སྦྱིན་སྲེག་ལ་ལྷ་སྔགས་བསྒྱུར་བས་ཆོག བསྡུས་པ་ལྷ་གང་ལ་ཡང་བསྒྱུར་རུང་བ་འཇམ་དཔལ་ལས་ཚོགས་ནང་འཁོད་བཞིན་བྱ། མི་ཕམ་པའི་སྲུང་མ་ཀུན་གྱི་གཙོ་བོ་ཡིན་ཕྱིར་ཆོས་འདིའི་སྒོས་སྲུང་གེ་སར་ནོར་བུ་དགྲ་འདུལ་ཡིན། མེ་མཆོད་དང་གཏོར་འབུལ་མཆོད་ཆོག་བསང་རླུང་རྟ་སོགས་ལྷ་སྤྱི་ཁྱབ་ལ་སྦྱར་རུང་བ་མང་པོ་ཞིག་མི་ཕམ་བཀའ་འབུམ་དུ་བཞུགས་པ་ཀུན་འདི་ལ་སྦྱར་བར་བྱ། བསྙེན་སྒྲུབ་ལས་གསུམ་གྱི་ཁོག་བསྲིངས་ཏེ་སྒྲུབ་ཆེན་གྱི་ཆོ་ག་བྱ་འདོད་ན། སྟ་གོན་གྱི་ཆོ་ག་སོགས་མི་ཕམ་གསུང་ན་མེད་པ་ནི་སྨིན་གླིང་བཀའ་མའི་ཆོ་ག་ལས་བླང་བར་བྱ། ཁྱད་པར་དུ་རོང་ཟོམ་གཏེར་མ་འཇམ་དབྱངས་མཁྱེན་བརྩེ་ལ་ཡང་གཏེར་དུ་བབས་པའི་པདྨ་མཁའ་འགྲོ་རིག་བྱེད་རྩལ་གྱི་སྒྲུབ་པ་ནི། ལུང་རིགས་དྲི་མེད་དང་མཐུན་ཞིང་བྱིན་རླབས་ཀྱི་ཚན་ཁ་ལྷག་པར་ཆེ་བ་དང་། ཀུན་མཁྱེན་མི་ཕམ་པས་ཀྱང་ཉམས་ལེན་གྱི་སྙིང་པོར་བྱས་ཏེ་བསྙེན་ཡིག་ཀྱང་མཛད་ཕྱིར་གཞུང་འདི་ཡི་མ་ཡིག་ལྟར་གཟུང་བར་བྱའོ། །ལས་འགྲིག་ནི་གཞུང་འདི་ཀློག་ཆོག་མ་ཡིན་ཕྱིར་གཞན་མི་དགོས་ལ། རྒྱུད་ལུང་མན་ངག་དང་མཐུན་པར་རང་བློས་སྤྲོས་ཀྱང་འགལ་བ་མེད། འབུད་དཀྲོལ་རྟ་དབྱངས་སོགས་ནི་རིག་འཛིན་གོང་མའི་ཕྱག་བཞེས་དང་མཐུན་པ་གང་ལྟར་བྱས་ཀྱང་རུང་། གཞུང་འདི་ནི་གཙོ་བོ་ཀུ་སཱ་ལིའི་ཉམས་ལེན་ཡིན་ཕྱིར་བསྐྱེད་རྫོགས་གནད་སྨིན་དུ་བྱེད་དགོས་པ་མ་གཏོགས་ཆོ་གའི་ཆ་ལག་གཞན་ལ་བཀས་བཅད་པ་གང་ཡང་མེད་དོ། །ལས་བྱང་ཚོགས་བཅས་འདི་ལས་རྒྱས་པར་འདོད་ན། རྒྱུད་ལུགས་འཇམ་དཔལ་ཞི་བའི་གཞུང་དང་གཞན་ནས་ཀྱང་བླང་བར་བྱ་སྟེ། སྐྱབས་སེམས་རྒྱུད་ལུགས་ལྟར་བྱ། ཡན་ལག་བདུན་པ། བཟང་སྤྱོད་དམ། སྤྱོད་འཇུག་གམ། སེམས་ཉིད་ངལ་གསོ་ལྟར་རམ།


  ཡང་ན། རྗེ་བཙུན་རིག་བྱེད་དབང་མོ་དང་། །ཕྱོགས་བཅུ་དུས་གསུམ་བཞུགས་པ་ཡི། ། སོགས་སྒྲོལ་མའི་གཞུང་ལྟར་བྱ། བྱིན་འབེབས་རིག་འཛིན་བརྒྱུད་བསྐུལ་བྱ། མཆོད་རྫས་བྱིན་རླབས་དང་ཏིང་འཛིན་གསུམ་དང་གཞལ་ཡས་ཁང་བསྐྱེད་པ་རྒྱུད་ལུགས་ལྟར་ལ། ངྷཱིཿཡིག་དོད་དུ་ཧྲཱིཿཡིག་བྱ། ངྷཱིཿཡིག་དམར་སེར་ལ་ཧྲཱིཿཡིག་དམར་པོ་ཞེས་ཁ་བསྒྱུར་བྱ། གདན་དང་ལྷ་བསྐྱེད་པ་ནི། དེ་ཡི་དབུས་སུ་པད་ཉི་རོ་གདན་སྟེང་། །ཧྲཱིཿལས་རིག་བྱེད་སོགས་ནས་སྲིད་ཞིའི་དྭངས་བཅུད་འགུགས། ། ཞེས་པའི་བར་སྒྲུབ་ཐབས་སྣ་ཚོགས་བཞིན་སྦྱར་མཐར། སྐུ་ལ་རང་བྱུང་རྒྱུད་སྡེའི་དཀྱིལ་འཁོར་ནས་བཞུགས་བར་བརྗོད། དེ་ནས་རྒྱས་གདབ་དབང་བསྐུར་སྤྱན་འདྲེན་གྱི་སྙན་གསན་དབབ་པ་རྣམས་རྒྱུད་ལུགས་ལྟར་ལ་ཁ་བསྒྱུར་ཅུང་ཟད་བྱ་སྟེ། དབང་བསྐུར་ལ། སྣང་མཐའ་རིགས་ཀྱི་བདག་པོས་དབུ་བརྒྱན་གྱུར། ཨོཾ་སརྦ་ཏ་ཐཱ་ག་ཏ་ཨ་བྷི་ཥི་ཀ་ཏེ་ས་མ་ཡ་ཤྲཱི་ཡེ་ཧཱུྃ། ཞེས་པ་དང་། སྙན་གསན་ལ། སྲས་བཅས་རྒྱལ་བའི་ཡེ་ཤེས་ནི། །བཅོམ་ལྡན་རིག་བྱེད་དབང་མོའི་རྣམ་པ་རུ། །ཞེས་པར་བསྒྱུར། སྤྱན་འདྲེན་ནི། ཧྲཱིཿ རང་བཞིན་འོད་གསལ་དག་པའི༴ སོགས། གསང་མཆོད་ནས་གསུངས་པའི་ཤོ་ལོ་ཀ་གཉིས་དང་། སེམས་ནི་རྒྱ་ཆེན་མཆོག་ཏུ་རབ་བསྐྱེད་དེ། ། སོགས་ཀྱི་རྗེས་སུ། ཨོཾ་ཨེ་ཧྱ་ཧི་མ་ཧཱ་ཀ་རུ་ཎི་ཀ་དྲི་ཤྱ་ཧོ། ས་མ་ཡ་ཧོ། ས་མ་ཡ་སྟྭཾ། བཛྲ་ས་མ་ཡ་ཛ། ཛཿཧཱུྃ་བཾ་ཧོཿ ཞེས་སྦྱར། བཞུགས་གསོལ་གཞུང་འདི་བཞིན་ལ། ཕྱག་འཚལ་ལ། ཨོཾ་དུས་གསུམ་སོགས། བསྟོད་གསོལ་ཙིནྟ་མ་ཎི་མཐར་ཆགས་བྱ། མཆོད་པ་བླ་མེད་ལུགས་ཀྱི་མཆོད་ཕྲེང་ཡིད་བཞིན་དབང་རྒྱལ་བྱ། བསྟོད་པ་དང་འདོད་གསོལ་ལ། བསྟོད་གསོལ་དབང་གི་ལྕགས་ཀྱུ་སྦྱར། འདི་སྐབས་བཤགས་པའང་མཁོ་བའི་ཡན་ལག་ཏུ་མཐོང་བས་བདེ་གཤེགས་སྤྱི་བཤགས་བྱ། བསྙེན་དམིགས་གཞུང་ལྟར་ལ་རྩ་གསུམ་བསྙེན་དམིགས་གང་འདོད་སྦྱར། ཚོགས་མཆོད་ལ། བྱིན་རླབས་སྤྱན་འདྲེན་བཞུགས་གསོལ་ཚབ་ཏུ་མཆོད་ཕྲེང་རྒྱས་འབྲིང་བསྡུས་གསུམ་གང་འདོད་མཐར་ཆགས་སུ་སྦྱར། ཕུད་མཆོད་ནི་རྒྱུད་ལུགས་ལྟར་ལ་མཚན་སྔགས་བསྒྱུར་བ་ཙམ་ནི་ཁྱད་པར་རོ། །བཤགས་པ་ནི་བརྗོད་མེད་དོན་བཤགས་ཚང་བར་བྱས་རྗེས་ཡིག་བརྒྱ་བཟླ། བསྒྲལ་བསྟབ་གཉིས་ནི་སྨད་ལས་རྒྱས་པར་སྦྱར་ཀྱང་རུང་ལ་གཞུང་དུ་བསྟན་པ་ཁོ་ནས་ཀྱང་ཆོག་གོ །བསྐང་བ་ནི་རྒྱུད་ལུགས་ལྟར་ལ། འགྲེས་བྱང་དུ། རིགས་རྣམས་ཀུན་གྱི་ཁྱབ་བདག་སྟོང་དབྱིངས་ཡུམ། །རྗེ་བཙུན་རིག་བྱེད་དབང་མོའི་ཐུགས་དམ་བསྐང་། ། ཞེས་པ་དང་། ཀུ་རུ་ཀུལླེའི་དམ་ཚིག་བླ་ན་མེད། ། ཅེས་བསྒྱུར། ཚོགས་ལ་རོལ་བ་གླུ་བྲོ་བསྟོད་པ་ལྷག་མ་བསྔོ་བ་རྣམས་རྒྱུད་ལུགས་ལྟར་བྱ། ཆད་བརྟན་ནི་གཤིན་རྗེའི་ཚེ་བདག་གི་ཆོ་གའི་ཟུར་དུ་འཁོད་པ་བཞིན་བྱ། བྲོ་མནན་རྒྱུད་ལུགས་ལྟར་བྱའོ། །རྗེས་ཆོག་གི་མཆོད་བསྟོད་རྒྱས་བསྡུས་གང་འདོད་མཐར། དངོས་གྲུབ་གསང་མཆོད་ནས་གསུངས་པའི་རྒྱལ་ཀུན་ཕྲིན་ལས༴ སོགས་མཐར་ཆགས་བརྗོད་མཐར་དངོས་གྲུབ་སྐུལ་བའི་སྔགས་བཟླ། བསྡུ་ལྡང་གཞན་ནས་ལེན་པའམ་གཞུང་གིས་བསྟན་པས་ཀྱང་ཆོག བསྔོ་སྨོན་བཟང་སྤྱོད་དང་། ཤིས་བརྗོད་བཀྲ་ཤིས་དོན་ཀུན་འགྲུབ་པའི་དབྱངས་སྙན་ལྟར་བྱའོ། །མདུན་བསྐྱེད་ནི་སྒྲུབ་ཐབས་བསྡུས་པ་ལྟར་སྦྱར། འདི་ནི་ཆོ་གའི་ཁོག་ཅུང་ཟད་རྒྱས་སུ་བཏང་བ་སྟེ། དེ་ལས་རྒྱས་པའམ་བསྡུས་པར་འདོད་ན། རྒྱལ་བའི་བཀའ་དང་མི་ཕམ་པའི་གསུང་ལས་བླངས་ཏེ་འབྱིན་འཇུག་གང་འོས་རང་བློས་དཔྱད་པས་སྦྱར་བར་བྱའོ། །རྒྱུན་གྱི་ཉམས་ལེན་ཤིན་ཏུ་བསྡུས་པ་འདོད་ན། མི་ཕམ་གསུང་གི་ལས་དཀྱིལ་གང་རུང་ལ། གསར་རྙིང་གང་གིའང་ཚོགས་མཆོད་ཀྱི་གོ་ཆོད་པའི་ཚོགས་བསྡུས་སྦྱར། ཚོགས་གྲངས་གསོག་འདོད་ན། དྲང་བའི་འགོར་བྱའོ། །བླ་མ་བརྒྱུད་རིམ་ནི། སྟོན་པ་ཐུབ་པའི་དབང་པོ། མཁའ་འགྲོ་རིག་བྱེད་དབང་མོ། རྒྱལ་དབང་པདྨ་རྒྱལ་པོ། ལོ་ཆེན་བཻ་རོ་ཙ་ན། རོང་ཟོམ་ཆོས་ཀྱི་བཟང་པོ། འཇམ་དབྱངས་མཁྱེན་བརྩེའི་དབང་པོ། ཀུན་གཟིགས་མི་ཕམ་རྒྱ་མཚོ། མཁན་ཆེན་ཀུན་བཟང་དཔལ་ལྡན། སྐྱབས་གཅིག་བླ་མ་བློ་གྲོས། དེས་བདག་ལ་གནང་། ཡང་ན་རྗེ་བཙུན་རིག་བྱེད་དབང་མོས་རྗེས་སུ་བཟུང་བ་མཁས་གྲུབ་མི་ཕམ་ནས་བདག་ལ་བརྒྱུད་ཅེས་སྨྲས་ཀྱང་རྫུན་རྟེན་ཅུང་ཟད་ཡོད།


  ༈ ཀུན་མཁྱེན་མི་ཕམ་པའི་རྩ་གསུམ་སྲུང་མ་ཡོངས་ཀྱི་གཙོ་བོ་ནི། བླ་མ་ཐུབ་བའི་དབང་པོ། ཡི་དམ་འཇམ་དཔལ་ཞི་དྲག མཁའ་འགྲོ་རིག་བྱེད་དབང་མོ། སྲུང་མ་སེང་ཆེན་རྒྱལ་པོ་ཡིན་སླད། རང་རེ་རྗེས་འཇུག་རྣམས་ཀྱིས་ཀྱང་དེ་ལྟར་བསྟེན་ན་བྱིན་རླབས་དང་དངོས་གྲུབ་མྱུར་ངེས་པས་དེ་ལུགས་མཛད་པར་ཞུ། དེ་ཡང་གཅིག་ཆོག་ནོར་བུའི་རྒྱལ་པོ་ནི་ཀུན་གཟིགས་མི་ཕམ་པ་ཉིད་རིགས་དང་དཀྱིལ་འཁོར་ཡོངས་ཀྱི་ཁྱབ་བདག་ཏུ་ངེས་ཕྱིར་དེ་ཁོ་ན་ལ་གསོལ་འདེབས་དང་བསྐྱེད་རྫོགས་ལ་བརྩོན་པར་བྱའོ། །

  ༄༅། །ཏི་སྒྲོའི་ཆོས་སྐོར་ལས། རིག་བྱེད་དབང་མོའི་སྒྲུབ་ཐབས་ཀྱི་བརྒྱུད་འདེབས་བདེ་ཆེན་ལམ་བཟང་བཞུགས།


  ༄༅། །བདེ་སྟོང་དབྱེར་མེད་དོན་གྱི་འོག་མིན་ནས། །ཆོས་སྐུ་ཀུན་ཏུ་བཟང་པོར་གསོལ་བ་འདེབས། །ཁྲེགས་ཆོད་ཐོད་རྒལ་མན་ངག་ཉེ་ལམ་གྱིས། །སྣང་བཞི་མཐའ་རུ་ཕྱིན་པར་བྱིན་གྱིས་རློབས། །རང་སྣང་བརྡལ་ཁྱབ་རྟགས་ཀྱི་འོག་མིན་ནས། །ལོངས་སྐུ་རྡོ་རྗེ་འཆང་ལ་གསོལ་བ་འདེབས། །ཐབས་གྲོལ་བདེ་བ་ཆེན་པོའི་གསང་ལམ་གྱིས། །ཁ་སྦྱོར་བདུན་ལྡན་མངོན་དུ་འགྱུར་བར་ཤོག །ཏི་སྒྲོ་མཁའ་འགྲོ་འདུ་བའི་ཚོགས་ཁང་ནས། །སྤྲུལ་སྐུ་མཚོ་སྐྱེས་རྡོ་རྗེར་གསོལ་བ་འདེབས། ། བསྐྱེད་རིམ་གསལ་དག་བརྟན་པའི་ཏིང་འཛིན་གྱིས། །སྣང་བ་ལྷ་རུ་སྨིན་པར་བྱིན་གྱིས་རློབས། །མ་ངེས་གནས་ཡུལ་དུར་ཁྲོད་ཞིང་ཁམས་ནས། ། ཌཱཀྐི་རིག་བྱེད་དབང་མོར་གསོལ་བ་འདེབས། །ཐབས་ཤེས་ཨུཏྤལ་མདའ་གཞུའི་འཕྲུལ་འཁོར་གྱིས། །སྣང་སེམས་དབང་དུ་འདུ་བར་བྱིན་གྱིས་རློབས། །གསང་ཆེན་འོད་སྐུར་གྲོལ ་བའི་དབེན་ཁྲོད་ནས། །རིག་འཛིན་མཁའ་འགྲོའི་ཚོགས་ལ་གསོལ་བ་འདེབས། །ཐོས་བསམ་བསྒོམ་པས་རང་གི་རྒྱུད་གྲོལ་ནས། །འཆད་རྩོད་རྩོམ་པས་གཞན་དོན་འགྲུབ་པར་མཛོད། །དེ་ལྟར་གསོལ་བ་བཏབ་པའི་བྱིན་རླབས་ཀྱིས། ། སྔགས་སྐྱེས་ཌཱཀྐིའི་རྟེན་འབྲེལ་ལ་བརྟེན་ཏེ། །ཞིང་སྐྱེས་ཌཱཀྐིའི་འདུ་བ་མངོན་སུམ་མཐོང་། །ལྷན་སྐྱེས་ཌཱཀྐིའི་དེ་ཉིད་མངོན་འགྱུར་ཤོག །


  ཅེས་པ་འདི་ཉིད་སྲོད་ཐུན་གྱི་མཐའ་ལ་ཡིད་ངོར་ཤར་བ་ཉེ་འཁོར་ན་གནས་པའི་སྤྲུལ་བའི་སྐུ་མཆོག་ཨུ་པོ་ལ་བརྡའ་སྦྱར་ཏེ་ཡི་གེ་པ་བྱེད་དུ་བཅུག་ནས་ངག་དབང་བློ་གྲོས་མཚུངས་མེད་པས་སྨྲས་པ་མངྒ་ལཾ། རབ་བྱུང་བཅུ་བདུན་པའི་ཆུ་སྤྲེལ་ཟླ་བ་བཅུ་པའི་ཚེས་ཉེར་དགུ་ལའོ།། །།


  ༈ ཏི་སྒྲོའི་ཆོས་སྐོར་ལས། རིག་བྱེད་དབང་མོའི་སྒྲུབ་ཐབས།


  ༄༅། །ན་མོ་གུ་རུ་དེ་ཝ་ཌཱཀྐི་ཡེ། རང་བྱུང་པདྨ་རྒྱལ་པོ་ངས། །རྒྱུད་ལུང་མན་ངག་སྙིང་པོའི་བཅུད། ། བསྐྱེད་རྫོགས་རྫོགས་ཆེན་ཆོས་ཀྱི་སྐོར། །ཤིན་ཏུ་བསྡུས་པའི་ཏི་ལ་ཀ །བཀྲ་ཤིས་དུང་གི་གཟུགས་འཆང་བའི། །རྡོ་སྒྲོམ་ཟུང་གི་དཀྱིལ་དུ་སྦས། །མཚོ་རྒྱལ་ཁྱོད་ཀྱི་ལ ག་ཏུ་གཏད། །ཕྱིས་འབྱུང་དུས་ཀྱི་ཐ་མ་ལ། ། ཁོ་བོའི་སྙིང་གི་བུ་མཆོག་གང་། །ཏི་སྒྲོ་མཁའ་འགྲོའི་འདུ་གནས་དང་། །མཆིམས་ཕུ་རིག་འཛིན་བཞུགས་གནས་སུ། །བརྟུལ་ཞུགས་སྤྱོད་པས་ཐོན་སྐབས་སུ། །མ་འཛོལ་ལག་ཏུ་འཕྲོད་པར་གྱིས། །ས་མ་ཡ། དེ་ལ་འདིར་ཏི་སྒྲོའི་ཆོས་སྐོར་གྱི་སྒོ་འབྱེད་རིག་བྱེད་དབང་མོའི་སྒྲུབ་ཐབས་ལ། དང་པོ། སྐྱབས་འགྲོ་སེམས་བསྐྱེད་ནི། ན་མོ། འདི་ནས་བྱང་ཆུབ་སྙིང་པོར་མཆིས་ཀྱི་བར། །


  འབུམ་ཕྲག་མཁའ་འགྲོའི་ཚོགས་ལ་སྐྱབས་སུ་མཆི། །སྡུག་བསྔལ་རྒྱ་མཚོར་བྱིང་བའི་འགྲོ་ཚོགས་ཀུན། །གཏན་བདེའི་ས་ལ་འགོད་པར་སེམས་བསྐྱེད་དོ། ། བགེགས་བསལ་སྲུང་འཁོར་བསྒོམ་པ་ནི། ཧྲཱིཿ གང་སྣང་བདེ་སྟོང་ཡེ་ཤེས་རོལ་པ་ལ། །མ་དག་བགེགས་ཞེས་བྱ་བའི་མིང་ཡང་མེད། ། སྣང་སྲིད་འོད་དམར་ཀློང་དུ་བཞུས་པ་ཡིས། །བདེ་ཆེན་འཕོ་མེད་ཀློང་དུ་མཚམས་གཅད་དོ། ། བྱིན་དབབ་ནི། ཧྲཱིཿ གནས་ཡུལ་དུར་ཁྲོད་དག་པའི་ཞིང་ཁམས་ནས། །རྡུལ་སྙེད་མཁའ་འགྲོའི་འདུ་བ་དབྱིངས་ནས་བཞེངས། །སྐལ་ལྡན་ལུས་ངག་ཡིད་ཀྱི་སྣང་ཆ་ཀུན། །བདེ་སྟོང་དབྱེར་མེད་མཆོག་གི་བྱིན་ཕོབ་ཅིག །ཨོཾ་ཀུ་རུ་ཀུལླེ་ས་པ་རཱི་ཝ་ར་ཨ་ཝེ་ཤ་ཡ་ཛ་ཛཿ ཕེཾ་ཕེཾ་ཏི ཥྛ་ལྷན། མཆོད་རྫས་བྱིན་བརླབ་ནི། ཧྲཱིཿ དབང་ཤེས་ཡུལ་གྱིས་བསྡུས་པའི་ཆོས་སོ་ཅོག །འཁོར་འདས་མཉམ་ཉིད་ཀུན་བཟང་མཆོད་པའི་སྤྲིན། །མུ་མེད་སྲིད་ཞིའི་ཁྱོན་ཀུན་ཡོངས་ཁྱབ་པ། །མཆོད་ཡུལ་ལྷ་རྣམས་མཉེས་པའི་དཔྱིད་དུ་གྱུར། །བཛྲ་སྥ་ར་ཎ་ཁཾ། དངོས་གཞི་ལྷ་བསྐྱེད་ནི༑ ཨ། ཆོས་ཀུན་འོད་གསལ་ཀ་དག་ངང་ཉིད་ལས། །རང་སྣང་རྣམ་དག་བདེ་ཆེན་ཌཱ ཀྐིའི་དལ། །རང་རིག་ཧྲཱིཿཡིག་དམར་གསལ་ལམ་མེ་བ༑ ༑འོད་འཕྲོས་དོན་གཉིས་བྱས་ནས་ཚུར་འདུས་པ། །རྒྱལ་ཀུན་སོ་སོར་རྟོགས་པའི་ཡེ་ཤེས་སྐུ། །བཅོམ་ལྡན་རིག་བྱེད་དབང་མོ་ལོངས་སྐུའི་ཆས། །ཞལ་གཅིག་ཕྱག་གཉིས་ཨུཏྤ ལ་མདའ་གཞུ་འགེངས། ། ཞབས་གཉིས་བརྐྱང་བསྐུམ་པད་ཉིའི་གདན་ལ་རོལ། །འཁོར་དུ་ཞིང་སྔགས་ལྷན་སྐྱེས་ཌཱཀྐིའི་ཚོགས། །ཉི་ཟེར་རྡུལ་ལྟར་རང་སྣང་རྒྱན་དུ་ཤར། ། སྤྱན་འདྲེན་ནི། ཧྲཱིཿ བདེ་ཆེན་དབང་གི་ཕོ་བྲང་འོད་འབར་ནས། ། རྡུལ་སྙེད་མཁའ་འགྲོ་གཙོ་དང་འཁོར་ཚོགས་བཅས། །དབང་གི་ལས་རྣམས་བདེ་བླག་བསྒྲུབ་ཕྱིར་དུ། །མ་ཐོགས་ཐུགས་རྗེའི་སྟོབས་ཀྱིས་གནས་འདིར་གཤེགས། །བཛྲ་ས་མ་ཡཱ་ཛཿ བཞུགས་སུ་གསོལ་བ་ནི། ཧྲཱིཿ


  དབྱིངས་ལས་རང་ཤར་ཡེ་ཤེས་ལྷ་ཡི་ཚོགས། །ཏིང་འཛིན་རྩེ་གཅིག་སྒྲུབ་པའི་དམ་ཚིག་པར། །ཇི་ལྟར་ཆུ་ལ་ཆུ་བཞག་ཇི་བཞིན་དུ། ། དབྱེར་མེད་རོ་གཅིག་བརྟན་པར་བཞུགས་སུ་གསོལ། །ཏིཥྛ་ལྷན། མཆོད་པ་འབུལ་བ་ནི། ཧྲཱིཿ མཁའ་དབྱིངས་ཀུན་ཁྱབ་ཀུན་བཟང་མཆོད་པའི་སྤྲིན། ། ཆོས་ཉིད་ལ་ནི་ཆོས་ཉིད་ཐིམ་པ་དང་། །ལྷ་ལ་ལྷ་ཐིམ་ངང་དུ་འབུལ་ལགས་ན། །འཁོར་འདས་དབང་དུ་འདུ་བའི་དངོས་གྲུབ་སྩོལ། །མ་ཧཱ་པཱུ་ཙ་ཁཱ་ཧི། བསྟོད་པ་ནི། ཧྲཱིཿ སོར་རྟོགས་ཡེ་ཤེས་མཛེས་སྡུག་ལང་ཚོར་འཕོས། །འཇམ་མཉེན་པདྨའི་མདའ་ཡིས་སྲིད་གསུམ་འབིགས། །


  ཆགས་པའི་ཟོལ་གྱིས་ཆགས་ཅན་བདེ་བར་ཁྲིད། །འཕགས་བཞིའི་བསྐྱེད་ཡུམ་རིག་བྱེད་དབང་མོར་བསྟོད། ། བཟླས་པ་བྱ་བ་ནི། ཐུགས་ཀར་ཉི་སྟེང་ཧྲཱིཿ ལ་སྔགས་ཀྱིས་བསྐོར། །འོད་འཕྲོས་འཕགས་མཆོད་འགྲོ་ཀུན་སྒྲིབ་གཉིས་སྦྱངས། །ཐམས་ཅད་བདེ་སྟོང་འོད་དམར་ཀློང་དུ་ཞུ། ། རང་ལ་ཐིམ་པས་མཆོག་ཐུན་དངོས་གྲུབ་ཐོབ། །ཨོཾ་ཀུ་རུ་ཀུལླེ་ཧྲཱིཿསྭཱ་ཧཱ། བརྒྱ་སྟོང་ཁྲི་འབུམ་བཟླས་པ་ཡིས། །དབང་གི་ལས་རྣམས་ཀུན་འགྲུབ་ཅིང་། །སྐུ་བཞི་ཐོབ་བོ་ས་མ་ཡ། ། ཚོགས་བྱིན་བརླབ་ནི། ཧྲཱིཿ ཨེ་ཡིག་སྟོང་ཆེན་དབྱིངས་ཀྱི་ཀ་པ་ལཱར། །ཝཾ་ཡིག་འཁོར་འདས་ཆོས་ཀུན་ཚོགས་སུ་བཤམས། །བདེ་ཆེན་འཕོ་འགྱུར་མེད་པར་བྱིན་གྱིས་བརླབས། །མཆོད་ཡུལ་ལྷ་རྣམས་དགྱེས་པའི་སྤྲིན་དུ་གྱུར། ། ནམ་མཁའ་མཛོད་སྔགས། ཚོགས་མཆོད་ནི། ཧྲཱིཿ ཕྱི་ལྟར་བཟའ་བཅའ་བཏུང་བ་དམ་ཚིག་རྫས། །ནང་ལྟར་ཁ་སྦྱོར་བདེ་སྟོང་གླུ་གར་དང་། ། གསང་བ་རིག་སྟོང་རྫོགས་པ་ཆེན་པོ་ཡི། །ཚོགས་མཆོད་འབུལ་ལོ་ཐུགས་དམ་སྐོང་གྱུར་ཅིག །ག་ཎ་ཙཀྲ་པཱུ་ཙ་ཁཱ་ཧི། དགེ་བསྔོ་ནི། དགེ་བ་འདིས་མཚོན་དུས་གསུམ་ལེགས་བྱས་མཐུས། །བདེན་གཉིས་དབྱེར་མེད་ལྷན་སྐྱེས་ཌཱཀྐི་ནཱིའི། །གོ་འཕང་ཚེ་འདི་ཉིད་ལ་མངོན་གྱུར་ནས། ། ཕྲིན་ལས་རྣམ་བཞིས་འགྲོ་ཀུན་འདྲེན་པར་ཤོག ། བཀྲ་ཤིས་བརྗོད་པ་ནི། ཧོ། རྣམ་ཐར་གསུམ་ལྡན་རྡོ་རྗེ་བཙུན་མོའི་མཁར། །གཉིས་སྣང་རྟོག་པའི་རྒྱུ་བ་མཐའ་དག་ཤི །གསང་གསུམ་རྟག་ཁྱབ་ལྷུན་གྲུབ་རོལ་པ་ཡི། ། དགེ་ལེགས་སྣང་བས་ས་གསུམ་ཁྱབ་པར་ཤོག ། ཅེས་སོགས་མཐའ་རྒྱས་སུ་བྱའོ། །རྡོ་སྒྲོམ་དུང་གི་དབྱིབས་ཅན་གྱི་ནང་བཅུད་དངོས་སུ་འདོན་པའི་དུས་ལ་བབ་པ་མིན་ཡང་། གཏེར་ཕུད་འདི་ཙམ་སྤེལ་ནའང་བསྟན་འཛིན་དུ་མའི་ཐུགས་བཞེད་བདེ་བླག་ཏུ་འགྲུབ་ཅིང་རྒྱལ་ཁམས་ཡོངས་ལ་བདེ་སྐྱིད་ཀྱི་སྣང་བ་རྒྱ་ཆེར་རྒྱས་པ་སོགས་དགོས་པ་དུ་མ་མཐོང་ནས་ཨ་བྷྱ་ལཀྵཾ་ཀ་རས་གཏེར་མིན་བརྩམས་མིན་དུ་བྲིས་པ་དགེ།


  ༄༅། །ཡེ་ཤེས་མཚོ་རྒྱལ་གྱི་སྒྲུབ་ཐབས་ཡིད་བཞིན་ནོར་བུ་བཞུགསཿ

  ༄༅། །མཁའ་འགྲོའི་སྒྲུབ་ཐབས་ཡིད་བཞིན་ནོར་བུ་ལསཿ དབང་བསྐུར་བྱིན་རླབས་ཀྱི་རིམ་པ་དངོས་གྲུབ་ཆར་འབེབས་ཞེས་བྱ་བཿ


  ༄༅། །ན་མོ་གུ་རུ་རཏྣ་ཛྙཱ་ན་ཌཱཀྐི་ཡེཿ གནས་དུས་ཕུན་སུམ་ཚོགས་པ་རུཿ བྱིན་རླབས་ལྡན་པའི་བླ་མ་ཡིསཿ དད་ལྡན་སློབ་མར་དབང་བསྐུར་ནིཿ མཚམས་བཅད་ཆོས་བཤད་མཎྜལ་ཕུལཿ སློབ་མས་གསོལ་བ་འདི་ལྟར་གདབཿ དཀྱིལ་འཁོར་རྒྱ་མཚོའི་སྤྲོ་བསྡུའི་དཔྱིདཿ མཁའ་འགྲོའི་དབང་ཕྱུག་ཧེ་རུ་ཀཿ བླ་མ་རྡོ་རྗེ་འཛིན་པ་ཀྱེཿ བདག་ལ་དབང་བསྐུར་བྱིན་རླབས་སྩོལཿ ཞེས་པས་གསོལ་བཏབ་ལན་སྦྱིན་པཿ ཚུར་ཤོག་སྐལ་ལྡན་སྙིང་གི་བུཿ མཁའ་འགྲོ་ཡིད་བཞིན་ནོར་བུ་ཡིཿ སྤྲོས་མེད་དབང་བསྐུར་བྱིན་རླབས་རྣམསཿ མ་ལུས་ཁྱོད་ལ་སྦྱིན་པར་བྱཿ སྐྱབས་སེམས་གཞུང་བཞིན་རྗེས་ཟློས་མཐརཿ དམ་ཚིག་ཁས་བླང་འདི་ལྟར་བྱཿ འདི་ནས་བྱང་ཆུབ་སྙིང་པོའི་བརཿ བླ་མ་སྐྱབས་ཀྱི་མཆོག་ཏུ་ཟུངཿ་ལྷ་བསྒོམ་སྔགས་བཟླ་ཏིང་འཛིན་གསལཿ རྟག་ཏུ་གཞན་དོན་འབའ་ཞིག་བྱཿ དེ་ལྟར་ལན་གསུམ་བརྗོད་པའི་མཐརཿ སློབ་མ་ལྷར་གསལ་བྱིན་དབབ་བྱཿ དེ་ནས་དངོས་གཞིའི་དབང་བསྐུར་བཿ བླ་མའི་དཔྲལ་བའི་ཨོཾ་ལས་རང་འདྲའི་སྐུ་གཉིས་པ་ཚོན་གང་བ་ཞིག་འཕྲོསཿ སློབ་མའི་དཔྲལ་བར་ཐིམཿ སྐུ་ཡི་དབང་ཐོབཿ སྣང་སྲིད་དག་པ་རབ་འབྱམས་ལྷའི་དཀྱིལ་འཁོར་སྒོམ་པ་ལ་དབངཿ་བསྐྱེད་པ་མ་ཧཱ་ཡོ་གའི་དབང་དང་བྱིན་རླབས་མ་ལུས་པ་ཐོབ་པར་མོས་ལཿ ཧྲཱིཿ ཕུང་ཁམས་སྐྱེ་མཆེད་སྣང་བ་ཀུནཿ སྣང་སྟོང་སྐུ་ཡི་དཀྱིལ་འཁོར་དགཿ ཐ་མལ་སྣང་ཤེས་དབྱིངས་སུ་གྲོལཿ ཕྱག་རྒྱ་སྐུ་ཡི་དབང་བསྐུར་རོཿ རྩ་སྔགས་མཐརཿ ཀཱ་ཡ་ཨ་བྷི་ཥི ཉྩ་ཨོཾཿ བླ་མའི་མགྲིན་པའི་ཨཱཿལས་སྔགས་ཀྱི་ཕྲེང་བ་པདྨ་རཱ་གའི་མདོག་ལྟར་འཚེར་བ་འཕྲོསཿ སློབ་མའི་མགྲིན་པར་ཐིམཿ གསུང་གི་དབང་ཐོབཿ སྒྲ་ཚིག་བརྗོད་བྲལ་སྔགས་ཀྱི་བཟླས་པ་ལ་དབངཿ་ལུང་ཨ་ནུ་ཡོ་གའི་དབང་དང་བྱིན་རླབས་མ་ལུས་པ་ཐོབ་པར་མོས་ལཿ ཧྲཱིཿ ཟིན་དང་མ་ཟིན་སྒྲ་སྐད་ཀུནཿ གྲག་སྟོང་ཡི་གེ་འཁོར་ལོར་རྫོགསཿ མ་དག་རླུང་སེམས་རྒྱུ་བ་ཟདཿ བརྗོད་མེད་གསུང་གི་དབང་བསྐུར་རོཿ རྩ་སྔགས་མཐརཿ ཝཱཀྐ་ཨ་བྷི་ཥིཉྩ་ཧཱུྃ་ཨཱཿ བླ་མའི་ཐུགས་ཀའི་ཧཱུྃ་ལས་ཡེ་ཤེས་རླུང་གི་རང་བཞིན་ཅན་གྱི་རྡོ་རྗེ་སྔོན་པོ་ནས་འབྲུ་ཙམ་འཕྲོསཿ སློབ་མའི་རྩ་གསུམ་འཁོར་ལོ་བཞི་ཡི་མས་སྣེའི་གཏུམ་མོ་ཨ་ཤད་ལ་ཕོག་པས་དྲག་ཏུ་མཆེདཿ སྤྱི་བོའི་ཧཾ་ཡིག་ཞུ་བའི་བདུད་རྩིའི་རྒྱུན་གྱིས་རྩ་གནས་ཀུན་གངཿ་དགའ་བ་བཞིའི་ཡེ་ཤེས་རྒྱུད་ལ་སྐྱེསཿ འཁྲུལ་མེད་ཐུགས་ཀྱི་ཡེ་ཤེས་བསྒོམ་པ་ལ་དབངཿ རྫོགས་པ་ཆེན་པོ་ཨ་ཏི་ཡོ་གའི་དབང་དང་དངོས་གྲུབ་མ་ལུས་པ་ཐོབ་པར་མོས་ལཿ ཧྲཱིཿ ཇི་སྙེད་རྣམ་པར་རྟོག་པའི་ཚོགསཿ དགའ་བ་བཞི་ཡི་ཕྱག་རྒྱར་རྫོགསཿ དྲན་པ་རང་གྲོལ་གཉུག་མའི་སེམསཿ ཡེ་ཤེས་ཐུགས་ཀྱི་དབང་བསྐུར་རོཿ རྩ་སྔགས་མཐརཿ ཙིཏྟ་ཨ་བྷི་ཥིཉྩ་ཧཱུྃཿ མཎྜལ་འབུལ་ཞིང་ཤིས་བརྗོད་བྱཿ དགེ་བ་བྱང་ཆུབ་མཆོག་ཏུ་བསྔོཿ མཁའ་འགྲོའི་སྒྲུབ་ཐབས་དཔག་མེད་ཀྱིཿ མཐར་ཐུག་ཡང་ཟབ་ནོར་བུ་འདིཿ པདྨས་ཕྱི་རབས་བསྟན་འགྲོའི་ཆེདཿ སྐལ་ལྡན་བུ་ལ་གཏད་རྒྱ་བྱསཿ ས་མ་ཡཱཿ རྒྱ་རྒྱ་རྒྱཿ བརྡ་ཐིམཿ ཞེས་རྒྱལ་པོ་ལྟ་བུའི་གཏེར་གནས་གཉན་པོ་གཡུ་རྩེའི་མཚོ་འགྲམ་ནས་བཏོན་པའི་རྡོ་སྒྲོམ་ཡིད་བཞིན་ནོར་བུའི་ནང་བཅུད་ཀྱི་དོན་བཞིན་ཁོ་མོ་སྔགས་སྐྱེས་དབྱངས་ཅན་བཞད་པའི་ལྷ་མོས་དག་པར་ཕབ་པ་དགེ་ལེགས་སུ་གྱུར་ཅིག།


  ༈ མཚོ་རྒྱལ་གྱི་སྒྲུབ་ཐབས་དང་དབང་བསྐུར་ཚོགས་མཆོད་བཅས་རྡོ་སྒྲོམ་ཡིད་བཞིན་ནོར་བུ་ལས་དག་པར་འབེབས་པ་པོ་དགོས་དབང་གིས་ངག་དབང་བཞད་པའི་ལྷ་མོར་ཞལ་འཕངས་ཀྱང་། དོན་དུ་རྗེ་ཉིད་ཡིན་པར་དྲུང་ཡིག་པའི་གསུང་ལས་དངོས་སུ་ཐོས་སོ།། མཆན།


  ༄༅། །མགོན་པོ་ཚོགས་བདག་གི་ཚོགས་བསྡུས་བཞུགས་སོ། །


  སྤྱན་རས་གཟིགས་དབང་ཐུགས་རྗེའི་སྒྱུ་འཕྲུལ་ལས། །བདུད་འདུལ་མཉམ་པ་ཉིད་ཀྱི་སྐུར་བཞེངས་པ། །དཔལ་ཆེན་ནག་པོ་ཆེན་པོ་འཁོར་བཅས་ལ། །ཚོགས་མཆོད་འབུལ་ལོ་ལས་བཞི་ལྷུན་གྲུབ་མཛོད། །ཨོཾ་ཤྲཱི་མ་ཧཱ་ཀ་ལ་ཧཱུྃ་ཕཊ། གྷ་ཎ་ཙཀྲ་ཁཱ་ཧཱི། དཔལ་ནག་པོ་ཆེན་པོ་འཁོར་བཅས་སྤྲིན་ལྟར་འདུ་བའི་སྒྲུབ་ཁང་བདུད་ལས་རྣམ་རྒྱལ་གླིང་དུ། ངག་དབང་བློ་གྲོས་མཚུངས་མེད་པས་ཐོལ་བྱུང་དུ་བྲིས་པའོ།།


  ༈ ཚོགས་བདག་གསོལ་བསྡུས།


  ཧཱུྃ༑ སྤྱན་རས་གཟིགས་དབང་ཐུགས་རྗེའི་སྒྱུ་འཕྲུལ་གར། །བདུད་དང་དམ་སྲི་འདུལ་བའི་གཤེད་པོ་ཆེ། །ཚོགས་བདག་མ་ཧཱ་ཀ་ལ་འཁོར་བཅས་ལ། །གསོལ་ལོ་མཆོད་དོ་གང་བསམ་མྱུར་འགྲུབ་མཛོད། །བླ་མ་ཨ་འཇམ་གྱི་ངོར་ཨ་བྷྱས་སོ།།


  ངྷཱིཿ དཔལ་ལྡན་སྔགས་སྲུང་རྒྱལ་མོའི་ཐུགས་དམ་རྒྱུད་སྐུལ་བཞུགས།


  ངྷཱིཿ ཆོས་དབྱིངས་མཐའ་བྲལ་ཀུན་ཏུ་བཟང་མོ་ཉིད། །རང་སྣ ང་ཡུམ་ཆེན་ལྔ་ཡི་ཕྱ ག་རྒྱར་ཤར། །སྣ་ཚོགས་འགྲོ་ངོར་སྤྲུལ་པའི་སྐུར་སྣང་བ། །སྔགས་སྲུང་དབྱིངས་ཀྱི་རྗེ་མོ་དགོངས་སུ་གསོལ། །ཡེ་ཐོག་དང་པོའི་གཞི་སྣ ང་མངོན་གྱུར་ཚེ། །གང་གིས་གཞོན་ནུ་བུམ་སྐུའི་རྒྱལ་ཐབས་ཆེར། །ཁྱད་ཆོས་དྲུག་གི་ཚུལ་གྱིས་དབང་བསྒྱུར་ཏེ། །ཟག་ཟད་ཡོན་ཏན་མཛོད་ལ་མངའ་བརྙེས་ཕྱིར། །རྙོག་བྲལ་རྫིང་བུའི་ངོས་ལ་ཟླ་གཟུགས་བཞིན། །མཁའ་མཉམ་འགྲོ་ལ་སྨན་པའི་ཕྲིན་ལས་རྒྱུན། ། ཆད་མེད་སྣང་བ་རྟེན་འབྲེལ་ཆོས་ཉིད་གཤིས། །དེ་སླད་ཆེད་དུ་ཞུ་སྐུལ་དགོས་མིན་མོད། ། འོན་ཀྱང་འདོད་འབྱུང་ནོར་བུའི་རྒྱལ་པོ་ལ། །


  གསོལ་བཏབ་སྨོན་འབྲས་ངང་གིས་འབྱུང་བ་ལྟར། །དམ་ཚིག་རྣ མ་པར་དག་པའི་སྐྱེ་བོ་ཡིས། །གང་བཅོལ་ལས་ཀུན་སྒྲུབ་པ་བསླུ་མེད་པས། །ལུས་ཟུངས་མ་སྨིན་བུ་སྡུག་གཞོན་ནུ་ཡིས། །མ་བྱ མས་མགོན་དུ་འབོད་པ་དཔེར་བྱ ས་ཏེ། །དད་སྐྱོས་བསྐྲུན་པའི་མཆི་མས་མིག་བརླ ན་བཞིན། །གདུང་བའི་སྙན་གསན་གསོལ་བ་མཁྱེན་པར་མཛོད། ། འཇིགས་རུང་འཁོར་བའི་བཙོན་ཁང་ཉམ་ང་རུ། །ལས་ཉོན་ལྕགས་སྒྲོག་ཞགས་པས་དམ་པོར་འཁྱུད། །བཟོད་དཀའ་སྡུག་བསྔ ལ་མཚོན་གྱི་རྩེར་འཕྱན་པའི། །ཉམ་ཐག་འགྲོ་ཚོགས་ཡལ་བར་འ དོར་ཕོད་དམ། ། སྙིགས་ལྔ འི་རྒུད་པའི་མུན་པ་ལྷ ག་པར་བདོ། །ནད་མུག་འཁྲུག་རྩོད་ཐོག་སེར་དྲག་པོའི་མདའ། །ཕན་དང་བདེ་བའི་འདབ་སྟོང་སྐྱེད་ཚལ་གྱི༑ ༑སྲོག་གི་གཤེད་དུ་ལྷ གས་པ་གཟིགས་སམ་ཀྱེ། །རྒྱ ལ་བསྟན་ཉིན་བྱེད་ནུབ་རིའི་ཕྲག་པར་ཡིབ། །སྣོད་བཅུད་ཀུན་གྱི་ཕུན་ཚོགས་ལང་ཚོ་ཉམས། །ཐར་འདོད་སྐྱེ་བོ ་བདུད་སྡེས་མནར་སྐ བས་འདིར། ། བརྩེ་ལྡན་མ་ཁྱོད་བཏང་སྙོམས་བཞུགས་བཟོད་དམ། །གནའ་ཞིག་མཐོ་རིས་མི་ཡི་གནས་མཆོག་ཅེས། །མིང་གི་ཅོད་པན་འཆང་བའི་ཡུལ་ཁམས་འདིར། །དེང་དུས་ལྷ་མིན་ཕོ་ཉའི་དཔུང་ཚོགས་ཀྱིས། །དམྱལ་ཁམས་གནས་སུ་བསྒྱུར་བ་མཁྱེན་ནམ་ཅི། །རྣམ་འདྲེན་བཞི་པ་ཟ ས་གཙང་སྲ ས་པོ་ཡིས། །རྣམ་གསུམ་ཆོས་འཁོར་རབ་སྙན་གཏམ་གྱི་དབྱངས། །རྣམ་མང་འཁོར་གྱི་སྒྲ་འཛིན་བཅུད་གྱུར་ཚེ། །རྣམ་དག ་འཕགས་ལམ་ཐོབ་པའི་སྐལ་ལྡན་ཡང་། །དེང་སང་བསྟན་འཛིན་སྐྱེ་བོ་བྲ ན་དུ་བཀོལ། །ཆོས་བཞིན་བསྒྲུབས་ན་སྲོག་ལ་རྒོལ་སྐ བས་འདིར། ། སྡེ་གསུམ་སྲུང་མ་དྲག་པོའི་སྐུར་བཞེངས་ལ། །བསྟན་དགྲ་འདུལ་ཞིང་བསྟན་འཛིན་སྐྱོང་བར་མཛོད། །སྔོན་བྱ ས་ལས་ཀྱིས་བསྐྱེད་པའི་བདེ་འབྱོར་ལ། །བག་ཡངས་སྤྱོད་པ་ཉེས་མེད་སྐྱོ་བོའི་ཚོགས། །མི་བཟོད་ཕྲག་དོག་དྲག་པོའི་ཟུག་རྔུ་ཡིས། །གཞི་མེད་རྫུན་ལྷང་འདེབས་དང་ཆབས་ཅིག་ཏུ། །གསོད་གཅོད་རྡུང་དམོད་བྱེད་སོགས་ཁོ་རང་གི ། བསམ་སྦྱོར་ངན་པའི་ཚུལ་ལ ་དཔེ་ལོངས་ལ། །གཙོ་བོའི་སྲོག་ཕྲོགས་འཁོར་གྱི་བློ་སེམས་སྒྱུར། །གོང་མས་མ ནར་ཞིང་འོག་མས་སུན་ཕྱུང་སྟེ༑ ༑བསམ་ཚད་གཅིག་ཀྱང་མཐའ་རུ་འཁྱོལ་མིན་པར། །ཆབ་སྲིད་ལོ་ཏོག་སེར་བས་བཅོམ་པ་བཞིན། །ལོ་དང་ཟླ་བའི་ཡུན་ལ་མི་འགྱང་བར། །སྐད་ཅིག་ཉིད་ལ་རྡུལ་དུ་བརླག་པར་མཛོད། །བསྟན་དང་འགྲོ་ཀུན་དཔལ་ལ་ཟུར་ཟ་བའི། །ནང་གྲོས་བྱས་ཚད་ནང་དབྱེན་རྒྱུར་གྱུར་ཏེ༑ ༑ནང་འཁྲུག ་མཚོན་ཆ ་དྲག་པོའི་འཕྲུལ་འཁོར་གྱིས། །རང་སྲོག་རང་གིས་གཅོད་པ་ཉིད་དུ་མཛོད། །རྒྱལ་བསྟན་སྤྱི་དང་ནང་རྒྱུད་སྡེ་གསུམ་གྱི། །བསྟན་པའི་རྒྱལ་མཚན་ཕྱོགས་བཅུར་བསྒྲེང་བ་དང་། ། གང་ལ་སྡང་སེམས་འཆང་བ་དགྲ་བགེགས་ཀྱི། །སྙིང་གི་ཟུངས་ཁྲག་སྲུང་མའི་རྔམ་ཟས་མཛོད། །ལུང་རྟོགས་བསྟན་པའི་བདུད་རྩི་ཡིད་ལ་སིམ། །བསྡུ་དངོས་བཞི་ཡིས་སློབ་ཚོགས་སྐྱོང་མཁས་པའི། །བཤེས་གཉེན་དམ་པའི་མཛད་ཕྲིན་སྙན་གྲགས་རྣམས། །ཡར་ངོའི་ཟླ་བའི་མཆེད་དུ་སྐྱེད་བསྲིང་མཛོད། །མཚན་ཉིད་གཞུང་དང་རྡོ་རྗེ་ཐེག་པའི་ལམ། །ཐུགས་ཀྱི་དཔལ་བེ འུའི་ལྟོ་བར་ཡོངས་སུ་སྦྲུམ། །ལྷར་བཅས་འགྲོ་བའི་མཆོད་གནས་སྡེ་གཉིས་པོས། །ནོར་འཛིན་ཁྱོན་ཀུན་བྱུར་བུར་གང་བར་མཛོད། །རི་བྲག་ཤིང་ལས་འགྲོ་བློ་དང་འཚམས་པའི། ། སྣ་ཚོགས་ཆོས་སྒྲས་གདུལ་བྱ་ཐར་ལམ་བཀོད། །གནས་ཡུལ་ཀུན་ན་བཞུགས་ཚད་ཆོས་ཆར་གྱིས། །ཕྱོགས་ཀྱི་འཁོར་ལོའི་ཁྱོན་ཀུན་གཏམས་པར་མཛོད། །སྔོན་ཆད་མཁས་གྲུབ་སར་བཞུགས་དུ་མ་ཡིས། ། ཕྱི་རབས་སྐལ་བཟང་དཔལ་དུ་ལེགས་བསྐྲུན་པའི། །གླེགས་བམ་ཚོགས་ལ་འབྱུང་བཞིའི་གནོད་པ་དང་། །མི་དང་མི་མིན་ཉེར་འཚེ་ཞི་བར་མཛོད། །དབུ་ཕར་འདུལ་མངོན་ཚད་མའི་ལེགས་བཤད་ཚོགས། ། རྒྱུད་སྡེ་བཞི་དང་རིག་གཞུང་རྒྱ་མཚོ་ལ། །ཤེས་བརྩོན་ལྡན་པས་ཐོས་བསམ་བྱེད་སྐབས་སུ། །མ་རྟོགས་ལོག་རྟོག་ཐེ་ཚོམ་ཁྱོད་ཀྱིས་སོལ། ། རང་དོན་ཐོས་བསམ་སྒོམ་པ་མཐར་འཁྱོལ་ནས། །གཞན ་དོན་འཆད་རྩོད་རྩོམ་ལ་གཞོལ་བའི་ཚེ། །ཉན་འདོད་རྗེས་འཛིན་རྒོལ་འདོད་ཚར་གཅོད་པའི། །འགྲན་མེད་ཕྱོགས་ལས་རྣམ་རྒྱལ་དངོས་གྲུབ་སྩོལ། ། གང་གི་ཐུགས་བསྐྱེད་ཀྱིས་དྲངས་ལེགས་བཤད་ཚོགས། །རང་སྡེས་མཐོང་ཚེ་ཡིད་འཕྲོག་ལྷ་དབང་རྔ། །གཞན་སྡེས་མཐོང་ཚེ་བཟློག་མེད་ཐོག་འདྲ་བ། །ཐུབ་བསྟན་མཛེས་བྱེད་རྒྱན་དུ་འགྱུར་བར་མཛོད། །མ་སྨད་ཚུལ་ཁྲིམས་ཞིང་ས་གཤིན་པོ་ལ། ། བློ་ལྡོག་རྣམ་བཞིའི་ཆུ་ལུད་ཉེར་བསགས་ཏེ། །བྱང་ཆུབ་སེམས་ཀྱི་མྱུ་གུ་འབྱུང་འདོད་ལ། །འགལ་སྤོང་མཐུན་སྒྲུབ་ཞིང་ས་ཁྱོད་ཀྱིས་མཛོད། །རབ་འབྱམས་དཀྱིལ་འཁོར་གང་འདོད་ཞལ་ཕྱེས་ཏེ། །བསྙེན་སྒྲུབ་ལས་གསུམ་ཚད་དུ་སྐྱེལ་སྐབས་སུ། །མི་འདོད་འགལ་རྐྱེན་དབྱིངས་སུ་བསྐྲད་པ་དང་། །རྣམ་མང་ལས་ཀུན་སྒྲུབ་པའི་བྱེད་པོར་མཛོད། །ཁྱད་པར་ཡང་ཟ བ་འོད་གསལ་ཐེག་རྩེ་ཡི། །སྣང་བཞིའི་ལམ་ལ་གནད་དུ་བསྣུན་ཙ་ན། །


  སེམས་དང་རིག་པའི་ལ་ཤན་ལེགས་ཕྱེས་ལ། །ནང་གསལ་ཞིང་དུ་འགྲོ་བའི་སྐྱེལ་མ་མཛོད། །སྦྱི ན་བདག་ཚོགས་རྣམས་བདེ་དཔལ་འབྱོར་བས་བརྒྱན། །དགེ་འདུན་ལ་གུས་ལུགས་གཉིས་བཟང་ལ་མོས། ། ཆོས་བསྒྲུབ་པ་དང་གཏོང་བ་ལ་མི་ཞུམ། །བསམ་སྤྱོད་མཐུན་རྐྱེན་མ་ལུས་ཁྱོད་ཀྱིས་སྒྲུབས། །ཡུལ་ཁམས་མཐའ་དག་ཟས་ནོར་མི་ཡིས་གང་། །ཀུན་ཀྱང་ཡིད་མཐུན་ལུས་སེམས་བདེ་དགས་འཁྱུད། །ཉིན་མཚན་རྒྱུན་དུ་ཆོས་ལ་སྤྱོད་པར་ནུས། །རྫོགས་ལྡན་དུས་བཟང་མགྲོན་དུ་འགུགས་པར་མཛོད། །མདོར་ན་དུས་གསུམ་ཀུན་ཏུ་ཁྱོད་བསྟེན་ན ། ། གནས་སྐབས་ཡིད་ལ་སྨོན་པའི་དོན་མཐའ་དག །འབད་མེད་རྟགས་མཚན་དང་བཅས་མྱུར་དུ་སྒྲུབས། །མཐར་ཐུག་གདོད་མའི་ཆོས་སྐུའི་དབྱིངས་ཆེན་པོར། །སྐུ་གསུམ་མི་ཕྱེད་དབྱིངས་ཀྱི་རྗེ་མོ་དང་། །དབྱེར་མེད་མངོན་སངས་རྒྱ་བའི་དངོས་གྲུབ་སྩོལ། །


  ཞེས་དམ་པའི་ཡོན་ཏན་མང་པོས་མཛེས་པར་བརྒྱན་པ་བློ་འཕེལ་གྱི་ངོར། ངག་དབང་བློ་གྲོ ས་མཚུངས་མེད་པས་ཤར་མར་སྤེལ་བ་དགེའོ།། །།


  ༄༅། །དོན་གྲུབ་ཝེར་མ་དཀར་པོའི་དབང་བསྐུར་བྱིན་རླ བས་རིམ་པ་ཡེ་ཤེ ས་རྒྱུན་འབེབས་བཞུགས།


  ༄༅། །འདིར་སློབ་དཔོན་གྱི་བྱ་བ་རྣ མས་བརྒྱུད་པའི་ཕྱག་བཞེས་བཞིན་སྔོན་དུ་འགྲོ་བར་བྱས་ལ། སློབ་མར་ཁྲུས་བྱ་བགེགས་བསྐྲད་སྲུང་འཁོར་བསྒོམས་རྗེས། ལོ་རྒྱུས་ཀྱིས་སྤྲོ་བ་བསྐྱེད་ནས་མཎྜ ལ་འབུལ་དུ་བཅུག་མཐར། གསོལ་བ་གདབ་པ་འདིའི་རྗེས་ཟློས་མཛོད། དགའ་ཆེན་ཁྱོད་བདག་སྟོན་པ་སྟེ། །སློབ་དཔོན་ཁྱོད་ནི་དགོངས་སུ་གསོལ། །ཐར་བའི་གྲོང་དུ་བདག་གཞུག་ཕྱིར། །དབང་བསྐུར་བྱིན་རླ བས་བསྩ ལ་དུ་གསོལ། ། ལན་གསུམ་བྱ། དེ་ནས་སློབ་དཔོན་གྱིས། སློབ་དཔོན་སེང་ཆེན་རྒྱལ་པོར་དངོས་སུ་གསལ་བའི་མཐའ་སྐོར་དུ་རྩ་བ་གསུམ་གྱི་ལྷ་ཚོགས་སྤྲིན་འཐིབས་པ་ལྟར་བཞུགས་པའི་དྲུང་དུ་སྐྱ བས་སུ་འགྲོ་བ་དང་བྱང་ཆུབ་ཏུ་སེམས་བསྐྱེད་པ་དང་དམ་ཚིག་རྒྱུ ད་ལ་གཟུང་སྙ མ་པས་རྗེས་ཟློས་གྱིས། ཞེས་དང་། ནམ་མཁའི་གནས་སུ༴ སོགས་སྐྱ བས་སུ་མཆི། ། ལན་གསུམ། བདག་དང་མཐའ་ཡས་སེམས་ཅན་རྣམས། །ཡེ་ནས་སངས༴ སོགས་སེམས་བསྐྱེད་དོ། ། ལན་གསུམ། དེང་ནས་བྱང་ཆུབ་སྙིང་པོའི་བར། །བླ་མེད་མི་སྤང་བླ་མ་བཀུར། །སྔགས་དང་ཕྱག་རྒྱ་རྒྱུན་མི་གཅད། །ཡང་དག་ལམ་དུ་ཞུགས་ལ་བྱམས། །གསང་བའི་དོན་ཕྱིར་སྨྲ་མི་བྱ། ། ལན་གཅིག་བྱ། སླར་ཡང་སློབ་དཔོན་གྱིས། ཆོས་ཐམས་ཅད་མི་དམིགས་པ་སྟོང་པའི་ངང་ལས་གནས་འདི་ཉིད་མཁའ་སྤྱོད་མཐོང་བ་ཀུན་སྨོན་གྱི་ཞིང་ཁམས་དབྱིབས་དང་རྒྱན་དང་བཀོད་པ་ཚད་མེད་པས་མངོན་པར་མཛེས་པའི་དབུས་སུ་གནས་ཁང་འདི་ཡང་བདེ་མཆོག་ནོར་བུའི་ཕོ་བྲང་། ཁྱོད་རང་རྣམས་སྲས་ཆུང་གཡུ་འོད་འབུམ་མེ་དངོས་ཡིན་སྙ མ་པའི་ང་རྒྱ ལ་བསྐྱེད་མ་ཐག་རང་དང་སློབ་དཔོན་གྱི་ཐུགས་ཀ་ནས་འོད་ཟེར་ལྕགས་ཀྱུ་ལྟ་བུ་འཕྲོས་ནས་དགྲ་བླ་ཝེར་མ་རྒྱ་མཚོ་རྡུལ་འཚུབས་པ་ལྟར་བྱོན་ཏེ། ཁྱོད་རང་ལ་སིབ་སིབ་ཐིམ་པས་སྔོན་གནས་རྗེས་སུ་དྲ ན་པ་སོགས་ཀྱི་ཡོན་ཏན་དཔག་མེད་རྒྱུད་ལ་སྐྱེས་པར་སྒོམས་ཤིག ཅེས་བརྗོད་ལ་རོལ་མོ་འཁྲོལ། དེ་ནས་དབང་དངོས་ལ་གསུམ་ལས། སྔོན་འགྲོ་ཐབས་ལམ་སྤྱོད་པའི་ཤེས་རབ་ཅན་ལ་ཏ་ན་ག་ནའི་དབང་བྱིན་པ་ནི། ནེའུ་ཆུང་གི་སྐུ་བྱིན་ལ། ཧྲཱིཿ སྟོང་པ་ཉིད་དགའ་འདོད་ཆགས་བློ། ། སྲིད་པའི་འདོད་ཆགས་སོགས་སྤངས་པ། །བཅུ་དྲུག་ཕྱེད་ཕྱེད་ཐིག་ལེ་ཅན། །བདེ་སྟོ ང་ཡེ་ཤེ ས་མངོན་གྱུར་ཤོག ། མ་ཧཱ ་སུ་ཁ་ཨ་བྷི་ཥི ཉྩ་སྟྭཾ། འདན་མའི་སྐུ་གཏད་ལ། ཧྲཱིཿ ཤེས་རབ་རལ་གྲི་མདའ་གཞུ་ཐོགས། །ཉོན་མོངས་མི་ཤེས་གཡུལ་ངོ་སེལ། །དཔའ་བོ་བདུད་དགྲ་བདུད་འདུལ་བ། ། སྐྱེས་བུ་མཆོག་གི་མཐུ་ཐོབ་ཤོག །མ་ཊཾ་རཱུ་ཏྲ་མ་ར་ཡ་ཕཊཿ ཨབྷི་ཥིཉྩ་སྟྭཾ༑ དངོས་གཞི་རང་དོན་ནུས་པའི་བརྩོན་འགྲུས་ཅན་ལ་རྒྱུད་བྱིན་གྱིས་བརླབས་ནས་སྐུ་གསུང་ཐུགས་དབང་བསྐུར་བ་ནི། སློབ་བུས་སློབ་དཔོན་སེང་ཆེན་རྒྱལ་པོ་དངོས་ཡིན་སྙམ་པའི་དད་པ་དང་མོས་གུས་ཚད་མེད་པའི་ངང་ནས་གསོལ་བ་གདབ་པ་ནི། སྐྱེས་བུ་ཆེན་པོ་ཁྱེད་ཀྱི་སྐུ་གསུང་ཐུགས་ཀྱི་ཡོན་ཏན་མཐའ་དག་བདག་གི་རྒྱུད་ལ་འཕོས་ནས་བསྟན་པ་དང་སེམས་ཅན་གྱི་དོན་རྒྱ་ཆེན་པོ་འགྲུབ་པར་བྱིན་གྱིས་བརླབ་ཏུ་གསོལ། ཞེས་བརྗོད། དེ་ནས་སློབ་དཔོན་གྱིས་སྣ་ཚོགས་རྡོ་རྗེ་ནམ་མཁར་གཡུག་བཞིན། ཚིག་བདུན་གསོལ་འདེབས་དང་། གནས་མཆོག་འདི་རུ༴ སོགས་དབྱངས་སྙན་པོས་བརྗོད།


  ནམ་མཁའ་གང་བའི་རྩ་གསུམ་ལྷ་ཚོགས་ཁྱེད་རང་ལ་ཐིམ་པས་དགོངས་རྒྱུད་རྟོགས་པའི་ཕ་ཕོག་རྩོལ་མེད་དུ་རྒྱུད་ལ་སྐྱེས་པར་བསྒོམས་ལ། བརྗོད་མེད་ཀྱི་ངང་བསྐྱང་། སྐབས་འདིར་སྤྲོ་ན་ངོ་སྤྲོད་ཀྱི་རིམ་པའང་ཅི་རིགས་བྱ། དེ་ནས་སྐྱེས་བུ་སེང་ཆེན་རྒྱལ་པོའི་སྐུ་གཟུགས་སྤྱི་བོར་བཞག་ལ། ཧྲཱིཿ སྤྲུལ་པའི་སྐུ་སྟེ་སྐུ་ཡི་མཆོག །སངས་རྒྱས་སྤྲུལ་པའི་རྒྱུ་འཆང་བ། །ཕྱོགས་བཅུར་སྤྲུལ་པ་སྣ་ཚོགས ་འགྱེད། །སྐྱེས་མཆོག་སྐུ་ཡི་དབང་ཐོབ་ཤོག །ཀ་ཡ་ཨ་བྷི་ཥི ཉྩ་ཨོཾ༑ ཡིད་བཞིན་ནོར་བུ་མགྲིན་པར་བཞག་ལ། སེམས་ཅན་ཀུན་ཡིད་ཚིམ་པར་བྱེད། ། ནོར་བུ་ཆེན་པོ་འོད་ཆགས་དཔལ། །སངས་རྒྱ ས་སྤྲུལ་པའི་རྒྱ ན་དང་ལྡ ན། །སྐྱེས་མཆོག་གསུང་གི་དབང་ཐོབ་ཤོག །ཝཱ ཀྐ་ཨ་བྷི་ཥིཉྩ་ཨ། རྡོ་རྗེ་སྙིང་གར་བཞག ་ལ། ཧྲཱིཿ སྟོབས་ཆེན་ཕ་རོལ་གནོན་པ་པོ། །སྲིད་པའི་རི་བོ་ཆེན་པོ་འཇོམ ས། །མཁྲེགས་ཤིང་རྡོ་རྗེ་ཆེན་པོ་འཆང་། །སྐྱེས་མཆོག་ཐུགས་ཀྱི་དབང་ཐོབ་ཤོག །ཙིཏྟ་ཨ་བྷི་ཥིཉྩ་ཧཱུྃ། རྗེས་གཞན་དོན་སྒྲུབ་པའི་སྙིང་སྟོབས་ཅན་ལ་ཚར་གཅོད་རྗེས་སུ་འཛིན་པའི་གནང་བ་བྱིན་པ་ནི་ཚིག་ཡིད་ངོར་ཤར་ཡོད་པ་གློ་བུར་ལྷགས་པའི་རྐྱེན་ངན་གྱིས་དབྱིངས་སུ་དེངས་སོང་ཡང་སྐབས་འདིར་ས་བཅད་མི་སྟོང་བའི་ཆེད་དུ། དར་ཟབ་ཀྱི་གདན་དང་ཟླ་གམ་གྱི་གོས་བསྟན་ལ། རིགས་ཀྱི་བུ་གདན་དང་གོས་འདི་ལ་ལྟོས་ཤིག བརྡ་དོན་གོའམ། རྒོལ་བ་ཚར་ཆོད་ལ་སྐལ་ལྡན་རྗེས་སུ་ཟུངས་ཤིག ཅེས་བརྗོད། དེ་ནས་སློབ་བུ་རྣམས་ཀྱིས་གཏང་རག་གི་མཆོད་པ་ཅི་འབྱོར་ཕུལ་ལ། བྲོ་གླུ་སྣ་ཚོགས་ཀྱིས་མཉེས་པར་བྱ། དེང་ནས་བརྩམས༴ སོགས་བརྗོད་ལ་དགེ་བ་བྱང་ཆུབ་ཏུ་བསྔོ་བར་བྱའོ། །ཨ་བྷྱའི་རིག་ཁམས་ལས་བརྡོལ་བ་དགེའོ།། །།


  ༄༅། །དོན་གྲུབ་ཝེར་མ་དཀར་པོའི་ཚོགས་མཆོད་ཕྲིན་ལས་མཆོག་སྩོལ་བཞུགས།


  ༄༅། །ཤ་ཆང་སོགས་ཚོགས་རྫས་ཅི་འབྱོར་བཤམས་ལ། ཧྲཱིཿ སྟོང་ཉིད་དབྱིངས་ཀྱི་སྣོད་ནང་དུ། ། འཁོར་འདས་སྣང་སྲིད་ཚོགས་སུ་བཤམས། །དག་མཉམ་ལྟ་བས་བྱིན་གྱིས་བརླབས། །རྩ་གསུམ་མཉེས་པའི་སྤྲིན་དུ་གྱུར། །ཨོཾ་ཨཱཿཧཱུྃ། ལན་གསུམ། གནས་མཁའ་སྤྱོད་མཐོང་བ་ཀུན་སྨོན་ནས། །གླིང་སྐྱེས་བུ་འདོད་དོན་ཀུན་འགྲུབ་རྩལ། །འཁོར་རྡུལ་སྙེད་དཔའ་བོ་མཁའ་འགྲོ་བཅས། །སྐུ་མཛེས་པའི་བྲོ་གར་ལམས་སེ་ལམ། །གསུང་སྙན་པའི་གླུ་དབྱངས་ཤ་ར་ར། །ཐུགས་ཉམས་རྟོགས་ཏིང་འཛིན་འུ་རུ་རུ། ། ཉམས་དགའ་སྤྲོ་ཚོགས་ཀྱི་འདུ་བ་ལ། །ཐུགས་བརྩེ་བས་དགོངས་ལ་འབྱོན་པར་མཛོད། །སྤྱིར་སྲིད་དང་ཞི་བའི་དཔལ་འབྱོར་ཚོགས། ། སྒོས་བདག་ཅག་ལུས་དང་ལོངས་སྤྱོད་དང་། །དུས་ཀུན་ཏུ་བསགས་པའི་དགེ་རྩ་རྣམས། །དཔལ་ཁྱེད་ཀྱི་སྤྱན་སྔར་ལྟོས་མེད་འབུལ། །ཚེ་ཐོག་མ་མེད་ནས་ད་ལྟའི་བར། །སེམས་རྣམ་རྟོག་འཁྲུལ་བའི་དབང་གྱུར་ཏེ། །ལས་མི་དགེ་སྡིག་ལྟུང་ཅི་བསགས་པ། །སྙིང་འགྱོད་པས་བཤགས་ཤིང་སྡོམ་པར་བགྱི། །སྐྱབས་དཀོན་མཆོག་གསུམ་དང་བདག་ཅག་ལ། །ཡིད་སྡང་ཞིང་སྦྱོར་རྩུབ་ངོམ་པ་རྣ མས། །ཁྱེད་ཝེར་མའི་ཟས་སྐལ་མཆོག་ཏུ་བསྔོ། །ལས་མངོན་སྤྱོད་མཛོད་ལ་ཞལ་དུ་རོལ། ། དབྱིངས་ཀ་དག་ཀུན་བཟང་ཀློང་ཡངས་སུ། །རྩལ་ལྷུན་གྲུབ་རོལ་བ་བགྲང་མཐའ་ཡས། །དོན་ཟང་ཐལ་རིག་པའི་རྒྱན་དུ་ཤར། །དཔལ་དགྲ་བླ་དགྱེས་པ་བསྐྱེད་ཕྱིར་འབུལ། །མཆོག་ཐུན་མོང་གཉིས་ཀྱི་དངོས་གྲུབ་ཀུན། །དུས་ད་ལྟ་ཉིད་དུ་བསྩ ལ་དུ་གསོལ། ། དེ་ན ས་རྣལ་འབྱོར་ཕོ་མོ་རྣམས་ཀྱིས་གླུ་སྣ་ཚོགས་དང་བདེ་སྟོང་གི་ཉམས་བསྐྱེད་བཞིན་ཏུ་ཚོགས་ལ་རོལ། རྗེས་སུ་ལྷག་མ་བསྡུས་ལ། ཨོཾ་ཨཱཿཧཱུྃ་ཧ་ཧོ་ཧྲཱིཿ སྟོབས་རྫུ་འཕྲུལ་ཤུགས་ཀྱིས་མཁའ་ལ་འགྲོ། །རྗེས་ལྷག་མར་དབང་བའི་བྲ ན་གྱི་ཚོགས། །གླིང་དཔའ་བོའི་ཕ་འབབ་འདི་གསོལ་ལ། །ལས་རབ་འབྱམས་འགྲུབ་པའི་འཕྲིན་ལས་མཛོད། །ཨུཥྩི་ཌ་བ་ལིངྟ་ཁ་ཧི། །ཞེས་པ་འ དིའང་ཨ་བྷྱའི་རིག་ཀློང་ནས་རྡོལ་བ་བཀྲ་ཤིས་འཕེལ།


  ༄༅། །དོན་གྲུབ་ཝེར་མ ་དཀར་པོའི་ཕྲིན་ལས་དཔག་བསམ་སྙེ་མ་བཞུགས་སོ། །


  ༄༅། །བླ་མ་མཆོག་ལ་ཕྱག་འཚལ་ལོ། །རིན་ཆེན་སྣོད་མཆོག་མཛེས་པའི་ནང་། །བཟའ་བཅའ་སྣ་ཚོགས་སྡེར་ཁ་བསྒྲིགས། །སྐྱོན་བྲལ་དཀར་ཡོལ་ཡིད ་འོང་ནང་། །ཇ་ཆང་འོ་ཞོ་སོགས ་ཀྱིས་བཀང་། གཞན་ཡང་འདོད་ཡོན་ལྔས་བསྡུས་པའི། །ལོངས་སྤྱོད་འབྱོར་ཚད་གཅལ་དུ་བཀྲམ། །རྨ་རིའི་ཕྱོགས་སུ་ཁ་གྱུ་ནས། །མཆོད་རྫས་བྱིན་བ རླབ་འདི་སྐད་གྱེར། ། རཾ་ཡཾ་ཁཾ། མཆོད་རྫས་མི་དམིགས་བདེ་སྟོང་ཟག་པ་མེད ། །རྣ མ་པ་སྲིད་ཞིའི་འབྱོར་ཚོགས་ལྷུན་གྱིས་གྲུབ། །མི་ཟད་ནམ་མཁའི་ཁྱོན་ཀུན་འགེངས་པ་ཡིས། །མཆོད་ཡུལ་ལྷ་ཚོགས་མཉེས་པའི་དཔྱིད་དུ་གྱུར། ། ནམ་མཁའ་མཛོད་ཀྱི་སྔགས་རྒྱས་བྱིན་གྱིས་བརླ བས། དེ་ནས་མདུན་བསྐྱེད་སྒོམ་པའི་རིམ་པ་ནི། ཨེ་མ་ཧོ། མདུན་རྨ་རྒྱལ་སྤོ་མཐོའི་རི་ཡི་རྩེར། །ཡུལ་མཁའ་སྤྱོད་མཐོང་བ་ཀུན ་སྨོན་གླིང་། ། ནུབ་བདེ་བ་ཅན་གྱི་ཁྱད་ནོར་རྫོགས། །ཞིང་དེ་དབུས་རིན་ཆེན་ལས་གྲུབ་པའི། །མཁར་བསམ་འགྲུབ་བདེ་མཆོག་ནོར་བུའི་མཛོད། །དཔལ་མཚོ་སྐྱེས་བླ་མའི་སྨོན་ལམ་དང་། །གླིང་སྐྱེས་བུའི་ཏིང་འཛིན་རྩལ་ལས་ཤར། །གནས་དེ་ན་སུ་བཞུགས་སུ་མི་བཞུགས། །མགོན་རྒྱལ་བ་ཀུན་འདུས་སེང་ཆེན་རྒྱལ ། །སྐུ་མཐོང་བས་མི་ངོམས་མཚན་དཔེས་བརྒྱ ན། །གསུང་ཐོས་པས་མི་ངོམས་ཚངས་པའི་དབྱངས། །


  ཐུགས་དྲན་པས་མི་ངོམས་ཟག་པ་ཟད། །ཞལ་དཀར་ལ་དམར་བའི་མདངས་ཀྱིས་སྒེག །ཉམས་བདེ་སྟོང་ཏིང་འཛིན་རྒྱས་པའི་རྟགས། ། ཕྱག་གཡས་པས་སྣ་ཚོགས་རྡོ་རྗེ་ཕྱར། །སེམས་མོས་གུས་ཅན་ལ་བྱིན་རླབས་འབེབས། །ཕྱ ག་གཡོན་ན་འདོད་འབྱུང་མ་ཎི་ཀས། །མ་འགྲོ་བའི་དབུལ་ཕོངས་རྒུད་པ་སེལ། །གདན་དར་ཟབ་འབོལ་བརྩེགས་གྲུམ་ཙེའི་སྟེང་། །ཞབས་རྒྱལ་པོ་རོལ་པའི་སྟབས་ཀྱིས་འགྱིང་། །སྟོབས་རྫུ་འཕྲུལ་འགྲན་ཟླ་བྲལ་བར་མཚོན། །གོས་ས་ལམ་དམར་པོའི་ཟླ་གམ་གསོལ། །ཆོས་སྣང་སེམས་དབང་དུ་འདུས་པའི་བརྡ། །རྗེ་རྒྱ ལ་པོའི་གཟིམ་སའི་ཉེ་གམ་དུ། །བློན་མཚུངས་བྲལ་འདན་མ་བྱང་ཁྲ་སོགས། །ཡབ་དཔའ་བོའི་བྲོ་བརྡུང་ཁྲབས་སེ་ཁྲབ། །སྨན་ནེའུ་ཆུང་དབྱིངས་ཀྱི་ཌཱ ཀྐི་སོགས། །ཡུམ་དཔའ་མོའི་གླུ་ལེན་ཤ་ར་ར། །བུ་སྐ ལ་ལྡན ་གཡུ་འོད་འབུམ་མེ་སོགས། །འཁོར་ལྷ་མིའི་འདུ་བ་རྡུལ་བཞིན་འཚུབས། །ཞིང་དེ་འདྲའི་རྟེན་དང་བརྟེན་པ་རྣམས། །ཡིད་དད་པའི་མོས་ངོར་ལྷམ་མེར་གསལ། ། སྤྱན་འདྲེན་བྱིན་ཆེན་དབབ་པ་ནི། ཧཱུྃ། ཨོ་རྒྱན་ཡུལ་གྱི་ནུབ་བྱང་མཚམས། །པདྨ་གེ་སར་སྡོང་པོ་ལ། །ཡ་མཚན་མཆོག་གི་དངོས་གྲུབ་བརྙེས། །པདྨ་འབྱུང་གནས་ཞེས་སུ་གྲ གས། །ད་ལྟ་དགྲ་བླ འི་སྐུར་བཞེངས་པ། །སེང་ཆེན་ནོར་བུ་དགྲ་འདུལ་རྩལ། །འཁོར་དུ་མཁའ་འགྲོ་མང་པོ་དང་། །དཔའ་བརྟུལ་གྲུབ་ཆེན ་རྒྱ་མཚོས་བསྐོར། ། ཁྱེད་ཀྱི་རྗེས་སུ་བདག་སྒྲུབ་ཀྱིས། །བྱིན་གྱིས་བརླབ་ཕྱིར་གཤེགས་སུ་གསོལ། །གནས་མཆོག་འདི་རུ་བྱིན་ཕོབ་ལ། །སྒྲུབ་མཆོག་བདག་ལ་དབང་བཞི་སྐུར། །བགེགས་དང་ལོག་འདྲེན་བར་ཆད་སོལ། །མཆོག་དང་ཐུན་མོང་དངོས་གྲུབ་སྩོལ། ། དེ་ནས་མཆོད་པ་དང་ཐུགས་དམ་བསྐང་བ་ནི། ཧྲཱིཿ དངོས་བཤམས་བཟའ་བཏུང་གོས་རྒྱན་ནོར་རྫས་རྣམས། །ཏིང་འཛིན་ནམ་མཁའ་མཛོད་ཀྱིས་རྒྱ་བསྐྱེད་དེ། །མུ་མེད་ནམ་མཁའི་ཁྱོན་ཀུན་བརྡལ་བ་འདིས། །ཐུགས་དམ་དགྱེས་བསྐངས་ལས་བཞི་ལྷུན་གྲུབ་མཛོད། །བདག་གཞན་སྒོ་གསུམ་དགེ་ཚོགས་ལོངས་སྤྱོད་བཅས། ། ཕངས་མེད་བློ་ཡིས་གཅིག་ཏུ་བསྡོམས་བྱས་ཏེ། །ཀུན་བཟང་བདེ་ཆེན་མཆོད་པའི་སྤྲིན་དུ་འབུལ། །སྒྲིབ་གཉིས་བྱང་ཞིང་ཚོགས་གཉིས་མྱུར་རྫོགས་མཛོད། །ཆོས་དབྱིངས་མཐའ་བྲ ལ་ཆོས་སྐུའི་ཞིང་ཁམ ས་སུ། ། རང་སྣང་ངེས་པ་ལྔ་ལྡ ན་ལོངས་སྐུའི་ཞིང་། །གཞན་སྣང་སྤྲུལ་སྐུའི་ཞིང་གི་བཀོད་པ་རྣམས། །གུས་པས་འབུལ་ལོ་སྐུ་གསུམ་ས་ལ་སྐྱོལ།་་་།


  ཆེ་བའི་ཡོན་ཏན་མཆོག་ལ་བསྟོད་པ་ནི། ཧྲཱིཿ འོག་མིན་གནས་སུ་ཀུན་ཏུ་བཟ ང་པོ་དང་། །སྟུག་པོ་བཀོད་པར་རྡོ་རྗེ་འཆང་ཆེན་པོ། །རྡོ་རྗེ་གད ན་དུ་ཐུབ་པ་ཆེན་པོ་ཉིད། །དབྱེར་མེད་གཅིག་འདུས་སེང་ཆེན་རྗེ་ལ་བསྟོད། །ཞི་དང་དྲག་པོའི་རོལ་རྩེད་འབུམ་བསྒྱུར་ནས། །ཕྱི་ནང་བདུད་བཞི་སྡེར་བཅས་རྨ ང་ནས་བཅོམ། །འབྲེལ་ཚད་མཁའ་སྤྱོད་དག་པའི་ཞིང་དུ་དྲངས། །རྫོང་ཆེན་ཉེར་ལྔའི་སྒོ་འཕར་འབྱེད་ལ་བསྟོད། །གཞོམ་གཞིག་བགྲེས་རྒུད་བྲལ་བ་འོད་ཀྱི་སྐུ། །པདྨ་རྒྱལ་པོའི་ངོ་བོར་རྟག་བཞུགས་ཏེ། །ནམ་མཁའི་ཁམས་འདི་ཇི་སྲིད་གནས་ཀྱི་བར། །བསྟན་འགྲོའི་དཔལ ་ཡོན་སྤེལ་མཛད་ཁྱོད་ལ་བསྟོད། །ལེགས་ཉེས་སྟངས་འཛིན་བཀའ་ཡི་བྱ་ར་མཛད། །སྡིག་ཅན་བསྟ ན་དགྲའི་སྙིང་ཁྲག་ཞོ་ལྟར་གསོལ། །མཆོད་ན་འགོ་ཞིང་བསྒྲུབས་ན་འདུ་བ་ཡི། །འཁོར་ཚོགས་སྤྲུལ་པར་བཅས་ལ་ཕྱག་འཚལ་བསྟོད། ། ཉམས་ཆག་བཤགས་ཤིང་འདོད་དོན་གསོལ་བ་ནི། ཧྲཱིཿ སྐྱ བས་ག ནས་ཀུན་འདུས་གེ་སར་གླིང་གི་རྗེ། ། ཡིད་བཞིན་ནོར་བུ་འཁོར་བཅས་བདག་ལ་དགོངས། ། བདག་ཅག་མ་རིག་འཁྲུལ་བའི་གཞན་དབང་གིས ། །ནོངས་པ་གང་མཆིས་ཁྱོད་ལ་མཐོལ་ཞིང་བཤགས། །ནད་མུག་འཇིགས་ཚོགས་བཀྲ་མི་ཤིས་པ་སོགས། །ཉེས་ཚོགས་མཐའ་དག་ཉི་མས་མུན་ལྟར་སོལ། །ཚེ་དཔལ་སྟོབས་འབྱོར་སྙན་གྲགས་འཁོར་སློབ་སོགས། །ལེགས་ཚོགས་ཡར་ཟླའི་མཆེད་དུ་སྐྱེད་སྲིང་མཛོད། །བརྟན་གཡོ་སྲིད་ཞིའི་དཔལ་ཡོན་དྭངས་བཅུད་ཀུན། །ཁབ་ལེན་རྡོ་ཡིས་ལྕགས་བཞིན་དབང་དུ་སྡུས། ། བསམ་ངན་སྦྱོར་རྩུབ་འཆང་བའི་དགྲ་བགེགས་རྣམས། །གཞོབ་རྒོད་རྡོག་པས་བརྫིས་བཞིན་ཐལ་བར་རློགས། །སྐྱེས་མཆོག་ཁྱེད་ཀྱི་གསང་གསུམ་ཡོན་ཏན་ཚོགས། །མ་ལུས་ཅིག་ཆར་བདག་གི་རྒྱུད་ལ་འཕོས། ། བསྟན་དང་འགྲོ་བའི་དོན་ཆེན་མྱུར་འགྲུབ་ནས། །རྒྱལ་ཀུན་ཕྲིན་ལས་བྱེད་པོ་ཉིད་འགྱུར་མཛོད། ། ཅེས་གླིང་དཔའ་བོའི་བྱིན་རླབས་སྙིང་ལ་འཕོས་པའི་མཐུ་ལས། རིག་ཁམས་དྭ ངས་པའི་ངོར་རྩོལ་མེད་དུ་ཤར་བ་ལྟར་བཅོས་བསྒྱུར་མ་བྱ ས་པར་ཡུད ་ཙམ་ལ་སྤེལ་བ་དགེ་ལེགས་འཕེལ།


  ༄༅། །གེ་སར་སྐྱེས་བུ་ཆེན་པོའི་བདག་བསྐྱེད་བསྙེན་བཟླ ས་བྱ་ཚུལ།


  ༄༅། །བདག་བསྐྱེད་བསྙེན་བཟླ ས་བྱ་བར་འདོད་ན། འདོད་གསོལ་གྱི་རྗེས་སུ། སྐྱེས་བུ་ཆེན་པོ་ཁྱེད་ཀྱི་སྐུ་གསུང་ཐུགས་ཀྱི་ཡོན་ཏན་མཐའ་དག་བདག་གི་རྒྱུད་ལ་འཕོས་ནས། བསྟ ན་པ་དང་སེམས་ཅན་གྱི་དོན་རྒྱ་ཆེན་པོ་འགྲུབ་པར་བྱིན་གྱིས་བརླ བ་པར་མཛད་དུ་གསོལ། ཞེས་བརྗོད་ཅིང་མོས་གུས་དུང་དུང་བ་བྱས་ནས། སྐྱེས་བུ་ཆེན་པོའི་སྐུ འི་གནས་གསུམ་ལས་འོད་ཟེར་དཀར་དམར་མཐིང་གསུམ་བྱུང་བ་རང་གི་གནས་གསུམ་དུ་ཐིམ་པས་སྐུ་གསུང་ཐུགས་ཀྱི་དབང་དང་བྱིན་རླབས་དངོས་གྲུབ་མ་ལུས་པ་ཐོབ་པར་གྱུར། སླར་ཡང་མདུན་བསྐྱེད་ཀྱི་ལྟེ་བ་ནས་འོད་ཟེར་དམར་པོ་བདེ་བ་ཆེན་པོའི་རང་བཞིན་གློག་དམར་འཁྱུགས་པ་ལྟར་འཕྲོས། རང་ལ་ཕོག་པས་ཟག་ཕུང་སྙིགས་མའི་སྒོ་གསུམ་འཇའ་ཡལ་བ་ལྟར་འོད་གསལ་ངང་དུ་ཐིམ་པར་གྱུར ། དེ་ནས་སྐད་ཅིག་གིས་ཆུ་ལས་ཉ་འཕར་བའི་ཚུལ་དུ་བདག་སེང་ཆེན་རྒྱལ་པོའི་སྐུར་གསལ་བའི་གནས་གསུམ་ཨོཾ་ཨཱཿཧཱུྃ་གིས་མཚན་པ་ལས་འོད་འཕྲོས་བསྒོམས་པ་དང་འདྲ་བའི་ཡེ་ཤེས་པ་སྤྱ ན་དྲ ངས་ནས་དམ་ཚིག་པ་དང་དབྱེར་མེད་དུ་གྱུར། རང་གི་སྙིང་ནོར་བུ་དམར་པོ་འོད་འབར་བའི་དབུས་སུ་ཟླ་བའི་དཀྱིལ་འཁོར་ཉ་གང་བའི་སྟེང་དུ། ཐུགས་སྲོག་ཧཱུྃ་ཡིག་དཀར་པོའི་མཐར་སྔགས་ཀྱི་ཕྲེང་བས་བསྐོར་བ་ལས་འོད་འཕྲོས་འཕགས་པ་མཆོད་སེམས་ཅན་གྱི་སྒྲིབ་པ་སྦྱངས།


  སྣང་གྲ གས་རིག་པ་ཐམས་ཅད་ལྷ་སྔགས་ཆོས་ཉིད་ཀྱི་ངང་དུ་འབྱམས་སུ་ཀླས། དེ་དག་ལས་སྐུ་དང་སྔགས་ཕྲེང་ཕྱག་མཚན་འོད་ཟེར་གྱི་ཚོགས་དཔག ་ཏུ་མེད་པ་བྱུང་ནས་རང་ལ་ཐིམ་པས་མཆོག་ཐུན་མོང་གི་དངོས་གྲུབ་མ་ལུས་པ་ཐོབ་པར་གྱུར། །ཨོཾ་གུ་རུ་མ་ཎི་རཱ་ཛ་སིདྡྷི་ཧཱུྃ། ཞེས་ཅི་འགྲུབ་བཟླས་མཐར་མཆོད་ཅིང་བསྟོད་ལ་མདུན་བསྐྱེད་རྟེན་ལ་གཞུག ཧཱུྃ་ཧཱུྃ་ཧཱུྃ་ཞེས་བརྗོད་པས་སྣོད་བཅུད་ཐམས་ཅད་འོད་དུ་ཞུ་ནས་རང་ལ་ཐིམ། རང་ཡང་མི་དམིགས་པ་འོད་གསལ་བདེ་བ་ཆེན་པོའི་ཀློང་དུ་ཐིམ་པར་གྱུར། སླར་ཡང་རང་ཉིད་སྐྱེས་བུ་ཆེན་པོའི་སྐུ་སྒྱུ་མ་ལྟ་བུ་ལམ་གྱིས་གསལ་བར་གྱུར། དགེ་བ་འདི་ཡིས་སྐྱེ་བོ་ཀུན། །བསོད་ནམས་ཡེ་ཤེས་ཚོགས་རྫོགས་ནས། །བསོད་ནམས་ཡེ་ཤེས་ལས་བྱུང་བའི། །དམ་པ་སྐུ་གཉིས་ཐོབ་པར་ཤོག ། ཧོ། རྩ་བརྒྱུད་བླ་མའི་བྱིན་རླབས་སྙིང་ལ་ཞུགས། ། ཡི་དམ་ལྷ་ཡིས་རྗེས་བཟུང་དངོས་གྲུབ་ཐོབ ། །མཁའ་འགྲོ་དམ་ཅན་ལུས་དང་གྲིབ་བཞིན་འགྲོགས། །གང་བསམ་ལྷུན་གྱིས་གྲུབ་པའི་བཀྲ་ཤིས་ཤོག ། ཅེས་བརྗོད། ཨ་བྷྱ་པས་སྤེལ ། མངྒ་ལཾ།


  ༄༅། །དག་སྣང་ཆོས་སྐོར་ལས། དགྲ་བླ་འབོད་པའི་གད་རྒྱངས་བཞུགས་སོ། །


  ༄༅། །ཀྭའི་ཀྭའི་ཀྭའི། ཀི་གཅིག་ཀི་གཉིས་ཀི་སྒྲ་གསུམ། །དཔའ་དགྲ་བླ་འབོད་པའི་གད་རྒྱངས་ཡིན། ཀི་དང་པོས་རྒྱལ་ཀུན་འདུས་པའི་སྐུ༑ ༑རྗེ་འགྲན་མེད་སེང་ཆེན་རྒྱལ་པོ་འབོད། །དཔལ་དོན་བརྒྱུད་རྟོགས་པའི་ཕ་ཕོག་དེ། །བདག་སྐལ་ལྡན་སེམས་ཀྱི་དཔྱིད་དུ་སྩོལ། ། ཀི་གཉིས་པས་ཕ་ཇོ་འདན་མ་འབོད། །བུ་དམ་ཚིག་འགྱུར་མེད་ཁོ་བོ་ལ༑ ༑ཚར་གཅོད་དང་རྗེས་སུ་འཛིན་པ་ཡི། །དཔའ་དགྲ་བླ་འབུམ་གྱི་ནུས་མཐུ་སྩོལ། །ཀི་གསུམ་པས་གཏན་གྲོགས་ནེའུ་ཆུང་འབོད། ། གནས་ཉེར་བཞིའི་དཔའ་བོ་མཁའ་འགྲོའི་ཚོགས། །དུས་མཉམ་དུ་རོལ་བའི་བདེ་སྟོང་ལམ། །ཆོས་ཟག་མེད་དགའ་སྟོན་འགྱེད་དུ་གསོལ། ། ཕར་ལྟོས་དང་ངོ་མཚར་ཆེ་ལུགས་ལ། །འོད་ཆེན་པོས་ནམ་མཁའ་གང་ནས་འདུག །འདི་འདྲ་བ་ད་སྔོན་མཐོང་མ་མྱོང་། །སེམས་འོད་གསལ་རིག་པའི་སྣང་ཆ་ལ། །ཡང་བལྟས་ཚེ་མི་དཀར་རྟ་དམར་ཅན། །ཞལ་དཀར་པོ་བཅོ་ལྔའི་ཟླ་གཞོན་ལ། །མཚལ་ལི་ཁྲིས་ཐིག་ལེ་བྱས་པ་འདྲ། ། མིག་གང་ལ་གཏད་ཀྱང་ཁྱོད་ལ་འཁོར། །སེམས་གཡོ་མེད་ཁྱོད་ཀྱིས་དམ་པོར་བསྡམས། །སྐུ་བརྗིད་པ་རི་ཡི་དབང་པོ་འདྲ། །རྩལ་གློག་ཞགས་འཁྱུགས་པའི་གར་ལ་འགྲན། །སྟོབས་ཆེ་བས་གནམ་ས་ཡོམ་ཡོམ་བྱེད། །འདི་འཛམ་གླིང་སེང་ཆེན་ཡིན་ངེས་འདྲ། །རྗེ་དེ་ཡི་སྟེང་འོག་ཕྱོགས་མཚམས་ན། །སྟེང་ལྷ་དམག་སྤྲིན་དཀར་བྱིན་རེ་ཆགས། ། བར་གཉན་དམག་རླུང་དམར་དྲག་ཏུ་འཚུབ། །འོག་ཀླུ་དམག་རྒྱ་མཚོ་མེ་རེ་རེ། །སྨན་ན་ཆུང་གླུ་དབྱ ངས་ཤ་ར་ར། །འཁོར་དཔའ་རྟུལ་སྟོང་དང་དགུ་བརྒྱ་དང་། །དེའི་ཡང་འཁོར་འབུམ་ཁྲི་འབུམ་སྟོང་རྣ མས། ། དམག་ལྟ་བ་མིག་གིས་མི་བཟོད་ཅིང་། །གྲངས་གཞལ་བ་སེམས་ཀྱིས་མི་ཆུམ་མོ། །དཔུང་འདི་འདྲ་གང་དུ་བསྐྱོད་རྒྱུ་ཡིན། །བུ་སྐལ་ལྡ ན་རྗེས་སུ་འཛིན་འདོད་ན ། །སྐུ་གཞན་དུ་མ་སྐྱོད་འདི་རུ་བཞུགས། །མགོན་ཤཱཀྱ་སེང་གེའི་བསྟན་པ་ལ། །ཁ་ཙམ་མིན་སྙིང་ནས་གུས་པ་ཡི། །ངེད་བུ་སློབ་སྐལ་ལྡན་འབུམ་ཕྲག་རྣམས། །རྗེ་ཁྱེད་ཀྱི་བྲན་དུ་སྙིང་ནས་མཆི། །གནས་ལོངས་སྤྱོད་ལྟོས་པ་མེད་པར་འབུལ། །ལས་སྐྱིད་སྡུག་ཅི་མཛད་ཁྱེད་རང་མཁྱེན། །སྡང་དགྲ་བོ་ཆམ་ལ་འབེབས་འདོད་ན། ། སྤྱིར་བསྟན་དང་འགྲོ་བ་ཡོངས་ལ་འཚེ ། །སྒོས་ལྷ་འབངས་སྐལ་ལྡན་བདག་ཅག་ལ། །བསམ་ངན་དང་སྦྱོར་རྩུབ་འཆང་བ་ཡི། །དགྲ་བྱེ་བ་འབུམ་གྱི་ཤ་ཁྲ ག་ཀུན། །གླིང་དཔའ་བོའི་རྔམ་སྟོན་ཟས་སུ་འབུལ། ། ཐུགས་དགྱེས་པར་མཛོད་ལ་བཞེས་སུ་གསོལ། །ངེད་འདིར་ཚོགས་སྐ ལ་ལྡན་ཕོ་མོ་ཡི། །ལུས་འདི་ལ་དགྲ་བླའི་དཔའ་རྫོང་ཆོས། །ངག་མི་འགྱུར་བདེན་ཚིག་ནུས་པ་སྩོལ། །སེམས་ཆོས་སྐུའི་རང་ཞལ་མངོན་སུམ་སྟོན། །རྗེ་ཁྱེད་དང་དབྱེར་མེད་བྱིན་གྱིས་རློབས། །ཨེ་ཨ་ཏི་མི་བུ་ལྷ་རྒྱ ལ་ལོ། །ཞེས་རབ་བྱུང་བཅུ་བདུན་པའི་ས་སྦྲུལ་ཧོར་ཟླ་༡༡ཚེས་༡༡ཀྱི་སྔ་དྲོར་དག་པའི་སྣ ང་བ་འདི་འདྲ ་ཞིག་ཤར་ཚེ ། ཁ་ནས་གང་བྱུང་བཅོས་བསྒྱུར་མེད་པར་སྨྲ ས་པ་བཞིན་ཚ་བོ་དཔལ་མཛོད་ཀྱིས་ཡི་གེའི་གཟུགས་སུ་ཤར་མར་སྤེལ་བ་འདི། སུས་བཏོན་ཀྱ ང་བྱིན་རླབས་ཀྱི་ཚན་ཁ་གཞན་ལས་ཆེ་བ་ཞིག་ཡིན་པར་རློམ་མོ། །ཨ་བྷྱ་ལཀྵཾ་ཀ་རས་སོ།། །།


  ༄༅། །འདན་མའི་གསོལ་མཆོད་བསམ་དོན་མྱུར་འགྲུབ་བཞུགས།


  ༄༅། །རཾ་ཡཾ་ཁཾ། ཨོཾ་ཨཱཿཧཱུྃ། སྐུ་ལྔ་ལྷུན་གྲུབ་འཕོ་ཆེན་འོད་ཀྱི་སྐུ། །


  བདུད ་བཞིའི་དཔུང་འཇོམས་ལན་མེད་རྡོ་རྗེའི་ཐོག །ཐར་འདོད་ཡིད་ཀྱི་རེ་སྐོང་ནོར་བུའི་མཛོད། །འདན་མ་བསམ་གྲུབ་འཁོར་བཅས་གནས་འདིར་གཤེགས། །དངོས་སུ་འབྱོར་དང་ཡིད་ཀྱིས་རྣམ་སྤྲུལ་བའི། །


  སྲིད་གསུམ་ལོངས་སྤྱོད་མ་ཚང་མེད་པ་ཡི། །ལྷུན་གྱིས་གྲུབ་པའི་མཆོད་པ་དམ་པ་འདིས། །གསོལ་ལོ་མཆོད་དོ་ཐུགས་དམ་སྐོང་གྱུར་ཅིག ། སྲིད་ཚད་ཆོས་ཀུན་སྒྲིབ་མེད་ཅིག་ཆར་གཟིགས། །མ་ལུས་འགྲོ་ལ་མ་ཡིས་བུ་བཞིན་བརྩེ། །ཕུན་ཚོགས་སྡེ་བཞིའི་དཔལ་གྱི་དགའ་སྟོན་འགྱེད། །བདག་དང་ཁྱེད་གཉིས་དབྱེར་མེད་རོ་གཅིག་ཏུ། །སེང་ཆེན་ཆོས་སྐུའི་ཐུགས་ཀློང་མ་ཐིམ་པར། །ཡིད་ལ་ཇི་ལྟར་སྨོན་པའི་དོན་མཐའ་དག །གེགས་མེད་མྱུར་དུ་འགྲུབ་པའི་ཕྲིན་ལས་མཛོད། ། དར་རྒྱས་ངོར་ཨ་བྷྱས་སོ། །འདི་ཕྲིན་ལས་ཤིན་ཏུ་མྱུར་ཞིང་བྱིན་རླབས་ཆེ་བ་མངོན་སུམ་དུ་མངོན་པར་ངེས་སོ། ། དགེའོ།། །།


  


  ༈ འདན་མའི་གསོལ་བསྡུས།


  ༄༅། །ཨོཾ་ཨཱཿཧཱུྃ། འཇམ་དབྱངས་ཐུགས་སྤྲུལ་སེང་ཆེན་བཀའ་སྒྱུར་བློན། །མངོན་ཤེས་ཐོགས་མེད་རྫུ་འཕྲུལ་དགྲ་བླའི་རྗེ། །འདན་མ་རིན་ཆེན་བསམ་འགྲུབ་འཁོར་དང་བཅས། །གསོལ་ལོ་མཆོད་དོ་བསམ་དོན་མྱུར་འགྲུབ་མཛོད། ། ཅེས་པའང་ཨ་བྷྱས་སོ།།


  ༈ འདན་སྲས་གསོལ་བསྡུས།


  ༄༅། །འཇམ་དབྱངས་ཐུགས་སྤྲུལ་སེང་ཆེན་རྒྱལ་ཚབ་མཆོག །དཔའ་ཐུལ་ཡོངས་ཀྱི་གསང་གསུམ་གཅིག་འདུས་སྐུ། །སྲས་ཆུང་གཡུ་འོད་འབུམ་མེ་འཁོར་བཅས་ལ། །གསོལ་ལོ་མཆོད་དོ་ལས་ཀུན་མྱུར་འགྲུབ་མཛོད། །ཅེས་པ་འདི་ཡང་རྒྱ་ནག་གླང་ཆེན་འགྱིངས་རི་ལ་འགྲོ་བའི་ལམ་བར་ནས་གུས་སློབ་ཚེ་དབང་རྒྱ་མཚོས་བསྐུལ་ངོར། རླངས་འཁོར་ནང་གློ་བུར་ཡིད་ལ་ཤར་བ་ངག་དབང་བློ་གྲོས་མཚུངས་མེད་ཀྱིས་སྨྲས་པ་བསོད་ནམས་དར་རྒྱས་ཀྱིས་ཡི་གེར་བཀོད་པ་དགེའོ།།


  ༈ འདན་མའི་གསོལ་མཆོད།


  ༄༅། ། ཀྱཻ། རིགས་གསུམ་གཅིག་འདུས་སེང་ཆེན་རྒྱལ་པོ་དང་། །


  གྲུབ་པ་མཆོག་བརྙེས་དཔའ་རྟུལ་མཐའ་དག་གི །ཕྲིན་ལས་རྣམ་བཞིའི་ཁ་ལོ་སྒྱུར་བ་པོ། །རྫུ་འཕྲུལ་ཐོགས་མེད་མངོན་ཤེས་རྒྱ་མཚོའི་གཏེར། ། བློན་ཆེན་འདན་མ་བྱ ང་ཁྲ་ཡབ་དང་སྲ ས། །གསོལ་ལོ་མཆོད་དོ་མངའ་གསོལ་གཟེངས་བསྟོད་དོ། །རྣལ་འབྱོར་བདག་ཅག་དཔོན་སློབ་འཁོར་བཅས་ཀྱི། །མཐུན་རྐྱེན་མཐའ་དག་ཡོངས་སུ་འགྲུབ་པ་དང་། །བསམ་སྦྱོར་ངན་པའི་དགྲ་དང་བགེགས་ཀྱི་ཚོགས། །གཞོབ་རྒོད་རྡོག་པས་བརྫིས་བཞིན་ཐལ་བར་རློགས། །སྲིད་པ་ག སུམ་ན་མཚུངས་པ་མེད་པ་ཡི༑ ༑སྙ ན་པའི་རླུང་རྟ་ཡོངས་སུ་བསྒྲེང་བར་མཛོད། ། ཅེས་པ་འདི་ནི་གསེར་མགོན་པོ་འབྲོང་རིའི་མདུན་ཐང་དུ་གོས་རྩ་སྡེ་བས་བསང་མཆོད་བྱེད་སྐ བས། རྐྱེན་ཕྲན་བུ་ཞིག་གིས་བསྐུལ་ནས་ངག་དབང་བློ་གྲོས་མཚུངས་མེད་ཀྱིས་བྲིས་པ་དགེ འདི་སུས་བཏོན་ན་ཕྲིན་ལས་རྣོ་མྱུར་ཆེ་བ་ལག་ཏུ་ལོངས་དང་གསལ་བར་འགྱུར་རོ །། །།


  ༈ སྒ་བདེའི་གསོལ་བསྡུས།


  ༄༅། ། ཧཱུྃ། རྒྱལ་བ་ཀུན་གྱི་མཐུ་སྟོབས་གཅིག་བསྡུས་པ། །དགྲ་བླའི་ཚུལ་བཟུང་ནག་ཕྱོགས་བདུད་ཀྱི་གཤེད། །སྒ་བདེ་ཆོས་སྐྱོང་ཆེན་པོ་འཁོར་དང་བཅས། །གསོལ་ལོ་མཆོད་དོ་བདུད་བཞིའི་བར་ཆད་སོལ། ། ཨ་བྷྱས་སོ།།


  ༈ དཔའ་བརྟུལ་དྭངས་སྨན་ཡོངས་ཀྱི་གསོལ་བསྡུས།


  ༄༅། །རྩ་གསུམ་ཀུན་འདུས་སེང་ཆེན་རྒྱལ། །དཔའ་བརྟུལ་དྭངས་སྨན་བཀའ་སྡོད་ཚོགས། །གསོལ་ལོ་མཆོད་དོ་མངའ་གསོལ་བསྟོད། ། བསམ་པའི་དོན་ཀུན་མྱུར་འགྲུབ་མཛོད། །མཛེས་ལྡན་དང་སྣང་བྱེད་ངོར། ཨ་བྷྱས་སོ༑ ༑


  ༈ བརྟན་མའི་གསོལ་མཆོད།


  ༄༅། ། ཀྱཻ། སྔོན་ཚེ་དབང་དྲ ག་པདྨ་ཧེ་རུ་ཀའི། །ཞལ་མཇལ་གསུང་ཐོ ས་ཐ་ཚིག་ལ་གནས་པའི། །བོད་སྐྱོང་བརྟན་མ་བཅུ་གཉིས་འཁོར་དང་བཅས། །གསོལ་ལོ་མཆོད་དོ་མངའ་གསོལ་གཟེངས་བསྟོད་དོ། ། བོད་འབངས་སྐྱབས་གཅིག་མིག་མི་འཛུམ་པའི་གར། །སྐུ་ཚེ་བརྟན་ཅིང་མཛད་འཕྲིན་ཕྱོགས་བཅུར་རྒྱས། །བསྟ ན་འཛིན་སྐྱེས་བུས་ས་སྟེང་ཡོངས་ལ་ཁྱ བ། །བསིལ་ལྗོངས་སྐྱེ་དགུ་བདེ་བའི་འཕྲིན་ལས་མཛོད ། ། ས་མ་ཡ་ཧོ། ས་སྦྲུལ་ཟླ་ཚེས་ལའོ།།


  ༄༅། །གནོད་སྦྱིན་ཙིའུ་དམར་པོའི་གསོལ་མཆོད་དབང་དྲག་འཁྱུག་པའི་གློག་ཞགས་ཞེས་བྱ་བ།


  ༄༅། །འདིར་གཏོར་མ་ཤ་ཁྲག་སོགས་བཤམས་ལ། ནྲྀ་ཏྲི་བཛྲ་ཨཾ་ཀུ་ཤ་ཛ་ཞེས་པས་དགྲ་བགེགས་བཀུག སརྦ་ཤ་ཏྲཱུཾ་མཱ་ར་ཡ་ཕཊ་ཅེས་པས་བསྒྲ ལ། རཾ་ཡཾ་ཁཾ་ཨོཾ་ཨཱཿཧཱུྃ་གིས་བྱིན་གྱིས་བརླ བས། ཏྲིཿ ནུབ་ཕྱོགས་བཙན་ཡུལ་དམར་པོ་ནས། །བཙན་རྒོད་སྲོག་གི་བདག་པོ་འབོད། །འཁོར་དང་བཅ ས་པ་ཐམས་ཅད་ཀུན། །


  འདིར་བྱོན་བཤམས་པའི་གདན་ལ་བཞུགས། །ཤུ་ལ་ཏྲི་བཛྲ་ས་མ་ཡ་ཛ། ས་མ་ཡ་ཏིཥྛ་ལྷན། བྷྱོཿ ངོ་བོ་ཟག་མེད་ཡེ་ཤེས་ལ། །རྣམ་པ་དགྲ་བགེགས་བསྒྲལ་བ་ཡི། །ཤ་ཁྲག་རུས་པའི་ཚོགས་རྣ མས་ཀུན། །རི་ལྟར་དཔངས་མཐོ་མཚོ་ལྟར་བསྐྱིལ། །གཞན་ཡང་ལྷ་བཤོས་སྣ་ཚོགས་དང་། །སྤྱན་གཟིགས་མཆོད་པའི་བྱེ་བྲག་གིས། །གནོད་སྦྱིན་ཙི་དམར་ཐུགས་དམ་བསྐང་། །རུ་འདྲེན་སྡེ་བཞིའི་ཐུགས་དམ་བསྐ ང་། ། ལྷ་སྲི ན་སྡེ་བརྒྱད་ཐུགས་དམ་བསྐ ང་། །དམ་ཚིག་ཉམས་ཆག་འགལ་འཁྲུལ ་བཤགས། །བདག་ཅག་དཔོན་སློབ་འཁོར་བཅས་ལ། །མ་ཡིས་བུ་ལྟར་བརྩེ་དགོངས་ནས། །ཞི་རྒྱ ས་དབང་དང་དྲག་པོ་ཡི། །གང་བཅོལ་ཕྲིན་ལས་མཐའ་དག་ཀུན། །མ་ཐོགས་མྱུར་དུ་བསྒྲུབ་པར་མཛོད། ། ཅེས་ལྷོ་ཕྱོགས་མོ ན་ཁའི་བྲ ག་གི་ཉེ་ཞོལ་བུམ་ཐང་དཔལ་གྱི་འབྱུང་གནས་སུ་གནོད་སྦྱིན་དགྲ་ལྷ འི་རྒྱལ་པོ་དང་། དད་ལྡ ན་གྱི་སློབ་བུ་འགའ་ཞིག་ལ་རྟེན་འབྲེལ་ཉེས་སེལ་གྱི་དབང་བསྐུར་ཟབ་མོ་བྱེད་སྐ བས་ཅི་བཅོལ་ཕྲིན་ལས་བསྒྲུབ་པར་ཁས་བླངས་པའི་ཕྱིར་ཉིན་པད་གླིང་གདན་ས་དཔལ་སྒང་སྟེང་གསང་སྔ གས་ཆོས་གླིང་དུ། སླར་ཡང་ཉམས་སྣང་ཕྲ ་མོས་བསྐུལ་བ་ལ་བརྟེན་ནས་ངག་དབང་བློ་གྲོས་མཚུངས་མེད་ཀྱིས་སྨྲ ས་རིམ་བཞིན་མཁན་པོ་རྣ མ་གྲོལ་གྱིས་ཡི་གེའི་གཟུགས་སུ་བགྱིས་པ་མངྒ་ལཾ། རབ་བྱུང་བཅུ་བདུན་པའི་བོད་ལྕགས་རྟ་ལོའི་ཟླ་༨བ་ཚེས་༣ ལའོ།།


  ༄༅། །གནོད་སྦྱིན་ཙིའུ་དམར་པོའི་ཕྲིན་བཅོལ་འདོད་དོན་མྱུར་འགྲུབ་ཅེས་བྱ་བ་བཞུགས་སོ། །


  ༄༅། །ཧཱུྃ་ཧྲཱི༔ ནང་གསལ་ཁྱད་ཆོས་དྲུག་ལྡན་བུམ་སྐུ་ལས ། །ལྷུན་གྲུབ་མཚན་དཔེའི་ལང་ཚོར་སྨིན་པའི་དཔྱིད། །གནོད་སྦྱིན་དགྲ་བླ འི་རྒྱལ་པོ་ཙིའུ་དམར་ལ། །ལས་བཞིའི་ཕྲིན་ལས་རབ་འབྱ མས་གཉེར་དུ་གཏད། །རྒྱ ལ་བསྟ ན་ལུང་དང་རྟོགས་པའི་མ་ཎི་ཀ །བཤད་སྒྲུབ་ཆོས་ཀྱི་རྒྱ ལ་མཚན་རྩེར་བཀོད་དེ། །མཐའ་ཀླས་ཡིད་ཅན་འགྲོ་ལ་སྨ ན་ངེས་པའི། །ཕན་བདེའི་འདོད་རྒུ་འཛད་མེད་ཆར་དུ་སྙིལ། །བགྲང་ཡས་ཚོགས་ཟུང་ཆུ་གཏེར་ཆེན་པོའི་ཁྱོན། །ཤེས་བརྩོན་རླུང་གིས་བསྐལ་མང་བསྲུབས་པ་ལས། །མཁྱེན་བརྩེའི་འོད་སྟོང ་སྤྲོ་བའི་རིན་ཆེན་གསུམ། །སྲིད་གསུམ་དོག་པོར་བྱེད་པའི་མངའ་ཐང་སྤེལ། །བསླབ་གསུམ་དབྱིག་འཛིན་ཡངས་པོའི་ལྟོ་བ་ལ། །རྩོད་འཆད་རྩོམ་པའི་བསུང་ཞིམ་འཐུལ་བ་ཅན། །ཐུབ་བསྟན་ཕྲག་པར་ཁུར་བའི་བསྟན་འཛིན་ཚོགས། །མཛད་ཕྲིན་སྐུ་ཚེ་ཡར་ཟླའི་མཆེད་པོར་མཛོད། །སྙིགས་ལྔ འི་རྒུད་པ་ལྷ ག་པར་བདོ་སྐ བས་སུ། །ཡིད་དཔྱོད་གྲུབ་མཐའ་འགྲོ་ལ་སྨ ན་དཀའ་བས། །ཡང་ཟབ་ཨ་ཏི་ཡོ་གའི་མན་ངག་འདི། །དར་ཞིང་རྒྱ ས་པའི་བྱེད་པོ་ཁྱོད་ཀྱིས་མཛོད། །སྔོན་བྱ ས་དྲི་བཞོན་རྐྱེན་གྱིས་བོས་པའི་མགྲོན། །ནད་མཚོན་མུ་གེའི་ན་བུན་ལང་ལོང་གང་། །ཐོགས་མེད་ནུས་པའི་ཉིན་བྱེད་སྣང་བ་ཡིས། །ཀ་དག་ལྷ་ལམ་རུམ་དུ་ཡིབ་པར་མཛོད། ། མ་ལུས་འགྲོ་བའི་དཔལ་ལ་མཛའ་བའི་རྒྱ ན། །དཔལ་འབྱོར་ཐབས་ཀྱིས་སྣུབ་པའི་ཨུཏྤལ་མདོག །ཆབ་སྲིད་ལོ་ཏོག་སེར་བས་བརླ གས་པ་ལྟར། །ཅིག་ཆར་འཇོམས་པའི་གཤེད་པོ་ཁྱོད་ལ་བཅོལ། །རྣལ་འབྱོར་བདག་ཅག་དཔོན་སློབ་འཁོར་བཅས་ཀྱི། །གྲགས་སྙན་སྲིད་ཞིའི་ཁྱོན་ཀུན་འགེངས་པ་དང་། །ཕོངས་མེད་ཟས་ནོར་རི་དབང་ཚུལ་ལ་འགྲན། ། མ་འབད་དགྲ་སྡེ་འཇོམས་པའི་དངོས་གྲུབ་སྩོལ། །འཐུག་པོའི་ནགས་ཚལ་ཉམ་ངའི་མཚོ་གླིང་དང་། །རང་བྱུང་ཀེའུ་ཚང་གྲོང་འདབས་ལ་སོགས་པར། །རྣམ་གྲོལ་བྱང་ཆེན་གོ་འཕང་སྒྲུབ་པའི་ཚེ། །ལུས་དང་གྲིབ་བཞིན་ནམ་ཡང་འགྲོགས་པར་མཛོད། །ནད་གདོན་བགེགས་སོགས་དབྱིངས་སུ་ཞི་བ་དང་། །ཚེ་དཔལ་འབྱོར་ཚོགས་ཡར་ངོའི་ཟླ་ལྟར་རྒྱས། །མི་དང་མི་མིན་མཐའ་དག་དབང་དུ་བསྡུས། །སྒྲིབ་གཉིས་སྡེ་དཔུང་དྲག་པོས་ཚར་ཆོད་ཅིག །མདོར་ན་བདག་ཉིད་མཐོང་ཐོས་དྲན་རེག་ཀུན། །བྲལ་སྨིན་དྲུག་ཅུའི་གཏེར་ལ་དབང་བསྒྱུར་ཞིང་། ། ཕྲིན་ལས་ཉེར་བདུན་དཔལ་གྱིས་ཡོངས་ཕྱུག་པའི། །གོ་འཕང་མཆོག་དེ་མྱུར་དུ་སྩོལ་བར་མཛོད། །འུར་ཆེམ་བཅོ་བརྒྱ ད། སུམ་བརྡུང་ལྔ། དགུ་བརྡུང་དྲུག བདུན་བརྡུང་བརྒྱད། དགུ་འཐིང་བདུན་འཐིང་རེ་རེ་བཞིན་བཅོ་ལྔ ་བརྡུངས་རྗེས་བཀྲ་ཤིས་རོལ་མོ་རྒྱ ས་པ་སྤྱི་ལྟར ་བརྡུང་བར་བྱའོ། ། ཞེས་པ་འདི་ནི་འདོད་ཆགས་རོལ་བའི་རྡོ་རྗེས་གཏི་མུག་རྩེ་མཐོའི་བྲ ག་རི་ནས་ཕྲག་དོག་དང་ང་རྒྱལ་གྱི་ཁ་བྱང་མ་བུ འི་ནང་ལྟར་གཏེར་སྒོ་འབྱེད་པའི་ལྡེའུ་མིག་ཞེ་སྡང་ཐོ་བས་བརྐོས་ནས་སེར་སྣའི་ཤོག་སེར་ངོ་ལ་འཁོད་པའི་དོན་རྣམས་དག་པར་ཕབ་པ་ཡོངས་ལ་སྨ ན་པའི་རྒྱུར་གྱུར་ཅིག དགེའོ།། །།


  ༈ གེ་སར་དགྲ་བླའི་རྒྱལ་པོ་དང་ཙིའུ་དམར་པོའི་གསོལ་བསྡུས།


  ༄༅། །སེན་ཀྲེན་དང་ཤང་ཀང་གི་ས་མཚམས་སུ་ལམ་ཡིག་ལ་ཞིབ་དཔྱད་བགྱི་སྐབས། སེམས་ལ་ཡ་ང་བར་གྱུར་ཚེ་ཨོ་རྒྱན་པདྨ་ཐོད་ཕྲེང་རྩལ་དང་སེང་ཆེན་ནོར་བུ་དགྲ་འདུལ་གནོད་སྦྱིན་ཙིའུ་དམར་པོ་བཅས་ཀྱི་ཞལ་ཉ མས་སྣང་དུ་མཇལ་སྐབས་བདག་གིས་ག སོལ་བ་འདི་ལྟར་བཏབ་བོ། །


  མུ་མེད་ཞིང་གི་སྲས་བཅས་རྒྱལ་ཀུན་གྱི། །གསང་གསུམ་ཡོན་ཏན་གཅིག་ཏུ་འདུས་པའི་སྐུ། །པདྨ་ཐོད་ཕྲེང་རྩལ་ལ་གསོལ་བ་འདེབས། ། བསམ་པ་ལྷུན་གྱིས་འགྲུབ་པར་བྱིན་གྱིས་རློབས། །མཁྱེན་བརྩེ་ནུས་པའི་ཡོན་ཏན་མཐའ་རུ་ཕྱིན། །གངས་ལྗོངས་འགྲོ་བ་ཡོངས་ལ་བུ་བཞིན་བརྩེ། །དོན་གྲུབ་ཝེར་མ་དཀར་པོ་ད་དགོངས་ཤིག །མཐུན་རྐྱེན་ཡིད་བཞིན་འགྲུབ་པར་བྱིན་གྱིས་རློབས། །བོས་ན་ཐུགས་རྗེ་ནམ་མཁའི་གློག་ལས་མྱུར། །རྦད་ན་ནུས་སྟོབས་གནམ་ལྕགས་ཐོག་ལས་ངར། ། གནོད་སྦྱིན་དགྲ་བླའི་རྒྱལ་པོ་ཙིའུ་དམར། །འགལ་རྐྱེན་བར་ཆད་འཕྲལ་དུ་ཞི་བར་མཛོད། །ཅེས་པས་གསོལ་བ་བཏབ་པའི་ཚེ། །འཇིགས་སྐྲག་འཁྲུལ་སྣང་དབྱིངས་སུ་ཞི། །བདག་དང་ལྷ་ཡི་འཛིན་པ་ཀུན། །མི་དམིགས་ཆོས་སྐུའི་དབྱིངས་སུ་ཡལ། །ཞེས་པ་འདི་ནི་ཉིན་དེའི་ཕྱིར་ནངས་ཤང་ཀང་གྲོང་ཁྱེར་གྱི་གྲུབ་དབང་པདྨ་ནོར་བུའི་གཟིམ་ཆུང་དུ་ཡི་གེར་སྤེལ་བ་དགེ ངག་དབང་བློ་གྲོས་མཚུངས་མེད་པས་ཕྱི་ལོ་༡༩༩༣ཟླ་༥ཚེས་༡༠ལའོ།།


  ༈ གནས་ཆུང་གསོལ་བསྡུས།


  ༄༅། །མེ་ལོང་ཡེ་ཤེས་རང་མདངས་དྲེགས་པའི་རྗེ། །གནས་ཆུང་རྒྱལ་པོ་འཁོར་དང་ཡང་འཁོར་བཅས། །གསོལ་ལོ་མཆོད་དོ་དགྱེས་པ་སྐོང་གྱུར་ཅིག །གང་བཅོལ་ཕྲིན་ལས་ཐོགས་མེད་མྱུར་འགྲུབ་མཛོད། ། ཅེས་ཨ་རིའི་མཚོ་དབུས་གླིང་ཕྲན་ཉམས་དགར་འཁོད་པའི་གནས་ཆུང་བླ་མ་བློ་བཟང་དོན་ལྡན་གཙོས་ཆོས་ཚོགས་པ་རྣམས་ཀྱི་བཞེད་སྐོང་དུ་ངག་དབང་བློ་གྲོས་མཚུངས་མེད་པས་སྤེལ་བ་དགེའོ། །ཕྱི་ལོ་༡༩༩༣ ཟླ་༥ཚེས་༡༩ལའོ།།


  ༈ ཨ་ཕྱི་ཆོས་སྒྲོན་གྱི་གསོལ་བསྡུས།


  ༄༅། །་ཀྱེ། སྔོ་བསངས་གནམ་སྔོན་བཞུས་པའི་ལང་ཚོ་ཅན། །ཁྲག་མདོག་རལ་བ་སིལ་མས་སྐུ་རྒྱབ་ཁེབས། །ཞལ་གཅིག་ཕྱག་གཉིས་གཡས་པས་གྲི་གུག་དང་། །གཡོན་པས་དགྲ་སྙིང་དམར་པོ་ཞལ་དུ་གསོལ། །སྡང་མིག་གཡོས་པས་སྲིད་གསུམ་ཡོམ་ཡོམ་བྱེད། །དམ་ལྡན་སྐལ་ལྡན་བུ་ལ་ཞེ་ནས་བརྩེ། །མཆོད་ན་འགོ་ཞིང་བསྒྲུབས་ན་སྡོང་གྲོགས་བྱེད། །ཨ་ཕྱི་ཆོས་སྒྲོན་འཁོར་དང་བཅས་པ་ལ། །གསོལ་ལོ་མཆོད་དོ་མངའ་གསོལ་ཐུགས་དམ་བསྐང་། །སྔོན་ཚེ་རིག་འཛིན་བརྒྱུད་པའི་བཀའ་བཞིན་དང་། །ད་ལྟ་རྣལ་འབྱོར་བདག་གི་ཐ་ཚིག་ལས། ། ནམ་ཡང་མི་འདའ་ཕྲིན་ལས་གཉེར་དུ་ལོངས། །ཁྱད་པར་འབྲི་གུང་བཀའ་བརྒྱུད་བསྟན་པ་འདིས། །ནོར་འཛིན་ཁྱོན་ཀུན་ཡོངས་སུ་འགེངས་པ་དང་། །དགེ་འདུན་སྡེ་རྣམས་ཐུགས་མཐུན་ཁྲིམས་གཙང་ཞིང་། ། སྦྱིན་བདག་ཚོགས་རྣམས་མངའ་ཐང་འབྱོར་བ་རྒྱས། །བསམ་དོན་མ་ལུས་མྱུར་དུ་འགྲུབ་པར་མཛོད། །ཅེས་འབྲི་གུང་གདན་ས་མཐིལ་དུ་ཐོན་སྐབས་ཨ་ཕྱི་ཆོས་སྒྲོན་གྱིས་དགའ་བསུ་བྱེད་པ་ཡིན་སྙམ་པའི་སྣང་བ་དང་འགྲོགས་ཏེ། ངག་དབང་བློ་གྲོས་མཚུངས་མེད་ཀྱིས་གང་དྲན་ཐོལ་བྱུང་དུ་སྨྲས་པའི་དགེ་བ་འདིས་བསྟན་འགྲོ་ལ་སྨན་པའི་རྒྱུར་གྱུར་ཅིག མཆན། མེ་དཔུང་དང་རླུང་དམར་རབ་ཏུ་འཁྲིགས་པའི་དབུས་སྐུ་རེས་སྣང་རེས་མི་སྣང་བ་ལྟ་བུར་གྱུར་པས་རྒྱན་ཆ་ལུགས་གཞན་ཡིད་ངོར་སྣང་མ་ནུས།།


  ༈ བྱང་ཆུབ་སེམས་ཀྱི་རྟ་ཞོན་ནས། །དད་པའི་ཁ་ལོ་བསྒྱུར་བྱས་ཏེ། ། བརྩོན་འགྲུས་ལྕག་གིས་བྲབས་པ་ན། །མཆིམས་ཕུའི་ཞིང་དུ་འགྲོ་བར་ནུས། ། མཆིམས་ཕུར་འབྱོན་པའི་ལམ་བར་ནས་སོ།།


  དྷཱིཿ ཡིད་བཞིན་དབང་གི་རྒྱལ་པོའི་གསོལ་མཆོད་དབང་གི་རུ་མཚོན་ཞེས་བྱ་བ།


  ༄༅། །ན་མོ་གུ་རུ་མ ཉྫུ་ཤྲཱི་ཧེ་བཛྲ་ཡེ། དེ་ལ་འདིར་ཕུད་གཏོར་ཤ་ཁྲག་གིས་མཚོན། མཆོད་བསྐང་རྟེན་རྫས་སོགས་ཡིད་ལ་མཛའ་བའི་དངོས་རྫས་འདུ་ཚད་གྲལ་ཐབས་སུ་བཀོད་ལ་བཤམས། གཞན་ཡང་སྲིད་ཞིའི་དཔལ་ཡོན་མཐའ་དག་ཏིང་འཛིན་ནམ་མཁའ་མཛོད་ཀྱིས་བྱིན་གྱིས་བརླབས་ནས། རང་ཉིད་གུ་རུ་སྣང་སྲིད་ཟིལ་གནོན་སྐུ་མདོག་དམར་པོ་རྡོར་དྲིལ་བསྣམས་པ་ལོངས་སྐུའི་ཆས་ཅན། ཡུམ་ངོ་བོ་མཚོ་རྒྱལ་ལ་རྣམ་པ་རིག་བྱེད་དབང་མོ་སྐུ་མདོག་ཆ་ལུགས་ཡབ་དང་མཐུན་པ། ཕྱག་གཉིས་ཨུཏྤལ་མདའ་གཞུས་གཉིས་མེད་དུ་རོལ་བར་གསལ་བའི་ཐུགས་ཀའི་ཧྲཱིཿལས་འོད་ཟེར་དམར་པོ་ལྕགས་ཀྱུ་ལྟ་བུ་འ ཕྲོས་པས་ཡིད་བཞིན་དབང་གི་རྒྱལ་པོ་འཁོར་དྲེགས་པ་འབུམ་གྱིས་བསྐོར་བ་དང་བཅས་པ་སྐད་ཅིག་གིས་སྤྱན་དྲངས་བར་གྱུར། ཧྲཱིཿ ཀ་དག་མཐའ་བརྒྱད་བྲལ་བའི་གཞི་དབྱིངས་སུ། །འཁོར་འདས་དབྱེར་མེད་གྲོལ་བར་མཉམ་པས་ན། ། སྤྱན་འདྲེན་བཞུགས་སུ་གསོལ་བར་མི་དམིགས་ཀྱང་། །ཅིར་ཡང་འཆར་བ་རྟེན་འབྱུང་སྒྱུ ་མའི་ངོར། །བསླུ་མེད་རྒྱུ་འབྲས་འཆོལ་བར་མི་སྲིད་ཕྱིར། །མ་བྱམས་བུ་ཡིས་འབོད་ལ་དཔེ་བླངས་ནས། །ཉམས་འགྱུར་འབུམ་དང་འགྲོགས་པའི་དབྱངས་སྙན་དང་། །དབྱར་རྔ་མོག་པོར་བྱེད་མཛད་རོལ་མོའི་ཚོགས། །ལྷ་ལམ་ཁྱོན་ཀུན་འགེངས་བའི་དྲི་བསུང་གིས། །དབང་གི་ལས་ཀུན་འགུགས་པའི་ཕོ་ཉ་བ། །རབ་འབར་མེ་དཔུང་མཆེད་འདྲ་རྔམ་པའི་སྐུ། །ཕྱག་མཚན་ཆས་ཚུལ་མ་ངེས་ཅིར་ཡང་སྒྱུར། །འོད་དམར་ཀློང་ན་འགྱིང་བ་དབང་གི་ལྷ། །འཁོར་གཡོག་འབུམ་གྱི་ཚོགས་བཅས་སྤྱན་འདྲེན་ན། །མ་ཐོགས་གློག་ཞགས་གར་གྱིས་འདིར་བྱོན་ལ། །ཏིང་འཛིན་འཕྲུལ་གྱིས་བཀོད་པའི་གདན་སྟེང་དུ། ། རྣལ་འབྱོར་བདག་ལ་དགྱེས་བཞིན་བཞུགས་སུ་གསོལ། །བཛྲ་ས་མ་ཡ་ཛ་ཏིཥྛ་ལྷན། ཧྲཱིཿ གཞི་སྣང་འོད་སྐུ་ཐིག་ལེའི་བཀོད་པ་རྣམས། ། གཞན་དུ་མ་བཟུང་ཅོག་གཞག་རིག་པའི་གནད། །མ་ནོར་མཇལ་བའི་ལག་རྗེས་ལས་འོང་བའི། །ཏིང་འཛིན་དང་ནི་སྔགས་རྒྱས་བྱིན་རླབས་དང་། །ལེགས་བཤད་དཔལ་ལ་མཛའ་བའི་དངོས་བཤམས་ཚོགས། ། རབ་བརྗིད་ཤ་ཡི་རི་བོ་མཁའ་ལ་བསྙེགས། །གཏིང་ཟབ་ཁྲག་གི་རྒྱ་མཚོས་ས་གཞི་ཁེབས། །གཏོར་དཀའ་རུས་པའི་བྲག་རི་བཀོད་རེ་ལེགས། །རྐང་ཚིལ་སྤྲིན་གྱི་གོས་བཟང་བཀླུབས་པ་འདི། །སྐུ་ལ་གཟི་མདངས་རྒྱས་ཕྱིར་བཞེས་སུ་གསོལ། །རྐང་བཞིའི་ལུས་ཀྱིས་བསྐྲུན་པའི་དཀར་གསུམ་དང་། །དབྱར་སྐྱེས་བཅུད་ལས་འཁྲུངས་པའི་མངར་གསུམ་ཚོགས ། །བརྒྱ་ཕྲག་ངལ་བས་བསྒྲུབས་པའི་ལོ་འབྲས་རིགས། ། དཔག་ཡས་ནམ་མཁའི་ཁྱོན་ན་མཆིས་སོ་ཅོག །བཀྲེས་སྐོམ་ག དུང་བ་གཞོམ་སླད་ཁྱེད་ལ་འབུལ། །བཟའ་བཅའ་བཏུང་བའི་རིགས་དང་ནད་སྨན་ཚོགས། །རང་བྱུང་དང་ནི་ཆེད་དུ་བྱས་པ་ཡི། །རོ་དྲུག་གྲངས་ཀྱིས་བསྡུས་པ་མཐའ་དག་ཀུན། །ཕངས་མེད་བློ་ཡིས་བླངས་ཏེ་འབུལ་གྱིས་བཞེས། །ཁང་ཁྱིམ་ཡོ་བྱད་རྐང་གཉིས་སྨྲ་མཁས་དང་། །མཁའ་ཀླུང་རི་དང་གྲོང་དུ་རྒྱུ་བ་ཡི། །བྱ་རིགས་ཆུ་གནས་རི་དྭགས་གཡུང་དྭགས་དང་། །རི་གླིང་ནགས་བྲག་མེ་ཏོག་ཆུ་མཚོ་སོགས། །རབ་མཛེས་སྤྱན་གཟིགས་མཆོད་པས་ཐུགས་དམ་བསྐང་། །གར་གྱི་ཉམས་དང་གླུ་ཡི་བྱེ་བྲག་དང་། །ཞི་དང་དྲག་པོའི་ཉེར་སྤྱོད་རྣམ་པ་བདུན། །རོ་བརྒྱ་བཅུད་དུ་ཁོལ་བའི་གཏོར་མ་དང་། །རྩ་བརྒྱད་སྟོང་ལ་སྦྱར་བའི་ཨ་མྲྀ་ཏ༑ ༑དམར་ཆེན་ཁྲག་གི་ཨརྒྷཾ་ལ་སོགས་པ། །རྟེན་རྫས་རྣམ་པ་དུ་མས་ཐུགས་དམ་བསྐང་། །ཕྱི་སྣོད་སྲིད་པ་གསུམ་གྱི་སྣོད་ཡངས་སུ། ། ནང་བཅུད་འགྲོ་བ་དྲུག་གི་མཆོད་རྫས་ལ། །རྟོག་ཚོགས་རྒྱན་གྱིས་མཛེས་པར་སྤུད་པ་ཡི། །ཐུན་མིན་སྒྲུབ་རྫ ས་མཆོག་གིས་ཐུགས་དམ་བསྐང་། །མདོར་ན་བསྐང་བའི་རྫས་སུ་འོས་སོ་ཅོག །འཁོར་གསུམ་དམིགས་མེད་ལྟ་བས་རྒྱས་བཏབ་ནས། །བླང་དོར་མཉམ་པའི་ངང་དུ་འབུལ་ལགས་ན། །མ་འབད་ལས་བཞིའི་དངོས་གྲུབ་བདག་ལ་སྩོལ། ། ཧྲཱིཿ བགྲང་ཡས་ཚོགས་ཟུང་དཔལ་གྱིས་ལེགས་འཁྲུངས་པ། །སྟོབས་དང་སྒྱུ་རྩལ་རྫུ་འཕྲུལ་བྱེ་བའི་གཏེར། །ཚར་གཅོད་རྗེས་སུ་འཛིན་ལ་མང འ་དབང་འབྱོར། །མཐོང་བས་ཡིད་འཕྲོག་རྡོ་རྗེའི་སྐུ་ལ་བསྟོད། ། མཐའ་ཀླས་འགྲོ་བའི་མོས་བློ་དང་འཚམས་པར། །སྐད་རིགས་ཀུན་ལ་ཐོགས་མེད་ཚངས་པའི་དབྱངས། །ཟབ་གསང་ཆོས་ཀྱི་སྒོ་འཕར་འབྱེད་ནུས་པའི། །འགག་མེད་བརྗོད་བྲལ་ནཱ་དའི་གསུང་ལ་བསྟོད། །མངོན་ལྐོག་ཡུལ་ཀུ ན་མ་འདྲེས་ས་ལེར་གཟིགས། །སྲིད་ཞིར་དམིགས་པའི་སྙིང་བརྩེ་དད་པ་སོགས། །སྤངས་རྟོགས་ཡོན་ཏན་མཛོད་ཀྱི་ཁུར་འཆང་བ༑ ༑སྤྲོས་ཟད་རྣམ་ཀུན་མཆོག་ལྡན་ཐུགས་ལ་བསྟོད། །སངས་རྒྱས་གཉིས་པ་པདྨ་ཀ་ར་ཡི། །ཞལ་མ ཇལ་སྨིན་གྲོལ་བདུད་རྩིའི་བཅུད་མང་གསོལ། །གང་འདུལ་ཕྲིན་ལས་བཀོད་པ་འབུམ་ཕྲག་གིས། །


  དམ་ལྡན་སྲུང་ཞིང་དམ་ཉམས་སྒྲོལ་ལ་བསྟོད། ། ཧྲཱིཿ ཟས་ནོར་ཡོ་བྱད་དྲན་པའི་མོད་ལ་འབྱོར། །སྙན་གྲགས་སྟོབས་ཀྱིས་སྲིད་གསུམ་དབང་དུ་བསྡུས། །ལུས་སེམས་ཕན་བདེས་བར་མེད་དམ་པོར་འཁྱུད། ། རྒྱལ་སྲིད་རིན་ཆེན་བདུན་དུ་མངའ་གསོལ་ལོ། །ཟག་བཅས་ཆོས་ཀུན་ཡེ་གྲོལ་གཞི་ལ་དག །ཉེར་གཅིག་མཁྱེན་པའི་ཆོས་སྡེ་མངོན་དུ་གྱུར ། ། ནམ་མཁའ་སྲིད་དུ་འགྲོ་ཀུན་གཉེན་གྱུར་པའི། །བཀྲ་ཤིས་རྟགས་མཆོག་བརྒྱད་དུ་མངའ་གསོལ་ལོ། །རྦད་ན་མཐུ་ཆེ་ཚངས་དབང་མཚོན་ཆ་དང་། །བོས་ན་མྱུར་བ་གློག་དམར་དྲག་པོ་བཞིན། །བསྟེན་ན་སྙིང་ཉེ་ཕ་མ་བཟང་པོ་ལྟར། །རྣལ་འབྱོར་རེ་འདོད་བསྒྲུ བ་པར་མངའ་གསོལ་ལོ༑ ༑མི་མཐུན་དཔུང་འཇོམས་ལྷ་དབང་རྔ་གསང་སྒྲ། །མཐུན་རྐྱེན་ཀུན་སྒྲུབ་གཏེར་གྱི་བུམ་པ་བཟང་། །དུས་ཀུན་རེ་ལྟོས་བཅའ་ལ་གྲོགས་མཆོག་ཏུ། །མངའ་གསོལ་བྱས་སོ་དགོངས་ཤིང་མཁྱེན་པར་མཛོད། ། ཧྲཱིཿ རླུང་སེམས་དབང་དུ་འདུས་པའི་བདག་རྐྱེན་ལས། །


  ནད་གདོན་འཇིགས་བརྒྱད་སྒྲིབ་གཉིས་དབྱིངས་སུ་ཞི། །ཉམས་རྟོགས་ཚེ་བསོད་སྟོབས་འབྱོར་ཟས་ནོར་རྒྱས། །གོང་མ་དབང་འདུས ་བུ་ལ་ཕ་བཞིན་དགོངས། །འོག་མ་དབང་གྱུར་བྲན་གྱིས་རྗེ་བཞིན་བཀུར། །


  བར་མ་དབང་འདུས་ཁྱོ་ལ་མཛའ་མོ་བཞིན། །སྲིད་པའི་མཁོ་དགུར་དབང་འབྱོར་ཚངས་དབང་དང་། །རྣམ་བྱང་ཆོས་ལ་དབང་བའི་ཀུན་མཁྱེན་ལྟར། །དབང་བསྒྱུར་མ ཁའ་དང་མཉམ་པའི་དངོས་གྲུབ་སྩོལ། ། བདུད་སྡེའི་དཔུང་དང་དགྲ་བགེགས་བྱད་མ་རྣམས། །བསད་བསྐྲད་རྨོངས་འགུགས་མངོན་སྤྱོད་དྲག་པོའི་ལས། །གཞན་གནོད་གཞི་བཅས་བསྒྲུབ་ལ་ལྟོས་མིན་པར། །ཐམས་ཅད་དབང་འདུས་བྱམས་སེམས་ལྡན་པར་མཛོད། །བསམ་པ་ཙམ་གྱིས་མཁོ་དགུ་ལག་ཏུ་འབྱོར། །


  བགད་པའི་མོད་ལ་འགྲོ་ཀུན་མོས་སྣང་གཡོ། །སྲིད་ཞི་བདེ་ཀློང་གཅིག་ཏུ་བཞུ་ནུས་པའི། །དབང་གི་དངོས་གྲུབ་མ་ལུས་བདག་ལ་སྩོལ། །


  ཞེས་ཆུ་ཡོས་ཟླ་༢ཚེས་༢༢ལ་བན་རྒན་ཞིག་གི་ངོར། འཇམ་དཔལ་བྱང་ཆུབ་རྡོ་རྗེས་བྲིས་པ་དགེ།


  ངྷཱིཿ ཡིད་བཞིན་དབང་གི་རྒྱལ་པོ་ལ་འཕྲིན་བཅོལ་ལས་བཞིའི་བང་མཛོད་ཅེས་བྱ་བ་བཞུགས།


  ངྷཱིཿ བླ་མ་འཇའ་ལུས་རྡོ་རྗེ་ལ་ཕྱག་འཚལ་ལོ། །བསླབ་གསུམ་ཀཻ་ལ་ཤ་ཡི་བ་གམ་སྤོར། །རྩོད་འཆད་རྩོམ་པའི་ང་རོ་དབྱངས་སུ་འཐེན། ། སེམས་རྟོག་སྤོང་པའི་རྩ ལ་གསུམ་རབ་རྫོགས་པའི། །བརྒྱུད་གསུམ་གདོང་ལྔའི་དབང་པོའི་སྤྱན་སྔ་རུ། །ཡིད་བཞིན་དབང་གི་རྒྱལ་པོ་གང་ཁྱོད་ཀྱིས། ། བསྟན་དང་བསྟན་འཛིན་སྐྱོང་བའི་དམ་བཅའ་ཀུན། །མ་ཐོགས་ད་ལྟ་ཉིད་དུ་མངོན་དུ་བྱོས། །ག ལ་ཏེ་ཁས་བླ ངས་བཞིན་དུ་མ་བསྒྲུབས་ན། །ཡཀྴ་ཁྲོ་བོས་སྙིང་ཁྲ ག་ཞོ་ལྟར་འཐུང་། །རུལ་མྱགས ་ཚིག་ནས་མནར་མེད་གནས་སུ་ལྟུང་། །ལུང་རྟོགས་རྒྱན་དུ་འཆང་བ་རིག་འཛིན་ངས། །གང་བཅོལ་ལས་ཀུན་ཁུར་དུ་ཐོགས་བྱས་ན། །བསྟན་འགྲོའི་དོན་འགྲུབ་རྣམ་གཉིས་དངོས་གྲུབ་ཐོབ། །དེ་བས་རང་རྩལ་གང་ཡོད་མངོན་བྱས་ལ། །རྣམ་བཞིའི་ལས་ཀུན་མ་འགྱ ངས་གཉེར་དུ་ལོངས། །བཞི་བརྒྱ་རྩ་བཞིའི་མེ་ཆར་དྲག་པོའི་མཚོན། །སྒྱུ་ལུས་ཆུ་སྐྱེས་ཚལ་དུ་བསྐྱོད་པ་དང་། །ཆབས་ཅིག་སྔགས་སྨན་དྲི་བཞོན་དྲག་པོ་ཡིས། །ལས་ཉོན་སྤྲིན་བཅས་དབྱིངས་སུ་གཏོར་བར་མཛོད། །ཟས་ནོར་ཡོ་བྱད་རྟ་བདུན་དབང་པོའི་ཟེར། །འགྲོ་བསོད་ལྷ་ལམ་ཁྱོན་ལས་བརྒལ་ཙ་ན ། །ཚོགས་གཉིས་སྐྱ་རེངས་དང་པོའི་སྣང་བ་ཡིས། །


  རྫོགས་ལྡན་ཟེར་ཕྲེང་ངོམ་བཞིན་འཆར་བར་གྱིས། །མཆོག་དམན་བར་མའི་འགྲོ་བ་མཐའ་དག་གི །ཡིད་ལ་མཛའ་བ་ལྷ་མིན་བརྟུལ་ཞུགས་ཀྱིས། །བསྟན་འགྲོའི་དཔལ་ཡོན་དབྱིངས་སུ་གབ་པའི་དུས། ། གཞན་ཕན་བྱང་སེམས་འགྲོ་ཀུན་རྒྱུད་ལ་སྦོར། །བགེགས་དང་བྱད་མའི་བསམ་སྤྱོད་ངན་པ་དང་། །མུ་སྟེགས་བན་བོན་ངན་སྔ གས་གཏད་མནན་གྱིས། །ལུས་སེམས་མི་འདོད་དུཿ ཁས་ཉེར་གདུངས་ཚེ། །རིག་སྔགས་ཆོད་ལ་དམོད་པའི་འཕྲུལ་འཁོར་གཏོར། །སྡེ་བརྒྱད་འབྱུང་པོའི་ཟ་ཁ་དགྲ་ལ་སྒྱུར། །རི་བྲ ག་ནགས་མཚོ་སྡེ་དགོན་ལ་སོགས་པར། ། ལུགས་གཉིས་དཔལ་ཡོན་དོན་དུ་གཉེར་བའི་བློས། །གཞི་རུ་སྡོད་དང་འགྲོ་བའི་སྐ བས་ཀུན་ཏུ། །མེ་ཆུ་གཅན་གཟན་དགྲ་རྐུན་ཉེར་འཚེ་སོགས། །ཆེན་པོ་གཞོམ་ལ་ཆུང་དང་འཛོལ་བར་མཛོད། །ཟས་ནོར་སྟོབས་འབྱོར་སྲིད་ཀྱི་ལེགས་ཚོགས་ཀུན། །ཡིད་འཕྲོག་ལྷ་དབང་རྔ་སྒྲའི་ཁྱད་ནོར་རྫོགས། །འཛད་མེད་ཆུ་གཏེར་ཆེན་པོའིབཀོད་པ་ལ། །གསར་སྣོན་ཡར་ཟླའི་མཆེད་པོར་མངོན་པར་སྒྲུབས། །མ་ངལ་བསྐལ་མང་ཚོགས་ཟུང་ཡུད་ལ་རྫོགས། །མ་འགྱངས་སྐུ་བཞིའི་རྒྱལ་ཐབས་ཆེ་ལ་ཁོད། །མར་གྱུར་འགྲོ་ལ་ཕྲིན་ལས་ཉེར་བདུན་གྱིས། །མ་འཁྲུལ་གཞི་ལ་འཁོད་པའི་དངོས་གྲུབ་སྩོལ། །ཡིད་འཕྲོག་བྱི་རུའི་ལང་ཚོ་སྒེག་པ་ལ༑ ༑རབ་གསལ་ཉི་ཟླ འི་དབང་པོའི་རེ་ཁཱ་མཛེས། །སྐྲ་དཀར་པགས་གཉེར་རྒ ས་པའི་མཚན་ཆོས་བྲལ། །ཚེ་མཐའ་ཡས་པ འི་རྒྱན་བཟང་བདག་ལ་སྩོལ། །དགྲ་སྡེ་ཟིལ་གནོན་གཤིན་རྗེའི་གཟི་བརྗིད་ལ། །


  གྲོགས་ཡིད་འཕྲོག་པ་ལྷ་དབང་ལྟ་བུར་མཛེས། །སྙན་གྲགས་ས་གསུམ་བླ་ན་མངོན་པར་མཐོ ། །སྟ ག་སེང་ཁྱུང་འབྲུག་འཛོམས་པའི་རླུང་རྟ་སྐྱེད། །ཐར་འདོད་འགྲོ་ལ་སྨན་པའི་སེམས་མཆོག་གིས། །དབེན་པར་ཐོས་བསམ་དོན་དུ་གཉེར་བའི་དུས། །བཤེས་གཉེན་དམ་པས་བུ་བཞིན་དགོངས་བྱ ས་ཏེ། །ལུང་རིགས་མན་ངག་ཕངས་མེད་གནང་བའི་མཐུས། །བཅུ་ཕྲ ག་རིག་གཞུང་རྒྱ་མཚོ་ཡངས་པོའི་ཁྱོན། །བདེན་གཉིས་ནོར་མེད་འཇལ་བའི་རྣམ་དཔྱོད་ཀྱིས། །དུས་གཅིག་ལྟོ་བར་སྙིལ་བའི་ནུས་པ་སྩོལ། །བཀའ་གཏེར་བསྟན་བཅོས་དཀྱིལ་འཁོར་ཞལ་ཕྱེ་ནས། ། བསྙེན་སྒྲུབ་ལས་གསུམ་ཚད་དུ་བགྲངས་པའི་ཚེ། །དོན་བརྒྱུད་རྟོགས་པའི་བྱིན་རླབས་སྙིང་ལ་སིམ། །རྩ་གསུམ་ལྷ་ཡིས་ལུང་སྟོན་དངོས་གྲུབ་གནང་། །དྲེགས་པ་བྲན་འཁོལ་གང་བསམ་ཡུད་ལ་སྒྲུབས། །ཐུགས་རྗེས་ཡོངས་སྒྲོལ་མཐའ་རུ་འཁྱོལ་བར་མཛོད། །གསང་ཆེན་འོད་གསལ་གནད་དུ་བསྣུན་པའི་དུས། །ཤན་འབྱེད་རྣམ་པ་གསུམ་གྱིས་གཞི་བཟུང་ལ༑ ༑སྣང་བཞིའི་ཉམས་རྩ ལ་རྫོགས་པའི་ལམ་བཟང་གིས། །འཕོ་ཆེན་འཇའ་ལུས་འགྲུབ་པའི་ཐེམ་སྐ ས་ཚུགས། །རྒྱུ་དང་མི་རྒྱུའི་དངོས་སྣང་མཐའ་དག་ཀུན། །བགད་པའི་མོད་ལ་དབང་དུ་བྱེད་པ་དང་། ། འཛུམ་པའི་ཟུར་མིག་བསྐྱོད་པའི་བརྟུལ་ཞུགས་ཀྱིས། །གཤིན་རྗེའི་ཚོགས་ཀྱང་བྱམས་པའི་སེམས་སུ་འགྱུར། །ཆོས་དང་སྲིད་ཀྱི་ལེགས་ཚོགས་མཐའ་དག་ཀུན། །བསམ་པ་ཙམ་གྱིས་ལག་ཏུ་འབྱོར་བར་མཛོད། །བདག་ཅག་དཔོན་སློབ་ལྟོས་བཅས་མཐའ་དག་ལ། །བསམ་སྦྱོར་ངན་པ་འཆང་བའི་དགྲ་བགེགས་ཀུན། །སྨྱོ་འབོག་ནང་དབྱེན་ཐན་གྱིས་སྤ ་བཀོང་ལ། །བདུན་བརྒྱུད་རྩད་ནས་གཅོད་པའི་མངོན་སྤྱོད་མཛོད། །བསླབ་གསུམ་རྒྱན་འཆང་བསྟན་འཛིན་སྡེ་གཉིས་པོས། ། ནོར་འཛིན་ཁྱོན་ཀུན་དོག་པོར་བྱེད་པ་དང་། །མ་སྨད་རྫོགས་ལྡན་གསར་བའི་སྣང་བ་ཡིས། །མ་ལུས་འགྲོ་ཀུན་འཕྲལ་ཡུན་ཕན་བདེས་འཚོ། །མདོར་ན་རྣལ་འབྱོར་ཡིད་ལ་རེ་བའི་དོན། །མཐའ་དག་དུས་གཅིག་ཞུ་བར་མི་བཏུབ་ཀྱང་། །བྲལ་སྨིན་དྲུག་ཅུའི་བདག་པོར་མ་གྱུར་བར། །གང་བཅོལ་ལས་ཀུན་ཐོགས་མེད་མྱུར་འགྲུབ་མཛོད། ། ཅེས་པ་འདི་ནི་སྔོན་འབྲེལ་ལས་ཀྱིས་བསྐུལ་ཏེ་འཇམ་དཔལ་བྱང་ཆུབ་རྡོ་རྗེས་མི་མོས་བཞིན་རྣམ་རྟོག་ཡི་གེར་སྤེལ་བ་དགེ།


  དྷཱིཿ གྲུབ་པའི་དབང་ཕྱུག་སི་ཏུ་ཆོས་འབྱུང་སོགས། །རིག་འཛིན་བརྒྱུད་པའི་བཀའ་ཉན་དམ་ཚིག་ཅན། །རྫུ་འཕྲུལ་མཐུ་ལྡན་ཀརྨ་བསྟན་སྐྱོང་ལ༑ ༑གསོལ་ལོ་མཆོད་དོ་བསམ་དོན་མྱུར་འགྲུབ་མཛོད། ། ངག་དབང་བློ་གྲོས་མཚུངས་མེད་ཀྱིས་སོ།།


  ༈ ཡིད་བཞིན་དབང་རྒྱལ་གསོལ་བསྡུས་བཞུགས།


  དྷཱིཿ རྒྱལ་དབང་པད་མའི་བཀའ་ཉན་དྲེགས་པའི་གཙོ། །ཡིད་བཞིན་དབང་གི་རྒྱལ་པོ་བདག་ལ་དགོངས། །རྣལ་འབྱོར་བདག་ཅག་ཡོན་མཆོད་འཁོར་བཅས་ཀྱི། །ནད་གདོན་འགལ་རྐྱེན་དབྱིངས་སུ་ཞི་བ་དང་། །ཚེ་བསོད་སྙན་གྲགས་སྟོབས་འབྱོར་ཟླ་ལྟར་རྒྱས། །བརྟན་གཡོ་སྲིད་ཞིའི་དཔལ་ཡོན་དབང་དུ་བསྡུས། །ཁྱད་པར་དགྲ་དང་བགེགས་རིགས་མཐའ་དག་གི །བློ་སེམས་བརྟན་པ་ཕྲོགས་ལ་བདག་དབང་བསྒྱུར། །ཞི་བས་མི་ཐུལ་ཞིང་བཅུ་ལྡན་པའི་ཚོགས། །བསྐྲད་དང་སྨྱོ་འབོག་ཐན་གྱིས་སྤ་བཀོང་ལ། །མངོན་སྤྱོད་མཛོད་ལ་ཤ་ཁྲག་ལྷག་མེད་གསོལ། །བདག་ནི་བསྟན་ལ་དགའ་བའི་གང་ཟག་སྟེ། །ཁྱོད་ནི་བསྟན་པ་སྲུང་བའི་གཙོ་བོ་ཡིན། །གཡར་དམ་གཅིག་པའི་དམ་ཚིག་དང་ལོངས་ལ༑ ༑མ་ཐོགས་མྱུར་དུ་བཅོལ་བའི་ལས་མཛོད་ཅིག ། ཆུ་ཡོས་ཟླ་༣ཚེས་༡༧ལ་འཇམ་དཔལ་བྱང་ཆུབ་རྡོ་རྗེས་སོ། ། ཡིག་ཆུང་འདི་མཆན་ཡིན།


  ༈ ཡིད་བཞིན་དབང་རྒྱལ་གསོལ་མཆོད།


  དྷཱིཿ རང་ཉིད་གཉུག་མའི་པདྨ་འབྱུང་གནས་སུ་གསལ་བའི་ཐུགས་ཀའི་ཧྲཱིཿལས་འོད་ཟེར་འཕྲོས་པས་ཡིད་བཞིན་དབང་གི་རྒྱལ་པོ་འཁོར་དང་བཅས་པ་རང་བཞིན་གར་བཞུགས་ཀྱི་གནས་ནས་སྤྱན་དྲངས་པར་གྱུར། བཛྲ་ས་མ་ཡ་ཛ། ས་མ་ཡ་ཏིཥྛ་ལྷན། དྷཱིཿ གསོལ་བསྡུས་ནི། མཆོད་རྫས་རྣམས་ནམ་མཁའ་མཛོད་ཀྱི་སྔགས་རྒྱས་བརླབས་ལ། ཀྱཻ་པདྨའི་བཀའ་ཉན་མངོན་ཤེས་རྫུ་འཕྲུལ་ཅན། །རྣལ་འབྱོར་ཅན་གྱི་ཕྲིན་ལས་སྒྲུབ་པའི་གྲོགས། །


  ཡིད་བཞིན་དབང་གི་རྒྱལ་པོ་འཁོར་བཅས་ལ། །གསོལ་ལོ་མཆོད་དོ་བསམ་དོན་མྱུར་འགྲུབ་མཛོད། །ཅེས་སོ། །གཞན་ཡང་འདིའི་བསྐང་བ་རྒྱས་པ་དང་། གནད་ཡིག་མངའ་གསོལ། བསྐུལ་བ་རྣམས་བྲིས་ན་ཐུན་མོང་གི་དངོས་གྲུབ་ཕྲན་བུ་རེ་འགྲུབ་པའི་བདག་རྐྱེན་དུ་འགྱུར་ངེས་ཀྱང་། བདག་ལྟ་བུའི་ཚིག་ལ་བྱིན་རླབས་བྲལ། དོན་ལ་བརྗོད་བྱ་མེད། མ་ཟད་སྲུང་མ་འདི་ལ་དགའ་བའི་སྐྱེ་བོ་གཞན་དཀོན་ཞིང་། རང་ཡང་སྔ་འགྱུར་གྱི་སྲུང་མ་གཞན་ལ་ཞེན་དད་ཆེ་ཞིང་རིང་དུ་བསྒྲུབས་པའི་བག་ཆགས་བརྟན་པས་འདི་རིགས་དྲེགས་པ་མང་པོ་སྒྲུབ་པའི་ངལ་བ་མི་ཐེག་པས་བྲི་བར་མ་བྱས་སོ། །འདི་ཙམ་གྱིས་ཀྱང་ཁ་ཚང་བར་མཐོང་ངེས་སོ།།


  དྷཱིཿ ཡིད་བཞིན་དབང་གི་རྒྱལ་པོ་ལ་བསྟོད་པ་ཆུ་འཛིན་བཞད་པའི་གླུ་དབྱངས་ཞེས་བྱ་བ།


  ངྷཱིཿ ན་མོ་གུ་རུ་ཨ་ཛི་ཏ་ཡེ། རབ་འབྱམས་སྲས་བཅས་རྒྱལ་བའི་གསང་གསུམ་ཀུན། །གཅིག་ཏུ་བཟླུམས་པ་མཚན་རྫོགས་སྐུར་སྣང་བ། །


  དཀྱིལ་འཁོར་ཡོངས་ཀྱི་བྱེད་པོ་མཚོ་སྐྱེས་རྗེས། །བསྟན་པ་ཀུན་གྱི་སྲུང་མར་མངའ་གསོལ་བ། །ཡིད་བཞིན་དབང་གི་རྒྱལ་པོ་སྲིད་ན་མཛེས། ། མངའ་བདག་ཚངས་པ་ལྷ་ཡི་མེ་ཏོག་གི །སྐུ་ཡིས་བསྐྱེད་བསྲིངས་ལྷ་ལྕམ་པདྨ་གསལ། །སྔོན་བྱས་ཕོ་ཉས་ལྔ་ལམ་ཁྲིད་པའི་དུས། །རྫུ་འཕྲུལ་ཐོགས་མེད་པདྨ་སཾ་བྷ་ཝས། །ལུས་ལ་རིག་པ་སླར་ཡང་བསྟིམས་བྱས་ཏེ༑ ༑རྒྱལ་ཐབས་སྤྱི་བླུགས་ཚངས་པའི་དབང་བསྐུར་ནས། །ཡང་གསང་སྙིང་ཐིག་ཆོས་སྡེ་འབུམ་ཕྲག་གི །ཟབ་གཏེར་འདོན་པའི་སྨོན་ལམ་གཏད་རྒྱ་བྱས། །སྡེ་གསུམ་སྲུང་མ་ཀུན་ལས་ཁྱད་འཕགས་པ། ། འདོད་འབྱུང་དབང་གི་རྒྱལ་པོ་གྲོགས་སུ་སྦྲན། །དེ་ཕྱིར་ལྔ་བདོའི་རྒུད་པས་ཆེས་མནར་བས། །ཐེག་བརྒྱད་གྲུབ་མཐའ་འགྲོ་བློར་སྨན་དཀའ་ཡང་། །བསིལ་ལྗོངས་གསེར་ལྡན་རྡུལ་བརྩེགས་ཁྱོན་ཀུན་ལ། །སྔོན་ཆད་རླུང་ཕྱོགས་ཙམ་དུའང་མ་གྲགས་པའི། །ཞག་བདུན་བསྒོམས་པ་ཙམ་གྱིས་ལས་རླུང་ཚོགས། །བརྒྱ་ཕྲག་ཅིག་ཆར་ལྷོད་པོར་བགྱིད་ནུས་པའི། །ཡང་གསང་ཆོས་སྡེས་ནོར་འཛིན་ཁྱོན་མཐའ་དག ། བྱུར་བུར་གང་བ་བསྟན་སྲུང་ཁྱོད་ཀྱི་དྲིན། །ཁྱོད་ལ་གཉེར་དུ་གཏད་པའི་ལེགས་བཤད་ཚོགས། །ཕྲིན་ལས་ཉིན་བྱེད་དབང་པོའི་དཔལ་ལ་འགྲན། །


  ཙིནྟ་མ་ཎིའི་མཆེད་གྱུར་ཞལ་དྲོ་ཞིང་། །ཉེར་འཚེ་འབུམ་ཕྲག་དབྱིངས་སུ་སྙིལ་ནུས་པ། །ཆོས་སྡེ་གཞན་གྱི་བླ་ན་མཐོ་བ་འདིས། །སྲུང་མའི་ནུས་སྟོབས་ངོམ་པ་བཞིན་དུ་གསལ། །མཁྱེན་དཔྱོད་མཁའ་ལྟར་ཡངས་པ་སི་ཏུ་དང་། །གྲུབ་བརྒྱའི་གཙུག་རྒྱན་བདུད་འདུལ་རྡོ་རྗེ་སོགས། ། བླང་དོར་ནོར་མེད་འཇལ་བ་མང་པོ་ཡིས། །གསེར་དངུལ་ཁྲོད་ནས་ནོར་བུའི་དབང་པོ་ལྟར། །ཆོས་སྐྱོང་གཞན་ལས་ཐུགས་གཅེས་ཆེ་བར་མཛད། །མཐའ་དམག་དགུ་པ་དབུས་སུ་སོན་པའི་དུས། །གྲུབ་པའི་ཁྱུ་མཆོག་བློ་གྲོས་མཐའ་ཡས་ཀྱིས། །བསྟན་འགྲོའི་དོན་དུ་ཁྱོད་ལ་འཕྲིན་གསོལ་ཚེ། །གནོད་སྦྱོར་སྤངས་ལ་དགྲ་སྡེ་ཕ་མཐར་བསྐྲད། །སྡེ་བཞི་དགེ་བཅུས་སྐྱོང་བའི་རྒྱལ་ཁབ་ཆེར། །ཕན་བདེའི་འབྱུང་གནས་བཀའ་དང་དགོངས་འགྲེལ་ཚོགས། །འཛད་མེད་འཆར་བའི་གཞི་མ་ལེགས་ཕྱེའི་ཕྱིར། །གངས་རིའི་ཕྲེང་བས་བསྐོར་བའི་ཡུལ་ལྗོངས་སུ། །ལུང་རྟོགས་བཤད་སྒྲུབ་སྒོ་འཕར་མཆིས་སོ་ཅོག །མ་ལུས་འབྱེད་པའི་བདག་རྐྱེན་ཁྱོད་མིན་སུ། །འདོད་ཁམས་བདག་པོའི་རེ་འབྲས་དུས་སྨིན་ནས། །མཐའ་མིའི་འཕྲུལ་འཁོར་བོད་ལ་གཟེན་པའི་ཚེ། །བསྟན་སྲུང་གཞན་གྱི་ཐུགས་དམ་ལྷོད་གྱུར་ཏེ། །དམ་ཆོས་སྣང་བ་མོག་པོར་གྱུར་ཙ་ན། །ཁྱོད་ཀྱིས་བརྒྱ་ཕྲག་དམ་བཅའ་ཁུར་དུ་བཏེག །བསྟན་འགྲོར་སྨན་པའི་ངོ་མཚར་མཆོད་སྡོང་བསྐྲུན། །ཡེ་ཤེས་ལས་འཆང་དྲེགས་པ་གཞན་རྣམས་ནི། །ལོ་མང་འབད་པས་བསྟེན་པའི་འབྲས་བུ་ཀུན། །གང་ཁྱོད་དྲན་པས་སྟེར་བ་ཚད་མའི་ཡུལ། །དད་དམ་ཤེས་བརྩོན་འཛོམས་པ་མ་གཏོགས་པར། །ལྷ་གཞན་མི་འགྲུབ་རྨོངས་ན་གཤེད་དུ་འགྱུར། །ཁྱོད་ནི་དང་པོའི་ལས་ཅན་བདག་འདྲས་ཀྱང་། ། ཞག་གཅིག་བསྟེན་པས་ཞལ་སྟོན་དངོས་གྲུབ་སྟེར། །བླང་དོར་འཛོལ་བའི་ངན་སྤྱོད་སྣ་དགུ་ཀུན། །རྒྱལ་གསུང་དཔང་དུ་བཞག་པའི་གཏམ་བཟང་གིས། །རིམ་གྱིས་བྱང་ཆུབ་ལམ་དུ་དཀྲི་བར་བྱེད། །ཟས་ནོར་ལ་སོགས་སྲིད་ན་མཁོ་དགུའི་ཚོགས། །གང་འདོད་མི་འགྱང་སྟེར་བའི་ངང་ཚུལ་འདིས། །བུམ་བཟང་ནོར་བུའི་དཔལ་ལ་འཁུ་བར་རྩོམ། ། བསྒྲད་སྟབས་བརྡབས་པས་སྲིད་གསུམ་རྨང་ནས་བསྒྱེལ། །ཁ་རླངས་སྤྲིན་གྱིས་མི་ཕྱུགས་འཕྲལ་དུ་འགེམས། །གནམ་ལྕགས་སྤར་མོས་དགྲ་སྙིང་ཚལ་བར་གཏུབ། །སྡང་མིག་གློག་གིས་དཔག་ཚད་ལྔ་སྟོང་གསལ། །ཤངས་རླུང་འཚུབ་མས་བདུད་སྡེའི་ཡུལ་ཁམས་གཏོར། ། ལྗགས་དམར་བརྐྱངས་པས་གླིང་བཞིའི་ཁྱོན་ཀུན་ཁེབས། །བ་སྤུའི་མཚོན་ཆས་འདྲེ་བགེགས་མ་ལུས་རློག །ཚེམས་ཕྲེང་གངས་རིས་ཟག་རྟོག་ཆོས་ཀུན་འབིགས། །མགྲིན ་པས་གཞི་ཀློང་རྩལ་སྣང་ཆོས་ཀུན་སྟིམ། །རྩ་གསུམ་སྲུང་མའི་ནུས་སྟོབས་སྲིད་ཚད་ཀུན། །མཛོད་མིག་ནོར་བུ་ཆུད་པའི་དཔེ་བཞིན་དུ། །སྲུང་མའི་གཙོ་བོ་ཁྱོད་ལ་རྫོགས་པ་ལགས། །ཇི་སྙེད་རྒྱལ་བའི་ཡོན་ཏན་ཡོད་རིགས་ཀུན། །གསང་ཆེན་ཨ་ཏིའི་ལམ་གྱིས་མངོན་དུ་བྱས། །དེ་ཕྱིར་ཁྱོད་ཀྱི་ཡོན་ཏན་སྣ་གཅིག་ཙམ། །བྱིས་པའི་བློ་ཅན་བདག་འདྲས་ལོ་མང་དུ། །བཤད་ཀྱང་འཛད་པའི་ཕ་མཐའ་བྲལ་ངེས་ན། །བློ་ཆེན་སེམས་དཔའི་ཚོགས་ཀྱིས་སྨོས་ཅི་དགོས ། །བདག་ནི་རིག་འཛིན་པདྨའི་བརྒྱུད་འཛིན་ཏེ། །ཁྱོད་ནི་པདྨའི་བཀའ་ཉན་དམ་ཚིག་ཅན། །དེ་ཕྱིར་ཕ་ཡིས་བུ་སྡུག་སྐྱོང་བ་ལྟར། ། འབྲལ་མེད་འགྲོགས་ལ་གང་བཅོལ་འགྲུབ་པར་མཛོད། ། ཅེས་པ་འདི་ནི་རྐྱེན་སྣང་ཕྲན་བུ་ཞིག་གིས་བསྐུལ་ནས། འཇམ་དཔལ་བྱང་ཆུབ་རྡོ་རྗེས་གང་དྲན་བཅོས་བསྒྱུར་སྤངས་ནས་ཡི་གེར་བྱས་པ་དགེའོ།། །།


  ༄༅། །ཕུད་མཆོད་རང་ཡུལ་རྒད་པོའི་ལད་མོ་ཞེས་བྱ་བ་བཞུགས་སོ། །


  ༄༅། ། མཆོད། བླ་མ་ཡི་དམ་དཔའ་བོ་མཁའ་འགྲོ་རྣམས་དང་། རང་སྣང་འོག་མིན་གྱི་ཀློང་ནས་ཀུན་ཏུ་བཟང་མོའི་ཐུགས་སྤྲུལ། ཉེར་བཞིའི་ཞིང་གི་གཙོ་མོ། འཁོར་འདས་ཡོངས་ཀྱི་སྤྱི་དཔལ། རྫོགས་ཆེན་བསྟན་པའི་གཉེར་འཛིན། དུས་བཞི་འབྱུང་བའི་བྱེད་པོ། ནད་རིམས་དལ་ཁའི་སྣ་འདྲེན། འདོད་ཁམས་ཡོངས་ཀྱི་སྲོག་བདག ་གཤིན་རྗེ་བྲན་དུ་བཀོལ་ཞིང་དམྱལ་ཁམས་རྡུལ་དུ་རློག་པ། སྒྲུབ་སྡེ་བརྒྱད་ཀྱི་དགྱེས་སྡེ༑ འཕགས་བཞི་སྐྱེད་པའི་ཡུམ་ཆེན། སྔགས་སྲུང་དབྱིངས་ཀྱི་རྗེ་མོ། སྐུ་སྤྲུལ་ཕུར་སྲུང་བཅུ་གཉིས། གསུང་སྤྲུལ་ཚེ་རིང་མཆེད་ལྔ། ཐུགས་སྤྲུལ་ནམ་གྲུ་རེ་ཏི། ལས་སྤྲུལ་བརྟན་མ་བཅུ་གཉིས། ཡོན་ཏན་སྣང་སྲིད་མོ་རྒྱུད། ཨེ་ཀ་ཙ་ཏི་སྤུན་དྲུག བྲན་མོ་བཅུ་བཞིའི་འཁོར་ཚོགས།གཡོག་མོ་ལྔ་བ ཅུ་རྩ་བརྒྱད། ཡང་གཡོག་འབུམ་ཁྲི་འབུམ་སྟོང་། མདུན་གཉེར་ལྷ་མོ་དུད་སོལ། ལས་མཁན་དུར་ཁྲོད་ལྷ་མོ། ཤན་པ་སྲོག་སྒྲུབ་ནག་མོ། སྒོ་སྲུང་རྡོ་རྗེ་དྲག་རྒྱལ། དབང་བྱེད་ཙན་ཊི་ཀ་སོགས། དམ་ལྡན་ཡོངས་ལ་མ་བཞིན་བྱམས་པ། མཆོག་ཐུན་དངོས་གྲུབ་ཆར་དུ་འབེབས་ཤིང་། ལྐོག་གྱུར་མངོན་ཤེས་ས་ལེར་སྟོན་པ། བསྟན་དགྲའི་ཀླད་ཁྲག་ཞོ་བཞིན་དཀྲུག་ཅིང་། རྔམ་པའི་གད་རྒྱངས་འབྲུག་ལྟར་ལྡིར་བ༑ སྡང་མིག་སྤྱན་རྩ་ཁྲག་ཏུ་ཁོལ་ཞིང་། ལྗགས་དམར་གློག་ཞགས་མཁའ་ལ་འཁྱུག་པ། རི་རབ་གླིང་བཞི་རྡོ་ལྟར་འཕེན་ཞིང་། མ་ངེས་སྤྲུལ་པ་ཅིར་ཡང་སྒྱུར་བ་རྣམས་ལ་མཆོད་དོ། །


  ཧོ༑ དཔལ་ཆེན་ཆེ་མཆོག་སྐུ་ཡི་རྫུ་འཕྲུལ། བདག་རྟོག་རཱུ་ཏྲའི་གཤེ ད་དུ་ཁྲོས་པ། སྐུ་ལ་རྡུལ་སྙེད་ཞིང་སྣང་སྟོན་བཞིན། ཞལ་ནས་ཐེག་དགུའི་སྒྲ་བརྒྱ་སྒྲོག་པ། དུས་མཐའི་མེ་དཔུང་དབུས་ན་འགྱིང་བ། རྐན་སྒྲ་དྲག་པོས་སྲིད་གསུམ་གཏོར་ཞིང་། བཤུད་པའི་རླུང་གིས་གནམ་ས་སྒྱུར་བ། བསྭོ་སྒྲ་རྔམ་པས་ལྷ་དམག་སྡུད་པ། ཀི་སྒྲ་དྲག་པོས་གཤིན་རྗེ་འདར་བ། སྤྱན་མིག་ཉི་ཟླས་གླིང་བཞི་གསལ་ཞིང་། སྐྱིན་ཐང་ཐོག་སེར་དགྲ་ལ་འབེབས་པ། སྤྲུལ་པའི་དམག་གསུམ་སྐར་ལྟར་འགྱེད་ཅིང་། སྟོབས་བཅུའི་སྟོབས་ལ་མངའ་དབང་འབྱོར་བ། ལྷ་ཆེན་དཔལ་འབར་མ་ནིང་ནག་པོ། སྟག་ཞོན་སྐུ་ཡི་མགོན་པོ། བིང་དམར་གསུང་གི་མགོན་པོ། གྲི་གུག་ཐུགས་ཀྱི་མགོན་པོ། ལེགས་ལྡན་ཡོན་ཏན་གྱི་མགོན་པོ། དྲག་ཤད་ཕྲིན་ལས་ཀྱི་མགོན་པོ། བློན་ཆེན་ཕྱག་བཞི་ཕྱག་དྲུག གསོད་བྱེད་གནོད་སྦྱིན་ཤན་པ། ལས་མཁན་བྱ་རོག་གདོང་ཅན། བཀའ་ཉན་བདུད་བཙན་ཀླུ་གསུམ། མདུན་གཉེར་མགོན་དཀར་སྨྱོ་ཁ། བྲན་གཡོ ག་དཔལ་མགོན་བདུན་ཅུ། ཡང་འཁོར་ལྷ་དམག་དུང་ཕྱུར། ནག་ཕྱོགས་བདུད་སྡེའི་ཁ་གནོན། དཀར་ཕྱོགས་ཡོངས་ཀྱི་གཙོ་བོ། སངས་རྒྱས་བསྟན་པའི་རྒྱལ་མཚན། མུ་སྟེགས་འཇོམས་པའི་སྟྭ་རེ། མཐའ་དམག་ཟློག་པའི་རུ་མཚོན། བསམ་དོན་འགྲུ བ་པའི་ནོར་བུ། རིམས་ནད་འ ཇོམས་པའི་རྩི་སྨན། འཆི་བ་ཟློག་པའི་བདུད་རྩི། ཐར་ལམ་སྟོན་པའི་དེད་དཔོན། སྒྲུབ་མཆོག་བུ་བཞིན་སྐྱོང་བ་རྣམས་ལ་མཆོད་དོ། །


  ཧོ༑ རྡོ་རྗེ་འཛིན་པའི་བཀའ་ཉན་ཆེན་པོ། གནམ་ས་ཕྱེད་ལ་མངའ་དབང་བསྒྱུར་བ། ཐན་དང་ལྟས་ངན་ཡོངས་ཀྱི་སྣ་འདྲེན། དངོས་གྲུབ་བྱེ་བའི་གཏེར་མཛོད་འཆང་བ། དམག་དང་ཚོགས་པའི་ཚོགས་དཔོན་ཆེན་པོ། བན་བོན་ཡོངས་ཀྱི་བསྟན་པའི་སྲུང་མ། སྟག་ཤར་སྐྱེ་བོའི་དགྲ་བླ་འགྲན་མེད། བུད་མེད་ཟས་ནོར་དཔལ་ཁ་སྤེལ་མཁན།


  བསྟེན་པ་ཙམ་གྱིས་སྡོ ང་གྲོགས་བྱེད་པ། བོས་པའི་ཚེ་ན་གློག་བཞིན་མྱུར་བ། རྦད་ན་འཕྲལ་དུ་ཐོག་ལྟར་རྒྱུག་པ། སྟོང་གསུམ་དམག་ལ་ཉམ་ང་མེད་པ། ཉིན་མཚན་ཐང་ལྷོད་མེད་པར་སྲུང་བ། ས་ཐག ་ཉེ་རིང་མེད་པར་རྒྱུག་པ། ཐ་ཚིག་བོན་ལ་གནས་པ། འབྲེལ་བ་ཆོས་ལ་དཀར་བ༑ དམ་ཅན་སྐྱེས་བུ་ཆེན་པོ། མཆེད་འཁོར་སུམ་བརྒྱ་དྲུག་ཅུ། ཐེའུ་བྲང་མོན་པ་སྟོང་སྡེ། ནང་བློན་གཟའ་རྒོད་ཁྱབ་འཇུག གདོང་མོ་རྣམ་བཞིའི་འཁོར་གཡོག སྲིད་པའི་སྤར་སྨེ་ས་བདག ལོ་ཟླ་དུས་ཚོད་བདག་པོ༑ ལས་མཁན་མུན་པ་སྒོ་རྡུང་། སྒྲོལ་མཁན་སི་ལང་འཕར་མ། ཕྱི་བློན་རྒྱལ་ཆེན་སྐུ་ལྔ། བཙན་རྒོད་རོལ་པ་སྐྱ་བདུན་སོགས་སྡེ་གསུམ་ཆོས་ལ་དགྱེས་པ། བརྒྱུད་གསུམ་དམ་ལ་གནས་པ། ཅི་བཅོལ་ཐོགས་མེད་སྒྲུབ་མཁན། རྫུ་འཕྲུལ་སྟོབས་ལ་དབང་བ། དམ་ཚིག་སྲོག་ལྟར་སྲུང་བ། སྦྱོར་སྒྲོལ་ལས་ལ་སྤྲོ་བ། དུས་ཀུན་ཆོས་ཀྱིས་འདའ་བ་རྣམས་ལ་མཆོད་དོ། །


  ཧོ༑ དྲེགས་པའི་སྡེ་དཔོན་སུམ་ཅུ། སྔགས་བདག་དྲེགས་ཆེན་བཅོ་བརྒྱད། གེ་སར་སྐྱེས་བུ་ཆེན་པོ། ཕུ་ནུ་དཔའ་ཐུལ་སུམ་ཅུ། ཡང་ཐུལ་སྟོང་དང་དགུ་བརྒྱ། སྲིད་པ་ཆགས་པའི་ལྷ་དགུ། འགོ་བའི་ལྷ་མགོན་མཆེད་ལྔ ། ཕ་མེས་རྒྱུད་ཀྱི་སྲུང་མ། སྐྱེ་བ་སྔོན་ནས་འབྲེལ་བ། མཆོད་ཅིང་བསྟེན་པས་འགོ་བ། རང་བཞིན་ཤུགས་ཀྱིས་འཁོར་བ། འཛམ་བུ་གླིང་གི་གཞི་བདག གསེར་སྟོད་མགོན་པོ་འབྲོང་རི། སོགས་གཞི་བདག་གང་ཤེས་འདིར་འཛུད། གཞན་ཡང་མིང་དང་མཚན་ནས་མ་ཐོས་པའི་མཆོད་འོས་བསྟོད་འོས་ཀྱི་ལྷ་སྲིན་སྡེ་བརྒྱད་མཐའ་དག་ལ་མཆོད་དོ། །བདག་ཅག་དཔོན་སློབ་འཁོར་འབངས་ཐམས་ཅད་ཀྱི་ནད་གདོན་འཇིགས་བརྒྱད་མཐའ་དག་ཉི་ཟེར་གྱིས་བ་མོ་ལྟར་སོལ་ཅིག ཚེ་བསོད་སྙན་གྲགས་ཀྱི་རླུང་རྟ་མཁའ་ལ་ཉི་ཟླ་ལྟར་ཕྱོར་ཅིག སྡེ་བཞི་ཆོས་སྲིད་ཀྱི་མངའ་ཐང་དབྱར་གྱི་ཆུ་ཀླུང་ལྟར་སྤེལ་ཅིག བསམ་ངན་སྦྱོར་རྩུབ་ཀྱི་དགྲ་བགེགས་སེར་བས་ལོ་ཐོག་ལྟར་ཟློག་ཅིག དམ་ཆོས་བྱང་ཆུབ་ལ་བརྩོན་དུས་ཚུལ་ཁྲིམས་གཙང་མའི་རྫོང་མཁར་འཛིན་དགོས། ཏིང་འཛིན་ཉི་ཟླའི་འོད་སྣང་གསལ་དགོས། ཤེས་རབ་མཚོན་ལ་རྣོ་ངར་ཕྱུང་དགོས། འཆད་ཚེ་འཁོར་སློབ་དབང་དུ་བསྡུ་དགོས། རྩོད་ཚེ་ཕས་རྒོལ་སྤོབས་པ་གཞོམ་དགོས། བརྩམས་ཆོས་བསྟན་འགྲོའི་དོན་དུ་འགྱུར་དགོས། བསྙེན་སྒྲུབ་ལས་སྦྱོར་གནད་དུ་འཁྱོལ་ནས། རིག་འཛིན་རྣམ་བཞིའི་གོ་འཕང་སྩོལ་ཅིག གཞི་རུ་སྡོད་ན་ཁང་ཁྱིམ་ལྷ་ཁང་ལྟར་ཉམས་སྤྲོ། འཁོར་སློབ་བྱང་སེམས་ལྟར་ནང་མཐུན། གོས་རྒྱན་མེ་ཏོག་ལྟར་མདངས་ལེགས། གོ་མཚོན་རྡོ་རྗེ་ལྟར་བརྗིད་ཆེ། ལུས་སེམས་འཁོར་སྒྱུར་ལྟར་ཉམས་སྤྲོ། ཡུལ་སྡེ་ལྷ་ཡུལ་ལྟར་དཔལ་འཕེལ། ནོར་ཕྱུགས་སྐར་ཚོགས་བཞིན་གྲངས་མང་། སྒོ་ཁྱི་གཅན་གཟན་ལྟར་ངར་ཆེ། ཟས་གོས་རི་རབ་བཞིན་དཔངས་མཐོ། བཀའ་གསུང་ལྷ་དབང་ལྟར་ནོན་ཆེ། ལུགས་གཉིས་ལེགས་རྒུ་རྣམས་འབད་མེད་དུ་སྒྲུབས་ཤིག བྱེས་སུ་འགྲོ་ཚེ་བྲག་མཐོན་པོ་ལ་སྐས་ཐོགས། ཆུ་རབ་མེད་ལ་ཟམ་ཚུགས། འཕྲང་དོག་མོ་ལ་རྒྱ་སྐྱེད། ཐང་ཆུ་མེད་ལ་ཆུ་ཕྱུང་། ཡུལ་རྩྭ་མེད་ལ་རྩྭ་རྨོས། ས་ཤིང་མེད་དུ་ཤིང་སྐྱེད། དགྲ་ནག་པོ་དང་ལུང་ཁུང་ནས་སྣོལ་ཅིག མང་པོའི་ནང་དུ་དགེ་དང་སྤྲོད་མཛོད། ཉུང་ངུའི་ནང་དུ་རྒྱུ་དང་སྤྲོད་དགོས། མི་མཉམ་པ་དང་མཉམ་དུ་ཆུག་ཅིག མཉམ་པ་རྣམས་ལས་ཁྱད་དུ་འཕགས་དགོས། རྩོད་དང་ཤགས་ཀྱི་རྒྱལ་ཁ་ལེན་མཛོད། བྲེ་དང་རྒྱ་མའི་དཔངས་ཁ་མཐོ་དགོས། དགོས་པའི་ཟས་ནོར་འབད་མེད་སྩོལ་དགོས། དགྲ་རྐུན་གཅན་སྤྱང་གདོང་བཟློག་བྱེད་དགོས། ཁ་ཆར་བུ་ཡུག་ཡུལ་མེད་གྱིས་ཤིག བོར་བརླག་ཤི་གསུམ་མིང་མེད་བྱེད་དགོས། མཁོ་རྒུའི་ཡོ་བྱད་གསར་དུ་རྙེད་མཛོད། ཁ་སྨྲས་གླེང་བརྗོད་གཏན་མེད་བྱེད་དགོས།


  མདོར་ན་འགལ་རྐྱེན་མཐའ་དག་བསལ་ནས་མཐུན་རྐྱེན་ཡིད་བཞིན་དུ་སྒྲུབ་པའི་ཕྲིན་ལས་དམ་པ་ཁྱེད་ལ་བཅོལ་བ་ཡིན་པས་བཏང་སྙོམས་དང་གཡེལ་བ་མེད་པའི་སྡོང་གྲོགས་དམ་པ་མཛོད་ཅིག


  ཉམས་མཚར་ཁོ་ནར་དམིགས་ཏེ་ངག་དབང་བློ་གྲོས་མཚུངས་མེད་དུ་འབོད་པས་བྲིས་སོ། །མཆོད་བསང་ལ་སྤྲོ་བའི་ཤར་ལོ་ཚོ། །ཤི་འདྲེ་ལ་རེ་ལྟོས་མི་འཆའ་བར། །སྡེ་གསུམ་གྱི་སྲུང་མ་མཐུ་རྩལ་ཅན། ། གཏན་གྲོགས་སུ་བསྒྲུབས་ན་མི་ལེགས་སམ། །ཞེས་ཀྱང་སྨྲས་སོ།། ། །


  ༈ བསམ་ཡས་དབུ་རྩེར་མི་ནུབ་གསེར་གྱི་རྒྱལ་མཚན་གསར་དུ་འཛུགས་སྐབས་ཀྱི་སྨོན་ཚིག་ཤིས་བརྗོད།


  ༄༅། །རང་བྱུང་དཔལ་གྱི་བསམ་ཡས་ཕོ་བྲང་རྩེར། །མཚོན་བྱེད་གསེར་གྱི་རྒྱལ་མཚན་བསྒྲེངས་པའི་མཐུས། །མཚོན་བྱ་ཆོས་ཀྱི་རྒྱལ་མཚན་ཆེན་པོ་གང་། །སྲིད་གསུམ་བླ་ན་མངོན་པར་མཐོ་གྱུར་ཅིག །ཇི་ལྟར་རྒྱ་མཚོ་ཆེ་ལ་ཆུ་ཕྲན་བཞིན། །ཆོས་དང་སྲིད་ཀྱི་ལེགས་ཚོགས་མ་ལུས་པ། །གནས་འདིར་འབད་མེད་ངང་གིས་འདུས་གྱུར་ནས། །སྡེ་བཞིའི་དཔལ་ལ་ལོངས་སུ་སྤྱོད་གྱུར་ཅིག །ཁྱད་པར་མཚོ་སྐྱེས་བསྟན་པ་མ་ཎི་ཀ །བཤད་སྒྲུབ་རྒྱལ་མཚན་རྩེ་མོར་རྟག་མཆོད་དེ། །ཕན་དང་བདེ་བའི་དགའ་སྟོན་ཆེན་པོ་ཡིས། །ནོར་འཛིན་ཁྱོན་ཀུན་ཡོངས་སུ་འགེངས་གྱུར་ཅིག །བསྟན་འཛིན་སྐྱེས་བུའི་ཞབས་བརྟན་བཞེད་པ་འགྲུབ། །དགེ་འདུན་སྡེ་རྣམས་ཐུགས་མཐུན་ཁྲིམས་གཙང་ཞིང་། ། སྦྱིན་བདག་ཚོགས་རྣམས་མངའ་ཐང་འབྱོར་བ་རྒྱས། །འདོད་རྒུ་མཐའ་དག་ཡིད་བཞིན་འགྲུབ་གྱུར་ཅིག །རྒྱལ་བསྟན་སྤྱི་དང་ནང་རྒྱུད་སྐོར་གསུམ་ལ། །བསམ་སྦྱོར་ངན་པའི་མི་དང་མི་མིན་ཚོགས། །སྡེ་གསུམ་སྲུང་མའི་རྔམ་སྟོན་ཟས་སུ་འབུལ། །ཕྱོགས་ལས་རྣམ་པར་རྒྱལ་བའི་ཕྲིན་ལས་མཛོད། །སྐུ་གསུང་ཐུགས་ཀྱི་རྟེན་མཆོག་འདི་རྣམས་ལ། ། མཐོང་ཐོས་དྲན་རེག་གིས་མཚོན་འགྲོ་བ་ཀུན། །རྔ་ཡབ་པདྨ་འོད་ཀྱི་ཞིང་མཆོག་ཏུ། །རིག་འཛིན་འདུས་པའི་གྲལ་དུ་འཁོད་པར་ཤོག ། སྣོད་བཅུད་རྣམ་དག་ལྷ་ཡི་སྐུ་རུ་ད༷ག །སྒྲ་གྲགས་ཐམས་ཅད་སྔགས་ཀྱི་རོལ་བར་རྫོག༷ས། །དྲན་རྟོག་ཐམས་ཅད་རིག་སྟོང་ཆོས་སྐུར་སྨིན༷། ། སྐུ་གསུམ་མངོན་དུ་འགྱུར་བའི་བཀྲ་ཤིས་ཤོག །ཅེས་ཚིགས་སུ་བཅད་པ་རྒྱལ་སྲིད་རིན་པོ་ཆེ་སྣ་བདུན་གྱི་གྲངས་དང་ལྡན་པ་འདི་ནི་ལུགས་གསུམ་མི་འགྱུར་ལྷུན་གྱིས་གྲུབ་པའི་གཙུག་ལག་ཁང་ཆེན་པོའི་དབུ་རྩེར་མི་ནུབ་གསེར་གྱི་རྒྱལ་མཚན་གསར་དུ་འཛུགས་སྐབས་ངག་དབང་བློ་གྲོས་མཚུངས་མེད་པས་སྨྲས་པ་དགེ་ལེགས་འཕེལ།


  ༈ ཚེ་སྒྲུབ་གསང་འདུས་མཐར་འཁྱོལ་བའི་སྐབས་ཀྱི་སྨོན་ལམ་ཤིས་བརྗོད།


  ༄༅། །མཁྱེན་བརྩེའི་ཆུ་འཛིན་སྟུག་པོ་ལས། །ཕན་བདེའི་དྲི་ཆར་རྟག་འཇོ་བ། །རྩ་གསུམ་ཚེ་ཡི་ལྷ་ཚོགས་ལ། །སྒོ་གསུམ་གུས་པས་ཕྱག་འཚལ་ལོ། །སྔོན་ཚེ་རྣམ་འདྲེན་ཟས་གཙང་སྲས། །སྲིད་པ་གསུམ་གྱི་གཉེན་གཅིག་པུ། །ཞིང་འདིར་མངོན་སུམ་སྣང་བ་ཡི། །ཟླ་༢ཚེས་༡༠ སྐར་སྦྱོར་ཕུན་ཚོགས་ལ། །ས་སྤྱོད་འོག་མིན་སྟུག་པོ་བཀོད། །གསང་ཆེན་འོད་སྐུར་གྲུབ་པ་རུ། །ཁྲིམས་ལྡན་སྡེ་སྣོད་འཛིན་པའི་སྡེ། །བཞི་སྟོང་སུམ་བརྒྱའི་ཚོགས་གྲལ་དུ། །ཨ་བྷྱ་ལཀྵཾ་ཀ་ར་ངས། །བརྒྱུད་གསུམ་རིག་འཛིན་གཤེགས་ཤུལ་ལམ། །སྟོང་གཟུགས་ལྷན་སྐྱེས་མཛའ་ན་མོར། །བརྟེན་ནས་ཚེ་ཡི་སྒྲུབ་པ་བྱས། །མགོན་པོ་ཚེ་དཔག་མེད་མགོན་ཉིད། །བླུགས་སྐུའི་ཚུལ་གྱིས་མངོན་སུམ་བྱོན། །གཞོམ་གཞིག་བགྲེས་རྒུད་བྲལ་བའི་ཚེ། །རིག་རྩལ་ཡེ་ཤེས་དབང་ཆེན་བསྐུར། །ལྷ་དང་སྐལ་བ་མཉམ་པ་ཡི། །མ་ཧཱ་སིདྡྷི་ཨ་ལ་ལ། །ལེགས་ཚོགས་རྟེན་འབྲེལ་ཀུན་འགྲིགས་པས། །དགའ་བའི་སྤུ་ལོང་གཡོ་བཞིན་དུ༑ ༑སྐལ་ལྡན་སློབ་བུ་༼ འཛིན་པ་མཆན།༽ ཁྱོད་ཉིད་ལ། །སྨོན་ལམ་ཤིས་པ་བརྗོད་པར་བྱ། །རྣམ་རྟོག་འཛིན་པ་རང་སར་གྲོལ། །རྒྱལ་ཀུན་གསང་བའི་མཛོད་འཛིན་པ། །རིག་འཛིན་འདུས་པ་རྩལ་ཞེས་པ། ། མིང་དོན་འཛིན་པ་ཉིད་གྱུར་ཅིག ། སྭསྟིབིཛཡནྟུ། རབ་བྱུང་༡༧པའི་མེ་གླང་ཟླ་༢ཚེས་༡༢རྒྱལ་ཕུར་འཛོམས་པའི་འགྲུབ་སྦྱོར་བཟང་པོ་ལ། ཚེ་སྒྲུབ་གསང་བ་འདུས་པའི་སྒྲུབ་པ་མཐའ་རུ་འཁྱོལ་བའི་དངོས་གྲུབ་ལེན་ཆོག་གི་དུས་སུ་ངག་དབང་བློ་གྲོས་མཚུངས་མེད་པའི་རིག་ཀློང་ནས་རྡོལ་བའོ།། ཕྱི་ལོ་༡༩༩༧ ༣ ༡༩་ལའོ།།


  ༄༅། །རབ་འབྱམས་ཕྱོགས་བཅུའི་ཞིང་ན་གང་བཞུགས་པའི། །སྤངས་རྟོགས་མཐར་སོན་རྒྱལ་བ་རྫོགས་སངས་རྒྱས། །གཞན་ཕན་ལྷུར་ལེན་བྱང་ཆུབ་སེམས་དཔའ་དང་། །ཉན་རང་སློབ་ཚོགས་རྒྱ་མཚོ་དགོངས་སུ་གསོལ། ། དེང་འདིར་བརྩོན་པས་བསྒྲུབས་པའི་དགེ་བས་མཚོན། །ཞེས་སོགས་ཁ་བསྒྱུར། རྟེན་མཆོག་ལེགས་པར་བཞེངས་པས་མཚོན། །དུས་གསུམ་བསགས་པའི་ལེགས་བྱས་མཐའ་དག་ཀུན། །རྩ་གསུམ་སྲུང་མའི་ཚོགས་ལ་དབུལ་བར་བགྱི། །དངོས་གྲུབ་འཛད་མེད་འབྱུང་བའི་རྒྱུར་གྱུར་ཅིག ། ནག་ཕྱོགས་གཟའ་ཀླུ་འབྱུང་པོའི་ཁ་དར་ནས། །ནད་མུག་འ ཁྲུག་རྩོད་འགྲན་པ་བཞིན་འཕེལ་ཚེ ། །བདེ་སྐྱིད་རྫོགས་ལྡན་གསར་བའི་སྣང་བ་ཡིས། །སྲིད་གསུམ་དུས་གཅིག་ཁྱབ་པ་ཉིད་གྱུར་ཅིག །བདུད་སྡེའི་ལོག་སྨོན་མ་རུངས་སྤྲིན་ནག་གིས། །ཐུབ་བསྟན་ཉིན་བྱེད་མོག་པོར་གྱུར་ཙ་ན༑ ༑སྲས་བཅས་རྒྱལ་བའི་ཐུགས་བསྐྱེད་དྲི་བཞོན་གྱིས། །ལུང་རྟོགས་འོད་སྟོང་མགྲོན་དུ་འགུགས་པར་ཤོག །བསླབ་པ་གསུམ་ལྡན་དགེ་འདུན་འདུས་པའི་སྡེ། །བགྲང་ཡས་རྒྱུ་སྐར་ཕྲེང་བའི་མཆེད་གྱུར་ཏེ། ། འཆད་རྩོད་རྩོམ་པའི་གསུང་དབྱངས་སྙན་པོ་ཡིས། །ཕྱོགས་ཀྱི་འཁོར་ལོའི་ཁྱོན་ཀུན་འགེངས་པར་ཤོག །དོན་གཉིས་ཐུགས་ལ་མཛའ་བའི་བཤེས་གཉེན་ཚོགས། །མཛད་ཕྲིན་ཡར་ཟླའི་དཔལ་ལ་འགྲན་བཞིན་དུ༑ ༑གཞོམ་མེད་བགྲེས་རྒུད་བྲལ་བ་རྡོ་རྗེའི་སྐུ། །ཚེ་མཐའ་ཡས་པའི་ངོ་བོར་བཞུགས་གྱུར་ཅིག །སྐྱེ་དགུ་ཀུན་ཀྱང་ཡིད་མཐུན་ལོངས་སྤྱོད་ལྡན། །ཚེ་རིང་ནད་མེད་གཟུགས་བཟང་སྙན་གྲགས་རྒྱས། །འཁོར་མང་བློ་གསལ་ཉིན་མཚན་ཆོས་ལ་སྤྱོད། །འདི་ཕྱི་ཀུན་ཏུ་བདེ་དགའི་དཔལ་འཐོབ་ཤོག །ཐར་འདོད་ཚོགས་རྣམས་ཚེ་འདིའི་ཞེན་པ་བོར། ། སྤང་བླང་ཕྲ་ཞིབ་སོ་ཐར་གཞུང་བཞིན་སྤྱད། །བྱང་ཆུབ་སེམས་འབྱོངས་རིམ་གཉིས་ལམ་མཆོག་གིས། །ཚེ་འདིར་རྡོ་རྗེ་འཆང་གི་ས་ནོན་ཤོག ། ཁྱད་པར་ཡང་ཟབ་འོད་གས ལ་ཐེག་པའི ་ལམ། །འབད་མེད་རྒྱུད་ལ་ངང་གིས་ཞུགས་གྱུར་ནས། །ཟག་ཕུང་རྒྱུ་བ་འོད་ཀྱི་སྐུ་རུ་གྲོལ། །ནམ་མཁའ་སྲིད་དུ་འགྲོ་དོན་བྱེད་པར་ཤོག །ནག་ཕྱོགས་བདུད་རིས་མཐུ་སྟོབས་རྨང་ནས་ཞི། །དཀར་ཕྱོགས་ལྷ་རྣམས་ཕྱོགས་རྣམས་ཀུན་ལས་རྒྱལ། ། རྒྱལ་བའི་བསྟན་དར་འགྲོ་ཀུན་བདེ་ལྡ ན་པའི། །སྨོན་པའི་དོན་ཀུན་ཡིད་བཞིན་འགྲུབ་གྱུར་ཅིག །ཅེས་སྙིང་འདྲའི་མཆེད་གྲོགས་གང་གིས་ནན་བསྐུལ་ངོར་ལཀྵཾ་ཀ་རས་སྤེལ་བ་དགེའོ།། །།


  ༄༅། །ཀྱེ་མ་ཀྱེ་ཧུད་མགོན་པོ་སྤྱན་རས་གཟིགས། །དེང་སང་དུས་ཀྱི་སྙིགས་མ་རླུང་ལྟར་བདོ། །ཐུབ་བསྟན་ཉི་མ་ཆུ་ལྷའི་ཕྱོགས་དང་ཉེ། ། ཅི་ལ་བསམས་ཀྱང་སྐྱོ་བ་ལྷག་པར་འཕེལ། །སྔོན་གྱི་དམ་བཅའ་ཆེན་པོ་རྗེས་དགོངས་ལ། །འགྲོ་ཁམས་སྤྱི་དང་ཁྱད་པར་གངས་ཅན་པའི། །ཚེ་འདིའི་ཆོས་སྲིད་ལེགས་ཚོགས་གོང་དུ་སྤེལ། །ཕྱི་མར་བདེ་ཆེན་ཞིང་དུ་འདྲེན་པར་མཛོད། །ཡང་དགོས་འདིར་འདུས་དགེ་འདུན་ཁྲི་ཕྲག་གསུམ། །ཐུགས་མཐུན་ཁྲིམས་གཙང་སྤོང་ཀློག་ལས་ལ་བརྩོན། །ལྷ་མཆོག་ཁྱེད་དང་སྐལ་བ་མཉམ་པ་ཡི། །དངོས་གྲུབ་མཆོག་གི་སྣང་བ་བསྩལ་དུ་གསོལ། །


  ཞེས་པ་འདི་ནི་བླ་རུང་ཆོས་སྡེ་ཆེན་པོ་རུ་དགེ་འདུན་པ་ཁྲི་ཕྲག་གསུམ་ལྷག་ཙམ་གྱིས་ཞག་བཅོ་བརྒྱད་ཀྱི་བར་དུ་ཀུན་ཏུ་བཟང་པོའི་སྤྱོད་པ་རྒྱ་མཚོ་ལྟ་བུ་ལ་རྗེས་སུ་སྨོན་ཏེ། བྱ་བ་མཇུག་གྲོལ་པའི་བཀྲ་ཤིས་བདེ་ལེགས་ཀྱི་སྐབས་སུ། ངག་དབང་བློ་གྲོས་མཚུངས་མེད་པས་ཐོལ་བྱུང་དུ་སྨྲས་པ་དགེ་ལེགས་འཕེལ། བོད་རབ་བྱུང་བཅུ་བདུན་པའི་མེ་གླང་ཟླ་དང་པོའི་ཚེས་བཅོ་བརྒྱད་ལའོ། །ཕྱི་ལོ་༡༩༩༧ཟླ་༢ཚེས་༢༥ལ།


  ༄༅། །ཕྱོགས་བཅུར་བཞུགས་པའི་རྒྱལ་བ་སྲས་བཅས་དང་། །འདིར་འཚོགས་བཞི་སྟོང་དགེ་འདུན་དགོངས་སུ་གསོལ། །ད་ནས་ལུས་དང་སྲོག་གི་ཕྱིར་དུ་ཡང་། །འགྲོ་ལ་གནོད་འཚེ་མི་བྱེད་དམ་བཅའ་ན། ། བདག་ཉིད་མཐོང་ཐོས་དྲན་རེག་འགྲོ་ཀུན་གྱི། །ཡིད་མི་བདེ་བ་འཕྲལ་དུ་ཞི་བར་ཤོག །བླ་རུང་ལྔ་རིག་གླིང་དུ་ཤིང་ཁྱི་ཟླ་༡༢ཚེས་༨ལ་འཇིགས་མེད་ཕུན་ཚོགས་ནས་སྨོན་པ་དགེ བྱང་ཆུབ་ལམ་ལ་སློབ་སྐབས་སུ་དེ་རིང་ཐོག་མར་སྨོན་ལམ་འདི་བཏབ་པ་ཡིན་པས་སེམས་མི་སྐྱིད་པ་རྣམས་ཀྱིས་འདི་ཉིད་ཐུགས་དམ་བྱས་ན་ཕན་ཅུང་ཟད་རེ་ཐོགས་སྙམ།


  ༄༅། །བདག་ནི་འཁོར་བར་འཁོར་བ་དེ་ཡི་ཚེ། །མཐའ་ཀླས་འགྲོ་བའི་མོས་བློ་དང་འཚམས་པའི། །སྲས་བཅས་རྒྱལ་བའི་ལེགས་བཤད་དྲི་མེད་ཀྱི། །དགའ་སྟོན་རྟག་ཏུ་འགྱེད་པར་དམ་བཅའ་འོ། ། དམ་བཅའ་དེ་ལ་འགལ་རྐྱེན་བར་ཆད་མེད་པར་ཕྱོགས་བཅུའི་རྒྱལ་བ་སྲས་དང་བཅས་པ་རྣམས་ཀྱིས་མཐུན་འགྱུར་གནང་བར་ཞུ།


  ༄༅། །གཞི་དབྱིངས་ཆོས་ཟད་ཆོས་སྐུའི་ཀློང་ཡངས་སུ། །མཉམ་པར་བཞག་པའི་ལག་རྗེས་ལས་འོང་བའི། །རང་རྩལ་སྤངས་རྟོགས་ཡོན་ཏན་རྒྱ་མཚོ་ཀུན། །མ་འབད་བཞིན་དུ་མངོན་དུ་འགྱུར་བར་ཤོག །ཅེས་པ་འདི་ནི་ཡིད་ལྷུང་འཇའ་ལུས་པ་ཆེན་པོའི་གདན་ས་ཁྱད་པར་ཅན་དུ་ངག་དབང་བློ་གྲོས་མཚུངས་མེད་པས་ཐོལ་བྱུང་དུ་སྨྲས་པའོ།།


  ༄༅། །ཟབ་ཞི་སྤྲོས་བྲལ་འོད་གསལ་འདུས་མ་བྱས། །བདུད་རྩི་ལྟ་བུའི་ཆོས་ཉིད་དོན་རྟོགས་ནས། །གང་ལ་གང་འདུལ་ཐབས་མཁས་སྤྱོད་པ་ཡིས། །དཔག་ཡས་འགྲོ་བ་འདྲེན་པའི་མཐུ་ཐོབ་ཤོག །ངག་དབང་བློ་གྲོས་མཚུངས་མེས་པས་སོ།།


  ༄༅། །སྨོན་ལམ་རྒྱ་མཚོའི་ཡང་སྙིང་ཀུན་བཟང ་ཞིང་གི་ཉི་མ་ཞེས་བྱ་བ་བ ཞུགས།


  


  ༄༅། །བགྲང་ཡས་ཚོགས་ཟུང་དཔལ་གྱིས་བསྐྲུན་པའི་སྐུ། །ཡན་ལག་དྲུག་ཅུ་ལྡན་པ་ཚངས་དབྱངས་གསུང་། །སྟོབས་བཅུའི་ཡོན་ཏན་ཀུན་ནས་རྫོགས་པའི་ཐུགས། །ཐུབ་དབང་ལྷ་ཡི་ལྷ་མཆོག་དགོངས་སུ་གསོལ། །སྔུག་བསྔལ་གསུམ་གྱིས་ཆེས་ཆེར་མནར་བའི་ཚོགས། །གང་གིས་བརྩེ་ཆེན་ཐུགས་རྗེས་ཉེ་བར་བཟུང་། །དོན་གཉིས་འདོད་པ་ཡིད་བཞིན་འཇོ་བའི་ཕྱིར། །བླ་མེད་བྱང་ཆུབ་མཆོག་ཏུ་ཐུགས་བསྐྱེད་ལྟར། ། བདག་ཀྱང་མཁའ་མཉམ་འགྲོ་ཀུན་མ་སྟོངས་བར། །རང་དོན་ཞི་བདེའི་དཔལ་ལ་མི་ཆགས་པར། །གཞན་ཕན་ལྷག་པའི་བསམ་སྤྱོད་རྒྱན་བཞིན་བསྟེན། །འཇུག་པར་བྱའོ་སྲིད་པའི་གྲོང་ཁྱེར་ལ། །སྐྱེ་བ་ཀུན་ཏུ་ཡབ་གཅིག་མཁྱེན་པའི་གཏེར། །འཇམ་དཔལ་དཔའ་བོས་དགྱེས་བཞིན་རྗེས་སུ་བཟུང་། །ཀུན་ཏུ་བཟང་པོའི་སྨོན་ལམ་ལས་བསྟན་པའི། ། བྱང་ཆུབ་སྤྱོད་པ་རྒྱ་མཚོ་མཐར་ཕྱིན་ཤོག །མ་འོངས་རྣམ་འདྲེན་དགུ་བརྒྱ་དགུ་བཅུ་དྲུག །ཞིང་འདིར་མངོན་འཚང་རྒྱ་བའི་ཚུལ་སྟོན་ཚེ། །


  རྟག་ཏུ་ཞབས་འབྲང་ཉེར་གནས་མཆོག་ཏུ་གྱུར། །རླབས་ཆེན་ཕྲིན་ལས་སྤེལ་བའི་མཐུ་ཐོབ་ཤོག །བཟང་ངན་ལས་ཀྱིས་འབྲེལ་བའི་སེམས་ཅན་རྣམས། །ཚེ་འདི་འཕོས་ཚེ་བདེ་ཆེན་ཞིང་དུ་སྐྱེས། །འོད་མཚན་སྟོང་འབར་གསུང་གི་ལུང་བསྟན་ཐོབ། །མཁྱེན་བརྩེ་ནུས་པའི་རྩལ་ཆེན་རྫོགས་པར་ཤོག །དྲི་མེད་རྒྱལ་བསྟན་དར་ཞིང་ཡུན་དུ་གནས། ། རིས་མེད་འགྲོ་རྣམས་ཕན་བདེའི་དཔལ་གྱིས་འཚོ། །དུས་ཀུན་ཡིད་ལ་སྨོན་པ་འདི་ཁོ་ན། །མཐུན་འགྱུར་གསུང་གི་དབུགས་དབྱུང་དེང་འདིར་སྩོལ། །བཀྲ་ཤིས་གང་ཞིག་ཕུན་ཚོགས་སྡེ་བཞིའི་གཏེར། །མ་ལུས་སྐྱེ་དགུའི་ཉེར་འཚོའི་གསོས་སུ་སྨིན། །མི་ཤིས་རྒུད་པ་བཙལ་ཀྱང་མི་རྙེད་པའི། །དགེ་ལེགས་སྣང་བས་ས་གསུམ་ཁྱབ་པར་ཤོག །ཅེས་ཡུལ་དབུས་རྡོ་རྗེ་གདན་བྱང་ཆུབ་ཤིང་གིས་བརྒྱན་པ། དེ་བཞིན་གཤེགས་པའི་ཁྲི་དྲུང་དུ་ངག་དབང་བློ་གྲོས་མཚུངས་མེད་པས་སྨོན་པ་དེ་བཞིན་དུ་འགྲུབ་པར་རྒྱལ་བ་སྲས་བཅས་རྣམས་ཀྱིས་བྱིན་གྱིས་བརླབ་ཏུ་གསོལ། སྒྲ་ཕབ་འཁོར་ལོ་ལས་བདག་གུས་སློབ་བསོད་དར་རྒྱས་ཀྱིས་དེ་ལྟར་སྨོན་བཞིན་ཡི་གེར་བཀོད་པ་དགེའོ། ། རབ་བྱུང་བཅུ་བདུན་པའི་ལྕགས་རྟ་ཟླ་ཚེས། ཕྱི་ལོ་༡༩༩༠ཟླ་༡༡ཚེས་༢༩ལའོ།། །།


  ༄༅། །མཚོ་དབུས་གྲུ་ཞིག་ལྟ་བུའི་གནས་སྐབས་འདིར། །རེ་ས་སྐྱབས་གནས་གཞན་དུ་མ་མཆིས་པས། །རྒྱལ་ཀུན་ཕྲིན་ལས་འོད་ཟེར་ཅན་མ་ཡིས། །བདག་ལ་དབུགས་དབྱུང་དམ་པ་མྱུར་དུ་སྩོལ། ། གློ་བུར་ཡིད་ངོར་ཤར་བ་དགེ །ཞེས་བོད་རབ་བྱུང་བཅུ་བདུན་པའི་ས་ཡོས་ཟླ་༣ཚེས་༢༤གཟའ་ཉི་མ་དང་། ཕྱི་ལོ་༡༩༩ལོའི་ཟླ་༥ཚེས་༩ལ་ངག་དབང་བློ་གྲོས་མཚུངས་མེད་པས་སོ།།


  ༄༅། །བསླུ་མེད་དཀོན་མཆོག་གསུམ་གྱི་བདེན་པ་དང་། །བདག་ཅག་རྣམ་དཀར་དག་པའི་ནུས་མཐུ་ཡིས། །རྒྱལ་བསྟན་སྤྱི་དང་བྱེ་བྲག་བཀའ་བརྒྱུད་པའི། །བསྟན་པ་དྲི་མེད་ཕྱོགས་བཅུར་རྒྱས་གྱུར་ཅིག །


  ཅེས་ཨ་རིའི་གྲོང་ཁྱེར་ཀོ་ལོར་གྲིའི་ལྟེ་བར་འཁོད་བའི་ཝ་གྱེར་ངྷ་ངྷའི་ཆོས་ཚོགས་ལ་ཆོས་འཆད་ཀྱི་མཛད་སྒོ་དབྱེ་སྐབས་རྒྱལ་གླུའི་སྙན་སྒྲོན་ཆེད་དུ་ངག་དབང་བློ་གྲོས་མཚུངས་མེད་པས་བྲིས་པ་དགེའོ།།


  ༄༅། །བདག་ནི་འདི་ནས་ཚེ་རབས་ཐམས་ཅད་དུ། །བླ་མ་ལྷག་པའི་ལྷ་ཡིས་རྗེས་སུ་བཟུང་། །བསླབ་གསུམ་ཡོན་ཏན་རྒྱ་མཚོའི་གཏེར་ལ་དབང་། །བསྟན་འགྲོའི་དོན་ཆེན་འབད་མེད་འགྲུབ་པར་ཤོག །ཅེས་རབ་རྒྱལ་མེ་སྟག་ཟླ་དྲུག་པའི་ཚེས་བཞི་ལ་དགེ་འདུན་པ་སྟོང་ཕྲག་གཅིག་གི་སྤྱན་སྔར་བྱང་ཆུབ་མཆོག་ཏུ་སེུམས་བསྐྱེད་པའི་སྐབས་སུ། ངག་དབང་བློ་གྲོས་མཚུངས་མེད་པས་སྨྲས་པ་དེ་དེ་བཞིན་དུ་འགྲུབ་པར་གྱུར་ཅིག །


  ༄༅། །བདག་ལ་འབྲེལ་ཐོགས་སེམས་ཅན་ཀུན། །འདི་ནས་ཚེ་འཕོས་གྱུར་མ་ཐག །བདེ་ཆེན་ཞིང་དུ་སྐྱེས་ནས་ཀྱང་། །རྫོ གས་སྨིན་སྦྱངས་པ་མཐར་ཕྱིན་ཤོག །ཅེས་པ་འདི་ནི་རབ་བྱུང་བཅུ་བདུན་པའི་ས་སྦྲུལ་ཟླ་ཚེས་ལ་ངག་དབང་བློ་གྲོས་མཚུངས་མེད་པས་ཡོ་བྱད་གཏིང་སྤྲུགས་སུ་བྱས་ཏེ། ཁྲིམས་ལྡན་སྡེ་སྣོད་འཛིན་པའི་དགེ་འདུན་སྟོང་ཕྲག་ལྷག་ཙམ་ལ་འབུལ་བ་བགྱིད་སྐབས་སྙིང་ནས་སྨོན་པ་དེ་དེ་བཞིན་དུ་འགྲུབ་པར་བྱིན་གྱིས་བརླབ་ཏུ་གསོལ།


  ༄༅། །བདག་ནི་སྐྱེ་བའི་ཕྲེང་བ་དུ་མ་རུ། །བླ་མ་མཆོག་དང་སྲས་བཅས་རྒྱལ་བ་ལ། །བསམ་ངན་སྦྱོར་རྩུབ་འཆང་བའི་དགྲ་བགེགས་དཔུང་། ། ཐལ་བར་བརླག་པ་རྡོ་རྗེའི་ཐོག་ལྟར་གྱུར། །ཕྲིན་ལས་སྤེལ་ལ་མཚུངས་ཟླ་ཀུན་བྲལ་བ། །གསང་འཛིན་གསང་བའི་བདག་པོ་ཉིད་གྱུར་ཅིག ། ཅེས་རབ་བྱུང་༡༧པའི་མེ་གླང་ཟླ་༣པའི་ཚེས་༢༢དམག་དཔོན་སྟ་རེ་འཛིན་པའི་དུས་སྦྱོར་ལ། ངག་དབང་བློ་གྲོས་མཚུངས་མེད་པས་རང་གི་སྐུ་སྲུང་པ་མཁན་པོ་ཆོས་དབྱིངས་ཉི་མ་སོགས་སྙིང་སྟོབས་ཅན་འགའ་ཞིག་ལ་ཕན་པའི་ཕྱིར་དུ་སྤེལ་བ་བདུད་ལས་རྣམ་པར་རྒྱལ་བའི་རྒྱུར་གྱུར་ཅིག ཛ་ཡ་ཛ་ཡ་སུ་ཛ་ཡ། ཕྱི་ལོ་༡༩༩༧ལོའི་ཟླ་༤པའི་ཚེས་༢༩ལའོ།།


  ༄༅། །འཇམ་དཔལ་སྐུ་ཡི་གཟི་བྱིན་ལུས་ལ་ཞུགས། །འཇམ་དཔལ་སྨྲ་བའི་ཉི་མ་ངག་ལ་ཤར། །འཇམ་དཔལ་ཐུགས་ཀྱི་བྱིན་རླབས་ཡིད་ལ་འཕོས། །འཇམ་དཔལ་དགྱེས་པའི་རྡོ་རྗེས་བདག་སྐྱོངས་ཤིག ། བདག་ཅག་དགེ་འདུན་འདུས་པ་རྒྱ་མཚོ་ཡིས། །དབྱིངས་ནས་ཡེ་ཤེས་པ་རྣམས་སྤྱན་དྲངས་ཏེ། །སྐུ་གསུང་ཐུགས་ཀྱི་རྟེན་མཆོག་འདི་རྣམས་ལ༑ ༑རབ་ཏུ་གནས་པའི་ཆོ་ག་ལེགས་པར་གྲུབ། །ཁྱེད་ཅག་དད་གུས་མཆོག་ལྡན་སྦྱིན་བདག་ལ། །ཙཱ་རུའི་བཟའ་བ་བཟང་པོ་འདི་འབུལ་ན། ། དགེ་འདུན་སྡེ་དང་གཙུག་ལག་ཁང་འདི་ལ། །ལུས་ངག་ཡི ད་ཀྱི་ཞབས་ཏོག་བཟང་པོ་སྒྲུབས། །ཐུབ་བསྟན་འཕེལ་རྒྱས་གླིང་ཞེས་བྱ་བ་འདིར། །ཁྲིམས་ལྡན་ངུར་སྨྲིག་འཛིན་པས་ཕྱུར་བུར་གཏམས། །འཆད་རྩོད་རྩོམ་པའི་གླུ་དབྱངས་སྙན་པོ་ཡིས། །ས་གསུམ་ཁྱོན་ཀུན་ཡོངས་སུ་འགེངས་གྱུར་ཅིག །དེ་ཡི་མཐུ་ལས་རྒྱལ་ཁམས་མཐའ་དག་ལ། །མི་མཐུན་རྐྱེན་ངན་བར་ཆད་དབྱིངས་སུ་ཞི། །མཐུན་རྐྱེན་ཚེ་དཔལ་འབྱོར་བ་གོང་དུ་འཕེལ། །ཆོས་དང་མཐུན་པའི་བསམ་དོན་ཀུན་འགྲུབ་ཤོག ། རྡོ་རྗེ་སློབ་དཔོན་ཞབས་བརྟན་མཛད་ཕྲིན་རྒྱས། །དགེ་འདུན་སྡེ་རྣམས་ཐུགས་མཐུན་ཁྲིམས་གཙང་ཞིང་། །སྦྱིན་བདག་ཚོགས་རྣམས་མངའ་ཐང་འབྱོར་བ་རྒྱས། །དོན་གཉིས་ལྷུན་གྱིས་འགྲུབ་པའི་བཀྲ་ཤིས་ཤོག ། ཅེས་པ་འདི་ནི་ཟླ་༤ཚེས་༢༩ལ་ཤར་རྒྱལ་བ་བྲག་རྫོང་དགོན་ཐུབ་བསྟན་འཕེལ་རྒྱས་གླིང་གི་རྟེན་དང་བརྟེན་པ་ལ་རབ་གནས་མེ་ཏོག་འཐོར་བའི་ཚེ། མཆོད་གནས་དང་སྦྱིན་བདག་ཐམས་ཅད་འདུས་པའི་དབུས་སུ་ངག་དབང་བློ་གྲོས་མཚུངས་མེད་པས་ཐོལ་བྱུང་དུ་སྨྲས་པ་དགེ།


  ༈ སྒྲུབ་བརྒྱུད་ཤིང་རྟ་བརྒྱད་ཀྱི་བསྟན་རྒྱས་སྨོན་ལམ།


  ༄༅། །གྲངས་མེད་བསྐལ་པ་མང་པོའི་གོང་རོལ་ནས། །སྙིང་རྗེའི་ཐུགས་བསྐྱེད་དྲག་པོ་ཁུར་བཞེས་ཏེ། །རྩོད་ལྡན་མུན་པའི་ཞིང་འདི་ཡོངས་བཟུང་བ། །སྟོན་མཆོག་ཐུབ་པའི་དབང་པོ་དགོངས་སུ་གསོལ། ། གང་གི་ཐེག་མཆོག་སྙིང་པོའི་རིང་ལུགས་ནི། །བསིལ་ལྡན་ཁ་བའི་ལྗོངས་འདིར་དར་བ་ལ། །སྒྲུབ་བརྒྱུད་ཤིང་རྟ་བརྒྱད་ཅེས་ཡོངས་གྲགས་པའི། །བསྟན་དང་བསྟན་འཛིན་ཕྱོགས་མཐར་རྒྱས་གྱུར་ཅིག །རྒྱལ་བསྟན་སྤྱི་དང་ནང་རྒྱུད་ཡོ་ག་གསུམ། །ཁྱད་པར་འོད་གསལ་རྡོ་རྗེ་སྙིང་པོའི་སྲོལ། །འཛིན་སྐྱོང་སྤེལ་བའི་ལམ་བཟང་ཟླ་མེད་པ། །མཚོ་སྐྱེས་རྒྱལ་བའི་བསྟན་པ་རྒྱས་གྱུར་ཅིག །དྲི་མེད་བསླབ་པ་གསུམ་གྱིས་རྒྱུད་བསྡམས་ཤིང་། །ཐུབ་དབང་སྤྱན་གཟིགས་སྒྲོལ་མ་མི་གཡོ་བ། །མི་ཕྱེད་གཏན་གྱི་སྐྱ བས་སུ་ཉེར་བསྟེན་པའི། །ཇོ་བོ་བཀའ་གདམས་བསྟན་པ་རྒྱས་གྱུར་ཅིག །ཁྱད་པར་ཨ་ཏི་ཤ་ཡི་རིང་ལུགས་མཆོག །བཤད་སྒྲུབ་དྲི་མ་མེད་པས་འཛིན་མཁས་ཤིང་། །འདུལ་འཛིན་གཙང་མས་ནོར་འཛིན་འགེངས་ནུས་པའི། །རི་བོ་དགེ་ལྡན་བསྟན་པ་རྒྱས་གྱུར་ཅིག ། འཇམ་དཔལ་ཡེ་ཤེས་སེམས་དཔའི་ཐུགས་རྗེའི་གར། །གོང་མ་རྣམ་ལྔའི་ཐུགས་དགོངས་སྙིང་པོའི་མཐིལ། །ཀྱཻ་རྡོར་ལམ་འབྲས་ཉམས་ལེན་གཙོར་བྱེད་པའི། །དཔལ་ལྡན་ས་སྐྱའི་བསྟན་པ་རྒྱས་གྱུར་ཅིག ། གྲུབ་ཆེན་ན་རོ་པ་དང་མེ་ཏྲི་བའི། །བརྒྱུད་པའི་བཀའ་སྲོལ་ཐབས་ལམ་ཆོས་དྲུག་དང་། །གྲོལ་ལམ་ཕྱག་རྒྱ་ཆེན་པོ་ཉམས་བཞེས་པའི། །འགྲོ་མགོན་བཀའ་བརྒྱུད་བསྟན་པ་རྒྱས་གྱུར་ཅིག །གཞན་ཡང་ཞི་བྱེད་ཤངས་པ་ཇོ་ནང་དང་། །བསྙེན་སྒྲུབ་ལ་སོགས་རིས་སུ་མ་ཆད་པའི། ། རྣམ་དག་རྒྱལ་བའི་བསྟན་པ་ཇི་སྙེད་ཀུན། །སྲིད་པའི་མཐར་ཡང་ཡོངས་སུ་རྒྱས་གྱུར་ཅིག །མཆོག་གསུམ་རྩ་གསུམ་སྲུང་མའི་བྱིན་རླབས་དང་། །ཆོས་ཉིད་རྣམ་དག་ཆོས་ཅན་རྟེན་འབྲེལ་མཐུས། །བདག་གི་ཡིད་ལ་སྨོན་པའི་རེ་འབྲས་ཀུན། །མ་ལུས་ཡོངས་སུ་འགྲུབ་པར་མཛད་དུ་གསོལ། །ཞེས་དམ་པའི་སྐྱེས་ཆེན་སྡེ་དགེ་བཀྲ་ཤིས་རྡོ་རྗེས་བསྐུལ་བ་ལ་རྐྱེན་བྱས་ཏེ་ངག་དབང་བློ་གྲོས་མཚུངས་མེད་པས་སྨྲས་པའོ།། །།


  ༄༅། །ཟབ་གཏེར་ཐུགས་ཐིག་རྣམ་གསུམ་བསྟན་པ་རྒྱས་པའི་སྨོན་ལམ་ལྷ་དབང་རྔ་གསང་ཞེས་བྱ་བ་བཞུགས་སོ། །


  ༄༅། །བཀའ་གཏེར་དག་སྣང་སྟོང་གི་བཅུད་འདུས་ཤིང་། །རིག་འཛིན་ཌཱཀྐི་འབུམ་གྱི་ཐུགས་བཅུད་མཆོག །སྙིགས་ལྔའི་གདུང་བ་གཞོམ་ནུས་དུས་བབ་ཆོས། །ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༡། མང་ཡང་མ་བཟློས་བསྡུས་རྣམས་ཁ་ཚང་བ། །འཐད་ལྡན་ལུང་རིགས་ལམ་ལས་བརྒལ་མིན་པ། །འཕགས་ཡུལ་རྒྱན་དྲུག་མཆོག་བརྒྱད་གསུང་ལ་འགྲན། །ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༢ ། ཚིག་སྙན་དོན་ཟབ་ཞལ་གསལ་རྒྱས་བསྡུས་འཚམས། །རྒྱུད་ལུང་ཆོ་གའི་ཡན་ལག་ཀུན་རྫོགས་ཤིང་། །མཁས་བླུན་སུས་ཀྱང་ཡིད་ལ་འཕྲོད་པའི་ཆོས། །ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༣ །རིང་བརྒྱུད་ཆོས་ཀྱི་ཉལ་འགྲོའི་རྒྱུན་མ་ཆད། །ཉེ་བརྒྱུད་རྒྱ་གྲོལ་དགོངས་པ་ཀློང་དུ་གྱུར། །བྱིན་བརྒྱུད་འཕྲད་པའི་མོད་ལ་དངོས་གྲུབ་སྟེར། ། ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༤།རབ་འབྲིང་ཐ་མའི་གདུལ་བྱ་རྗེས་འཛིན་སླད། །ཐེག་པ་རིམ་དགུའི་ཉམས་ལེན་སྙིང་པོའི་གནད། །ཚང་ལ་མ་ནོར་འདོམས་པའི་ལེགས་བཤད་མཆོག །ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༥ །དག་རྫོགས་སྨིན་གསུམ་འཛོམས་པའི་ཉམས་ལེན་གྱིས། །བརྟན་གཡོ་རྡོ ་རྗེ་གསུམ་གྱི་དཀྱིལ་འཁོར་དུ། །གྲོལ་མཛད་བསྐྱེད་རིམ་གསལ་བར་སྟོན་པའི་ཆོས། །


  ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༦ །ཐབས་མཆོག་རྩ་རླུང་ཐིག་ལེ་གནད་བསྣུན་ཏེ། །བདེ་གསལ་མི་རྟོག་སྐུ་གསུམ་རྒྱལ་ཐབས་ཆེར། །དབུགས་དབྱུང་རྫོགས་རིམ་གནད་གསང་སྟོན་པའི་ཆོས། །ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༧ །ཁྲེགས་ཆོད་ཐོད་རྒལ་ཟུང་འཇུག་ལམ་མཆོག་གིས། ། སྣང་བཞི་མཐར་ཕྱིན་འོད་སྐུར་གྲོལ་བྱེད་པ། །ཉེ་ལམ་མཐར་ཐུག་རྫོགས་ཆེན་སྟོན་པའི་ཆོས། ། ཐུགས་ཐིག་རྣམ་གསུམ་བསྟན་པ་རྒྱས་གྱུར་ཅིག ༨ །ཅེས་ཚིགས་སུ་བཅད་པ་བཀྲ་ཤིས་རྟགས་བརྒྱད་ཀྱི་གྲངས་ལྡན་འདི་ནི་སྔགས་འཆང་ཉམས་རྟོགས་ཅན་དར་རྒྱས་ཀྱིས་སྨན་ཕོར་ནམ་མཁ འི་གླང་པོའི་གཟུགས་འཆང་དང་དབང་མདོག་ཆུ་སྐྱེས་ཕྲེང་བའི་རེ་ཁཱ་བཀྲ་བའི་སྣོད་བཟང་རྣམས་དང་ཆོས་ཀྱི་བྱེ་བྲག་གཅིག་ཏུ་སྡུད་པའི་ཚོམས་སྐུད་པདྨ་ར་གའི་ལང་ཚོས་བྱུགས་པའི་བཅུད་ཀྱིས་གཏམས་པའི་སྐྱེས་དང་བཅས་ཏེ་བསྐུལ་ངོར་ངག་དབང་བློ་གྲོས་མཚུངས་མེད་པས་བྲིས་པ་དགེའོ།། །།


  ༈ གོང་ས་༧ཐམས་ཅད་མཁྱེན་པའི་ཞབས་བརྟན།


  ༄༅། །སྤྱན་རས་གཟིགས་དབང་ཐུགས་རྗེའི་སྒྱུ་འཕྲུལ་གར། །གངས་ལྗོངས་འགྲོ་བ་ཡོངས་ཀྱི་སྐྱབས་མགོན་མཆོག །མཁྱེན་བརྩེ་ནུས་མངའ་བསྟན་འཛིན་རྒྱ་མཚོ་ཡི། །སྐུ་ཚེ་མི་འགྱུར་ཡུན་དུ་འཚོ་གཞེས་གསོལ། ། བསླུ་མེད་དཀོན་མཆོག་གསུམ་གྱི་བདེན་མཐུ་ཡིས། །གང་གི་ཕྲིན་ལས་ཕྱོགས་བཅུ་ཀུན་ཏུ་རྒྱས། །བཞེད་དོན་མཐའ་དག་གེགས་མེད་མྱུར་དུ་འགྲུབ། །ས་གསུམ་དབང་དུ་བྱེད་པའི་དཔལ་ཐོབ་ཤོག །ཅེས་རབ་བྱུང་བཅུ་བདུན་པའི་ལྕགས་རྟ་ལོའི་ཟླ་བ་༥ཚེས་༢༥ལ་༧གོང་ས་སྐྱབས་མགོན་ཆེན་པོའི་གསེར་ཞལ་མངོན་མཇལ་འོང་སྐབས་ཨ་བྷྱ་ལཀྵཾ་ཀ་རས་སྨྲས་པ་དེ་དེ་བཞིན་དུ་འགྲུབ་པར་གྱུར་ཅིག།


  ༈ གྲུབ་པའི་དབང་ཕྱུག་པདྨ་ནོར་བུའི་ཞབས་བརྟན།


  ༄༅། །མགོན་ཁྱོད་གྲངས་མེད་བསྐལ་པའི་སྔོན་རོལ་ནས། །དཔལ་ཆེན་འདུས་པའི་ངོ་བོར་བྱང་ཆུབ་ཀྱང་། །ཐབས་མཁས་མཛད་པའི་ཆོ་འཕྲུལ་དཔག་ཡས་ལས། །ཞིང་འདིར་བཤེས་གཉེན་མཆོག་གི་སྐུར་སྣང་བ། །གྲུབ་པའི་དབང་ཕྱུག་པདྨ་ནོར་བུ་ཉིད། །ཚེ་མཐའ་ཡས་པའི་ངོ་བོར་འཚོ་གཞེས་གསོལ། །མཆོག་གསུམ་རྩ་གསུམ་སྲུང་མའི་བདེན་མཐུ་ཡིས། །གང་གི་ཐུགས་ལ་བརྣག་པའི་དོན་མཐའ་དག །བདེ་བླག་མྱུར་དུ་འགྲུབ་པར་བྱིན་གྱིས་རློབས། །དགེ་འདུན་སྡེ་རྣམས་ཐུགས་མཐུན་ཁྲིམས་གཙང་ཞིང་། །བཤད་དང་སྒྲུབ་ལ་རྟག་ཏུ་སྦྱོར་བ་དང་། ། འགྲོ་ཀུན་བདེ་ཞིང་སྐྱིད་པའི་བཀྲ་ཤིས་ཤོག །ཅེས་པ་འདི་ནི་མགོན་པོ་གང་གི་ཞབས་འོག་ཏུ་ཚུད་པ་མཁན་པོ་རྣམ་གྲོལ་མཆོག་ནས་སྔོན་རྗེས་ཡང་ཡང་གསོལ་བ་བཏབ་པ་བཞིན། རབ་བྱུང་བཅུ་བདུན་པའི་ལྕགས་རྟ་ཟླ་༦ཚེས་༦ལ་རང་བྱུང་པདྨ་རྒྱལ་པོའི་རྫུ་འཕྲུལ་གྱི་བཀོད་པ་ཚད་ལས་འདས་པའི་གནས་ཁྱད་དུ་འཕགས་པ་མཚོ་པདྨའི་འགྲམ་དུ། ངག་དབང་བློ་གྲོས་མཚུངས་མེད་ཀྱིས་ཐོལ་བྱུང་དུ་སྨྲས་པ་དེ་དེ་བཞིན་དུ་འགྲུབ་པར་གྱུར་ཅིག།


  ༄༅། །ཞབས་བརྟན་རྡོ་རྗེའི་བདེན་ཚིག


  ༄༅། །བསླུ་མེད་དམ་པ་དཀོན་མཆོག་ཀུན་འདུས་དངོས༔ ཚེ་དབང་རིག་འཛིན་པད་འབྱུང་བརྒྱུད་བཅས་ཀྱི༔ ཐུགས་རྗེ་བྱིན་རླབས་སྟོང་དང་རྟེན་འབྱུང་མཐུསཿ ཚེ་དབང་གྲུབ་པའི་རྡོ་རྗེ་རིན་པོ་ཆེའི༔ ཞབས་པད་བསྐལ་བརྒྱར་བརྟན་ཅིང་བཤད་སྒྲུབ་ཀྱི༔ མཛད་པ་ཕྲིན་ལས་གེགས་མེད་མྱུར་འགྲུབ་ནས༔ ཟུང་འཇུག་རྡོ་རྗེ་འཆང་དབང་མྱུར་འགྲུབ་ཤོག༔ ཅེས་སྔགས་སྨྱོན་རིག་པའི་རྡོ་རྗེས་གང་ཤར་བཞིན་གང་གི་ཞལ་ངོ་མི་ལྡོག་ཙམ་དུ་བྲིས་ཏེ་ཕུལ། བཀྲ་ཤིས།


  ༄༅། །ཨེ་མ་ཧོ། སྐུ་གསུམ་རྒྱལ་བའི་ཡུམ་གཅིག་མཁའ་སྤྱོད་མ། ། ཞིང་འདིར་འགྲོ་ངོར་མི་མོའི་གཟུགས་བཟུང་ནས། །དཔག་ཡས་ཕན་བདེའི་སྒོ་འཕར་འབྱེད་པའི་གཉེན། །ཏཱ་རེ་དེ་ཝིའི་ཞབས་ལ་གསོལ་བ་འདེབས། །རགས་ལུས་མི་ཤིགས་དྭངས་མའི་དཔྱིད་དུ་སྨིན། །ལས་རླུང་གཡོ་བ་ངྷཱུ་ཏིའི་ལྷུམས་སུ་ཞུགས། །ཀུན་རྟོག་གཡོ་བ་ཆོས་སྐུའི་ངོ་བོར་སྨིན། །ཁྱེད་དང་སྐལ་བ་མཉམ་པར་བྱིན་གྱིས་རློབས། །གང་སྐུ་འཕོ་མེད་རྡོ་རྗེའི་ཆོས་བདུན་ལྡན། །ཚེ་མཐའ་ཡས་པའི་མགོན་བཞིན་འཚོ་གཞེས་གསོལ། །བཟང་པོའི་ཕྲིན་ལས་རྟ་བདུན་ཟེར་ཕྲེང་གིས། ། འགྲོ་ཁམས་ལྷ་ལམ་ཁྱོན་ཀུན་འགེངས་གྱུར་ཅིག །ཅེས་ངག་དབང་བློ་གྲོས་མཚུངས་མེད་ཀྱིས་ཐོལ་བྱུང་དུ་གསོལ་བ་བཏབ་པ་རྒྱལ་བ་སྲས་བཅས་རྣམས་ཀྱི་བདེན་པའི་མཐུས་དེ་དེ་བཞིན་དུ་འགྲུབ་པར་གྱུར་ཅིག །དགེའོ།། །།


  ༄༅། །བདེ་ལྡན་ཞིང་བཞུགས་འོད་མཚན་སྟོང་འབར་གྱི། །སྤྲུལ་པའི་རོལ་གར་གྲུབ་པའི་དབང་ཕྱུག་མཆོག །འཇམ་དབྱངས་བསོད་ནམས་དབང་པོ་གང་ཉིད་ཀྱི། །སྤྲུལ་བའི་རོལ་གར་ཞིང་འདིར་ཡོངས་སྣང་ནས། །རླབས་ཆེན་ཕྲིན་ལས་འོད་དཀར་སྣང་བ་ཡིས། །ས་གསུམ་ཁྱོན་ཀུན་ཡོངས་སུ་ཁྱབ་པར་ཤོག །ཅེས་མཁན་ཨོ་རྒྱན་རིག་འཛིན་སོགས་ཀྱིས་ནན་ཟབ་བསྐུལ་ངོར། རབ་བྱུང་༡༧པའི་མེ་གླང་ཟླ་༢ཚེས་༡༧ལ་ངག་དབང་བློ་གྲོས་མཚུངས་མེད་པས་སྤེལ་བ་ཡོངས་སུ་དགེ་བར་གྱུར་ཅིག ཕྱི་ལོ་༡༩༩༧་༣་༢༦ལའོ།།


  ༄༅། །དཔལ་ལྡན་བླ་མའི་བྱིན་རླབས་སྙིང་ལ་ཞུགས།་་།རིས་མེད་འགྲོ་ལ་ཆོས་ཀྱི་ཆར་ཆེན་འབེབས། །བསླབ་གསུམ་མཛོད་འཆང་བསོད་ནམས་དར་རྒྱས་མཆོག །སྐུ་ཚེ་མི་འགྱུར་ཡུན་དུ་བཞུགས་གསོལ་འདེབས། །ཐུགས་བསྐྱེད་རི་བོང་འཛིན་པའི་འོད་སྣང་གིས། །ལྔ་བདོའི་མུན་པ་དབྱིངས་སུ་བསྙིལ་ནུས་ཤོག ། ཅེས་པ་འདི་བླ་རུང་རྒྱལ་སྤྱིའི་ཆོས་ཚོགས་ཀྱི་སློབ་མ་ཡོངས་ཀྱིས་ནན་ཟབ་ཏུ་བསྐུལ་བ་དང་། མཁན་པོ་ཁོང་གིས་ཆེད་དུ་བཀག་པ་མཛད་པས་ཁོ་བོས་ཅི་བྱ་གཏོལ་མེད་དུ་གྱུར་ཀྱང་གློ་བུར་ཡིད་ངོར་ཤར་བ་བཞིན་རབ་བྱུང་བཅུ་བདུན་པའི་མེ་གླང་ཟླ་༢ཚེས་༡༨ལ་ངག་དབང་བློ་གྲོས་མཚུངས་མེད་པས་སོ། །ཕྱི་ལོ་༡༩༩༧༨ཟླ་༣ཚེས་༢༧ལའོ།།


  ༄༅། །༧གོང་ས་༧ཐམས་ཅད་མཁྱེན་པའི་ཞལ་སྔ་ནས་ཀྱིས་མཛད་པའི་ཆོས་རྗེ་ཡིད་བཞིན་ནོར་བུའི་ཞབས་བརྟན་གསོལ་འདེབས།


  ༄༅། །ཨོཾ་སྭ་སྟི། རྒྱ་ཆེན་ཚོགས་ཀྱིས་བསྒྲུབས་པའི་སྟོབས་བཅུའི་བདག །བཅོམ་ལྡན་ལྷ་ཡི་ལྷ་མཆོག་ཤཱཀྱའི་རྒྱལ། །གངས་ཅན་མགོན་གཅིག་པདྨ་ཀ་ར་ཡིས། །ཀུན་ཏུ་ཤིས་པའི་སྣང་བ་བསྩལ་དུ་གསོལ། ། གང་ལ་བརྟེན་ན་འཆི་མེད་གྲུབ་པའི་དངོས། །བདེ་བླག་ཉིད་དུ་སྩོལ་བའི་ལྷག་པའི་ལྷ། །རྣམ་གསུམ་ཚེ་ལ་དབང་བའི་ལྷ་མཆོག་གིས། །བསྟན་འཛིན་དམ་པའི་སྐུ་ཚེ་སྲིངས་བར་མཛོད། །སྤྲོས་བྲལ་བདེ་ཆེན་ལྷན་སྐྱེས་ཆོས་ཀྱི་སྐུ། །མཁའ་ཁྱབ་མཁའ་ཡི་རྡོ་རྗེ་འཇི༵གས་པ་མེ༵ད། །ས་གསུམ་ཞིང་དུ་ཕུ༵ན་ཚོ༵གས་དགའ་བདེའི་དཔལ། །སྤེལ་མཁས་རྡོ་རྗེ་འཛིན་ལ་གསོལ་བ་འདེབས། །ཇི་སྙེད་ཤེས་བྱའི་གནས་སྟོན་ང༵ག་ལ་དབང༵་། །གནས་ལུགས་དོན་གྱི་གཤིས་འཇལ་བློ༵་གྲོ༵ས ་རྒྱས། །ཐུགས་རྗེའི་འཇུག་པ་ཞིང་འདིར་མཚུ༵ངས་པ་མེད༵། །མཁན་ཆེན་སྨྲ་བའི་ཟླ་བ་ཞབས་བརྟན་ཤོག །ཐུན་མོང་ཐུན་མིན་ཤེས་བྱའི་གནས་ལ་མཁ༵ས། ། སོར་བྱང་སྔགས་ཀྱི་སྡོམ་པ་དག་པས་བཙུ༵ན། །ཕྱིན་དྲུག་རིམ་གཉིས་རྣལ་འབྱོར་བརྟན་པས་བཟང༵་། །ཡོངས་རྫོགས་བསྟན་པའི་སྒྲོན་མེ་ཞབས་བརྟན་ཤོག །མདོ་སྔགས་ཆོས་ཀྱི་གྲུ་ཆེན་ལེགས་བཟུང་ནས། ། བགྲང་ཡས་གདུལ་བྱ་ཀུན་ཉོན་སྲིད་མཚོ་ལས། །བསྒྲལ་ཏེ་རྣམ་བྱང་ཞི་བ་མཆོག་གི་སར། །འགོད་མཁས་འགྲོ་བའི་དེད་དཔོན་ཞབས་བརྟན་ཤོག །གདུལ་བྱ་གཞན་ཕྱིར་ཞི་རྒྱས་དབང་དྲག་དང་། །འབྲེལ་བའི་རྨད་བྱུང་ཕྲིན་ལས་ཉིན་བྱེད་གཟིས། །གངས་ལྗོངས་བསྟན་པའི་པད་ཚལ་རྒྱས་མཛད་དེ། །ཞབས་ཟུང་གཡོ་མེད་ཡུན་དུ་བརྟན་པར་ཤོག ། མཆོག་གསུམ་སྤྱི་དང་རྩ་གསུམ་ཐུགས་རྗེའི་མཐུ། །སྤྲོས་བྲལ་གནས་ལུགས་བསླུ་བ་མེད་པའི་མཐུས། །མཚུངས་མེད་བླ་མའི་ཞབས་ཟུང་ཡུན་བརྟན་ཅིང་། །རྣམ་དཀར་ཕྲིན་ལས་ཕྱོགས་མཐར་ཁྱབ་གྱུར་ཅིག ། ཅེས་པ་འདི་བཞིན། མདོ་སྨད་གསེར་ཐང་བླ་རུང་ལྔ་རིག་ནང་བསྟན་སློབ་གླིང་གི་མཁན་པོ་འཇིགས་མེད་ཕུན་ཚོགས་རིན་པོ་ཆེ་བསྟན་འགྲོའི་དཔལ་དུ་སྐུ་ཚེ་ཡུན་དུ་བརྟན་པའི་གསོལ་འདེབས་ཤིག་བྲི་དགོས་ཞེས་གང་གི་སློབ་མ་མཁན་མིང་བསོད་ནམས་དར་རྒྱས་ཀྱིས་གཙོས་སློབ་ཚོགས་ནས་ཇི་ལྟར་བསྐུལ་བ་བཞིན། རྒྱ་གར་འཕགས་པའི་ཡུལ་ནས་ཤཱཀྱའི་དགེ་སྦྱོང་བསྟན་འཛིན་རྒྱ་མཚོས། བོད་རབ་བྱུང་བཅུ་བདུན། ཆུ་བྱ་ཟླ་༤ཚེས་༥དགེ་བར་བྲིས་པ་དེ་དེ་བཞིན་དུ་འགྲུབ་པར་གྱུར་ཅིག།


  གསལ་བཤད།


  དཀར་ཆག་བསྒྲིག་སླ་བའི་ཕྱིར། ཚན་པ་འགར་མིང་གསར་དུ་བཏགས་ཡོད་མོད། གསུང་འབུམ་ནང་དུ་འཁོད་མེད་རྟགས་སུ། སྦྲུལ་གཟུགས་འཁྱིལ་བ་ལྟ་བུའི་ཤད་འདི ་༼ ༈ ༽ དང་ལྡན་པས་མཚོན་པར་བྱས་ཡོད།

